
ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᓄᕕᐱᕆ 26, 2004 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, ᐊᖓᔪᖅᑳ ᓚᕖᓐᓂᐊ ᐸᕋᐅᓐ, 
ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐸᑎᖅ ᓇᑦᑎᖅ, 
ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᐅᓪᓛᒃᑯᑦ. ᐊᐱᕆᔪᒪᓪᓗᒍ ᑕᐃᕕᑎ ᐊᓚᕋᓚᒃ ᒪᑐᐃᖅᓯᓂᖃᕐᓗᓂ ᑐᒃᓯᐊᕐᓂᒃᑯ. 
 
>>ᑐᒃᓯᐊᕐᓂᖅ 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᑕᐃᕕᑎ ᐊᓚᕋᓚᒃ. ᐅᓪᓗᒥᒧᑦ ᑲᑎᒪᔾᔪᑎᓴᐃᑦ: ᑲᑎᒪᔾᔪᑎᒃᓴᖅ 2. 
ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᕿᓚᕝᕙᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 033 - 2(2): ᐃᓕᓴᖅᓯᓂᖅ ᓄᓇᓕᓐᓂ ᕿᓂᖅᑏᑦ ᐸᖅᓴᐃᔩᔾᓗ 

ᑲᑐᔾᔨᖃᑎᒌᖏᓐᓂᒃ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᐃᓕᓴᕆᒍᒪᓪᓗᒋᑦ ᐊᒻᒪᓗ 
ᖁᔭᒋᒍᒪᓪᓗᒋᑦ ᓄᓇᓕᓐᓂ ᕿᓂᖅᑏᑦ ᐸᖅᓴᐃᔩᓪᓗ ᑲᑑᔾᔨᖃᑎᒌᖏᑦ ᓄᓇᕗᒻᒥ. 
ᕿᓂᖅᑐᓕᕆᓂᖅ ᐊᒻᒪᓗ ᐸᖅᓴᐃᖃᑦᑕᕐᓂᖅ ᓯᕗᓪᓕᐅᔾᔭᐅᓯᒪᐃᓐᓇᖅᑐᖅ ᒐᕙᒪᒃᑯᓐᓄᑦ ᐊᒻᒪᓗ ᐃᓘᓐᓇᖏᓐᓄᑦ 
ᓄᓇᓕᓐᓄᑦ ᓄᓇᕗᒻᒥ.  
 
ᕿᓂᖅᑏᑦ ᐊᒻᒪᓗ ᐸᖅᓴᐃᔩᑦ ᓇᑭᑐᐃᓐᓈᖅᓯᒪᔪᑦ ᐱᓕᕆᖃᑎᒌᑉᐸᑦᑐᑎᒃ ᐊᒻᒪᓗ ᑭᒃᑯᑐᐃᓐᓇᐃᑦ 
ᐃᓚᐅᖃᑕᐅᕙᑦᑐᑎᒃ ᐊᔾᔨᒌᙱᑦᑐᓂᒃ ᒐᕙᒪᑯᓐᓃᙶᖅᓯᒪᔪᑦ ᐊᒻᒪᓗ ᓄᓇᓕᓐᓂᒃ, ᐃᓚᒋᓕᐅᑎᓪᓗᒋᑦ ᐸᓖᓯᒃᑯᑦ, 
ᑲᓇᑕᒥ ᓯᑯᓯᐅᖅᑎᒃᑯᑦ, ᐅᓇᑕᖅᑐᓕᕆᔨᒃᑯᑦ, ᑭᓯᐊᓂᑦᑕᐅᖅ ᓄᓇᓕᓐᓃᖔᖅᓯᒪᔪᑦ ᕿᓂᖅᑏᑦ ᐸᖅᓴᐃᔩᓪᓗ 
ᑲᑑᔾᔨᖃᑎᒌᑦ, ᖃᐅᔨᒪᔭᖃᑦᓯᐊᕐᓂᖏᓐᓄᑦ ᓄᓇᒥ, ᐃᓚᐅᖃᑕᓂᖅᐹᖑᖃᑦᑕᕐᖓᑕ ᐊᒻᒪᓗ 
ᐊᖏᕈᑎᖃᖅᓯᒪᑦᓯᐊᖅᑐᑎᒃ ᑲᒪᒋᔭᐅᖃᑦᑕᕆᐊᓕᓐᓂᓪᓗ. 
 
ᐱᓕᕆᕕᒐ ᐃᑲᔪᖅᓱᐃᑦᓯᐊᖅᑐᖅ ᐊᒻᒪᓗ ᐃᑲᔪᖃᑦᑕᖅᑐᑎᒃ ᓴᖅᑭᑕᐅᕙᕐᓂᖏᓐᓄᑦ ᓄᓇᓕᓐᓂ ᕿᓂᖅᑏᑦ 
ᐸᖅᓴᐃᔩᓪᓗ ᑲᑐᔾᔨᖃᑎᒌᖏᓐᓂᒃ ᐱᓕᒻᒪᖅᓴᐃᖃᑦᑕᕐᓂᒃᑯᑦ ᐊᒻᒪᓗ ᐃᑲᔪᖅᓴᐃᓐᓇᖃᑦᑕᕐᓂᒃᑯᑦ ᐊᒻᒪᓗ 
ᐊᑭᓕᐅᑎᒥᓂᕐᓂᒃ.  
 
ᐅᑎᖅᑎᑦᓯᖃᑦᑕᖅᑐᑎᒃ ᕿᓂᕆᐊᖅᓯᒪᔪᖃᓚᐅᖅᑎᓪᓗᒍ. ᕿᓂᖃᑦᑕᕆᐊᖃᕐᓂᐅᔪᑦ ᐊᔪᕐᓇᖃᑦᑕᖅᑐᑦ, ᐊᒻᒪᓗ 
ᐱᓗᐊᖅᑐᒥᒃ ᑐᓴᕈᒥᓇᖅᑐᓂᒃ ᓴᖅᑭᑦᑐᖃᙱᒐᐃᒻᒪᑦ. ᑕᐃᒪᐃᒻᒪᑦ, ᐱᒻᒪᕆᐅᕗᖅ ᐃᓴᖅᓯᓯᒪᔪᐃᓐᓇᐅᒋᐊᖃᕐᓂᕗᑦ 
ᐃᑲᔪᖅᓯᒪᓂᖏᓐᓂᒃ ᐃᓘᓐᓇᑦᓯᐊᑎᒃ ᕿᓂᖅᑏᑦ ᐸᖅᓴᐃᔩᓪᓗ ᑲᑑᔾᔨᖃᑎᒌᖏᓐᓂᒃ.  
 
ᖃᐅᔨᒃᑲᕐᓚᕗᑦ ᖁᔭᓕᓯᒪᓂᑦᑎᓐᓂᒃ ᐊᒻᒪᓗ ᑲᔪᓯᖁᔭᐅᑦᓯᐊᖃᑦᑕᖁᓪᓗᒋᑦ ᕿᓂᖅᑏᑦ ᐸᖅᓴᐃᔩᓪᓗ 
ᑲᑑᔾᔨᖃᑎᒌᖏᑦ ᐊᒻᒪᓗ ᓄᓇᓕᓐᓂ ᐸᓖᓯᒃᑯᑦ ᓄᓇᕗᓕᒫᒥ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᖏᑦ. ᓯᕗᓕᖅᑎ ᐅᑲᓕᖅ. 
 
ᐊᖓᔪᖅᑳᑉ ᐅᖃᐅᓯᖓ 034 - 2(2): ᐱᓇᓱᐊᖅᑕᕗᑦ 2004-2009 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᕕᐊᑉᐳᖓ ᐅᕙᓃᒍᓐᓇᕋᕕᑦ. ᐅᓪᓗᒥ ᓇᖏᖅᓯᔪᖓ 
ᓴᖅᑭᕈᒪᓪᓗᒍ ᐱᓇᓱᐊᖅᑕᕗᑦ 2004-2009. ᐱᓇᓱᓐᓂᐊᕐᓂᕋᖅᓯᒪᔭᕗᑦ ᐋᖅᑭᑦᓱᐃᑎᓪᓗᑕ ᓄᓇᕗᑦ 
ᓯᕗᓂᑦᓴᖓᓄᑦ. ᐱᔭᑦᓴᕆᓂᐊᖅᑕᑎᓐᓄᑦ ᑎᑎᕋᖅᓯᒪᔪᑦ ᓇᓗᓇᐃᔭᐃᒍᑕᐅᔪᑦ ᑐᕌᒐᑦᑎᓐᓂᒃ ᒐᕙᒪᐅᓂᐊᖅᑎᓪᓗᑕ 
ᐊᕐᕌᒎᓂᐊᖅᑐᓂᒃ ᑕᓪᓕᒪᓂᒃ. ᑕᕝᕙᓂ, ᑐᒡᓕᐊᓂ ᒐᕙᒪᐅᑎᓪᓗᑕ, ᓯᕗᓪᓕᐅᔾᔨᒍᒪᓂᐊᖅᑕᕗᑦ ᒐᕙᒪᐅᓪᓗᑕ 
ᓴᖅᑭᖅᓯᓂᕐᒧᑦ ᓴᙱᓂᖅᓴᕈᖅᑎᓪᓗᒋᑦ ᐃᓕᖅᑯᓯᓕᕆᓂᕐᒧᑦ ᑐᙵᕕᖓᑦ ᐊᑐᖃᑦᑕᕐᓗᒋᑦ ᐃᓄᐃᑦ ᐱᖁᓯᖏᑦ 
ᐊᒻᒪᓗ ᐋᖅᑭᑦᓱᕐᓗᒍ ᐊᒻᒪᓗ ᒪᑭᑎᑉᐸᓪᓕᐊᓗᒍ ᑮᓇᐅᔭᓕᐅᕈᑎᖃᕈᓐᓇᕐᓂᕗᑦ. 
 
(ᑐᓵᔨᒃᑯᑦ ᐃᓱᓕᑉᐳᖅ) ᐋᖅᑭᒃᓱᐃᓯᒪᔪᑦ ᐊᑯᓂᐅᒧᒧᑦ ᐸᕐᓇᐅᑎᒥᒃ ᐊᑐᖅᑐᒋᑦ ᓯᑕᒪᐅᓕᖅᖓᔪᑦ ᑐᕌᒐᖏᑦ; 
ᐃᓅᖃᑎᒌᑦᑎᐊᕐᓂᖅ, ᐱᔭᕐᓂᕐᓂᖅᓴᑦ ᑲᑐᔾᔨᖃᑎᒌᑦᑎᐊᕐᓂᕐᓗ, ᓇᒻᒥᓂᖅ ᒪᑭᑕᐅᔪᓐᓇᕐᓂᖅ ᐊᒻᒪᓗ 
ᐃᓕᑉᐸᓪᓕᐊᖏᓐᓇᕐᓂᖅ. 
 
ᐅᖃᖅᑏ, ᐱᓇᓱᐊᖅᑕᕗᑦ ᐋᖅᑭᓱᐃᒍᑕᐅᓯᒪᔪᖅ ᑐᙵᕕᐅᓂᐊᖅᑐᓂᒃ ᐊᒻᒪᓗ ᑐᕌᒐᓪᓚᑦᑖᓂᒃ ᑐᒡᓕᐊᓂ ᐊᕐᕌᒍᓂᒃ 
ᑕᓪᓕᒪᓂᒃ ᒐᕙᒪᒋᔭᐅᓂᑦᑎᓐᓂ. ᑲᔪᓯᒋᐊᕈᑎᖃᖅᑎᓪᓗᑕ ᑐᙵᕕᖃᕐᓂᐊᖅᑐᒍᑦ ᐅᑉᐱᕆᔭᑦᑎᓐᓂᒃ ᐊᒻᒪᓗ 
ᑐᕌᒐᕆᔭᑦᑎᓐᓂᒃ ᓯᕗᓪᓕᖅᐹᒥ ᒐᕙᒪᐅᓚᐅᖅᑐᓄᑦ ᐋᖅᑭᑦᑕᐅᓯᒪᔪᓂᒃ, ᐊᒻᒪᓗ ᐃᓄᐃᑦ ᐱᖅᑯᓯᖏᑦ 
ᐊᑐᓕᖅᑎᑕᐅᕙᓪᓕᐊᖏᓐᓇᕐᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᑎᒍᑦ, ᐱᒻᒪᕆᐅᓂᖃᕐᖓᑦ ᒐᕙᒪᒋᔭᑦᑕ 
ᐊᐅᓚᔾᔪᓯᕆᓂᐊᖅᑕᖓᓄᑦ.  
 
(ᑐᓵᔨᒃᑯᑦ): ᕿᒥᕐᕈᓯᒪᔭᕗᑦ ᑐᕌᒐᕗᑦ ᐊᒻᒪᓗ ᖃᐅᔨᓴᖅᓯᒪᓪᓗᒋᑦ ᐱᔭᕇᖅᑕᐅᓯᒪᔪᑦ 1999 ᐊᒻᒪᓗ 2004 
ᐊᑯᓐᓂᖓᓂ. ᐊᒥᓱᓂᒃ ᐱᔭᕇᖅᓯᓯᒪᔪᒍᑦ ᑭᓯᐊᓂ ᓱᓕ ᐊᒥᓱᓂᒃ ᐱᔭᑦᓴᖃᖅᑐᒍᑦ. ᓄᓇᕗᒻᒥᐅᑦ 
ᓂᕆᐅᒋᔭᖃᕐᓂᖅᓴᐅᓕᕐᖓᑕ ᒐᕙᒪᒋᔭᒥᓐᓂᒃ. ᒐᕙᒪᒃᑯᓐᓂᒃ ᑐᕌᖓᖁᔨᒻᒪᑕ ᐃᓄᐃᑦ ᐱᖅᑯᓯᖏᓐᓄᑦ, 
ᒐᕙᒪᖃᕈᒪᓪᓗᑎᒃ ᒪᑐᐃᖓᑦᓯᐊᖅᑐᓂ, ᓵᑕᑦᓴᐅᒧᓐᓇᖅᑐᓂᒃ ᐊᒻᒪᓗ ᐊᐅᓚᓂᖃᑦᓯᐊᕐᓗᑎᒃ ᐊᑑᑎᖃᖅᑐᒃᑯᑦ. 
ᐱᓇᓱᐊᖅᑕᕗᑦ ᑐᙵᕕᖃᑦᓯᐊᕈᑕᐅᓂᐊᖅᑐᖅ ᐃᖅᑲᓇᐃᔮᖑᒋᐊᖃᕐᓂᐊᖅᑐᓄᑦ ᐱᓕᕆᔾᔪᑕᐅᓗᓂ. 
 
ᐅᖃᖅᑏ, ᓯᑎᐱᕆᒥ, ᒪᓕᒐᓕᐅᖅᑎᓕᒫᑦ ᐊᖏᖃᑎᒌᓚᐅᕐᖓᑕ ᒐᕙᒪᕗᑦ ᓄᑖᒥᒃ ᐊᒻᒪᓗ ᐱᒋᐊᒃᑲᓐᓂᕈᑎᖃᕐᓂᕐᒥᒃ 
ᐱᕙᓪᓕᐊᒧᓕᕆᓂᕐᒧᑦ ᐊᒻᒪᓗ ᑐᙵᕕᓕᐅᕐᓂᕐᒧᑦ ᓴᙱᔪᒥᒃ ᐃᓕᖅᑯᓯᓕᕆᓂᕐᒥᒃ ᐊᑐᕐᓗᒋᑦ ᐃᓄᐃᑦ ᐱᖅᑯᓯᖏᑦ. 
ᑖᒃᑯᐊ ᓯᕗᓪᓕᐅᔾᔭᐅᔭᕆᐊᓖᑦ ᐃᓕᔭᐅᓯᒪᔪᑦ ᑎᑎᕋᖅᓯᒪᓪᓗᑎᒃ ᐱᓇᓱᐊᖅᑕᕗᓐᓂ.  
 
(ᑐᓵᔨᒃᑯᑦ ᐃᓱᓕᑉᐳᖅ) ᐱᓇᓱᐊᖅᑕᕗᑦ ᐃᑲᖅᓯᓂᐊᖅᑐᖅ ᒐᔭᒪᒃᑯᓐᓂᒃ ᐊᐅᓚᑕᖏᓐᓂᒃ, ᐱᓕᕆᐊᖏᓐᓂᒃ ᐊᒻᒪᓗ 
ᐱᔨᑦᓯᕋᐅᑎᖏᓐᓂᒃ ᑐᕌᖓᓂᖅᓴᐅᓕᖅᑎᑦᓯᓗᓂ ᐱᔭᕆᐊᓕᖏᓐᓄᑦ ᓄᓇᕗᒻᒥᐅᑦ. ᐃᑲᔪᖅᓯᓂᐊᕐᒥᔪᖅ ᒐᕙᒪᒃᑯᑦ 
ᐱᓕᕆᐊᖏᓐᓂᒃ ᑐᕌᖓᑦᓯᐊᖅᑎᑦᓯᓗᓂ ᐊᒻᒪᓗ ᐃᑲᔪᖅᓯᓂᐊᕐᒥᔪᖅ ᐅᓂᒃᑲᐅᓯᖃᖃᑦᕐᓂᐊᖅᑎᓪᓗᑕ ᓄᓇᕗᒻᒥᐅᓄᑦ 
ᖃᓄᐃᓕᐅᖅᐸᓪᓕᐊᓕᕐᒪᖔᑦᑕ. 
 
ᑲᔪᓯᒋᐊᕈᑎᖃᖅᑎᓪᓗᑕ, ᐱᓕᕆᖃᑎᒋᕙᓪᓕᐊᖏᓐᓇᓂᐊᖅᑕᕗᖅ ᓄᓇᑖᖅᓯᒪᓂᒃᑯᑦ ᑲᑐᓪᔨᖃᑎᒌᑦ, 
ᒪᑐᐃᖓᑦᓯᐊᖅᑐᒥᒃ ᑐᓴᐅᒪᖃᑦᑕᐅᑎᖃᑎᒋᓗᒋᑦ, ᓇᓗᙱᑦᑐᖓ ᑎᑭᐅᑎᒍᓐᓇᖅᓯᓂᐊᕋᑦᑎᒍ ᑐᕌᒐᕗᑦ - 
ᑐᕌᒐᖃᕋᑦᑕ ᐱᐅᓯᕚᓪᓕᖅᑕᐅᒍᓐᓇᖁᓪᓗᒋᑦ ᐃᓅᓯᖏᑦ ᓄᓇᕗᒻᒥᐅᓕᒫᑦ ᓴᙱᓕᖅᑎᑕᐅᕚᓪᓕᕐᓗᑎᒃ ᐃᓕᖅᑯᓯᕗᑦ 
ᐊᒻᒪᓗ ᒪᑐᐃᕆᐊᕐᓗᒋᑦ ᑮᓇᐅᔭᓕᐅᕈᑕᐅᔪᓐᓇᖅᑐᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᓯᕗᓕᖅᑎ. ᒥᓂᔅᑕᐃᑦ ᐅᖃᐅᓯᖏᑦ. ᑲᑎᒪᒡᔪᑎᒃᓴᖅ 3. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᓚᕋᓚᒃ. 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 064 - 2(2): ᑎᑎᕋᖅᓯᒪᔪᑦ ᐊᐱᖅᑯᑎᑦ. 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎ. ᐅᖅᓱᐊᓗᒃ ᐅᓯᔭᐅᖃᑦᑕᕐᓂᖓᓄᑦ ᖃᖓᒃᑯᑦ ᐊᒃᑐᐃᓂᖃᕈᓐᓇᕐᒪᑦ 
ᐊᑦᑕᓇᐃᖅᓯᒪᓂᕐᒧᑦ ᐱᓕᕆᐊᖑᓂᖓᓄᑦ, ᐅᑯᓂᖓ ᑎᑎᕋᖅᓯᒪᔪᓂᒃ ᐊᐱᖅᑯᑎᓂᒃ ᐊᐱᖅᑯᑎᖃᑉᐳᖓ ᑕᒪᑐᒧᖓ 
ᐱᒻᒪᕆᐅᔪᒧᑦ. 
 
1. 2002-2003-ᖑᑎᓪᓗᒍ, ᐊᒻᒪᓗ 2004, ᑎᑭᕝᕕᒃᓴᖏᓐᓄᑦ ᖃᓄᖅ ᐸᕐᓇᑕᐅᓯᒪᓚᐅᖅᐸᑦ  
 ᐅᖅᓱᐊᓗᒃᑕᖅᑏᑦ ᑎᑭᓐᓂᐊᕐᓂᖏᓐᓄᑦ ᓄᓇᓕᐅᔪᓄᑦ ᓄᓇᕗᒻᒥ? 
 
2. 2003 ᐊᒻᒪᓗ 2004-ᒥ, ᖃᖓᓪᓚᑦᑖᒃᑯᑦ ᑎᑭᓚᐅᖅᐸᑦ ᐅᖅᓱᐊᓗᒃᑕᖅᑏᑦ ᓄᓇᓕᓐᓄᑦ ᓄᓇᕗᒻᒥ? 
 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᐊᓚᕋᓚᒃ, ᑎᑭᒃᑯᑦᑕ ᑲᑎᒪᒡᔪᑎᒃᓴᖅ 7-ᐸᒧᑦ, ᐊᐱᖅᑯᑎᖃᕈᓐᓇᖅᑐᑎᑦ 
ᑎᑎᕋᖅᓯᒪᔪᓐᓂᒃ ᑕᐃᑲᓂ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑦᑐᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 065 - 2(2): ᐊᕙᑎᓕᕆᓂᕐᒧᑦ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓴᓂᑭᓗᐊᕐᒦᖔᕋᑖᕐᓂᑰᒐᒪ, ᐃᑉᐸᒃᓴᖅ, ᖁᕕᐊᓇᓚᐅᖅᑐᓂᓗ ᐃᓚᒃᑲ 
ᖃᓄᐃᑎᓐᓇᒋᑦ ᑕᑯᓚᐅᕋᒃᑭᑦ. 
 
ᓂᕈᐊᖅᑕᐅᕕᒋᓯᒪᔭᕐᓂᒃ, ᐊᕙᑎᕗᑦ ᐃᓱᒫᓗᒋᔭᐅᓕᖅᐸᓪᓕᐊᑐᐃᓐᓇᕐᖓᑦ ᐃᓄᓐᓄᑦ. 
ᑲᑎᒪᓂᖃᑦᑎᐊᖅᑐᐊᓘᓚᐅᖅᑐᑦ ᓱᕈᖅᑎᑎᑦᑕᐃᓕᓂᕐᒥᒃ ᐊᕙᑎᑦᑎᓐᓂᒃ. ᐊᕙᑎᕗᑦ ᐱᒻᒪᕆᐅᖏᓐᓇᙳᓱᒻᒪᑦ 
ᓯᕗᓂᑦᑎᓐᓂ ᐊᒻᒪᓗ ᐊᕙᑎᓕᕆᓂᖅ ᐃᓱᒪᒋᔭᐅᑦᑎᐊᕆᐊᖃᙳᓱᑦᑐᓂ.  
 
ᒪᓕᒐᓕᐅᖅᑏᑦ ᓂᕈᐊᖅᑎᒋᓯᒪᔭᒃᑲᓗ ᖃᐅᔨᒪᖁᑐᐃᓐᓇᑕᒃᑲ ᒪᓕᒐᓕᐅᖅᑎᐅᓂᓐᓂ ᒪᓕᒐᓕᐅᕐᕕᒻᒥ 
ᐅᖃᐅᓯᖃᖃᑦᑕᙳᓱᒃᑲᒪ ᐊᕙᑎᓕᕆᓂᕐᒨᖓᔪᓂᒃ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᑲᑦᑐᒃ. ᒪᓕᒐᓕᐅᖅᑏᑦ ᐅᓂᒃᑳᖏᑦ. ᐃᕝᔭᕈᑕᐃᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 066 - 2(2): ᒪᓕᒐᓕᐅᖅᑏᑦ Hᐊᑭᖅᑐᑎᒃ ᑮᓇᐅᔭᓂᒃ ᓄᐊᑦᑎᓇᓱᐊᖅᑐᑦ 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᓕᓵᕋᓗᐊᖅᑎᓪᓗᖓ ᒪᓕᒐᓕᐅᕐᕕᒻᒥ, 
ᐃᓕᑦᑐᕋᓱᑦᑎᐊᓪᓚᕆᒃᑲᒃᑭᑦ ᒪᓕᒐᖏᑦ, ᐊᐅᓚᔾᔪᓯᖏᑦ, ᐊᒻᒪᓗ ᐱᐅᓯᖏᑦ ᒪᓕᒐᓕᐅᕐᕕᐅᑉ.  
 
ᐅᖃᖅᑎ, ᓂᕈᐊᖅᑕᐅᕋᑖᖅᑎᓪᓗᖓ, ᖃᐅᔨᒪᓚᐅᖅᓯᒪᔪᖓ ᐃᑲᕐᕋᒐᓴᓐᓂᒃ ᐃᓕᑦᑐᐸᓪᓕᐊᒐᓱᒋᐊᖃᕋᔭᕋᒃᑭᑦ 
ᐱᔭᕆᐊᑐᔪᒥᒃ ᐃᓕᖅᑯᓯᖃᖅᑎᓪᓗᒍ ᒪᓕᒐᓕᐅᕐᕕᐅᑉ ᐊᐅᓚᔾᔪᓯᖓ. ᖃᐅᔨᒪᓐᓂᖏᓐᓇᒪᓕ ᐃᓕᒋᐊᖃᕋᔭᕐᓂᓐᓂᒃ 
ᐊᓐᓂᑭᑦᑐᕐᓂᕐᒥᒃ ᐃᓕᒋᓗᒍ ᒪᓕᒐᓕᐅᖅᑎ ᐃᖃᓗᐃᑦ ᑲᓇᓐᓇᖓᓄᑦ. 

ᐅᖃᖅᑎ, 72 ᐃᑲᕐᕋᐃᑦ ᓈᒻᒪᑕ, ᒪᓕᒐᓕᐅᖅᑏᑦ ᒪᓕᒐᓕᐅᕐᕕᒻᒧᑦ ᐊᒻᒪᓗ ᐃᖅᑲᓇᐃᔭᖅᑎᖏᑦ 
ᕼᐊᑭᖅᑐᖅᓯᐅᑎᖏᓐᓂᒃ ᐊᑎᓯᔪᒻᒪᑕ ᐊᒻᒪᓗ ᓂᓚᒻᒨᖅᑐᑎᒃ. ᖁᕕᐊᓱᓪᓚᕆᑦᑐᖓ “ᐃᓕᒌᑦ ᓄᓇᕗᑦ” 
ᐱᙳᐊᓛᕐᖓᑕ ᑮᓇᐅᔭᓂᒃ ᓄᐊᑦᑎᓇᓱᐊᕐᓗᑎᒃ ᓄᓇᓕᓐᓄᑦ ᐃᑲᔪᖅᑕᐅᔭᕆᐊᖃᖅᐸᑦᑐᓄᑦ. 
 
ᐅᖃᖅᑎ, ᑲᓇᑕᒥ ᕼᐊᑭᖅᑏᑦ ᓱᓕ ᐱᙳᐊᖏᒻᒪᑕ, ᑕᒪᓐᓇᖃᐃ ᐱᕕᔅᓴᖃᕐᕕᒋᕙᕗᑦ ᖃᐅᔨᔭᐅᓂᕐᒥᒃ 
ᕼᐊᑭᖅᑎᒻᒪᕆᓐᓄᑦ, ᖃᐅᔨᒪᙱᒃᑲᓗᐊᖅᑐᖓ ᓄᓇᕐᔪᐊᖅ ᐊᑐᐃᓐᓇᐅᒻᒪᖔᖅ ᒪᕐᕉᓐᓂᒃ ᑐᑑᓐᓂᒃ ᕼᐊᑭᖅᑏᓐᓄᒃ 
ᐃᓕᒌᓐᓂᐊᖅᑑᓐᓄᒃ.  
 
ᐱᕕᖃᕐᓂᓐᓂ ᐃᓇᒋᐊᒃᑲᓐᓂᕈᒪᔭᒃᑲ ᓄᓇᓕᓐᓂᑦ ᓯᕗᓕᖅᑎᐅᔪᑦ ᓄᓇᕗᒻᒥ ᐱᖃᑕᐅᖁᓪᓗᒋᑦ ᓄᓇᓕᓐᓂᑦ 
ᐃᑲᔪᕋᓱᐊᖅᑐᓄᑦ ᐃᓚᒋᔭᐅᖃᑦᑕᖁᓪᓗᒋᑦ. ᐱᔭᕆᐊᓕᕗᑦ ᐊᒥᓱᒻᒪᕆᐊᓘᒻᒪᑕ ᓄᓇᑦᑎᓐᓂ, ᐊᒻᒪᓗ ᐅᕙᒍᑦ 
ᐃᑲᔫᑎᖃᕈᓐᓇᓂᖅᓴᐅᔪᒍᑦ ᐊᓯᑦᑕ ᓴᓂᐊᓂ ᑕᐃᒪᐃᒋᐊᖃᓪᓚᕆᑦᑐᒍᑦ. 
 
ᓇᓗᓇᐃᖅᓯᔪᒪᒋᓪᓗᖓ, ᓵᓚᔅᓴᓛᖅᐸᓪᓚᐃᒐᑦᑕ ᐱᖓᓱᓂᒃ ᓈᓴᐅᑎᓂᒃ ᐴᖅᓯᓯᒪᓗᑕ ᕿᒪᐃᓯᒪᓛᕋᑦᑕ, ᑭᓯᐊᓂ 
ᐊᕐᓇᖅ ᐊᖓᔪᖅᑳ ᐊᔭᐅᖅᑐᐃᔨᒋᑐᐃᓐᓇᒨᓛᕋᑦᑎᒍ ᑕᐃᒪᐃᓚᕿᓗᐊᓛᖅᑐᒍᑦ. ᖁᔭᓐᓇᒦᒃ, ᐅᖃᖅᑎ.  
 
>>ᐸᑦᑕᑐᖅᑐᑦ 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐃᕝᔭᕈᑕᐃᓚᒃ. ᒪᓕᒐᓕᐅᖅᑏᑦ ᐅᓂᒃᑳᖏᑦ. ᓯᕗᓕᖅᑎ ᐅᑲᓕᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 067 - 2(2): ᒪᓕᒐᓕᐅᖅᑏᑦ Hᐊᑭᖅᑐᑎᒃ ᑮᓇᐅᔭᓂᒃ ᓄᐊᑦᑎᓇᓱᐊᖅᑐᑦ 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓄᑦᑎᑐᑦ, ᑕᐃᔭᐅᒐᔭᖅᑐᑎᑦ “ᐅᖃᖅᑎᑦᑎᔨ”. 
ᑲᑎᖃᑎᒋᒐᑦᑎᒍ ᐃᓐᓇᐃᑦ ᐱᓇᓱᐊᕈᓯᐅᔪᔪᖅ, ᐅᖃᐅᔾᔭᐅᔪᒐᒪ ᐃᓕᔅᓯᓐᓂᒃ ᑕᐃᒫᒃ ᖃᐅᔨᒃᑲᐃᖁᔭᐅᓪᓗᖓ. 
ᑐᑭᒧᐊᑦᑎᑦᑎᔨᐅᒐᕕᑦ ᒪᓕᒐᓕᐅᖅᑎᓂᒃ ᐅᖃᖁᓪᓗᒋᑦ ᐊᒻᒪᓗ ᖃᖓᒃᑯᑦ ᐅᖃᕐᕕᖃᕈᓐᓇᕐᒪᖔᑕ, ᑕᐃᒪ ᐃᓕᓐᓂᒃ 
ᑭᓯᐊᓂ ᐊᖅᑯᑎᖃᖅᑐᑕ ᐅᖃᕈᓐᓇᖃᑦᑕᕋᑦᑕ, ᐅᖃᖅᑎ. 
 
ᐱᓇᓱᐊᕈᓯᐅᓛᖅᑐᒥ ᕼᐊᑭᓛᕋᑦᑕ ᑮᓇᐅᔭᓂᒃ ᓄᐊᑦᑎᓇᓱᐊᕐᓗᑕ; ᐱᙳᐊᓛᖅᑐᒍᑦ 7:30-ᐸᑦ ᓈᑦᑏᖑᔭᕐᕕᒻᒥ 
ᐊᓐᓂᑭᑦᑐᕐᕕᒻᒥ, ᖃᐅᔨᑎᒍᒪᓪᓗᒋᑦ ᒪᓕᒐᓕᐅᖅᑏᑦ, ᐊᒻᒪᓗ ᖁᕕᐊᓇᖅᑐᐊᓘᓛᖅᑐᓂ. ᐱᙳᐊᕐᓗᑕ 
ᓵᓚᒋᓇᓱᓛᖅᑕᕗᑦ ᖃᑦᑎᕆᔨᒃᑯᑦ. ᖁᔭᓐᓇᒦᒃ, ᐅᖃᖅᑎ.  
 
>>ᐸᑦᑕᑐᖅᑐᖅ 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᓯᕗᓕᖅᑎ. ᒪᓕᒐᓕᐅᖅᑏᑦ ᐅᓂᒃᑳᖏᑦ. ᕿᓚᕝᕙᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 068 - 2(2): ᐸᓐᓂᖅᑑᒥ ᓂᕈᐊᖅᓯᒪᔪᑦ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᓇᓱᐊᕈᓯᐅᔪᔪᒥ ᐱᖓᑦᑎᐅᑎᓪᓗᒍ, 
ᖃᓕᕋᓕᓐᓂᐊᖅᑏᑦ ᐅᑕᖅᑭᔭᕆᐊᖃᖃᑦᑕᕐᖓᑕ ᓯᓚ ᐱᐅᓯᒐᓱᐊᕐᓂᖓᓂ.  
 
ᑕᕝᕙᐅᕗᑏᕈᒪᓪᓗᒋᑦ ᓂᕈᐊᖅᑎᒋᓯᒪᔭᒃᑲ ᐸᓐᓂᖅᑑᒥ, ᐊᒥᓱᑦ ᑕᑯᓐᓈᖃᑦᑕᕐᖓᑕ ᑕᕝᕙᓂ ᐊᐃᕙᓂᖃᖅᑎᓪᓗᑕ. 
ᓯᕗᓪᓕᕐᒥ, ᕼᐊᓘᕈᒪᔭᕋ ᐃᕐᓂᕋ ᕿᑭᖅᑕᕐᔪᐊᕐᒦᑦᑐᖅ, ᑭᐊᕙᓐ. ᐸᐅᓗᓯ ᕖᕕ ᓄᓕᐊᖓᓗ ᑕᑯᓐᓈᖃᑦᑕᒥᒻᒪᑎᒃ 
ᐊᐃᕙᓂᑦᑎᓐᓂ ᒪᓕᒐᓕᐅᕐᕕᒻᒥ, ᐊᒻᒪᓗ ᐲᑕ ᖄᐱᒃ ᓄᓕᐊᖓᓗ, ᐊᒻᒪᓗ ᐲᑕ ᐊᑉᐸᓕᐊᓗᒃ, ᓰᒥ ᐊᒻᒫᓕᒃ 
ᓄᓕᐊᖓᓗ, ᔪᐊᓇᓯ ᖄᐱᒃ, ᐊᒻᒪᓗ ᔪᐊᓇᓯ  



ᐅᓪᓗᑐᐃᓐᓇᖅ, ᓄᕕᐱᕆ 26, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᒪᓐᓂᐊᐱᒃ ᓄᓕᐊᖓᓗ. ᐱᔾᔪᑎᖃᖅᑐᖓ ᑖᒃᑯᐊ ᑕᐃᔭᒃᑲ ᑕᑉᐹᓂ ᓂᐅᕕᕐᕕᕋᓛᖅᑕᖃᕐᖓᑦ, ᑳᐱᕐᕕᐅᕙᑦᑐᓂ 
ᐸᓐᓂᖅᑑᒥ. ᑕᐃᑲᓂ ᐃᔅᓯᕚᖅᐸᒻᒪᑕ ᐃᓂᒋᕙᑦᑕᖏᓐᓂᒃ ᑕᐃᒫᔅᓴᐃᓐᓇᖅ ᐃᔅᓯᕚᖅᐸᑲᑦᑕ ᑕᕝᕙᓂ ᒪᓕᒐᓕᐅᕐᕕᒻᒥ. 
ᐊᓯᖏᓐᓄᑦ ᐃᖏᕝᕕᐅᔭᕆᐊᖃᕋᑎᒃ ᐃᔅᓯᕙᐅᑕᖏᑦ. ᑕᑯᓐᓈᖏᓐᓇᐸᑦᑐᑎᒃ ᒪᓕᒐᓕᐅᕐᕕᒻᒥ ᐊᐃᕙᔪᓂᒃ 
ᑕᓚᕖᓴᒃᑯᑦ, ᑕᐃᒫᒃ ᑕᕝᕙᐅᕗᑏᕈᒪᓗᐊᖅᑕᒃᑲ ᐃᓄᖏᑦ ᐸᓐᓂᑑᕐᒥᐅᑦ, ᐱᓗᐊᖅᑐᒥᑦ ᑕᐃᒃᑯᐊ ᑳᐱᕐᕕᓕᐊᖅᐸᑦᑐᑦ.  
 
ᖃᐅᔨᒪᖁᔭᒃᑲ ᑕᑉᐸᐅᖓᔾᔮᖏᓐᓇᒪ ᑕᒫᓂ ᐱᓇᓱᐊᕈᓯᐅᑉ ᓄᙳᕆᓂᐊᖅᑕᖓᓂ ᐱᔾᔪᑎᖃᖅᑐᖓ 
ᐋᑐᕚᓕᐊᕆᐊᖃᕋᒪ ᐊᓯᖏᓐᓂᒃ ᐱᔭᔅᓴᖃᕐᒥᒐᒪ, ᑕᑯᓛᕐᒥᔭᒃᑲ ᒪᓕᒐᓕᐅᕐᕕᒻᒥ ᑲᑎᒪᓂᕗᑦ ᐱᔭᕇᖅᓯᒪᓕᖅᑲᑦ. 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᔾᔪᑎᔅᓴᐃᑦ ᐅᓪᓗᒥ. ᑲᑎᒪᔾᔪᑎᔅᓴᖅ 4. ᑭᐅᔾᔪᑏᑦ 
ᐊᐱᖅᑯᑎᐅᓯᒪᔪᓄᑦ. ᑐᑐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 069 - 2(2): ᒪᓕᒐᓕᐅᖅᑏᑦ Hᐊᑭᖅᑐᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᑉ ᐅᓂᒃᑳᖏᑦ ᐅᓪᓗᒥ....ᐅᓪᓗᕈᓗᑐᐃᓐᓇᐅᒻᒪᑦ, ᖃᐅᔨᒪᔪᐃᓐᓇᐅᒐᑦᑕ 
ᐊᒻᒪᓗ ᒪᓕᒐᓕᐅᖅᑏᑦ ᑕᐃᒫᒃ ᐃᓚᖏᑦ ᐅᖃᕇᖅᑲᐅᓪᓗᑎᒃ. 
 
ᕼᐊᑭᓛᕋᑦᑕ ᓈᑦᑎᖑᔭᕐᕕᒻᒥ ᐅᓐᓄᒃᑯᑦ ᓵᓚᖃᕋᓱᓪᓗᑕ ᖃᑦᑎᕆᔨᓂᒃ ᐊᒻᒪᓗ ᓂᕆᐅᑐᐃᓐᓇᖅᑐᖓ ᑕᐃᑲᙵᑦ 
ᐃᒥᕐᒧᑦ ᐊᓂᑎᑕᐅᓛᙱᒃᑲᓗᐊᕐᒪᖔᑦᑕ ᐅᕝᕙᓘᓐᓃᑦ ᖃᑦᑎᕆᔭᐅᓗᑕ ᖃᑦᑎᕈᑎᖏᓐᓄᑦ. 
 
ᐱᙳᐊᕐᓂᕆᓛᖅᑕᑎᓐᓂ, ᓂᕆᐅᑦᑐᖓ ᑕᑯᓛᕆᐊᔅᓇᖅ ᑲᒪᓇᖅᑐᒻᒪᕆᒻᒥᒃ ᓯᓚᕐᔪᐊᑉ ᓯᓚᑖᓅᖓᔪᒥᒃ 
ᐱᙳᐊᕐᓂᖃᓛᕐᒪᖔᖅ ᓯᕗᓕᖅᑎ ᐅᑲᓕᖅ, ᑐᑭᓯᔭᕋ ᑖᓐᓇ ᐸᕐᓇᓯᒪᒻᒪᑦ ᓈᓴᐅᑎᓕᒻᒥᒃ ᐊᑐᓛᕐᖓᒡᒎᖅ 13-ᒥᒃ 
ᐱᒃᑯᒋᔭᒥᓂᒃ ᐱᙳᐊᖅᑎᐅᔪᒥᒃ ᐊᔪᕆᓪᓗᓂ, ᒫᑦ ᓴᓐᑎᓐᒥᒃ, ᐱᙳᐊᕐᓂᖃᖅᑎᓪᓗᑕ ᐊᒻᒪᓗ ᑕᐃᒫᓪᓗᐊᑯᓗᒃ 
ᐱᙳᐊᑦᑎᐊᕙᖁᓪᓚᕆᓛᖅᑕᕋᓗᐊᕋ ᐅᑲᓕᖅ. 
 
ᐲᑯ, ᐊᖓᔪᖅᑳᖑᓪᓗᓂ ᓂᓚᒻᒥ ᓇᒥᓕᒫᓲᕌᓘᑎᓪᓗᒍ, ᖃᐅᔨᓴᐅᒻᒥᖅᑲᐃ ᐱᔭᕆᐊᖃᓛᒻᒪᕆᑦᑐᒍᑦ ᓇᒦᓕᕐᒪᖔᖅ 
ᖃᐅᔨᒪᔾᔪᑎᔅᓴᒥᒃ ᐅᕝᕙᓘᓐᓃᑦ ᑕᓯᔪᐊᔪᑯᑖᕐᒥᒃ ᑖᔅᓱᒧᖓ ᐊᑕᓛᖅᑐᒥᒃ ᐃᓂᖓᓃᔅᓴᐃᓐᓇᕈᓐᓇᓛᖁᓪᓗᒍ ᓂᓚᒻᒥ. 
 
ᑐᑭᓯᔪᖓ ᐊᖓᔪᖅᑳᖑᔪᖅ ᐳᐊᑐᒍᓪᒦᙶᖅᓯᒪᓂᕋᖅᐸᑦᑐᖅ ᑕᐃᓐᓇ ᕼᐊᑭᖅᑎᒻᒪᕆᐅᖃᑕᐅᔪᓂᒃ 
ᓄᓇᓕᓐᓃᙶᖅᓯᒪᔪᖅ ᓱᓇᐅᕝᕙ ᐊᖅᑯᒻᒥ 80-ᒥᑦ 15 ᑭᓛᒥᑐᓂᒃ ᐅᖓᓯᓐᓂᓕᒻᒥᒃ ᑲᓇᑕᐅᑉ ᐊᖅᑯᑎᑯᑖᖓᓂ 
ᐊᑎᖃᖅᑐᖅ ᐃᑲᙶᖅᓯᒪᓱᒋᔭᐅᔪᖅ ᓯᐸᐃᓂᒥ ᐳᐊᑐᒍᓪᒥᓗᑭᐊᖅ. ᖃᐅᔨᒃᑲᐃᔾᔪᒻᒥᑦ ᑐᓂᓯᓂᐊᖅᑲᕋ ᑕᒪᓐᓇ 
ᐱᓪᓗᒍ. 
 
ᐊᖏᔪᖅᑳᖅᑕᐅᖅ ᐊᑭᓱᒃ, ᑭᓪᓕᒋᔭᖃᙱᓂᖅᓴᐅᓪᓗᓂ ᐱᙳᐊᕐᓂᖃᓲᖅ, ᑕᑯᓛᕆᐊᔅᓴᖅ ᑕᐃᔅᓱᒥᖓ ᓂᕆᐅᑉᐳᖓ. 
ᐅᖃᒐᓚᓚᐅᕐᒥᒻᒪᑕ ᐱᙳᐊᖃᑕᐅᓛᕆᐊᖓ ᐊᖓᔪᖅᑳ ᐸᕋᐅᓐ ᐊᒻᒪᓗ ᐅᐃᖓ ᕌᓐ. ᑐᓴᐅᒪᔪᖓ ᑕᐃᒃᑯᑎᑐᓇ 
ᒪᕐᕉᒃ ᐃᓪᓗᕐᔪᐊᖅᑎᑐᑦ ᐅᐊᑦᑎᓲᖑᒋᐊᖏᓐᓂᒃ, ᐊᒻᒪᓗ ᓂᕆᐅᑉᐳᖓ ᐊᓕᐊᓇᐃᒍᓱᓛᕆᐊᔅᓴᖅ ᑕᑯᓐᓈᕐᓗᖓ 
ᑭᓇᑐᐃᓐᓇᖅ ᐆᑦᑐᕋᓱᐊᖅᑎᓪᓗᒍ ᓴᓂᐊᒍᑦ ᑖᒃᑯᐊ ᐊᑯᓐᓂᖓᒍᓪᓘᓐᓃᑦ.  
 
ᐅᕙᖓᓕ, ᖃᐅᔨᒪᔪᖓ ᓴᐃᓕᑎᑦᑎᑦᑎᐊᓲᖑᓂᓐᓂᒃ ᐊᓯᒪ ᐃᓱᒪᖏᓐᓂᒃ, ᐱᔾᔪᑎᒋᓪᓗᒍ 
ᖁᕕᐊᑦᑖᓪᓚᒋᐊᑐᓇᙱᒻᒪᕆᒻᒪᑦ ᑕᑯᓐᓈᕐᓗᓂ ᑐᑐᒥᒃ ᕼᐊᑭᑦᑐᒥᒃ???.ᕼᐊᑭᕐᓂᕐᒧᑦ ᐊᔪᙱᓐᓂᕆᔭᒃᑲ 
ᖃᓂᒋᔭᖃᕐᓂᐅᓴᙱᒻᒪᕆᒻᒪᑕ ᐃᓪᓗᐊᕐᔪᒻᒪ ᐊᔪᙱᓐᓂᕆᔭᖏᓐᓂᒃ ᐅᕝᕙᓘᓐᓃᑦ ᐃᓚᒻᒪ ᐊᓯᖏᓐᓂᒃ ᓂᓚᒻᒥ. 
 
ᐊᒻᒪᓗᑦᑕᐅᖅ, ᓂᕆᐅᑉᐳᖓ ᑕᐃᒃᑯᐊ ᐊᓯᖏᑦ ᐱᙳᐊᓛᖅᑐᑦ, ᕕᐅᓪ ᑲᓚᐃ,, ᓗᐊᕋᐃᓐ ᕗᐃᑦ ᐊᒻᒪᓗ ᐱᐅᓪ ᕗᑐᕈ 
ᐊᑦᑕᕈᓱᑐᐃᓐᓇᓛᖅᑐᓴᐅᙱᓚᑦ ᐊᖓᔪᖅᑳᖏᓐᓂᒃ ᓂᓚᒻᒥ, ᐃᓂᒋᔭᒥᓐᓂᒃ ᐱᙳᐊᕐᓂᖃᓛᕐᖓᑕ. 

ᐊᖓᔪᖅᑳᑦ ᐅᖃᐅᔾᔪᐃᑉᐸᑕ ᐊᑦᑕᕈᓱᖁᓪᓗᒋᑦ ᐊᒻᒪᓗ ᐱᒃᑲᐅᔮᖅᑎᓪᓗᒋᑦ, ᐃᑲᕐᕋᐃᑦ ᓯᓚᑖᓃᓛᕋᑦᑕᓕ ᐊᒻᒪᓗ 
ᐊᖓᔪᖅᑳᑦ ᓇᒻᒥᓂᖅᓱᓛᕐᖓᑕ.  
 
ᑕᐃᒪ, ᓂᕆᐅᑉᐳᖓ ᐃᓘᓐᓇᓯᓐᓂᒃ ᑕᑯᓛᕆᐊᔅᓴᖅ ᐊᒻᒪᓗ ᓄᐊᑦᑎᑦᑎᐊᓛᖅᑐᔅᓴᐅᕗᑦ ᑮᓇᐅᔭᓂᒃ ᖃᑦᑎᕆᔩᑦ 
ᐊᓐᓄᕌᖅᑖᕈᑎᔅᓴᖏᓐᓂᒃ ᐊᒻᒪᓗ ᓱᓇᑖᕈᑎᔅᓴᖏᓐᓂᒃ ᐊᒻᒪᓗ ᐊᓕᐊᓇᐃᒍᓱᐊᓛᖅᑐᔅᓴᐅᒐᓗᐊᖅᑯᑦ ᐃᓘᓐᓇᑎᒃ. 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ, ᑐᑐ. ᖃᐅᔨᒪᒋᐊᓛᖅᑯᒍᑦ ᐱᓯᒪᑦᑎᒐᓗᐊᕐᒪᖔᑦᑕ ᑕᓯᔪᐊᔪᑯᑖᒻᒥᒃ 
ᕿᓚᔅᓯᒪᓛᖅᑕᑎᓐᓂᒃ ᕼᐊᑭᖅᑐᕐᓯᐅᑎᖓᓄ ᕿᔪᒻᒧᑦ ᐄᑐᐊᖅ ᐱᑰᑉ. ᒪᓕᒐᓕᐅᖅᑏᑦ ᐅᓂᒃᑳᖏᑦ. ᑰᓕ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 070 - 2(2): ᒪᓕᒐᓕᐅᖅᑏᑦ Hᐊᑭᖅᑐᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓚᐅᒍᓐᓇᔾᔮᖏᓐᓇᒪ ᕼᐋᑭᑦᑐᖃᓕᖅᐸᑦ, ᑭᓯᐊᓂᓕ 
ᑕᑯᒃᓴᐅᑎᑕᐅᓂᐊᖅᑐᖃᐃ ᑕᓚᕖᓴᒃᑯᑦ. ᐱᙳᐊᑦᑎᐊᕐᕋᓱᓐᓂᐊᖅᑯᓯ. ᑭᓇᑭᐊᖅ ᐃᑲᔪᖅᑎᐅᓂᐊᖅᑐᖅ 
ᐱᙳᐊᖅᑎᓄᑦ ᒪᓕᒐᓕᐅᕐᕆᐊᖃᕐᓂᐊᖅᑐᖅ ᒥᓂᔅᑕᖓ ᐆᒪᖅᑯᑎᓄᑦ ᒪᓕᑲᑕᑦᑕᐅᓂᐊᕐᒪᑦ ᐃᖃᓗᐃᑦ ᕿᑎᐊᓄᑦ 
ᒪᓕᒐᓕᐅᑎᖓᓄᑦ. ᒪᓕᒐᑦᑎᐊᕙᐅᒐᔭᖅᐸᓪᓚᐃᔪᖅ. ᐅᖃᕈᒪᑐᐃᓐᓇᕋᑖᖅᑐᖓ. 
 
ᐊᒻᒪᑕᐅᖅ ᐅᖃᐅᑎᒍᒪᓪᓗᒋᑦ ᐃᓄᐃᑦ ᓄᓇᑦᑎᓐᓃᑦᑐᑦ ᐃᓱᒪᒋᑦᑎᐊᐸᒃᑲ ᐊᒻᒪᓗ ᐱᓇᓱᐊᕈᓯᐅᑉ ᓄᙳᐊᓂ 
ᖃᓄᐃᖏᖁᓪᓗᒋᑦ. ᑕᐃᒃᑯᓄᖓ ᐃᓄᓐᓄᑦ ᕼᐋᑭᓛᖅᑐᓄᑦ, ᐱᙳᐊᓛᖅᑐᒃᓴᐅᒻᒥᒐᑦᓯ ᖃᖓᒃᑭᐊᖅ, 
ᐱᙳᐊᓚᐅᖅᑎᓪᓗᓯ ᐱᑐᐃᓐᓇᐅᖏᑦᑐᔾᔪᐊᕌᓗᒻᒥᒃ. ᖁᔭᓐᓇᒦᒃ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐊᑎᕐᓂᒃ ᐱᑕᖃᕈᓐᓃᕐᖓᑦ ᑎᑎᕋᖅᓯᒪᔪᖁᑎᓐᓄ 
ᒪᓕᒐᓕᐅᖅᑏᑦ ᐅᖃᐅᓯᖏᓐᓄᑦ. ᐅᑎᕐᓗᑕ ᐅᓗᒻᒥᒧᑦ ᑲᑎᒪᒡᔪᑎᒃᓴᓄᑦ. ᑲᑎᒪᒡᔪᑎᒃᓴᖅ 4. ᐅᑎᕐᓗᑕ ᐅᖃᐅᓯᒃᑯᑦ 
ᐊᐱᖅᑯᑎᓄᑦ. ᐊᖓᔪᖅᑳ ᓚᕖᓐᓂᐊ ᐸᕋᐅᓐ. 
 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 
 
ᑭᐅᔾᔪᑎᒃ ᐊᐱᖅᑯᑎᒧᑦ 001 - 2(2): ᐅᑎᕐᓗᑕ ᐊᐱᖅᑯᑎᒧᑦ 036 - 2(2): ᓴᖅᑭᑕᐅᓂᖓᓄᑦ 

ᑐᖁᖓᔪᓕᕆᔨᐅᑉ ᐅᓂᒃᑳᖓ 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᒡᒐᑲᐃᓐᓇᕐᓚᖓ. (ᑐᓵᔨᒃᑯᑦ ᐃᓱᓕᑉᐳᖅ) 
ᖁᔭᓐᓇᒦᕈᒪᓪᓗᒍ ᒪᓕᒐᓕᐅᖅᑎ ᐃᓱᒫᓘᑎᖃᕐᓂᖓᓄᑦ ᐊᑦᑕᓇᐃᖅᓯᒪᒋᐅᑲᕐᓂᖏᓐᓄᑦ ᐃᓐᓇᑐᖃᐃᑦ. 
ᒪᓕᒐᓕᐅᖅᑎ ᐊᐱᕆᓯᒪᒻᒪᖓ ᓴᖅᑮᖁᓪᓗᖓ ᑐᖁᖓᔪᓕᕆᔨᐅᑉ ᐅᓂᒃᑳᖓᓂᒃ ᐅᕝᕙᓘᓐᓃᑦ ᓘᑖᑉ ᐅᖃᐅᓯᖓᓂ 
ᖃᓄᐃᒍᑎᒥᓂᐅᔪᒧᑦ. 
 
ᑕᒪᑐᒧᖓᓕ ᓴᖅᑭᑕᐅᓂᖓᓄᑦ ᑐᖁᖓᔪᓕᕆᔨᐅᑉ ᐅᓂᒃᑳᖓ, ᑲᒪᒋᔭᖃᖏᓐᓇᒪ ᑐᖁᖓᔪᓕᕆᔨᐅᑉ ᐅᓂᒃᑳᖏᓐᓂᒃ, 
ᑖᒃᑯᐊᓕ ᑲᒪᒋᔭᕆᒻᒪᒋᑦ ᐱᓕᕆᕕᐊᑕ ᐃᖅᑲᑦᑐᐃᕕᓕᕆᔨᒃᑯᑦ. ᑕᒪᑐᒧᖓ ᓴᖅᑭᖅᓯᓂᕐᒧᑦ ᓗᑖᑦ ᐅᖃᐅᓯᖏᓐᓂᒃ, 
ᐋᒡᒐ, ᓴᖅᑮᔪᓐᓇᖏᑦᑐᖓ ᓘᑖᑉ ᐅᖃᐅᓯᖏᓐᓂᒃ ᑐᓴᖅᑕᐅᓂᐊᖅᑐᓂᒃ ᓇᒻᒥᓂᕐᒧᑦ ᐋᓐᓂᐊᖅᑐᓕᕆᔭᐅᓂᕐᒧᑦ 
ᑐᑭᓯᒍᑎᓂᒃ ᒪᓕᒐᓕᐅᖅᕕᒻᒥ, ᐱᑦᔪᑎᒋᓪᓗᒍ ᓴᐳᔾᔨᓂᖃᕆᐊᖃᕋᑦᑕ ᓇᒻᒥᓂᕆᔭᐅᔪᓂᒃ ᐃᑲᔪᖅᑕᐅᔪᑦ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ ᓚᕖᓐᓂᐊ ᐸᕋᐅᓐ. ᑲᑎᒪᒡᔪᑎᒃᓴᖅ 4. ᐊᖓᔪᖅᑳ ᐲᑕ 
ᕿᓚᕝᕙᖅ. 

ᑭᐅᔾᔪᑎᒃ ᐊᐱᖅᑯᑎᒧᑦ 002 - 2(2): ᐅᑎᕐᓗᓂ ᐊᐱᖅᑯᑎᒧᑦ 071 - 2(2): ᖃᓄᐃᓕᖓᓕᕐᒪᖔᑕ ᐃᓗᐃᑦ 
ᑲᑎᙵᐅᖅᑐᑦ ᒥᔅᓵᓄᑦ 

 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᑭᐅᒍᒪᓪᓗᒍ ᒪᓕᒐᓕᐅᖅᑎ 
ᕿᑎᐊᓄᑦ ᐃᖃᓗᐃᑦ ᐊᐱᖅᑯᑎᖓᓄᑦ ᑕᒪᑐᒧᖓ ᐊᔪᓕᖅᑎᑕᐅᓂᖓᓄᑦ ᐹᖅᑕᐃᐅᓪ ᐃᓪᓗᐃᑦ ᑲᑎᙵᔪᑦ 
ᐃᖃᓗᓐᓂ. ᐅᖃᖅᑏ ᓴᓇᔨᐅᔪᖅ ᐲᖅᓯᓯᒪᓕᖅᑐᖅ ᐃᓪᓗᓕᐅᕈᓐᓇᐅᑎᒥᓂᒃ ᑕᐃᑲᓂ ᑭᓯᐊᓂ ᐊᑲᐅᖏᓕᐅᕈᑕᐅᔪᑦ 
ᖃᐅᔨᔭᐅᓯᒪᔪᖅ ᑕᒪᒃᑯᑎᒎᓇ ᓱᕋᑦᑎᖅᑐᓄᑦ ᖃᐅᔨᓴᖅᑕᐅᓚᐅᖅᑎᓪᓗᒍ ᐃᓪᓗ, ᐊᒃᑐᐃᓂᖃᑦᑐᑦ 1-ᖓᓂ ᐊᒻᒪᓗ 
3-ᖓᓂᒃ ᐊᑎᓕᐅᖅᑕᐅᓯᒪᔪᖅ ᓇᓗᓇᐃᖅᓯᔾᔪᑎᐅᓯᒪᔪᖅ ᔮᓄᐊᓕᒥ 28, 2004-ᒥ, ᐋᖅᑭᒋᐊᖅᑕᐅᓚᐅᖅᑎᓪᓗᒍ. 
 
(ᑐᓵᔨᒃᑯᑦ ᐃᓱᓕᑉᐳᖅ): ᐅᖃᖅᑎ, ᐊᓕᐊᓇᐃᒍᓱᑉᐳᖓ ᐅᓂᒃᑳᕆᐊᔅᓴᖅ ᑖᒃᑯᐊ ᓴᓇᔭᐅᒋᐊᓕᕐᒪᑕ ᐊᒻᒪᓗ 
ᐱᐊᓂᒃᑕᐅᓂᐊᖅᑐᒃ ᓯᕗᓂᑦᑎᐊᑎᓐᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ ᐲᑕ ᕿᓚᕝᕙᖅ. ᐅᑎᕐᓗᑕ ᐅᓗᒥᒧᑦ ᑲᑎᒪᒡᔪᑎᒃᓴᓄᑦ. 
ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ, ᐊᓚᕋᓚᒃ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᐊᓚᕋᓚᒃ (ᑐᓵᔨᒃᑯᑦ): ᖃᐅᔨᒪᓪᓚᕆᓐᓇᖓ ᖃᓄᖅ ᓯᕗᓕᖅᑎᒥᒃ ᑕᐃᓯᖅᑲᐅᒻᒪᖔᖅ ᐃᓄᒃᑎᑐᑦ, ᑭᓯᐊᓂᓕ 
ᐃᓕᑕᖅᓯᔪᒪᓪᓗᖓ ᓄᓕᐊᓐᓂᒃ ᑕᒫᓃᑲᐃᓐᓇᕐᓂᐊᖅᑐᖅ ᐊᑯᓂᑲᓪᓚᒃ. ᓇᔭᒋᔭᖓ ᑖᒃᓱᒪ ᐃᖅᓱᒃᑎᐅᑉ ᐊᒻᒪᓗ 
ᖁᕕᐊᓱᒃᑐᖓ ᑕᒫᓃᒻᒪᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ 
ᒪᓕᒐᓕᐅᖅᕕᒻᒧᑦ, ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᖅᓯᔪᒪᑐᐃᓐᓇᖅᑐᖓ ᑖᔅᓱᒥᖓ ᐃᓕᑕᕆᔭᐅᕋᑖᖅᑐᒥᒃ. 32-
ᖑᓕᖅᑐᖅᑲᐃ ᐊᕐᕌᒍᐃᑦ ᑖᒃᑯᐊ ᒥᔅᑕ ᐊᒻᒪᓗ ᒥᔅᓯᓯ ᐊᓚᕋᓚᒃ ᓴᓪᓗᓃᓚᐅᖅᓯᒪᒻᒪᑎᒃ ᐊᒻᒪᓗ ᐊᒃᓱᐊᓗᒃ 
ᑐᙵᓇᓚᐅᖅᓯᒪᒻᒪᑎᒃ ᓄᓕᐊᕋᓗ ᑕᐃᑲᓃᑎᓪᓗᓄᒃ. ᓱᓕ ᑕᐃᒪᓐᓇᓴᐃᓐᓇᐅᔪᖅ, ᓂᖏᐅᖑᖅᐸᓪᓕᐊᙱᓯᐊᖅᑐᖅ. 
ᐃᖅᑲᐅᒪᔭᒃᑲ ᑐᙵᓇᕐᓂᕆᓚᐅᖅᓯᒪᔭᖏᑦ ᐅᑭᐅᑦ 32ᖑᓚᐅᖅᓯᒪᔪᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ ᑲᑦᑐᒃ. ᐃᓕᑕᕆᔪᒪᒻᒥᔭᕋᑦᑕᐅᖅ ᐊᓚᕋᓚᐅᑉ ᓄᓕᐊᖓ ᐊᒻᒪ 
ᐃᖅᓱᖅᑎ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᒻᒧᑦ. ᐊᖓᔪᖅᑳ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᕆᔪᒪᒻᒥᔭᕋᑦᑕᐅᖅ ᕼᐋᑎ ᐊᓚᕋᓚᒃ 
ᐊᖏᔪᒻᒪᕆᒻᒥᒃ ᐃᑲᔪᖅᓯᒪᒻᒪᑦ ᑭᕙᓪᓕᕐᒥᓕᒫᖅ. ᐅᐃᒌᒃ ᐃᑲᔪᖅᓯᒪᔪᒻᒪᕆᐅᕘᒃ ᐊᒻᒪᓗ ᖁᔭᒋᔪᒪᓪᓗᒍ ᐃᖅᓱᖅᑎ 
ᐱᓕᕆᖃᑎᒋᒐᑦᑎᒍ. 
 
ᖁᔭᓐᓇᒦᒻᒪᕆᐊᓗᒃ ᐃᓐᓇᖅᑕᕆᒐᑦᑎᒍ ᐊᕕᑦᑐᖅᓯᒪᔪᖁᑎᑦᑎᓐᓂ ᐊᒻᒪᓗ ᖁᕕᐊᓱᑦᑎᐊᖅᑐᑕ ᐃᓐᓇᕐᒥᒃ 
ᑭᒡᒐᑐᖅᑎᖃᕈᓐᓇᕋᑦᑕ ᓄᓇᑦᑎᓐᓂᒃ. ᓂᕆᔨᐊᖅᑐᖅᓯᒪᖅᑲᐅᕗᑦ ᐅᕙᑦᑎᓐᓂ ᐊᒻᒪ ᐃᕐᖑᑕᒥᓂᒃ 
ᓇᒃᓴᖅᓯᒪᖅᑲᐅᓪᓗᓂ ᐊᒻᒪᓗ ᖁᕕᐊᒋᑦᑎᐊᖅᑐᑎᒍ ᑕᑯᓪᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ ᓚᕖᓐᓂᐊ ᐸᕋᐅᓐ. (ᑐᓵᔨ ᓄᖅᑲᖅᐳᖅ) ᑲᑎᒪᔾᔪᑎᒃᓴᖅ 5, 
ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᑦ. ᑰᓕ. 

ᑰᓕ (ᑐᓵᔨᒃᑯᑦ): ᐃᓕᑕᕆᔪᒪᔭᕋ ᐃᖅᓱᖅᑎ ᐊᒻᒪ ᕼᐋᑎ ᓇᔭᑯᓗᐊ. ᓇᐃᑦᑐᒻᒪᕆᑯᓗᒻᒥᒃ ᐅᖃᓚᐅᑲᒍᒪᔪᖓ. ᑖᒃᑯᐊ 
ᒪᕐᕉᒃ ᖃᐅᔨᒪᔮᒃᑲ ᐱᕈᖃᑎᒋᓚᐅᕋᒃᑭᒃ ᓴᓪᓕᓂ ᐊᒻᒪ ᐅᖃᕈᓐᓇᖅᑐᖓ ᐊᓂᑯᓗᐊ ᐱᖃᑎᑦᑎᐊᕚᓗᒋᓚᐅᕋᒃᑯ, 
ᐃᓅᔪᓐᓃᖅᓯᒪᓕᖅᑐᖅ ᑭᓯᐊᓂᓕ ᑖᒃᑯᐊ ᒪᕐᕉᒃ ᖃᓂᒋᒻᒪᕆᒃᑲᒃᑭᒃ ᐊᒻᒪ ᐊᑖᑕᖓ ᐊᖏᔪᐊᓗᒻᒥᒃ ᐃᑲᔪᖅᓯᒪᓪᓗᓂ 
ᐸᓖᓯᒃᑯᓐᓂᑦ ᐊᒻᒪ ᓂᐅᕕᖅᑎᒃᑯᓐᓂᑦ. 
 
1930ᖏᓐᓂᐅᖅᑰᖅᑐᖅ ᓂᐅᕙᓐᓛᒨᓚᐅᖅᓯᒪᔫᒃ ᐊᒻᒪ ᑐᓵᔨᐅᓚᐅᖅᓯᒪᓪᓗᓂ ᐊᒻᒪ ᑭᖑᓂᐊᒍ ᐊᕐᕕᐊᓄᑦ 
ᓄᑦᑎᖅᑐᓂᑦ 1950ᖏᓐᓂ ᕼᐋᑎ ᓄᑕᕋᓛᖑᑎᓪᓗᒍ. 
 
ᐅᖃᕈᒪᖅᑲᐅᔪᖓ ᔮᓐ ᑕᐅᑐᙱ ᐊᖑᓇᓱᒃᑎᒻᒪᕆᐅᒻᒪᑦ ᐊᒻᒪ ᐃᑲᔪᖅᓯᒪᓪᓗᓂᖓ 
ᓯᕗᓕᖅᑎᐅᕙᓪᓕᐊᓕᓵᖅᑎᓪᓗᖓ ᑕᐃᒪᙵᓂᒃ ᐃᓄᐃᑦ ᑕᐱᕇᒃᓴᒃᑰᓚᐅᖅᓯᒪᒻᒪᑕ ᐊᒻᒪ ᐅᕙᓐᓂᒃ 
ᖃᐅᔨᒪᓂᖅᓴᐅᓪᓗᓂ ᖃᓄᐃᑦᑑᓂᕐᓂᒃ. 
 
ᐋᖅᑭᒃᓱᐃᕙᓪᓕᐊᕗᒍᑦ ᐃᓅᓪᓗᑕ. ᐅᓂᒃᑲᐅᑎᓕᓵᓚᐅᖅᑖᖓ ᐊᑖᑕᖓ, ᕼᐋᓕ ᒋᕙᓐᔅ ᐊᖓᔪᖅᑳᖑᓚᐅᖅᓯᒪᒻᒪᑦ 
ᓂᐅᕕᖅᑎᒃᑯᓐᓂ ᐃᓄᒃᔪᐊᒥ. ᑕᐃᒃᓱᒪᓂ 1930ᖏᓐᓂᐅᓚᐅᖅᓯᒪᔪᖅ ᐊᒻᒪ ᐃᓱᒪᖅᑰᖅᐸᓪᓕᐃᖏᑦᑐᓯ ᖦᓕᑭᑎ 
)ᖑᑭᑭᓂᐅᓕᓴ ᐃᓄᒃᔪᐊᒥᒃ ᐊᑎᖃᓕᕐᒪᑦ. ᐄ, ᐃᖅᓱᖅᑎᐅᑉ ᐊᓈᓇᖓᑕ ᑕᐃᓐᓇ ᐊᑎᖓ, ᑕᒪᑐᒥᙵ 
ᐅᓂᒃᑳᕐᕕᐅᓚᐅᖅᓯᒪᔪᖓ ᑕᐅᑐᙱᒥᒃ. 
 
ᖦᓕᑭᑎ )ᖑᑭᑭᓂᐅᓕᓴ ᐃᓄᒃᔪᐊᒥᒃ ᐊᑎᖃᓕᓚᐅᖅᓯᒪᔪᖅ ᐊᓈᓇᖓᑕ ᑭᖑᓂᐊᒍᑦ ᐊᒻᒪᓗ ᒫᓐᓇᓵᒃᑯᑦ ᐃᖅᓱᖅᑎ 
ᑕᐅᓄᙵᖅᓯᒪᓚᐅᖅᑐᓂ ᐱᕈᕐᕕᒋᓚᐅᖅᑕᒥᓄᑦ ᐅᐸᒋᐊᖅᑐᖅᓯᒪᓪᓗᓂ ᐊᓈᓇᖓᑕ ᓄᓇᒥᓂᖓᓂᒃ. 
ᖁᔭᓐᓇᒦᕈᒪᔪᖓ ᐃᖅᓱᖅᑎᒥᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ ᑰᓖ. ᑲᑎᒪᔾᔪᑎᒃᓴᖅ 5, ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᑦ. ᐊᖓᔪᖅᑳ 
ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᑐᑭᓯᓐᓂᓗᖅᑕᐅᔪᒪᙱᑦᑐᖓ, ᑭᓯᐊᓂ ᐊᑎᑯᓗᒐ ᑕᐃᑲᐃᓐᓇᕐᓂᐊᕋᒃᑯ 
ᐃᓕᑕᕆᔪᒪᓪᓗᒍ ᐲᑕᑕᖃᕐᒪᑦ ᐅᕙᓂ, ᑕᐃᓇᓪᓚᕆᐅᙱᑦᑑᒐᓗᐊᖅ. ᐅᖃᖅᑏ, ᐊᑎᑯᓗᒐ ᐃᓕᑕᕆᔪᒪᔭᕋ, 
ᐊᑎᑯᓗᒐ ᐸᓐᓂᖅᑑᒥ ᓇᔭᑯᓗᖃᕐᒪᑦ ᐃᓚᖃᖅᑐᓂᓗ ᐊᒻᒪ ᐊᓈᓇᖓ ᐊᒻᒪ ᑕᐃᒃᑯᓄᙵ ᐊᑎᑯᓗᒋᔭᐅᓪᓗᖓ, 
ᐊᑎᒋᔭᐅᔪᒥᒃ ᓇᔭᑯᓗᒋᔭᒧᑦ ᐊᒻᒪ ᐊᓈᓇᒋᔭᒧᑦ. ᐃᓕᑕᕆᔪᒪᔭᕋ ᓇᐃᒥ ᕿᓚᕝᕙᖅ-ᐳᕋᓵ ᐊᒻᒪ ᑐᓵᔨᓕᒫᑦ. 
ᐃᓕᑕᕆᔪᒪᕙᒃᑲ ᐊᒻᒪ ᖁᔭᓐᓇᒦᖅᑐᒋᑦ. ᖁᔭᓐᓇᒦᒃ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ ᐊᖓᔪᖅᑳ ᕿᓚᕝᕙᖅ. ᑲᑎᒪᔾᔪᑎᒃᓴᖅ 5ᒦᑦᑐᒍᑦ, ᐃᓕᑕᖅᓯᓂᖅ 
ᐳᓛᕆᐊᖅᓯᒪᔪᓂᑦ. ᐊᑎᖃᒃᑲᓐᓂᕈᓐᓃᕋᒪ. ᐅᑎᕐᓗᑕ ᑲᑎᒪᔾᔪᑎᒃᓴᑦᑎᓐᓄᑦ. (ᑐᓵᔨ ᓄᖅᑲᖅᐳᖅ) ᑲᑎᒪᔾᔪᑎᒃᓴᖅ 6, 
ᐅᖃᐅᓯᒃᑯᑦ ᐊᐱᖅᑯᑎᑦ. ᑐᑑ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 092 - 2(2): ᑕᖅᑭᑕᒫᑦ ᑕᖅᑮᑦ ᐱᖓᓱᓪᓘᓐᓃᑦ ᑕᒫᑦ ᑮᓇᐅᔭᓂᑦ ᐅᓂᒃᑳᓂᑦ ᑐᓂᓯᓂᖅ 

ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᖃᖅᑐᖓ ᒥᓂᔅᑕᒧᑦ ᐃᑯᒻᒪᖅᑯᑎᓕᕆᓂᕐᒧᑦ. ᐃᒃᐸᒃᓴᖅ ᐊᒻᒪ ᐅᖓᓕᐊᒍᑦ 
ᒥᓂᔅᑕ ᓇᓗᓇᐃᖅᓯᑦᑎᐊᓚᐅᕐᒪᑦ ᑐᓴᒐᒃᓴᖃᖅᑎᑦᑎᔪᒪᙱᓐᓇᒥ ᐃᑯᒻᒪᖅᑯᑎᓕᕆᔨᒃᑯᑦ ᑮᓇᐅᔭᖁᑎᒋᓕᖅᑕᖏᓐᓂᑦ. 
 
ᖃᐅᔨᒪᔪᖓ ᒪᐃᖑᓚᐅᖅᑐᒥ ᐊᒻᒪᓗ ᑕᕝᕙᓂ ᑲᑎᒪᓂᑦᑎᓐᓂ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᑮᓇᐅᔭᖅᑐᕈᑎᒃᓴᓂᑦ 
ᐅᓂᒃᑳᒥᓂ ᐊᒻᒪ ᑐᓴᖅᑎᑦᑎᓂᕐᒥᓂ ᓇᓚᐅᒃᓵᓚᐅᕐᒪᑦ ᖃᓄᐃᓕᖓᓕᕐᒪᖔᑕ ᒐᕙᒪᒃᑯᑦ ᑮᓇᐅᔭᑎᒍᑦ ᐊᑕᖏᖅᑐᒥᒃ 
ᐊᒻᒪ ᐃᓱᒪᒐᔭᙳᐊᕋᒪᓕ ᑕᒪᒃᑯᐊ ᐱᔭᕇᖅᑕᐅᓯᒪᒻᒪᑕ ᐊᒻᒪ ᑐᑭᓕᐊᖅᑕᐅᓪᓗᑎᑦ ᑕᖅᑭᑕᒫᑦ ᐊᓯᙳᖅᓯᒪᔪᓂᑦ 
ᐅᓂᒃᑳᓕᐊᑎᒍᑦ. 
 
ᐊᐱᖅᑯᑎᒐᓕ ᒥᓂᔅᑕᒧᑦ ᐃᑯᒻᒪᖅᑯᑎᓕᕆᔨᒃᑯᓐᓄᑦ, ᑮᓇᐅᔭᓂᑦ ᐊᐅᓚᑦᑎᒍᑎᑎᒍᑦ ᐋᖅᑭᒃᓯᒪᓕᖅᑐᓂᑦ 
ᐃᑯᒻᒪᖅᑯᑎᓕᕆᔨᒃᑯᓐᓂ, ᐱᔭᕆᐊᖃᖅᑑᕚ ᑕᖅᑭᑕᒫᑦ ᐅᓂᒃᑳᓕᐅᖃᑦᑕᖁᓪᓗᒋᑦ ᑕᖅᑭᑦ ᐱᖓᓱᑕᒫᓪᓘᓐᓃᑦ 
ᐊᓯᙳᖅᑐᒥᓂᕐᓂᑦ ᑲᑎᒪᔨᖏᓐᓄᑦ ᐊᒻᒪᓗ ᒥᓂᔅᑕᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ ᑐᑑ. ᒥᓂᔅᑕ ᐃᑯᒻᒪᖅᑯᑎᓕᕆᔨᒃᑯᓐᓄᑦ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᓂᕆᐅᑦᑎᐊᓕᖅᐳᖓᓂ ᓈᑦᑏᖑᔭᐅᑉ ᐅᓐᓄᒋᓂᐊᖅᑕᖓᓂ 
ᑮᓇᐅᔭᓂᑦ ᓄᐊᑦᑎᓇᓱᓐᓂᐊᕐᓂᑦᑎᓐᓄᑦ ᐱᙳᐊᓂᐊᕐᓗᑕ. ᐊᐃᑦᑖᖑᒐᓗᐊᖅ ᒪᓕᒐᓕᐅᖅᑎ ᐃᓚᒋᓂᐊᕋᒃᑯ. 
 
>>ᐃᓪᓚᖅᑐᑦ 
 
ᐅᖃᙳᐊᑐᐃᓐᓇᖅᑐᖓ. 
 
ᐅᖃᖅᓯᒪᒐᒪᐃᓛᒃ, ᐅᓪᓘᒃ ᒪᕐᕉᓕᖅᑑᓐᓂ ᒪᓕᒐᓕᐅᖅᑎ ᓇᓗᓇᐃᖅᓯᖃᑖᕐᒪᑦ, ᐃᓕᖅᑯᓯᐅᖏᓐᓇᐅᔭᕐᒪᑦ ᒐᕙᒪᒃᑯᑦ 
ᓴᖅᑭᑎᑦᑎᕙᒃᑐᑎᑦ ᖃᐅᔨᓴᖅᑕᐅᓯᒪᔪᒥᓂᕐᓂᑦ ᑮᓇᐅᔭᐃᑦ ᐅᓂᒃᑳᖏᓐᓂᑦ ᑯᐊᐳᕇᓴᖁᑎᖏᓐᓄᑦ ᐊᒻᒪ 
ᑎᒥᖁᑎᖏᓐᓄᑦ. 
 
ᑕᐃᒪᓐᓇᐃᑦᑑᕗᖅ ᐃᓕᖅᑯᓯᒃ ᐋᖅᑭᒃᓯᒪᔭᕗᑦ ᐊᒻᒪᓗ ᐱᔾᔪᑎᖃᖅᑐᓂ. ᑕᒪᓐᓇ ᐋᖅᑭᖅᓯᒪᔾᔪᑎᖃᖅᐳᖅ 
ᓇᓗᓇᐃᖅᓯᒪᑦᑎᐊᖅᑐᓂᑦ ᖃᐅᔨᒪᔾᔪᑎᖃᖁᓪᓗᒍ ᑐᓴᒐᒃᓴᓂᓪᓗ ᒪᓕᒐᓕᐅᕐᕕᒻᒥ, ᑐᓴᒐᒃᓴᐅᓚᐅᑲᑐᐃᓐᓇᖅᑐᓂᑦ 
ᐅᓂᒃᑳᒍᙱᑦᑐᓂᑦ. 
 
ᑐᑭᓯᐊᔭᒃᑯᓪᓕ ᑯᐊᐳᕇᓴᓄᑦ ᑎᒥᐅᔪᓄᑦ ᑲᑎᒪᔩᑦ ᒐᕙᒪᒃᑯᓐᓂ, ᐊᒻᒪᓗ ᑲᑎᒪᔩᑦ ᐃᑯᒻᒪᖅᑯᑎᓕᕆᔨᒃᑯᓐᓄᑦ 
ᑕᒫᖅᑕᖅᑐᒥᒃ ᑐᓴᖅᑎᑕᐅᕙᒻᒪᑕ ᑎᓕᐅᖅᑕᐅᓯᒪᔪᑦ ᒪᓕᓪᓗᒋᑦ ᖃᐅᔨᓴᖅᑎᒻᒪᕆᐅᑉ ᐅᓂᒃᑳᖓᓐᓂ 
ᐃᑯᒻᒪᖅᑯᑎᓕᕆᔨᒃᑯᑦ ᑮᓇᐅᔭᖁᑎᖏᓐᓂᑦ. ᖁᔭᓐᓇᒦᒃ, ᐅᖃᖅᑎ. . 
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ. ᑐᑑ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᕙᖓᑦᑕᐅᓚᒍᓐᓇᕐᒥᔪᖓ ᒥᓂᔅᑕᒧᑦ ᐃᓚᒋᓂᐊᕐᓗᒍ, ᑭᓯᐊᓂ ᐃᖅᑲᐃᑎᔪᒪᓪᓗᒍ 
ᓯᕗᓪᓕᖅᐹᒥᒃ ᕼᐋᑭᕋᑦᑕ ᐊᑭᓕᒋᓚᐅᑲᒃᑐᒍ, ᒪᓕᒐᓕᐅᖅᑎᐅᖃᑎᓐᓄᑦ ᑕᑯᕋᓐᓈᖅᑕᐅᓚᐅᖅᓯᒪᒐᒪ ᓇᓪᓚᖓᑎᓪᓗᒍ 
ᓂᓚᒻᒥ. ᐄ, ᐃᖅᑲᐃᑎᔪᒪᑐᐃᓐᓇᖅᑕᕋ ᑕᒪᑐᒥᙵ ᐊᒻᒪ ᐃᓚᒋᓂᐊᕋᒃᑯ ᓈᒻᒪᓈᑦᑎᐊᕐᒪᑦ. 

ᐊᐱᖅᑯᑎᒋᔭᕋᓕ ᒥᓂᔅᑕᒧᑦ, ᑕᒪᒃᑯᓂᙵ ᑐᓴᒐᒃᓴᖅᑖᖅᐸᑉᐸᑕ ᑯᐊᐳᕇᓴᒃᑯᑦ, ᐊᒻᒪ ᐅᖃᖅᑕᐅᖅᑲᐅᓪᓗᓂ ᒐᕙᒪᒃᑯᑦ 
ᐊᑕᖏᖅᑐᑎᒍᑦ ᐃᓄᓕᒫᓄᑦ ᑐᓴᖅᑎᑦᑎᕙᒻᒪᑕ ᓇᓚᐅᒃᓵᖅᑕᐅᔪᓂᑦ, ᖃᓄᐃᒻᒪᓪᓕ ᒥᓂᔅᑕ 
ᑐᓴᖅᑎᑦᑎᒍᒥᓇᖅᑎᑦᑎᕙᙱᓚᖅ ᐃᓄᓕᒫᓄᑦ? 
 
ᐅᖃᖅᑲᐅᒐᒪ, ᑕᒪᓐᓇ ᓇᓗᓇᐃᖅᑕᐅᔪᓐᓇᕐᒪᑦ ᑐᓴᒐᒃᓴᖅ ᐅᖃᖅᑕᖓ ᐅᓂᒃᑳᓂᑦ ᖃᐃᑕᐅᕙᒃᑐᓂᑦ 
ᑯᐊᐳᕇᓴᒃᑯᓐᓂᑦ, ᑕᐃᒃᑯᐊ ᐃᓗᓕᖏᑦ ᐅᑉᐱᕆᖏᒻᒪᒌᑦ? ᖁᔭᓐᓇᒦᒃ, ᐅᖃᖅᑎ. . 
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ ᑐᑑ. ᐊᔾᔨᐅᙱᓯᐊᒻᒪᕆᖅᑰᖅᑐᒥᓂᖅ ᓇᓪᓚᖓᓪᓗᓂ. ᐲᑯ. 
 
>>ᐃᓪᓚᖅᑐᑦ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᓇᓗᓇᐃᖅᓯᓚᖓᐃ ᒪᓕᒐᓕᐅᖅᑎᒧᑦ ᐹᓪᓚᒃᑎᑕᐅᓇᓱᒃᑲᒪᓗ. 
 
ᐄ, ᐅᖃᖅᑲᓐᓂᑲᐃᓐᓇᐃ ᓇᓗᓇᐃᑦᑎᐊᕐᓗᖓ, ᒐᕙᒪᒃᑯᑦ ᑕᒻᒪᖅᓯᒪᙱᑦᑐᒥᒃ ᑐᓴᒐᒃᓴᖃᖅᑎᑦᑎᕙᒻᒪᑕ 
ᑎᒥᖁᑎᒋᔭᐅᔪᑦ, ᑯᐊᐳᕇᓴᖁᑎᒋᔭᐅᔪᑦ ᐊᒻᒪ ᑲᑎᒪᔨᒋᔭᐅᔪᑦ ᒐᕙᒪᒃᑯᓐᓂ ᐃᓗᓕᒋᔭᐃᔪᓂᑦ. 
ᐃᓕᖅᑯᓯᖃᖅᐸᙱᑦᑐᑦ ᑐᓴᒐᒃᓴᐅᓚᐅᑲᒃᑐᓂᑦ ᑮᓇᐃᔭᐃᑦ ᐅᓂᒃᑳᖏᓐᓂᑦ ᑐᓂᓯᖃᑦᑕᕆᐊᒃᓴᖅ ᒪᓕᒐᓕᐅᕐᕕᒻᒥ 
ᐊᔾᔨᒌᙱᑦᑐᑦ ᐱᔾᔪᑎᒋᓪᓗᒋᑦ. 
 
ᑭᓯᐊᓂᓕ, ᒪᓕᒐᓕᐅᖅᑎ ᑐᑭᓯᓂᕐᓗᒻᒪᑦ ᓇᓚᐅᒃᑖᖅᑕᐅᓯᒪᔪᑦ ᒪᓕᒐᓕᐅᖅᕕᒻᒥ, ᑖᒃᑯᓇᓃᑦᑐᑦ 
ᓇᓚᐅᒃᑖᖅᑕᐅᓯᒪᔪᓂᒃ ᑎᑎᖅᑲᓂ, ᐊᒻᒪᓗ ᐊᒃᑐᐊᓕᖅᑎᑦᑎᓇᓱᐊᖅᑐᑦ ᑖᒃᑯᓄᖓ ᒐᕙᒪᒃᑯᑦ ᐱᓕᕆᕕᖏᓐᓄᑦ 
ᐊᒻᒪᓗ ᑯᐊᐳᕇᓴᖏᓐᓄᑦ. 
 
ᐊᑦᔨᒌᖏᓐᓂᖃᒻᒪᕆᑦᑐᑦ ᓇᓚᐅᒃᑖᖅᑕᐅᓯᒪᔪᑦ ᒪᓕᒐᓕᐅᖅᕕᒻᒥ ᐊᒻᒪᓗ ᑮᓇᐅᔭᓕᕆᓂᕐᒧᑦ ᑎᑎᕋᖅᓯᒪᔪᑦ 
ᑯᐊᐳᕇᓴᓐᑯᑦ ᐅᕝᕙᓘᓐᓃᑦ ᑲᑎᒪᔨᒃᑯᑦ ᐅᕝᕙᓘᓐᓃᒃ ᐱᓕᕆᕕᒃᑯᑦ. ᐅᖃᕈᓐᓇᖅᑐᖓᓕ, ᒥᓂᔅᑕᐅᓪᓗᖓ 
ᐆᒻᒪᖅᑯᑎᓄᑦ, ᑖᒃᑯᐊ ᑮᓇᐅᔭᓕᕆᓂᕐᒧᑦ ᑎᑎᕋᖅᓯᒪᔪᑦ, ᑮᓇᐅᔭᓕᐊᓄᑦ ᑎᑎᕋᖅᓯᒪᔪᑦ, ᐊᒻᒪᓗ ᑮᓇᐅᔭᐃᑦ 
ᓇᓗᓇᐃᖅᑕᐅᓂᖏᑦ ᒐᕙᒪᒃᑯᑦ ᑯᐊᐳᕇᓴᖁᑎᖓ ᖃᓄᐃᑉᐸᓪᓕᐊᓕᕐᒪᖔᖅ ᑕᐃᒪᖓᑕᒫᖅ ᓴᖅᑭᑕᐅᖃᑦᑕᖅᑐᑦ 
ᑖᒃᑯᓄᖓ ᒐᕙᒪᒃᑯᑦ ᐱᓕᕆᕕᖓᑕ ᑲᑎᒪᔨᖏᓐᓄᑦ ᐊᒻᒪᑕᐅᖅ ᐱᓕᕆᕕᖓᓄᑦ ᑮᓇᐅᔭᓕᕆᔨᒃᑯᑦ, 
ᑕᑯᓇᒃᑕᐅᓂᐊᕐᒪᑕ ᑮᓇᐅᔭᖁᑎᖏᑕ ᐊᑐᖅᑕᐅᒋᐊᖃᑦᑐᖏᓐᓂᒃ. 
 
ᐊᖓᔪᖅᑳᖓ ᑮᓇᐅᔭᓕᕆᔨᒃᑯᑦ ᐅᖃᓚᐅᕐᒪᑦ, ᐱᒋᐊᓕᕋᑖᖅᑎᓪᓗᑕ ᒪᓕᒐᓕᐅᖅᑏᑦ, ᑕᑯᓇᓐᓂᕋᖅᑐᓂᒋᑦ 
ᑮᓇᐅᔭᓕᐅᖅᑕᐅᒋᐊᖃᑦᑐᓂᒃ, ᑕᐃᒪᓕ, ᐅᖃᖅᑏ. ᓴᖅᑮᒍᓐᓇᖏᓐᓇᒪ... , ᒪᓕᒐᓕᐅᖅᑎᐅᑉ ᐊᐱᖅᑯᑎᒋᓚᐅᕐᒥᒻᒪᒍ 
ᓱᒻᒪᑦ ᐃᓱᒪᖃᒻᒪᖔᕐᒪᑦ ᑕᐃᒫᒃ, ᖃᓄᐃᒻᒪᑦ ᑕᐃᒪᐃᓕᐅᖏᒻᒪᖔᕐᒪ. ᓇᓗᓇᐃᖅᓯᒐᓱᑐᐃᓐᓇᖅᑐᖓ 
ᐱᓕᕆᓂᐅᕙᑦᑐᖅ ᑕᕝᕙᓂ ᒪᓕᒐᓕᐅᖅᕕᒻᒥ, ᐋᓪᓚᐅᖏᑦᑐᖅ ᒪᓕᒐᓕᐅᖅᕕᒻᒧᑦ, ᐊᑐᖅᑕᐅᖃᑦᑕᖅᑐᑦ 
ᐋᖅᑭᒃᑕᐅᓯᒪᔪᖅ ᑕᒪᒃᑯᓇᓂ ᒪᓕᒐᓕᐅᖅᑏᑦ ᑲᑎᒪᓂᖏᓐᓂ ᑲᓇᑕᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᓇᓗᓇᐃᕐᕈᒪᓪᓗᒍ ᒥᓂᔅᑕᒧᑦ. ᒪᖓᑕᒐᓱᙱᑕᕋᐅᓇ. ᒪᐃᖑᓚᐅᖅᑐᒥ, ᒥᓂᔅᑕᖓ 
ᑮᓇᐅᔭᓕᕆᔨᒃᑯᑦ, ᑮᓇᐅᔭᖁᑎᖏᓐᓂᒃ ᐅᓂᒃᑳᖃᑦᑎᓪᓗᒍ, ᒥᒃᓴᐅᒃᓴᓚᐅᖅᑐᖅ $13 ᒥᓕᐊᓐᓂᒃ ᐊᑐᓗᐊᕈᑎᔪᒥᒃ. 
ᑐᓴᖅᑎᑕᐅᓚᐅᕐᕋᑦᑕ ᐱᒋᐊᓕᕋᑖᖅᑎᓪᓗᑕ ᒪᓕᒐᓕᐅᖅᑏᑦ, ᐅᓄᖅᓯᒋᐊᕐᓂᐊᖅᑐᖅ ᐃᒪᓐᓇᓂᒃ $5.6 ᒥᓕᐊᓐᓂᑦ. 
ᑖᓐᓇ ᐃᓘᓇᖓᑎᒍᑦ ᒐᕙᒪᒃᑯᑦ ᐊᐅᓚᓂᖓᓄᑦ; ᐱᑦᔪᑎᖃᖏᑎᐊᖅᑐᖅ ᓇᓚᐅᒃᑖᖅᑕᐅᓯᒪᔪᓂᒃ. ᓱᓕᓗ, ᑖᒃᑯᐊ 
ᒥᒃᓴᐅᓴᑦᑕᐅᓯᒪᔪᑦ, ᐱᒋᐊᖅᑎᑕᐅᓯᒪᔪᑦ ᒥᒃᓴᐅᓴᑦᑕᐅᓯᒪᔪᓄᑦ. 

ᓴᖅᑮᖁᓗᒍ ᐊᐱᖅᓱᖏᑕᕋ ᑐᑭᓯᒋᐊᕈᑎᓂᒃ, ᐊᐱᖅᓱᑐᐃᓐᓇᖅᑐᖓ ᖃᐅᔨᓴᖅᑕᐅᓂᖃᑦᑎᓪᓗᒍ ᑯᐊᐳᕇᓴᓐᑯᑦ 
ᐱᑕᖃᑦᑎᑦᑎᓗᑎᒃ ᑖᒃᑯᓂᖓ ᑮᓇᐅᔭᓕᕆᓂᕐᒧᑦ ᑐᑭᓯᒋᐊᕈᑎᓄᑦ ᐃᒻᒥᓄᑦ ᐊᒻᒪᓗ ᒥᓂᔅᑕᖓᓄᑦ ᑮᓇᐅᔭᓕᕆᔨᒃᑯᑦ 
ᐊᒻᒪᓗ ᒐᕙᒪᒃᑯᑦ ᐱᓕᕆᕕᖓᑕ ᑲᑎᒪᔨᖏᓐᓄᑦ, ᐊᒻᒪᓗ ᐅᖃᔾᔮᓇᑕ ᑐᑭᓯᑲᒻᒪᑎᑦᑎᓯᒪᓂᕋᓪᓗᒍ ᒪᓕᒐᓕᐅᖅᕕᒻᒥ, 
ᒥᒃᓴᐅᓴᓐᓂᑯᑐᐃᓐᓇᐅᑉᐸᑦ. 
 
ᖃᓄᐃᒻᒪᑦ ᓴᖅᑮᔾᔮᖏᓚᖅ ᑐᑭᓯᒋᐊᕈᑎᒥᒃ ᑐᒃᓯᕌᕆᔭᐅᑎᓪᓗᒍ? ᒫᓐᓇᐅᓇ ᖃᓄᐃᓕᖓᔪᖅ? ᖃᓄᐃᓕᖓᓂᖃᑉᐱᑕ 
ᒫᓐᓇᐅᔪᖅ, ᒪᓕᓪᓗᒋ ᑐᑭᓯᒋᐊᕈᑎᑦ ᐱᔭᐅᕙᓪᓕᐊᔪᑦ ᑯᐊᐳᕇᓴᓐᑯᓐᓂᑦ? ᖃᓄᐃᒻᒪᑦ ᑲᖑᓇᖅᑐᐊᓘᕙ? ᐃᓄᓐᓃᒃ 
ᖃᐅᔨᒪᖁᔨᖏᒻᒪᑕ ᒫᓐᓇᐅᔪᖅ ᖃᓄᐃᓕᖓᓂᕆᔭᖓᓂᒃ ᑯᐊᐳᕇᓴᓐᑯᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᑐᑐ. ᐅᖃᖅᑲᐅᒐᒪ ᑭᖑᓪᓕᖅᐹᕆᔭᐅᓂᕋᑦᑐᒍ ᐊᐱᖅᑯᑏᑦ, ᑭᓯᐊᓂᓕ 
ᑕᒻᒪᖅᑲᐅᒐᒪ. ᒪᒥᐊᑉᐳᖓ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᖓ ᑮᓇᐅᔭᓕᕆᔨᒃᑯᑦ ᓴᖅᑮᖃᑦᑕᕐᒪᑦ ᒪᓕᒐᓕᐅᖅᕕᒻᒧᑦ 
ᓇᓚᐅᒃᑖᖅᑕᐅᓯᒪᔪᓂᒃ. ᓇᓚᐅᒃᑖᖅᑕᐅᓯᒪᔪᑦ, ᓇᓚᐅᒃᑖᖅᑕᐅᓂᑯᐃᑦ. ᒥᒃᓴᐅᓴᒃᑕᐅᓂᑯᑦ ᒥᒃᓴᐅᓴᑦᑕᐅᓂᑰᔪᑦ. 
ᑖᒃᑯᐊᓕ ᐱᐅᓂᖅᐹᒃᑯᑦ ᓇᓚᐅᒃᑖᖅᑕᐅᓯᒪᔪᑦ ᒪᓕᒃᑐᑎᒃ ᒫᓐᓇᐅᔪᖅ ᑎᑎᕋᖅᑕᐅᓯᒪᔪᒥᒃ ᐊᒻᒪᓗ 
ᒥᒃᓴᐅᓴᒍᑕᐅᓕᖅᑐᓂᒃ ᑐᑭᓯᔭᐅᔪᖅ ᓯᕗᓂᑦᑎᓐᓄᑦ. 
 
ᐊᖓᔪᖅᑳᖓ ᑮᓇᐅᔭᓕᕆᔨᒃᑯᑦ ᓴᖅᑮᖃᑦᑕᖅᑐᖅ ᓇᓚᐅᒃᑖᖅᑕᐅᓯᒪᔪᓂᒃ ᐃᒪᓐᓇᒧᑦ $800 ᒥᓕᐊᓐ ᑮᓇᐅᔭᓄᑦ. 
ᐅᓪᓗᖅ ᓄᖑᑦᑎᓪᓗᒍ, ᐅᖓᑕᐅᔾᔨᓗᐊᕐᕈᕕᑦ 10-ᐳᓴᓐᒥᒃ ᐅᕝᕙᓘᓐᓃᑦ 5-ᐳᓴᓐᒥᑦ, ᖃᓄᐃᓗᐊᖏᑦᑐᓂ ᐊᓯᓕᒫᖏᑦ 
ᐃᓱᒪᒋᓪᓗᒋᑦ; ᑕᐃᒪᐃᓪᓚᐅᖅᐸᒻᒪᑦ. ᒪᓕᒐᖅᑎᒍᓪᓕ, ᐊᖓᔪᖅᑳᖓ ᑮᓇᐅᔭᓕᕆᔨᒃᑯᑦ ᐊᔪᕐᖏᑎᑕᐅᓯᒪᔪᖅ ᐊᒻᒪᓗ 
ᑎᓕᔭᐅᓯᒪᓪᓗᓂ ᐊᒻᒪᓗ ᐱᓕᕆᐊᒃᓴᖃᑦᑎᑕᐅᓪᓗᓂ ᓴᖅᑮᖃᑦᑕᕐᓗᓂ ᑖᒃᑯᓂᖓ ᒥᒃᓴᐅᓴᑦᐅᓂᑯᓂᒃ 
ᒪᓕᒐᓕᐅᖅᑎᓕᒫᑦ ᒪᓕᒐᓕᐅᖅᕕᒻᒥᑦ ᑕᑯᔪᓐᓇᖃᑦᑕᓂᐊᕐᒪᑕ. 
 
ᑖᒃᑯᓄᖓᓕ ᒐᕙᒪᒃᑯᑦ ᐱᓕᕆᕕᖓᑕ ᑲᑎᒪᔨᖏᓐᓄᑦ, ᐱᕙᓪᓕᐊᔪᑦ ᑯᐊᐳᕇᓴ, ᓯᓚᒃᑐᖅᓴᖅᕕᒃ, 
ᑲᑎᒪᓂᐅᖃᑦᑕᕆᐊᓖᑦ ᑲᓇᑕᒥ ᐊᒻᒪᓗ ᐊᓯᖏᓐᓂ ᓴᙱᓂᖃᕝᕕᐅᔪᓂ ᓴᖅᑮᔭᕆᐊᖃᕋᕕᑦ ᖃᐅᔨᓴᖅᑕᐅᓂᑯᓂᒃ 
ᑮᓇᐅᔭᓕᕆᓂᕐᒧᑦ ᑎᑎᕋᖅᓯᒪᔪᓂᒃ ᐊᒻᒪᓗ ᐊᓯᖏᑦᑕᐅᖅ. 
 
ᐅᖃᖅᑏ, ᐅᖃᖅᑲᐅᕗᖓᑕᐃᒪ ᑕᐃᒪᐃᓐᓂᐊᕐᓂᕋᑦᑐᖓ. ᐃᓗᐊᓂ ᐱᓇᓱᐊᕈᓰᒃ ᒪᕐᕉᒃ, ᐱᖓᔪᐊᓂᒃ 
ᖃᐅᔨᓴᖅᑕᐅᓂᑯᓂᒃ ᑮᓇᐅᔭᓕᕆᓂᕐᒧᑦ ᑎᑎᕋᖅᓯᒪᔪᓂᒃ ᑯᐊᐳᕇᓴᓐᑯᑦ ᐊᒻᒪᓗ ᓴᖅᑭᓂᐊᖅᐸᕋ ᑖᓐᓇ. ᐱᒍᓐᓇᕈᒃᑯ 
ᓯᕗᓂᐊᒍᑦ ᒪᓕᖓᓕᐅᖅᑏᑦ ᓄᖅᑲᓚᐅᖏᑎᓪᓗᒋᑦ. ᐃᓕᒃᓯᓐᓅᓐᓂᐊᖅᐸᕋ. ᓴᖅᑭᖏᒃᑲᒃᑯᑦ, ᑕᕝᕙᓃᓐᓂᐊᖅᑐᖅ 
ᕕᕝᕗᐊᓕᒥ. ᑕᒪᔾᔭ ᐊᑐᕐᓂᐊᖅᑕᕗᑦ. 
 
ᐅᕙᖓᓕ ᓇᖏᖅᓯᓂᐊᕐᓗᖓ ᒫᓐᓇᐅᔪᖅ ᐊᒻᒪᓗ ᐅᖃᓪᓗᖓ ᑕᕝᕙᑦᑕᐅᑎᒋ ᑮᓇᐅᔭᑦ ᐊᑐᕐᓂᒥᓂᖏᓐᓄᑦ 
ᖃᓄᐃᓕᖓᓂᕆᔭᖓ ᑯᐊᐳᕇᓴᓐᑯᑦ ᐃᒪᓐᓇᐅᕗᖅ ᖃᑦᑎᒃᑭᐊᖅ ᑮᓇᐅᔭᑦ. ᑐᑭᓯᖏᓐᓇᒪ ᖃᓄᐃᒻᒪᑦ 
ᑕᐃᒪᐃᒋᐊᖃᒻᒪᖔᕐᒪ. ᑭᖑᓂᐊᒍᓪᓕ ᑎᓯᐱᕆ, ᐱᓇᓱᐊᕈᓰᑦ ᐊᑕᐅᓯᐅᖏᑦᑐᖅ ᖄᖏᖅᐸᑕ, ᑯᐊᐳᕇᓴᓐᑯᑦ, 
ᒪᓕᒐᓕᐅᖅᑎ ᖃᐅᔨᒪᔪᖅ... , ᐃᒃᑮᓇᖅᓯᕙᓪᓕᐊᑐᐃᓐᓇᕐᒪᑦ, ᑖᖅᓯᕙᓪᓕᐊᑐᐃᓐᓇᖅᑐᓂᓗ, ᐊᒻᒪᓗ 
ᐅᓄᖅᓯᕙᓪᓕᐊᑐᐃᓐᓇᖅᑐᑎᒃ ᐆᒻᒪᖅᑯᑎᓄᑦ ᐊᑭᖏᑦ. ᐃᓛᒃ, ᓈᒻᒪᓈᑦᑎᐊᓂᖅᓴᐅᒐᔭᖅᐳᓪᓕ ᑯᐊᐳᕇᓴᓐᑯᑦ 
ᐆᒻᒪᖅᑯᑎᖃᑦᑎᑦᑎᔪᑦ ᑎᓯᐱᕆ, ᔮᓄᐊᓕ ᐊᒻᒪᓗ ᕕᕝᕗᐊᓕᒥ. 
 
ᒥᒃᓴᐅᓴᒃᓯᒪᓂᖏᑦ ᑐᙵᕕᖃᑦᑐᑦ ᖃᓄᑎᒋᑦ ᐃᒃᑮᓇᖅᑎᒋᒻᒪᖔᖅ, ᓯᓚ ᖃᓄᐃᑦᑑᒻᒪᖔᖅ, ᐊᒻᒪᓗ ᐊᓯᖏᑎᒍᑦ. 
ᐃᒃᑮᓇᓗᐊᖏᑉᐸᑦ ᒫᓐᓇᑎᑐᑦ ᐃᖃᓗᓐᓂ, ᐅᓄᕐᖏᓂᖅᓴᐅᓂᐊᕐᒥᔪᑦᑕᐅᖅ ᐊᒻᒪᓗ ᒥᒃᓴᐅᓴᑦᑐᐅᓯᒪᔪᑦ 
ᐊᑐᖅᑕᐅᒍᓐᓃᓪᓗᑎᒃ. 
 
ᐱᖓᓱᑦ ᑕᖅᑮᑦ ᒫᓐᓇᒥᒃ ᐱᒋᐊᖅᑐᓂ ᒥᔅᑕ. ᑐᑐ ᐅᖃᓛᕐᒥᔪᖅ ᐅᕙᓐᓄᑦ, "ᐃᓛᓪᓕ, ᐅᖃᓚᐅᕐᕋᕕᑦ ᒥᒃᓴᐅᓴᒃᓯᒪᔪᖅ 
ᑎᓯᐱᕆᒥ ᐃᒪᓐᓇᐅᓚᐅᖅᑐᑦ ᐸ ᑮᓇᐅᔭᑦ," ᐊᒻᒪᓗ ᑕᐃᒪ ᑐᑭᓯᑎᒍᓱᒋᐊᖃᓕᓛᕆᓪᓗᒍ ᖃᓄᐃᒻᒪᑦ ᑖᒃᑯᐊ 
ᒥᒃᓴᐅᓴᑦᑕᐅᓯᒪᔪᑦ ᐅᓇᓃᓐᓂᓴᐅᒻᒪᖔᑕ. ᑕᐃᒪᓐᓇ ᑕᕝᕙ ᐃᓚᒋᕚ ᑕᐃᒪᐃᖃᑦᑕᖏᓐᓂᑦᑕ. 

ᑕᒪᐃᓐᓇᖓᓄ, ᐅᖃᖅᑎ, ᓇᓚᐅᑦᑖᖅᑕᐅᓯᒪᔪᑦ ᒐᕙᒪᒃᑯᓐᓂ ᑕᐃᒪᐃᒻᓂᐊᕋᓱᒋᔭᐅᔪᑦ. ᐃᓚᒋᖏᒻᒪᒍ ᐅᓂᒃᑳᓂ 
ᓂᕆᐅᒋᔭᐅᔪᓂ ᐅᕝᕙᓘᓐᓃᑦ ᒫᓐᓇᐅᔪᒥ ᐅᓂᒃᑳᑦ ᐱᑕᖃᖅᑎᑕᐅᔪ ᑯᐊᐳᕇᓴᒃᑯᓐᓄ. ᑕᕝᕙᓂᒃᓴᐃᓇᖅᑕᐅᖅ, 
ᒐᕙᒪᒃᑯᓐᓄ ᑎᒥᐅᔪᖅ ᑲᑎᒪᔨᖏᑦ, ᐃᓛᒃᑰᖅᑐᓂ ᖃᑎᒪᔩᑦ ᑯᐊᐳᕇᓴᒥ, ᐊᒻᒪ ᐊᖏᔪᖅᑳᒍᑎᐅᔪᑦ ᐃᖅᑲᓇᐃᔭᖅᑏᑦ 
ᑯᐊᐳᕇᓴᒥ ᕿᒥᕈᕙᑦᑐᑦ ᑖᒃᑯᓂᖓ ᑮᓇᐅᔭᓕᕆᓂᕐᒧ ᐅᓂᒃᑳᓂᑦ ᐊᒻᒪ ᓴᖅᑭᖅᑐᖃᕐᓂᕐᐸᑦ ᐱᓕᕆᐊᒃᓴᒥ 
ᔭᒐᐃᓐᓂᕈᑎ $15ᒥᓕᐊᓂ ᐅᕝᕙᓅᓐᓃᑦ ᐊᓯᖏᓐᓂᑦ. ᐅᕙᓐᓂ ᖃᐅᔨᑦᑲᐃᑦᑕᐅᑎᒋᒐᔭᖅᑐᑦ, ᐊᒻᒪ ᐊᖓᔪᖅᑳ 
ᑮᓇᐅᔭᓕᕆᓂᕐᒧ ᖃᐅᔨᒐᔭᕐᒥᔪᖅ, ᐅᐱᓐᓇᕋᓂ ᐃᖅᑲᓇᐃᔭᖃᑎᒌᒋᐊᖃᕋᓐᓄ. 
 
ᐅᖃᐅᑎᔪᓐᓇᖅᑕᕋ ᐃᓚᒋᔭᐅᔪᖅ ᐊᒻᒪ ᐃᓄᐃᑦ ᓄᓇᕗᒻᒥ, ᑖᓐᓇ ᓴᖅᑭᖅᓯᒪᖏᑦᑐᖅ, ᐊᒻᒪ ᑐᑭᓯᐅᒪᒐᒃᑯ 
ᑯᐊᐳᕇᓴᒥ ᑖᒃᑯᐊ ᓇᓚᐅᑦᑖᖅᑕᐅᓯᒪᔪᑦ ᓇᓕᖅᑯᒃᓯᔫᔮᖅᑐᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ ᐃᐊᑦ ᐲᑯ. ᑭᖑᓪᓕᖅᐹᒥ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳ ᓇᓗᓇᐃᖅᓯᑎᐊᖅᑐᖅ ᐱᑕᖃᕆᐊᖃᖅᑎᑕᐅᒻᒪᑦ ᒪᓕᒐᖅᑎᒍ 
ᓴᖅᑭᑎᑦᑎᖃᑦᑕᕐᓗᓂ ᐊᕐᕌᒐᑕᒫᑦ ᐅᓂᒃᑳᓂ ᐊᒻᒪ ᑮᓇᐅᔭᓕᕆᓂᕐᒧᑦ ᐅᓂᒃᑳᓂ ᑯᐊᐳᕇᓴᒃᑯᓐᓂᑦ, ᐊᒻᒪ 
ᐅᖃᕈᓐᓇᐸᓪᓚᐃᔪᖓ ᓱᓕ ᐱᓚᐅᖏᑕᖏᑦ. ᑕᖅᑭᓂᑦ ᑕᓪᓕᒪᓂ ᑭᖑᕙᓕᕇᖅᑐᑦ. ᒫᓐᓇᐅᔪᒥ ᐱᔭᕆᐊᖃᕋᑦᑕ 
ᑐᑭᓯᒋᐊᕐᕕᒃᓴᓂ. 
 
ᓇᓚᐅᖅᑖᖅᑕᐅᔪᑦ ᓇᓕᖅᑯᑎᑉᐸᑕ, ᑎᑎᕋᖅᓯᒪᔪᖅ ᐊᑭᖏᓐᓄ ᐱᓇᓱᐊᕐᔪᑎᐅᔪᓄ ᐱᔭᕆᐊᖃᕐᓂᐊᖅᑕᖏᓐᓂ 
ᑕᒫᓂ ᑮᓇᐅᔭᓕᕆᓂᕐᒧᑦ ᐅᓂᒃᑲᓂᑦ ᖃᓄᖅ ᐱᒻᒪᕆᐅᑎᑉᐸ ᐊᖓᔪᖅᑳ ᐊᑐᐃᓐᓇᐅᑎᑦᑎᓗᓂ ᑐᑭᓯᒋᐊᕐᕕᒃᓴᓂ? 
ᐃᓱᒪᔫᔮᕋᕕᑦ ᐃᓄᐃᑦ ᐱᓯᒪᖁᓪᓗᒋ ᒫᓐᓇᐅᔪᒥ ᑐᑭᓯᒋᐊᕐᕕᒃᓴᓂ, ᐊᕐᕌᓂᓕᓴᐅᖏᑦᑐᓂ, ᑮᓇᐅᔭᓕᕆᓂᕐᒧ 
ᐅᓂᒃᑳᖑᖏᑦᑐᓂ ᓴᖅᑭᑕᐅᓂᐊᖅᑐᑦ ᐅᖃᐅᓯᕆᔭᖓᓂ, ᑮᓇᐅᔭᔨᓕᕆᓂᕐᒧ ᐊᕐᕌᓂᓴᐅᒻᒪᑕ. 
 
ᒫᓇᐅᔪᒥ ᖃᓄᐃᓕᖓᓂᕆᔭᖓᓂ ᑕᑯᓇᓱᐊᕋᑦᑕ ᐆᒻᒪᖅᑯᑎᓄ ᐊᑭᓐᓄ ᕿᒥᕈᔩᑦ ᑲᑎᒪᔨᖏ ᕿᒥᕈᓂᐊᖅᑕᖏᓐᓂ 
ᐱᓇᓱᐊᕐᔪᑎᐅᔪᒥ, ᐊᒻᒪ ᒐᕙᒪᒃᑯᑦ ᐱᑕᖃᖁᔨᒐᔭᖅᑑᔮᕐᑐᑦ ᒫᓐᓇᓕᓴᐅᔪᓂ, ᐱᑦᑎᐊᖅᓯᒪᔪᓂ ᑕᑯᒐᓐᓇᕐᓗᑎ ᐊᒻᒪ 
ᖃᐅᔨᓴᖅᑕᐅᓗᑎ. ᑎᑎᕋᖅᓯᒪᔪᖃᕐᒪᑦ ᐃᓚᖓᓂ ᑖᒃᑯᐊ ᐆᒻᒪᖅᑯᑎᓄ ᐊᑭᓐᓄ ᕿᒥᕈᔩᑦ ᑲᑎᒪᔨᖏ ᐱᔪᓐᓇᕐᓗᑎ 
ᒫᓐᓇᐅᔪᒥ ᑐᑭᓯᒋᐊᕐᕕᒃᓴᐃᑦ ᐊᖓᔪᖅᑳᒥᑦ. 
 
ᐊᖓᔪᖅᑳᖑᔪᖅ ᐱᑕᖃᖅᑎᑦᑎᓂᐊᖅᑲ.. ᐱᑕᖃᖅᑎᑦᑎᔪᒪᖏᑉᐸᑦ ᐃᓚᒋᔭᐅᔪᓄ ᒪᓕᒐᓕᐅᕐᕕᒻᒥ, ᐅᕝᕙᓘᓐᓃᑦ 
ᑕᖅᑲᐅᖓᑐᐃᓐᓇᖅ, ᐊᑐᐃᓐᓇᐅᑎᑦᑎᔪᓐᓇᓂᐊᖅᑳ ᐆᒻᒪᖅᑯᑎᓄ ᐊᑭᓐᓄ ᕿᒥᕈᔩᑦ ᑲᑎᒪᔨᖏᓐᓄᑦ 
ᖃᐅᔨᓴᑦᑎᐊᕈᓐᓇᓂᐊᕐᖓᑕ ᐊᒻᒪ ᕿᒥᕈᓗᑎ ᒫᓐᓇᐅᔪᒥ ᖃᓄᐃᓕᖓᓂᕆᔭᖓᓂ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᑐᑐ. ᐊᖓᔪᖅᑳ ᐄᑐᐊᖅ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᒪᕐᕉᓐᓂ ᓇᓗᓇᐃᖅᓯᓂᐊᖅᑐᖓ. ᖁᕕᐊᒋᔭᕋ ᐃᓚᒋᔭᐅᔪᖅ 
ᐊᐱᖅᓱᕐᓂᖓᓄ ᐅᕙᓂ ᒪᓕᒐᓕᐅᕐᕕᒻᒥ ᓇᓗᓇᐃᖅᓯᔪᓐᓇᕐᓂᐊᕋᑦᑕ ᐊᒻᒪ ᑐᑭᓯᑎᑦᑎᑲᓐᓂᕐᓗᑕ ᐅᕙᓂ 
ᖃᓄᐃᓕᐅᕐᒪᖔᑦᑕ. 
 
ᓯᕗᓪᓕᖅ: ᐊᕐᕌᒍᑕᒫᑦ ᐅᓂᒃᑲᑦ ᑯᐊᐳᕇᓴᒃᑯᓐᓂ ᑭᖑᕙᕐᒪᑦ ᑕᖅᑭᓂ ᑕᓪᓕᒪᓂ, ᐅᖃᖅᑲᐅᔪᖅ ᐃᓚᒋᔭᐅᔪᖅ, 
ᐅᐱᓐᓇᕋᓂ ᑲᓇᑕᒥ ᑮᓇᐅᔭᓂ ᖃᐅᔨᓴᕐᑎᒻᒪᕆᒃ ᐊᑎᓕᐅᖅᓯᒪᖏᒻᒪᒍ ᐅᓂᑳᓂᐊᖑᓯᒪᔪᖅ. ᓴᖅᑭᑎᑦᑎᔮᖏᑦᑐᖓ 
ᐊᒻᒪ ᐃᓕᓯᒃᔮᖏᑦᑐᖓ ᐊᕐᕌᒍᑕᒫᑦ ᐅᓂᒃᑳᓂ ᑯᐊᐳᕇᓴᒃᑯᓐᓂ ᑲᓇᑕᒥ ᑮᓇᐅᔭᓂ ᖃᐅᔨᓴᖅᑎᐅᑉ ᑐᑭᓯᒋᐊᕐᕕᒃᓴᖏ 
ᐱᑕᖃᖅᑎᓐᓇᒋ, ᐅᐱᓇᕋᓂ ᐃᓚᒋᔭᐅᔪᖅ  

ᐊᐱᕆᔪᓐᓇᕋᔭᕐᒪᑦ, "ᓇᒦᒻᒪᖔᖅ ᑐᑭᓯᒋᐊᕐᕕᒃᓴᐃᑦ?" ᐊᒻᒪ ᑕᐃᒪᐃᒍᒪᑐᐊᕈᑎ ᐱᔪᓐᓇᐅᑎᖃᖅᑐᑎ. 
ᑕᐃᒪᐃᓐᓂᖓᓄ ᑕᐃᒫᒃ ᐱᔾᔪᑎᓕᒃ ᓱᒻᒪᑦ ᐅᓂᑳᑦ ᑭᖑᕙᕐᒪᖔᑕ ᑕᖅᑭᓂ ᑕᓪᓕᒪᓂ; ᑲᒪᒋᔪᓐᓇᖏᑕᕗ ᑲᓇᑕᒥ 
ᑮᓇᐅᔭᓂ ᖃᐅᔨᓴᖅᑎᐅᑉ ᐊᑎᓕᐅᓚᐅᖅᑎᓐᓇᒍ, ᐊᒻᒪ ᓱᓕ ᐅᑕᖅᑭᔭᕗᑦ. 
 
ᐅᖃᖅᑎ, ᑐᑭᓯᒋᐊᕈᑏᑦ ᐆᒻᒪᖅᑯᑎᓄ ᐊᑭᓐᓄ ᕿᒥᕈᔩᑦ ᑲᑎᒪᔨᖏᓐᓄᑦ: ᐆᒻᒪᖅᑯᑎᓄ ᐊᑭᓐᓄ ᕿᒥᕈᔩᑦ ᑲᑎᒪᔨᖏ 
ᐱᔪᓐᓇᐅᑎᓖᑦ ᐱᔪᒪᓗᑎ ᒫᓐᓇᐅᔪᒥ ᑐᑭᓯᒋᐊᕐᕕᒃᓴᓂ ᑯᐊᐳᕇᓴᒃᑯᓐᓂ. ᑐᑭᓯᒋᐊᕐᕕᒃᓴᐃᑦ ᐱᔭᐅᓂᐊᖅᑐᑦ. ᒨᓱ 
ᐊᒻᒪ ᐃᖅᑲᓇᐃᔭᖅᑎᖏ ᐱᓯᒪᓂᐊᖅᑐᑦ ᑖᒃᑯᓇᓂ ᑐᑭᓯᒋᐊᖅᕕᒃᓴᐅᔪᓂ. ᐱᔪᒪᔭᖏᓐᓂ ᑐᑭᓯᒋᐊᕐᕕᒃᓴᓂ 
ᐱᑕᖃᖅᑎᑕᐅᓂᐊᖅᑐᑦ ᐆᒻᒪᖅᑯᑎᓄ ᐊᑭᓐᓄ ᕿᒥᕈᔩᑦ ᑲᑎᒪᔨᖏ ᕿᒥᕈᔪᓐᓇᓂᐊᕐᒪᑕ ᐱᔪᒪᔾᔪᑎᐅᔪᒥ 
ᓴᖅᑭᖅᑎᑕᐅᓯᒪᔪᑦ ᐆᒻᒪᖅᑯᑎᓕᕆᔨᒃᑯᓐᓂ. ᐅᖃᐅᑎᔪᓐᓇᑕᒃᑲ ᐃᓚᒋᔭᐅᔪᑦ ᐊᒻᒪ ᐃᓄᐃᑦ ᓄᓇᕗᒻᒥ ᑖᓐᓇ 
ᑕᐃᒪᐃᓕᖓᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑏᑦ. ᐹᓇᐸᔅ. 
 
ᐊᐱᖅᑯᑦ 093 - 2(2) ᐅᓪᓗᒥᒧ ᑎᑭᓯᒪᔪᓂ ᖃᐅᔨᒋᐊᕐᓂᖅ ᓇᓂᓯᕕᐅᑉ ᐅᔭᕋᕐᓂᐊᖅᕕᖓ ᒪᑐᔭᐅᓂᖓᓄ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᖓᑦᑎᐅᑎᓪᓗᒍ, ᕘᕕᕙ 24, ᓯᕗᓕᖅᑎ ᐅᖃᓚᐅᕐᒪᑦ, ᐊᒻᒪ 
ᐅᖃᕐᓂᐊᖅᑯᖓ ᖃᓪᓗᓈᑎᑐᑦ, (ᑐᓵᔨᒃᑯᑎᒎᕈᓐᓃᖅᑐᖅ) "ᑕᑯᓂᐊᕈᓐᓇᖅᑕᕗ ᓇᓂᓯᕕᒃ, ᓲᕐᓗ, ᐊᕙᑎᒋᔭᖓ 
ᐱᐅᖏᑐᒻᒪᕆᐅᑎᓪᓗᒍ ᐊᑐᒃᑲᓐᓂᕈᓐᓇᖏᓐᓇᑦᑎᒍ ᐃᓪᓘᔪᑦ ᒫᓐᓇᐅᔪᒥ ᐅᐱᓐᓇᕋᓂ ᖃᓄᐃᓕᓂᕆᓚᐅᖅᑕᖓᓄ" 
(ᑐᓵᔨᒃᑯᑦ): ᐅᖃᖅᑏ, ᑖᓐᓇ ᑐᓵᓪᓗᒍ, ᐃᑉᐱᐊᔪᒻᒥᐅᑕᐅᔪᑦ ᐊᒻᒪ ᓇᓗᓇᐃᖅᓯᖁᔭᕋ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᐹᓇᐸᔅ, ᓯᕗᓕᖅᑎ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒐᓱᑉᐸᓚᐅᕋᓗᐊᖅᑐᒍ ᖃᓄᖅ 
ᐊᑐᒃᑲᓐᓂᕈᓐᓇᕐᒪᖔᑕ, ᑭᓯᐊᓂᓕ ᖃᐅᔨᓴᓚᐅᖅᑎᓪᓗᒋ ᐃᓪᓗᒋᔭᖏᓐᓂ ᐅᖃᐅᔭᐅᓚᐅᕋᑦᑕ ᐃᑦᑕᒃᓯᒪᓪᓗᑎ 
ᓱᕈᕐᓇᖅᑐᓂ ᐊᒻᒪ ᐃᓄᓐᓂᒃ ᐅᓗᕆᐊᕐᓇᖅᑐᒦᑎᑦᑎᓂᕋᑦᑕᐅᓪᓗᑕ ᐊᑐᕋᓱᐊᕐᕈᑦᑕ ᑖᒃᑯᓂᖓ ᐊᖏᔫᑎᓂᒃ. 
ᐱᐅᒐᔭᕋᓗᐊᖅᑐᓂ ᐊᑐᒃᑲᓂᕐᓗᒋᑦ, ᑭᓯᐊᓂ ᐊᑐᕈᓐᓇᖏᑕᕗᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᒻᒪᖃ ᐅᓂᒃᑳᓕᐅᕈᓐᓇᖅᑐᒍᑦ ᑕᒪᑐᒧᖓ 
ᑐᑭᓯᐅᒪᑦᑎᐊᕐᓂᖅᓴᐅᓂᐊᕐᕋᑦᑕ. 
 
ᓂᕈᐊᖅᑎᒋᓯᒪᔭᒃᑲ ᐊᒻᒪᓗ ᐅᕙᖓ ᑐᑭᓯᒍᓐᓇᖏᓐᓇᑦᑕ ᖃᓄᐃᒻᒪᑦ ᐊᑦᑕᓇᖅᑑᒻᒪᖔᑕ; ᐃᓪᓘᔪᑦ ᓴᓇᔭᐅᓚᐅᖅᑐᑦ 
ᒪᕐᕉᒃ ᐊᕐᕌᒎᓚᐅᖅᑑᓐᓂ ᐊᒻᒪᓗ ᓄᑖᖑᑦᑎᐊᖅᑐᑎᒃ, ᓄᑖᖑᓂᖅᓴᐅᔪᖅ ᐱᑐᖃᕐᓂᒃ ᐱᒋᔭᑦᑎᓐᓂᒃ, ᓲᕐᓗ 
ᑖᒃᑯᐊᕈᓗᐃᑦ ᐃᓪᓗᕋᓛᑦ ᑭᑉᐹᕆᒃᑐᑦ. 
 
ᓅᑦᑎᒍᓐᓇᕐᓚᐅᕐᕋᓗᐊᖅᑐᒍᑦ 11-ᐸᓂ ᐃᓪᓗᓂᒃ; ᓴᓇᒋᐊᖅᑕᐅᓪᓗᑎᒃ ᐊᒻᒪᓗ ᐊᑐᖅᑕᐅᓕᕆᓪᓗᑎᒃ ᐅᓪᓗᒥ. 
ᑐᑭᓯᒍᓐᓇᖏᓐᓇᑦᑕ ᖃᓄᖅ ᐅᓗᕆᐊᓇᖅᑐᖃᒻᒪᖔᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑐᑭᓯᐊᔭᕋᓂᒃ, ᐃᓪᓗᐃᑦ ᐱᑐᖃᐅᓂᖅᓴᐃᑦ ᐊᑦᑕᓇᕐᒪᑕ. 
ᖃᐅᔨᓴᒃᑲᓐᓂᕈᑦᑎᒋᑦ, ᐃᓚᖏᑦ ᐃᓪᓗᐃᑦ ᐊᑐᒃᑲᓐᓂᕈᓐᓇᓛᖅᐸᓪᓚᐃᔪᑦ. ᑕᐃᒪᐃᑉᐸᑦ, ᐱᓇᓱᒍᒪᓂᐊᖅᐳᒍᑦ. 
ᑭᓯᐊᓂᓕ ᑕᒪᓐᓇ ᐱᔭᕇᖅᓯᒪᓐᖏᒻᒪᑦ;  

ᖃᐅᔨᒋᐊᒃᑲᓐᓂᕋᓱᐊᖅᑐᒍᑦ ᓄᖅᑲᕈᒪᓚᐅᓐᖏᓐᓇᑦᑕ ᐲᓕᕆᑎᓪᓗᑎᒍᑦ ᑕᒪᓐᓇ. ᖃᐅᔨᒋᐊᒃᑲᓐᓂᕋᓱᐊᖅᐳᒍᑦ 
ᑖᒃᑯᐊ ᐃᓪᓗᐃᑦ ᖃᓄᐃᓐᖏᒃᑲᓗᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑎ.  
 
ᐊᐱᖅᑯᑦ 094 - 2(2): ᓇᓗᓇᐃᖅᓯᓂᖅ ᒪᓕᒐᕐᓂᒃ ᓱᕈᓯᓐᓂᒃ ᐃᑲᔪᖅᑐᐃᓂᕐᒧᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑖᒃᓱᒧᖓ ᒥᓂᔅᑕᖓᓄᑦ ᐋᓐᓂᐊᖅᑐᓕᕆᔨᒃᑯᑦ. 
ᐃᑲᔪᖅᑐᐃᖏᓐᓇᖃᑦᑕᕋᒪ ᐃᑲᔪᖅᑐᖅᑕᐅᒋᐊᖃᕐᓂᖏᓐᓄᑦ ᓱᕈᓰᑦ ᐊᕐᕌᒍᓄᑦ ᐱᖓᓱᓄᑦ ᑎᓴᒪᓄᓪᓗᑭᐊᖅ. ᑕᒪᓐᓇ 
ᐅᖃᐅᓯᕆᓯᒪᔭᕇᖅᑕᕋ ᐊᒥᓱᐊᖅᑎᖅᑐᒍᑦ ᑕᕝᕙᓂ ᒪᓕᒐᓕᐅᖅᕕᒻᒥ ᐊᒻᒪᓗ ᐊᓯᐊᓂ. 
 
ᔫᓂᒥ, ᓴᖅᑮᓚᐅᖅᑐᖓ ᑎᑎᕋᕆᐊᖓᖅᓯᒪᔪᒥᒃ ᑕᒪᑐᒧᖓ ᓱᕈᓯᓂᒃ ᐃᑲᔪᖅᑐᐃᓂᕐᒥᒃ ᓄᓇᕗᒻᒥ, ᐊᒻᒪᓗ 
ᐊᐱᕆᓪᓗᒍ ᐊᖓᔪᖅᑳᖓ ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓄᓪᓗ ᑲᒪᒋᔭᐅᒋᐊᖁᓪᓗᒍ ᑖᓐᓇ 
ᐸᕐᓇᑕᐅᓯᒪᔪᖅ. 
 
ᑕᐃᒪᙵᓂᒃ, ᒥᓂᔅᑕ ᐅᕙᖓᓗ ᐅᖃᕈᑎᒋᓯᒪᔭᕗᑦ ᐊᒥᓱᐊᖅᑎ ᐃᑲᔪᕐᓂᖃᕐᓂᕆᒐᔭᒻᒪᕆᒐᔭᖅᑕᖓᓂᒃ ᓱᕆᓯᓄᑦ 
ᐃᑲᔪᖅᑐᐃᓂᕐᒥᒃ ᓄᓇᕗᒻᒧ. ᐊᐱᖅᑯᑎᒐ ᐱᖃᓐᓂᕆᔭᓐᓄᑦ, ᒥᓂᔅᑕ, :ᒥᓂᔅᑕ ᓴᖅᑮᓂᐊᖅᐸ ᒪᓕᒐᕐᓂᒃ ᑕᕝᕙᓂ 
ᑲᑎᒪᕕᒻᒥ 2005-ᒥ ᓴᖅᑮᓂᐊᕐᓗᓂ ᐃᒻᒥᒃᑰᖅᑐᒥᒃ ᓱᕈᓯᕐᓄᑦ ᐃᑲᔪᖅᑐᐃᓂᕐᒥᒃ ᓄᓇᕗᒻᒧ, ᐊᖏᖅᐱᑦ 
ᐋᒡᒐᐅᕙᓘᓐᓃᑦ? 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᓚᕖᓐᓂᐊ ᐸᕋᐅᓐ. 
 
ᐊᖓᔪᖅᑳ ᓕᕖᓐᓂᐅ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐃᑲᔪᖅᑐᖅᑐᒍᑦ ᒪᓕᒐᓕᐅᖅᑎ. ᑭᓯᐊᓂᓕ 
ᐃᑲᔪᖅᑕᐅᒋᐊᖃᕋᔭᖅᑐᒍᑦ ᐊᓯᖏᓐᓂᒃ ᐱᓕᕆᕕᐅᔪᓂᒃ. ᑖᓐᓇᑑᒐᓗᐊᖅᐸᑦ ᐱᓕᕆᕕᐊ 
ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓄ ᐃᓄᓕᕆᔨᒃᑯᓄᓪᓗ, ᐊᓯᑦᑎᓐᓂᒃ ᐃᑲᔪᖅᑕᐅᒋᐊᖃᕋᔭᖅᑐᒍᑦ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᓪᓚᕆᒃᑲᐅᖏᓐᓇᒪ ᐅᕝᕙᓘᓐᓃᑦ ᑐᑭᓯᐅᒪᖅᑲᐅᖏᓐᓇᒪ ᑭᐅᔾᔪᑎᖓᓂᒃ. 
ᒥᓂᔅᑕ ᐊᖏᕋᑖᖅᐸ, ᓴᖅᑮᓂᐊᕐᕋᒥ ᒪᓕᒐᕐᓂᒃ 2005-ᒥ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᓚᕖᓐᓂᐊ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᐃᑲᔪᖅᑐᖅᑕᐅᒍᒪ ᐊᓯᑦᑎᓐᓂᒃ ᐱᓕᕆᕕᐅᔪᓂᒃ; 
ᖃᐅᔨᒋᐊᕆᐊᖅᑳᕆᐊᖃᕋᔭᖅᑐᖓ ᐊᓯᑦᑎᓐᓂᒃ ᐱᓕᕆᕕᐅᔪᓂᑦ, ᓴᖅᑮᓚᐅᖏᓂᓐᓂ ᒪᓕᒐᕐᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐸᕋᐅᓐ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕ ᐃᑲᔪᖅᑐᐃᕙ ᓴᙱᔪᒥᒃ, ᐃᒻᒥᒃᑰᖅᑐᒥᒃ ᓂᐱᖃᕐᓂᕐᒥᒃ ᓱᕈᓯᕐᓄᑦ ᓄᓇᕗᒻᒥ: 
ᐊᖏᖅᐸ ᐋᒡᒑᖃᓘᓐᓃᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᓲᖃᐃᒻᒪ ᐃᑲᔪᖅᑐᐃᔪᖓ ᓱᕈᓯᓂᒃ 
ᐃᑲᔪᖅᑐᐃᓂᕐᒥᒃ, ᐊᒻᒪᑕᐅᖅ ᐱᑕᖃᕆᓪᓗᓂ ᓱᕈᓯᕐᓂᒃ ᓴᐳᔾᔨᓂᕐᒥᒃ ᐱᖁᔭᓂᒃ ᒪᓕᒐᐅᔪᓂ. 
ᐃᓚᒋᑐᐃᓐᓇᐸᓪᓚᐃᔭᖓ ᒪᓕᒐᓕᐅᖅᑎᐅᑉ ᐅᖃᐅᓯᕆᓇᓱᐊᖅᑕᖓᓂᒃ. ᖁᔭᓐᓇᒦᒃ, ᐅᖃᖅᑎ. 

ᑐᒡᓕᐊ ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐸᕋᐅᓐ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕ ᐅᖃᑎᒍᓐᓇᖅᑳᑎᒍ ᖃᖓᒃᑯ ᓂᕆᐅᒍᓐᓇᕐᒪᖔᑦᑕ ᐋᖅᑭᒃᑕᐅᓂᖓᓂᒃ 
ᑖᒃᓱᒪ ᐃᒻᒥᒃᑰᑦᑐᒥᒃ ᓱᕈᓯᕐᓄᑦ ᐃᑲᔪᖅᑐᖅᑕᐅᓂᕐᒥᒃ ᓄᓇᕗᒻᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ: ᖁᔭᓐᒦᒃ, ᐲᑕᓴᓐ. ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᓕᕆᕕᒐ ᐅᑉᐱᕈᓱᒻᒪᑦ ᓱᕈᓰᑦ 
ᓴᐳᑎᔭᐅᔭᕆᐊᖃᕐᓂᖏᓐᓂᒃ. ᒪᓕᒐᔅᓴᖅᑕᖃᖅᑐᓂᓗ ᒫᓐᓇᐅᔪᖅ. ᖃᐅᔨᒪᔪᖓ ᓱᕈᓰᑦ ᐳᐃᒍᖅᑕᐅᔭᕆᐊᖃᙱᒻᒪᑕ 
ᐊᒻᒪᓗ ᐱᔪᓐᓇᐅᑎᖏᑦ ᓴᐳᑎᔭᐅᔭᕆᐊᖃᖅᑐᑎᒃ. ᒪᓕᒐᔅᓴᖅᑕᖃᕇᕐᖓᑦ ᐋᖅᑭᓯᒪᔪᒥᒃ. ᖃᐅᔨᒪᓪᓚᕆᙱᑦᑐᖓ 
ᖃᓄᖅ ᐱᓕᕆᕕᒃ ᐃᑉᐱᒍᓱᒃᑲᔭᕐᒪᖔᖅ ᓱᕈᓯᕐᓂᒃ ᐃᑲᔪᖅᑐᐃᓂᕐᒧᑦ ᒪᓕᒐᔅᓴᕐᒥᒃ, ᑖᓐᓇ ᑭᐅᓪᓚᑦᑖᕈᓐᓇᖏᑦᑕᕋ 
ᐊᐱᖅᑯᑎᐅᔪᖅ ᒫᓐᓇ, ᐱᔾᔪᑎᒋᓪᓗᒍ ᒪᓕᒐᔅᓴᖅᑕᖃᕇᕐᖓᑦ ᐋᖅᑭᓯᒪᔭᕇᖅᑐᒥᒃ.  
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ, ᐊᖓᔪᖅᑳ ᓚᕖᓂᐊ ᐸᕋᐅᓐ. ᑲᑎᒪᔾᔪᑎᔅᓴᖅ 6. ᐊᐱᖅᑯᑎᔅᓴᐃᑦ, ᑰᓕ. 
 
ᐊᐱᖅᑯᑦ 095 - 2(2): ᐸᕐᓇᐅᑏᑦ ᖃᓄᒃᑲᓐᓂᖅ ᐆᒻᒪᖅᑯᑎᓂᒃ ᐊᑐᒃᑲᓐᓂᕈᓐᓇᓂᕐᒥᒃ  
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓇᓗᓇᐃᖅᓯᔪᒪᒻᒥᒐᒪ ᐊᖓᔪᖅᑳ ᐆᒻᒪᖅᑯᑎᓕᕆᓂᕐᒧᑦ. ᐃᓱᒪᒐᒪ 
ᐅᖃᐅᓯᕆᓯᒪᒻᒥᒐᑦᑎᒍ ᑖᓐᓇ; ᐃᓱᒫᓗᓇᕐᖓᑦ ᐅᕙᑦᑎᓐᓄᓕᒫᖅ. ᐃᓱᒫᓗᓇᕐᖓᑦ ᐱᔾᔪᑎᒋᓪᓗᒍ ᑮᓇᐅᔭᓂᒃ 
ᐊᑐᐃᓐᓇᖅᑕᖃᙱᓐᓂᖓᓄᑦ ᓄᓇᕗᑦ ᐆᒻᒪᖅᑯᑎᓕᕆᔨᖏᓐᓄᑦ.  
 
ᐃᓱᒪᑐᐃᓐᓇᕋᑖᕋᒪ ᐸᕐᓇᐅᑎᓂᒃ ᐋᖅᑭᔅᓯᓯᒪᔪᖃᑦᑕᕐᒪᖔᖅ ᐃᓄᐃᑦ ᐅᑭᐅᖅᑕᖅᑐᒥᐅᑕᐃᑦ 
ᐊᑐᑐᐃᓐᓇᕆᐊᖃᙱᒻᒪᑕ ᐅᖅᓱᐊᓗᒻᒥᒃ ᓄᓇᓯᐅᑎᓄᑦ ᐊᑐᖅᑕᐅᓲᖑᓯᓐᓈᖅᑐᒥᒃ. ᐃᓱᒪᒐᒪ ᐊᖓᔪᖅᑳ ᐅᕙᓐᓄᑦ 
ᑭᐅᔪᓐᓇᕐᒪᖔᖅ ᐸᕐᓇᐅᑎᑕᖃᕐᒪᖔᖅ ᐋᖅᑭᓯᒪᔪᓂᒃ ᖃᓄᒃᑲᓐᓂᖅ ᐆᒻᒪᖅᑯᑎᓂᒃ ᐊᑐᒃᑲᓐᓂᕈᓐᓇᕋᔭᕐᒪᖔᑦᑕ, 
ᐅᖅᓱᐊᓗᒻᒥᒃ ᓄᓇᓯᐅᒻᒧᑦ ᐊᑐᖅᑕᐅᓯᓐᓈᓱᒻᒥᒃ ᐊᑐᙱᖔᕐᓗᑎᒃ. ᐊᖓᔪᖅᑳ ᐅᕙᓐᓄᑦ ᑭᐅᔪᓐᓇᖅᑲ 
ᐸᕐᓇᐅᑎᑕᖃᕐᒪᖔᖅ ᓯᕗᓂᑦᑎᓐᓄᑦ ᐊᑭᑭᓐᓂᖅᓴᒥᒃ ᐊᒻᒪᓗ ᐊᑦᑕᓇᙱᓂᖅᓴᒥᒃ ᐆᒻᒪᖅᑯᑎᓄᑦ ᐊᑐᕋᔅᓴᐅᒐᔭᖅᑐᒥᒃ 
ᓄᓇᕗᒥ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐊᖓᔪᖅᑳ ᐆᒻᒪᖅᑯᑎᓕᕆᓂᕐᒧᑦ, ᐊᖓᔪᖅᑳ ᐃᐊᑦ ᐲᑯ.  
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᓴᐅᒥᐊᓗᐊᓄᑦ ᐃᖏᕐᕋᓗᐊᓕᕋᑖᕋᒪ. ᓱᑲᑦᑐᒥᒃ, ᒪᓕᒐᓕᐅᖅᑎ 
ᓱᓕᔪᖅ. ᐸᕐᓇᐅᑎᓂᒃ ᐱᒋᐊᖅᑎᑕᐅᓯᒪᔪᖃᕐᖓᑦ ᐆᒻᒪᖅᑯᑎᓕᕆᔨᒃᑯᓐᓂ 2001-ᒥᓂᑦ, ᐱᖃᓯᐅᑎᓪᓗᒍ 
ᐱᓕᕆᐊᖑᓯᒪᔪᖅ ᕿᒥᕐᕈᓪᓗᑎᒃ ᐆᒻᒪᖅᑯᓯᕆᕕᐅᔪᓂᒃ ᑭᕙᓪᓕᕐᒥ ᓄᓇᕗᒥ ᐊᒻᒪᓗᑦᑕᐅᖅ ᐃᓚᖏᓐᓂ ᐊᓯᖏᓐᓂ 
ᓄᓇᕗᒥ.  
 
ᑖᓐᓇ ᐆᑦᑐᑎᔅᓴᑦᑎᐊᕙᒻᒪᕆᐅᒻᒪᑦ ᐱᓕᕆᐊᖑᓯᒪᔪᖅ ᐊᑐᒃᑲᓐᓂᕋᓱᓐᓂᕐᒥᒃ ᐆᒻᒪᖅᑯᓯᕆᓂᕐᒥᒃ ᐊᑐᑦᑎᐊᕐᓗᓂ 
ᐆᒻᒪᖅᑯᑎᓕᕆᔨᒃᑯᓐᓂ. ᐊᖓᔪᖅᑳ ᓈᓪᑦ, ᐊᖓᔪᖅᑳᖑᑎᓪᓗᒍ ᐃᓄᓕᕆᔨᑐᖃᒃᑯᓐᓄᑦ, ᖃᐃᓚᐅᖅᓯᒪᒻᒪᑦ ᐊᒻᒪ 
ᑲᑎᖃᑎᒋᓚᐅᖅᓯᒪᓪᓗᒍ, ᐊᒻᒪᓗ ᐃᑲᔪᕈᑎᖃᓚᐅᖅᓯᒪᔪᖅ $100,000-ᓂᒃ ᑕᐃᔅᓱᒪᓂ ᐅᖅᑰᓴᕈᑎᐅᕙᑦᑐᖅ 
ᐊᑐᒃᑲᓐᓂᖃᑦᑕᖔᕐᓗᒍ ᐅᖅᑰᓴᖃᑦᑕᕈᑎᔅᓴᒥᒃ. ᑕᐃᒪ, ᓄᑖᖅ ᐋᓐᓂᐊᕕᔅᓴᖅ, ᐆᑦᑑᑎᒋᓗᒍ, ᐅᖅᑰᓴᕈᑕᐅᕙᑦᑐᒥᒃ 
ᐅᖅᑰᓴᕈᑎᖃᖃᑦᑕᙳᓱᒻᒪᑦ ᐆᒻᒪᖅᑯᓯᕆᕕᐅᕙᑦᑐᒥᒃ ᖃᖅᑲᐅᑉ ᖄᖓᓃᑦᑐᒥᒃ. ᑕᐃᒫᒃ ᐱᔾᔪᑎᖃᓗᐊᖅᑐᑎᒃ 
ᐋᓐᓂᐊᕕᔅᓴᖅ ᓴᓇᔭᐅᕗᖅ ᑕᐅᕙᓂ ᐃᓂᒋᓂᐊᖅᑕᖓᓂ, ᐱᔪᑎᒋᓪᓗᒍ ᐊᑐᕈᓐᓇᕐᖓᑦ ᐅᖅᑰᓴᕈᑕᐅᕙᑦᑐᒥᒃ 
ᐊᑐᖅᑕᐅᑲᓐᓂᕈᓐᓇᖅᑐᒥᒃ ᓯᓚᒧᑦ ᐊᓂᐊᑐᐃᓐᓇᖏᓪᓗᓂ ᐅᖅᑰᓂᖓ.  

ᐊᓯᖏᓐᓂᒃ ᐊᑐᒃᑲᓐᓂᖃᑦᑕᕈᑎᔅᓴᓂᒃ ᐅᖅᑰᓴᐅᑎᓂᒃ ᐱᑕᖃᐅᕋᓗᐊᕐᒥᔪᖅ, ᓲᕐᓗ, ᐆᑦᑑᑎᒋᓗᒍ, ᑕᓗᕐᔪᐊᓂ. 
ᐅᖃᖅᑎ, ᕿᒥᕐᕈᓯᒪᒻᒥᒐᑦᑎᒍ ᐊᑐᕋᔅᓴᐅᓂᖏᑦ ᐊᓄᕆᒥᒃ ᐆᒻᒪᖅᑯᑎᖃᕐᓂᖅ. ᑲᑎᖃᑎᒋᓪᓗᑎᒍ ᐊᕙᑎᓕᕆᔨᒃᑯᑦ 
ᑲᓇᑕᒥ, ᐊᕙᑎᓕᕆᔨᒃᑯᑦ ᑲᓇᑕᒥ ᐋᖅᑭᔅᓱᐃᓚᐅᖅᓯᒪᒻᒪᑕ ᐊᓄᕆᒧᑦ ᐋᖅᑭᓯᒪᓂᐅᔪᒥᒃ ᐅᕙᑦᑎᓐᓂᒃ 
ᖃᐅᔨᑎᑦᑎᒍᓐᓇᖅᑐᒥᒃ ᓇᓪᓕᐊᑦ ᐱᓕᕆᕕᔅᓴᐅᒻᒪᖔᑕ ᐊᓄᕆᒥᒃ ᐊᑐᕐᓗᑕ ᐆᒻᒪᖅᑯᑎᖃᖃᑦᑕᕈᓐᓇᕋᔭᕐᓂᕐᒥᒃ 
ᓄᓇᕗᑦ ᐃᓗᐊᓂ. ᑕᐃᒫᒃ, ᐱᓕᕆᐊᖃᒐᓚᔅᓯᒪᒻᒪᕆᑦᑐᑦ ᐊᒻᒪᓗ ᓱᓕ ᐱᓕᕆᐊᖑᕙᓪᓕᐊᓪᓗᑎᒃ, ᐆᒻᒪᖅᑯᓯᕆᓂᕐᒧᑦ 
ᕿᒥᕐᕈᑎᓪᓗᑕ ᐆᒻᒪᖅᑯᑎᓄᑦ ᖃᓄᖅᑑᕆᐊᕈᑎᔅᓴᓂᒃ ᐅᖅᓱᐊᓗᒃ ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᔪᖓ ᐃᓯᖏᑦ ᐱᓕᕆᕕᐅᔪᑦ, ᒐᕙᒪᑐᖃᒃᑯᓘᓐᓃᑦ, 
ᐃᓱᒪᒋᔭᖃᑐᐃᓐᓇᕆᐊᖃᕐᖓᑕ ᐊᔾᔨᒌᙱᑦᑐᓂᒃ ᖃᓄᖅᑑᕆᐊᕈᑎᔅᓴᓂᒃ ᐆᒻᒪᖅᑯᑎᓂᒃ 
ᐊᑐᒃᑲᓐᓂᕋᔅᓴᐅᔪᓐᓇᕋᔭᖅᑐᓂᒃ, ᑭᓯᐊᓂ ᐊᐱᖁᑎᒋᓇᓱᐊᖅᑕᕋᓕ: ᒐᕙᒪᒃᑯᑦ ᐸᕐᓇᐅᑎᖃᖅᑳᑦ 
ᑲᔪᖏᕆᐊᒃᑲᓐᓂᕈᑕᐅᔪᓐᓇᕋᔭᖅᑐᒥᒃ ᐃᓄᓐᓄᑦ ᑕᐃᒪᐃᑦᑐᓂᒃ ᐊᑐᕈᒪᒐᔭᖅᑐᓄᑦ ᐋᖅᑮᓂᕐᒥᒃ ᑕᐃᒪᐃᑦᑐᓂᒃ 
ᐊᑐᕋᔅᓴᐅᔪᓂᒃ ᑕᒫᓂ? ᐊᑐᕈᒪᙱᑦᑐᖓᓕ ᑕᐃᒃᑯᓂᖓ ᐊᓄᕆᒧᑦ ᐆᒻᒪᖅᑯᓯᕆᕕᐅᕙᑦᑐᓂᒃ ᓴᓇᔭᐅᔭᕇᖅᓯᒪᔪᓂᒃ 
ᑕᐃᒃᑯᓂᖓ; ᐅᑭᐅᖅᑕᖅᑐᒧᑦ ᓴᓇᒪᙱᑎᐊᕐᖓᑕ ᑕᐃᒃᑯᐊ.  
 
ᑭᓯᐊᓂ ᐅᑉᐱᕈᓱᑦᑐᖓ ᑕᒪᓐᓇ, ᐊᓄᕆᒥᒃ ᐆᒻᒪᖅᑯᑎᖃᐅᑎᖃᕐᓂᖅ, ᐱᓯᒪᔭᕗᑦ. ᑕᒪᓐᓇ ᒐᕙᒪᒃᑯᓐᓄᑦ 
ᐃᓱᒪᒋᔭᐅᔭᕆᐊᖃᓪᓚᕆᑦᑐᖅ, ᐊᒻᒪᓗ ᐸᕐᓇᐅᓯᐅᕐᓗᑎᒃ ᐊᑐᓕᖁᔨᔾᔪᑎᖃᕐᓗᑎᓪᓘᓐᓃᑦ, ᒐᕙᒪᑐᖃᒃᑯᓄᓪᓗ. 
 
ᖃᐅᔨᒪᔪᖓ ᐊᒥᐊᓕᒐᐃᑦ ᓄᓇᖓᓐᐹᑦᑕᑐᖅᑐᑦ ᐊᑐᖅᑕᐅᕙᑦᑐᑦ ᐊᑐᕐᓂᖃᕐᖓᑕ, ᐱᔾᔪᑎᒋᓪᓗᒍ ᐊᕙᑎᖓᑕ 
ᖃᓄᐃᓐᓂᖓᓄᑦ ᓴᓇᓯᒪᒻᒪᑕ. ᑭᓯᐊᓂᓕ ᒫᓂ, ᐋᖅᑭᓯᒪᑦᑎᐊᓂᖅᓴᓂᒃ ᐱᖃᕆᐊᖃᖅᑐᒍᑦ, ᑕᒪᓐᓇ 
ᓇᑦᑎᖅᔭᐅᔪᓐᓇᓂᐊᕐᖓᑦ ᐊᒻᒪᓗ ᐃᓱᒪᒋᔭᐅᔪᓐᓇᕋᔭᕐᖓᑦ ᐊᑯᓂ ᐊᑐᕈᓐᓇᕋᔭᕐᓂᖓ.  
 
ᑕᐃᒫᒃ ᐊᐱᕆᔭᕋ ᐊᖓᔪᖅᑳ: ᐋᖅᑮᓂᐊᖅᑭᑦ ᑲᑎᒪᔨᕋᓛᕐᓂᒃ ᒐᕙᒪᔅᓯᓐᓂ ᐅᕝᕙᓘᓐᓃᑦ ᐱᓕᕆᖃᑎᖃᕐᓗᑎᑦ 
ᐊᓯᖏᓐᓂᒃ ᐸᕐᓇᐃᔨᐅᔪᓂᒃ ᐋᖅᑮᓇᓱᐊᕐᓗᓯ ᖃᓄᖅᑑᕆᐊᕈᑎᔅᓴᓂᒃ ᐸᕐᓇᐅᑎᓂᒃ ᐃᓄᓐᓄᑦ ᓄᓇᕗᒥ? ᖁᔭᓐᓇᒦᒃ.  
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ, ᐊᖓᔪᖅᑳ ᐆᒻᒪᖅᑯᓯᕆᓂᕐᒧᑦ, ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᕐᕌᓂ, ᐊᖓᔪᖅᑳᖑᑎᓪᓗᒍ ᐆᒻᒪᖅᑯᑎᓯᕆᓂᕐᒧᑦ, ᐅᕙᒍᑦ, ᓄᓇᕗᑦ 
ᒐᕙᒪᐅᓪᓗᑕ ᐊᒻᒪᓗ ᐅᕙᖓ ᐊᖓᔪᖅᑳᖑᓪᓗᖓ, ᓯᕗᓪᓕᖅᐹᒥᑦ ᐱᔪᓐᓇᐅᑎᖃᖅᑎᐅᓚᐅᕋᑦᑕ ᑲᓇᑕᒥ ᐊᖏᖅᑐᒍ, 
ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᐱᓕᕆᐊᕐᒧᑦ, ᒐᕙᒪᑐᖃᒃᑯᑦ ᐱᖃᑎᒋᓪᓗᒋᑦ, ᑭᔪᑐ ᐊᖏᖃᑎᒌᒍᑦ ᒪᓕᒐᒃᓴᖅ; 
ᓯᕗᓪᓕᐸᐅᓪᓗᑕ ᑕᐃᒪᐃᓕᐅᓚᐅᕋᑦᑕ. 
 
ᑭᖑᓂᐊᒍᑦ ᑖᔅᓱᒪ ᑮᓇᐅᔭᓂᒃ ᐱᓚᐅᖅᑐᒍᑦ ᐃᓄᓕᕆᔨᑐᖃᒃᑯᓐᓂᒃ ᐅᖅᑰᓴᖅᑎᑦᑎᑲᓐᓂᖃᑦᑕᓂᕐᒧᑦ ᐱᓕᕆᐊᕐᒧᑦ. 
ᑕᕝᕙᓴᐃᓐᓇᕐᓗ, ᓄᓇᕗᑦ ᒐᕙᒪᒃᑯᖏᑦ ᐋᖅᑭᓯᒪᒻᒥᔪᑦ ᓄᓇᕗᑦ ᐆᒻᒪᖅᑯᓯᕆᓂᕐᒧᑦ ᐱᓕᕆᕕᒻᒥᑦ ᐊᒻᒪᓗ ᑕᒪᓐᓇ 
ᒫᓐᓇ ᐱᓕᕆᐊᕆᓪᓗᑎᒍ.  
 
ᓄᓇᕗᑦ ᐆᒻᒪᖅᑯᓯᕆᓂᕐᒧᑦ ᐱᓕᕆᕕᖓᑦ... . ᐊᖓᔪᖅᑳ ᕿᓚᕝᕙᖅ ᐅᖃᐅᓯᖃᖅᑲᐅᒻᒪᑦ ᑲᔪᖏᖅᓴᐃᒋᐊᕈᑎᔅᓴᓂᒃ 
ᓴᖅᑭᖅᓯᒪᔪᓂᒃ, ᐆᑦᑑᑎᒋᓗᒍ, ᔫᒥ ᐃᓕᓐᓂᐊᕐᕕᒃ ᐆᒻᒪᖅᑯᑎᓂᒃ ᐊᑐᑦᑎᐊᓂᖅᓴᐅᙳᓱᒻᒪᑦ ᐊᒻᒪᓗ ᐃᓚᖏᑦ 
ᐱᓕᕆᐊᖑᔪᑦ ᐃᓪᓗᓕᕆᔨᒃᑯᓐᓂᒃ.  
 



ᐅᓪᓗᑐᐃᓐᓇᖅ, ᓄᕕᐱᕆ 26, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᓄᓇᕗᓕᒫᒧᑦ ᐸᕐᓇᐅᓯᐅᖅᐸᓪᓕᐊᒐᑦᑕ ᑕᓪᓕᒪᓂᒃ ᑕᖅᑭᓂᒃ ᑕᐃᒪᐃᓕᐅᕐᓂᐊᖅᑐᑕ; ᐱᕙᓪᓕᐊᓂᐊᖅᑐᒍᑦ ᓄᓇᕗᑦ 
ᐆᒻᒪᖅᑯᓯᕆᓂᕐᒧᑦ ᐱᓕᕆᕕᐅᔪᑎᒍᑦ ᐱᓕᕆᐊᖃᕐᓗᑕ ᐃᓪᓗᓕᕆᓂᕐᒥᒃ, ᐊᑐᕐᓂᖃᑦᑎᐊᖅᑐᓂᒃ ᐃᓪᓗᓂᒃ, ᐊᒻᒪᓗ 
ᐃᓚᒋᔭᐅᒐᔭᖅᑐᓂ ᕿᒥᕐᕈᓂᖅ ᐊᓄᕆᒥᒃ ᐊᑐᕐᓗᓂ ᐆᒻᒪᖅᑯᑎᖃᕐᓂᕐᒥᒃ.  
 
ᐱᓕᕆᐊᖑᔾᔪᑕᐅᓯᒪᒻᒪᕆᑦᑐᖅ ᑕᒪᓐᓇ ᐊᓄᕆᒥᒃ ᐊᑐᕐᓗᓂ ᐆᒻᒪᖅᑯᓯᕆᓂᖅ. ᑲᑎᒪᖃᑎᖃᕇᔪᔪᖓ ᒫᓂᑑᕙᒥ 
ᐆᒻᒪᖅᑯᓯᕆᔨᐅᔪᓂᒃ ᐊᕐᕌᓂ, ᐊᖓᔪᖅᑳ ᓴᐃᔪᓪᒥᒃ, ᖃᐅᔨᓇᓱᐊᖅᑐᓄᒃ ᒪᑭᒪᔾᔪᑎᔅᓴᖅᑕᖃᕐᒪᖔᖅ ᐋᖅᑭᓯᒪᔪᓂᒃ, 
ᐱᔾᔪᑎᒋᓪᓗᒍ ᐊᓄᕆᒧᑦ ᐊᐅᓚᐅᑎᓕᒻᒥᒃ ᐊᑐᖅᑐᒻᒪᕆᐅᓪᓗᑎᒃ ᐊᒻᒪᓗ ᒪᓕᔅᓴᕈᓐᓇᖅᑐᑎᒍ ᑭᖑᓂᑦᑎᐊᖓᓂ? 
 
ᒪᓂᑑᕙᒥ ᐆᒻᒪᖅᑯᓯᕆᔩᑦ ᑐᙵᓇᑦᑎᐊᔪᔪᑦ ᐃᓱᒪᒋᔭᑦᑎᓐᓄᑦ ᐊᒻᒪᓗ ᑕᒪᓐᓇ ᖃᐅᔨᒋᐊᕈᑎᒋᒃᑲᓐᓂᓛᖅᑐᒍ 
ᐊᖓᔪᖅᑳ ᐆᒻᒪᖅᑯᓯᕆᓂᕐᒧᑦ. 
 
ᐃᓕᓐᓄᑦ ᐅᖃᕈᒪᕗᖓ ᑕᖅᑭᐅᓂᐊᖅᑐᓂᒃ ᐊᑐᕐᓂᐊᖅᑕᑎᓐᓂᒃ ᐃᓄᐃᑦ ᓄᓇᕗᒻᒥ ᑕᑯᖃᑦᑕᙳᓱᒻᒪᑕ 
ᑐᓴᖃᑦᑕᕐᓗᑎᓪᓗ ᐊᔾᔨᒌᙱᑦᑐᓂᒃ ᐱᓕᕆᐊᒃᓴᐅᔪᓂᒃ ᒐᕙᒪᒃᑯᓐᓂᒃ ᐅᒻᒪᖅᑯᑎᓂᒃ ᐊᑐᑦᑎᐊᕆᐊᖃᕐᓂᐅᑉ ᒥᔅᓵᓄᑦ 
ᐊᒻᒪᓗᑦᑕᐅᖅ ᕿᒥᕐᕈᓗᑕ ᐊᓯᖏᓐᓂᒃ ᐱᓇᓱᐊᒐᒃᓴᐅᔪᓂᒃ ᐃᑲᔪᕐᓂᖃᕈᓐᓇᖅᑐᓂᒃ ᓄᓇᕗᒻᒧᑦ, ᒪᓕᒐᓕᐅᖅᑎ 
ᑕᐃᒫᒃ ᐅᖃᖅᓯᒪᒻᒪᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᑭᖑᓪᓕᖅᐹᒥ ᐅᖃᕐᓂᐊᖅᑕᕋ, ᐃᓛᒃ, ᐃᓱᒪᒐᒪ ᓄᓇᕗᑦ ᒐᕙᒪᒃᑯᑦ ᐊᒻᒪᓗ ᐊᖓᔪᖅᑳ 
ᐆᒻᒪᖅᑯᓯᕆᓂᕐᒧᑦ ᓯᕗᓕᖅᓯᔭᕆᐊᖃᕐᖓᑕ, ᑭᖑᓂᑦᑎᐊᑯᓗᐊᓂ ᒪᓕᑐᐃᓐᓇᖏᓪᓗᑎᒃ ᐊᓯᑦᑕ ᐊᑐᖅᑕᖓᓐᓂ.  
 
ᐊᖏᔪᒻᒪᕆᓐᓂᒃ ᐊᔅᓱᕉᑎᔅᓴᖃᕋᑦᑕ ᑕᒫᓂ: ᐊᕙᑎᖃᕋᑦᑕ ᐱᔭᕆᐊᑐᓂᖅᐹᒥᒃ, ᐊᒻᒪᓗ ᐋᖅᑭᔅᓱᐃᔭᕆᐊᖃᖅᑐᑕ 
ᐱᓕᕆᔾᔪᑎᔅᓴᐅᔪᓂᒃ. ᐅᑉᐱᕈᓱᒃᑲᒪ ᑲᔪᓯᔪᓐᓇᕐᓂᖃᑦᑎᐊᓂᑦᑎᓐᓂᒃ ᐊᒻᒪᓗ ᐱᒋᐊᙵᕐᓂᕆᓪᓗᓂᐅᒃ.  
 
ᑕᐃᒫᒃ, ᐊᐱᕆᔭᕋ ᐊᖓᔪᖅᑳ ᐃᓱᒪᒋᔭᖃᕋᔭᕐᒪᖔᖅ ᐋᖅᑮᓂᕐᒥᒃ ᐱᓕᕆᕕᐅᓂᐊᖅᑐᒥᒃ ᐱᓕᕆᕕᐊᓂ 
ᕿᒥᕐᕈᓚᑦᑖᕋᔭᖅᑐᒥᒃ ᖃᓄᖅᑑᕆᐊᕈᑎᔅᓴᓂᒃ, ᐋᖅᑮᒐᔭᕐᓗᑎᒃ ᑲᔪᖏᕆᐊᒃᑲᓐᓂᕈᑎᔅᓇᓂᒃ ᓇᒻᒥᓂᖃᕐᕕᐅᔪᖅ 
ᐊᐱᕆᔭᐅᓚᐅᙱᓐᓂᖓᓂ ᑲᒪᒋᔭᖃᖁᔭᐅᓗᓂ ᑮᓇᐅᔾᔭᒍᑎᖃᕋᓱᓐᓂᕐᒥᒃ ᐅᖅᓱᐊᓗᒻᒥᒃ ᐊᒻᒪᓗ ᐅᖅᓱᐊᓗᒻᒥᒃ 
ᓄᓇᓯᐅᕐᒧᑦ ᐊᑐᖅᑕᐅᓲᒥᒃ ᐊᐅᓚᔾᔪᑕᐅᒐᔭᖅᑐᒥᒃ. ᖁᔭᓐᓇᒦᒃ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᖏᕋᔭᖅᑐᖓ, ᐊᒻᒪᓗ ᑲᑦᑐᖓᐃᕈᑎᖃᕋᔭᖅᑐᖓ ᒪᓕᒐᓕᐅᖅᑎᒧᑦ 
ᑲᒪᒋᓂᐊᕐᓂᕋᕐᓗᒋᑦ ᐃᓚᖏᑦ ᐅᖃᐅᓯᕆᓯᒪᔭᒃᑲ ᑲᒪᒋᔭᕇᖅᑕᕐᓂᒃ ᓄᓇᕗᑦ ᐆᒻᒪᖅᑯᓯᕆᓂᕐᒧᑦ ᐱᓕᕆᕕᐅᔪᒥ 
ᐱᓕᕆᐊᕐᒧᑦ ᐃᓱᒪᒋᔭᐅᔪᒥ.  
 
ᐃᓱᒪᔪᖓ ᒪᓕᒐᓕᐅᖅᑎ ᒥᔅᓰᒍᑎᕙᓪᓚᐃᒻᒪᑦ. ᑭᒃᑯᑐᐃᓐᓇᓕᒫᑦ ᐅᖃᐅᓯᖃᖃᑦᑕᕐᖓᑕ ᐊᓄᕆᐅᑉ ᒥᔅᓵᓄᑦ ᐊᒻᒪᓗ 
ᒪᓕᒐᓕᐅᖅᑎ ᐅᖃᐅᓯᖃᖅᑐᓂ ᐆᑦᑐᖅᑕᐅᓚᐅᖅᓯᒪᙱᑦᑐᒥᒃ ᐱᓕᕆᔾᔪᑎᒥᒃ. ᐆᑦᑑᑎᒋᓪᓗᒍ, ᐊᓯᖏᑦ 
ᐱᔪᓐᓇᐅᑎᖃᕐᕕᓕᐅᔪᑦ ᐊᓄᕆᒧᑦ ᐆᒻᒪᖅᑯᓯᕆᕕᖃᐅᖅᑎᓪᓗᒋᑦ ᐊᓄᕆᒧᑦ ᐆᒻᒪᖅᑯᓯᕆᕕᒻᒥ, 100-ᓂᒃ 80-
ᓂᓪᓗᑭᐊᖅ 60-ᓂᓪᓗᑭᐊᖅ ᐊᓄᕆᒧᑦ ᐊᐅᓚᐅᑎᓕᑦᑕᖃᐅᕐᖓᑦ. ᐆᒻᒪᖅᑯᑎ ᐊᐅᓚᑎᑕᐅᑎᓪᓗᒍ ᐊᐅᓚᐅᑎᓄᑦ, 
ᐋᖅᑭᓯᒪᔪᓅᖅᑲᓲᖑᒻᒪᑦ, ᑕᓪᓕᒪᓄᑦ ᐱᖓᓲᔪᖅᑐᓄᓪᓗᑭᐊᖅ ᓄᓇᓕᓐᓂᑦ ᑲᓱᖅᓯᒪᔪᓄᑦ.  
 
ᐊᑐᖅᑕᑎᓐᓂᓪᓕ, ᓄᓇᓕᓕᒫᑦ ᐊᑕᐅᓯᐅᓪᓗᑎᒃ ᓄᓇᓕᐅᒻᒪᑕ. ᑕᐃᒪ, 50-ᓂᒃ ᐊᓄᕆᒧᑦ ᐊᐅᓚᐅᑎᖃᖅᑕᓂᖅᑲᑕ, 
ᓱᓕ ᐅᖅᓱᐊᓗᒻᒥᒃ ᐊᑐᖅᑐᓂᒃ ᐊᐅᓚᐅᑎᖃᕆᐊᖃᕋᔭᕐᖓᑕ. ᐱᓕᕆᔾᔪᑎᐅᔪᖅ  

ᐆᒻᒪᖅᑯᑎᒧᑦ ᐊᓯᔾᔨᖃᑦᑕᓲᖑᒻᒥᒻᒪᑦ ᐊᒻᒪᓗ ᐊᐅᓚᐅᑏᑦ ᐋᖅᑭᖃᑦᑕᓲᖑᓪᓗᑎᒃ ᐲᖃᑦᑕᓲᖑᓪᓗᑎᓪᓗ. 
ᐱᔾᔪᑎᖃᕐᖓᑦ ᖃᓄᖅ ᐆᒻᒪᖅᑯᑎᐅᔪᖅ ᐊᐅᓚᓂᖃᓲᖑᒻᒪᖔᖅ.  
 
ᑕᐃᒫᒃ, ᐊᒥᓱᐊᖅᑎᖅᑐᑎᒃ, ᒥᑭᓐᓂᖅᓴᓃᑦᑐᑦ ᐱᔪᓐᓇᐅᑎᖃᕐᕕᓕᐅᔪᓂᑦ ᐅᕙᑦᑎᑎᑐᑦ ᐊᑕᐅᓯᑐᐊᕐᒥᒃ ᓄᓇᓕᓐᓂᑦ 
ᐋᖅᑭᓯᒪᔪᖃᖅᑎᓪᓗᒍ, ᐊᑲᐅᙱᓕᐅᕈᑎᓂᐅᓴᑐᐃᓐᓇᕐᖓᑕ ᐊᐅᓚᐅᑏᑦ. ᑖᓐᓇ ᐱᔾᔪᑕᐅᓲᑦ ᐃᓚᒋᒻᒪᒍ ᐊᑕᐅᓯᖅ 
ᐊᑐᖅᑕᐅᓯᒪᔪᖅ ᐊᒻᒪᓗ ᑕᐃᒫᒃ ᓄᓇᓕᓐᓂᑦ ᓄᓇᕗᒥ ᑕᑯᖃᑦᑕᓲᖑᕗᒍᑦ ᐊᓄᕆᒧᑦ ᐊᐅᓚᐅᓯᕆᕕᒥᓃᑦ 
ᐊᑐᕈᓐᓃᖅᑐᓂᒃ.  
 
ᑕᐃᒫᒃ, ᑲᑦᑐᖓᐃᕈᑎᖃᕐᓂᐊᖅᑐᖓ ᒪᓕᒐᓕᐅᖅᑎᒧᑦ ᐅᑎᕈᑦᑕ ᒪᓕᒐᓕᐅᕐᕕᒻᒧᑦ ᕖᕗᐊᕆᒥ 
ᑐᓴᖅᑎᑦᑎᓂᖅᑕᖃᓛᕐᖓᑦ ᖃᓄᐃᓕᖓᓕᕐᒪᖔᖅ ᓄᓇᕗᒥ ᐆᒻᒪᖅᑯᓯᕆᓂᕐᒧᑦ ᐱᓕᕆᕕᐅᔪᒥ ᐊᒻᒪᓗᑦᑕᐅᖅ 
ᐸᕐᓇᐅᑎᐅᔪᑦ ᐱᓕᕆᐊᓪᓗ ᒥᔅᓵᓄᑦ ᓴᖅᑭᕈᒪᒐᔭᖅᑕᕗᑦ ᑖᒃᑯᐊ.  
 
ᓱᓕ, ᐊᖏᖃᑎᒋᕙᕋ ᐊᖓᔪᖅᑳ. ᒫᓐᓇ, ᐊᑐᖃᑦᑕᕋᑦᑕ, ᐅᑉᐱᕈᓱᑦᑐᖓ, 60 ᒥᓕᐊᓐᓂᒃ ᐅᖅᓱᐊᓗᒻᒥᒃ ᐊᕐᕌᒍᑕᒫᑦ 
ᐊᐅᓚᑎᑦᑐᒋᑦ ᐆᒻᒪᖅᑯᑎᐅᔪᑦ ᓄᓇᕗᒥ. ᐊᔪᓕᐅᖅᑲᑲᒻᒪᓪᓚᕆᑦᑐᐊᓘᒐᑦᑕ. ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᐃᓄᐃᑦ 
ᓄᓇᕗᒻᒥᐅᑦ ᐊᔪᓕᐅᖅᑲᓪᓚᕆᒻᒪᑕ ᐅᖅᓱᐊᓗᒻᒥᒃ ᐊᑐᖃᑦᑕᓂᕐᒧᑦ, ᐊᒻᒪᓗ ᐊᔪᓕᐅᖅᑲᑲᒻᒪᓂᓪᓚᕆᐅᓪᓗᓂ ᑕᒪᓐᓇ. 
ᐸᓚᖅᓯᕚᓪᓕᖅᑎᒋᐊᖃᕋᓗᐊᕋᑦᑎᒍ ᐊᔪᓕᖅᑲᓂᐅᔪᖅ, ᐊᒻᒪᓗ ᒪᓕᒐᓕᐅᖅᑎ ᐃᑲᔪᖅᑎᓪᓗᒍ 
ᓯᕗᒧᐊᑦᑎᐊᕈᓐᓇᐸᓪᓚᐃᔪᒍᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐊᓚᕋᓚᒃ. 
 
ᐊᐱᖅᑯᑦ 096 - 2(2): ᑐᓴᖅᑎᑦᑎᒋᐊᕐᓂᖅ ᖁᑭᐅᑎᓄᑦ ᑎᑎᕋᖅᑕᐅᑎᑦᑎᓂᕐᒧᑦ 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓕᖅᑎᒧᑦ ᐅᖃᐅᓯᖃᕈᒪᓪᓗᖓ. 
 
ᕿᕙᓪᓕᕐᒥ ᐊᒃᓱᔾᔪᐊᕐᒪᕆᐊᓗᒃ ᓈᒻᒪᓴᙱᓂᖅᑕᖃᒻᒪᑦ ᑕᒪᑐᒧᖓ ᖁᑭᐅᑎᓄᑦ ᑎᑎᕋᖅᑕᐅᖃᑦᑕᕐᓂᖏᓐᓄᑦ, 
ᑕᒪᓐᓇ ᐱᓕᕆᐊᕆᖏᒃᑲᓗᐊᖅᑎᓪᓗᓂᐅᒃ ᓄᓇᕗᒻᒥ ᒐᕙᒪᑦᑕ. ᖃᐅᔨᒪᔪᖓ, ᑭᓯᐊᓂᓕ, ᐋᖅᑭᒃᑕᐅᔪᖃᔾᔮᖏᒻᒥᒻᒪᑕ 
ᓂᐱᖃᐅᑎᒋᖏᑯᑦᑎᒍ ᑕᒪᓐᓇ. 
 
ᖁᑭᐅᑎᓄᑦ ᑎᑎᕋᖅᑕᐅᑎᑦᑎᓂᕐᒧᑦ ᒪᓕᒐᖅ ᓴᙱᔪᒻᒪᕆᐊᓘᒻᒪᑦ ᐊᒻᒪᓗ ᓴᙵᑎᖅᐸᓪᓕᐊᑐᐃᓐᓇᖅᑐᓂ. 
ᓴᒃᑯᑖᕈᓐᓇᐃᓕᔪᒍᑦ ᒫᓐᓇᐅᔪᖅ ᐊᖑᓇᓱᒃᑎᓄᑦ ᓄᓇᕗᒻᒥ. ᐃᖃᓗᐃᑦ ᐊᓪᓚᕝᕕᑦᑕᖃᑦᑐᖅ ᑎᑎᕋᖅᑕᐅᑎᑦᑎᕕᒻᒥᒃ 
ᖃᖓᑲᓪᓚᓐᓂᒃ, ᐊᒻᒪᓗ ᖃᐅᔨᒪᖏᓚᖓ ᓱᓕ ᐱᑕᖃᒻᒪᖔᖅ ᒫᓐᓇᐅᔪᖅ. ᐊᑲᐅᓂᖅᓴᐅᖃᑦᑕᓚᐅᕐᒪᓕ 
ᐱᑕᖃᑦᑎᓪᓗᒍ. ᐊᐱᕆᔪᒪᑐᐃᓐᓇᖅᑕᕋ ᓯᕗᓕᖅᑎ ᑐᓴᖅᑎᑦᑎᒋᐊᕈᓐᓇᕐᒪᖔᖅ ᖃᓄᐃᓕᖓᓕᕐᒪᖔᖅ ᖁᑭᐅᑎᓄᑦ 
ᑎᑎᕋᖅᑕᐅᑎᑦᑎᖃᑦᑕᕐᓂᖅ. 
 
ᒐᕙᒪᒃᑯᑦ ᓄᓇᕗᒻᒥ ᐃᑲᔪᕋᓱᐊᖅᓯᒪᕙᑦ ᒐᕙᒪᑐᖃᒃᑯᓐᓂᑦ ᐃᓱᒫᓗᑎᐅᓯᒪᔪᓄᑦ ᓄᓇᕗᒻᒥᐅᑕᓄᑦ ᖁᑭᐅᑎᐅᑉ 
ᑎᑎᕋᖅᑕᐅᖃᑦᑕᕆᐊᖃᕐᓂᖓᓄᑦ ᐅᕝᕙᓘᓐᓃᑎ ᖁᑭᐅᑎᑖᕈᑎᓄᑦ? ᑐᓴᖅᑎᑕᐅᔪᒪᓪᓗᖓ ᓯᕗᓕᖅᑎᒧᑦ ᓄᑖᒥᒃ 
ᑐᑭᓯᒋᐊᕈᑎᖃᒻᒪᖔᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᓯᕗᓕᖅᑎ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒫᓐᓇᐅᔪᕐᓕ ᐅᑕᖅᑭᔪᒍᑦ ᓄᓇᕗᑦ ᑐᙵᕕᒃᑯᓐᓂᑦ. 
ᒐᕙᒪᕗᑦ ᐱᓕᕆᐊᖃᖅᓯᒪᔪᖅ ᖁᑭᐅᑎᓄᑦ ᑎᑎᕋᖅᑕᐅᑎᑦᑎᖃᑦᑕᓂᕐᒥᒃ ᐱᑦᔪᑎᒋᓪᓗᒍ ᓯᖁᒥᑦᑎᒻᒪᑦ 
ᐱᔪᓐᓇᕐᓂᖏᓐᓂᒃ ᐃᓄᐃᑦ ᐊᖑᓇᓱᒃᑎᖏᑕ, ᐊᔪᙱᔾᔪᑎᖃᕆᐊᖃᖏᓇᑦᑕᓕ ᐊᖑᓇᓱᓪᓗᑕ. 

ᐃᖅᑲᑦᑐᐃᔨᒻᒪᕆᒃᑯᑦ ᑲᓇᑕᒥ ᐅᖃᖅᓯᒪᔪᑦ ᐊᑐᖅᑕᐅᑎᑦᑎᔾᔮᖏᓐᓇᒥᒃ ᐃᓄᓐᓄᑦ ᒫᓐᓇᐅᔪᖅ; ᑕᐃᒪᐃᓕᖓᑎᑦᑎᕗᑦ 
ᐃᖅᑲᑦᑐᐃᕕᓕᕆᔨᕐᔪᐊᒃᑯᑦ ᑕᒪᑐᒥᖓ, ᐃᓄᐃᑦ ᒪᓕᒋᐊᖃᖏᑦᑐᑦ ᒪᓕᒐᕐᓂᒃ. ᒫᓐᓇᓱᓕ ᐃᖅᑲᑦᑐᐃᕕᕐᔪᐊᑰᖅᑐᒍᑦ, 
ᐃᓄᖏᑦ ᓄᓇᕗᑦ ᐱᖃᓯᐅᔾᔭᐅᔾᔮᖏᑦᑐᑦ ᖁᑭᐅᑎᓄᑦ ᑎᑎᕋᖅᑕᐅᑎᑦᑎᖃᑦᑕᓂᕐᒧᑦ. ᖃᓄᐃᓕᕕᖃᓗᐊᖏᑦᑐᑕ, 
ᒐᕙᒪᑐᖃᒃᑯᑦ ᒪᓕᒐᕆᒻᒪᒍ ᐋᖅᑭᓐᓇᓱᐊᖅᑕᕋᓗᐊᕗᑦ ᐃᖅᑲᑦᑐᐃᕕᔾᔪᐊᑯᑎᒍᑦ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᓯᕗᓕᖅᑎ ᐹᓪ ᐅᑲᓕᖅ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᖏᖃᑎᒋᑦᑎᐊᖅᑐᑎᑦ. ᐊᒃᓱᕈᓐᓇᑐᒻᒪᕆᐊᓘᒻᒪᑦ ᐊᓯᔾᔨᕋᓱᐊᖅᑐᒍᑦ 
ᐱᖁᔭᖅ ᓴᓇᔭᐅᓯᒪᔪᖅ, ᐊᐱᖅᑯᑎᒐᓕ: ᒪᑐᐃᖅᓯᓕᖅᑭᓂᐊᖅᑭᓯ ᐊᓪᓚᕕᒻᒥᒃ ᐃᖃᓗᓐᓂ 
ᒪᑐᐃᖓᑎᑕᐅᓚᐅᖅᓯᒪᔪᒥᒃ? ᐅᕝᕙᓘᓐᓃᑦ ᒪᑐᓯᒪᐃᓐᓇᓂᐊᖅᐸ, ᓄᓇᕗᒻᒥ ᒐᕙᒪᒃᑯᑦ ᐃᑲᔪᕈᓐᓇᖅᑲᑦ 
ᒪᑐᐃᖅᑕᐅᑲᓐᓂᕐᓗᓂ? 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᓯᕗᓕᖅᑎ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᔪᖅᑕᕗᑦ ᑲᒪᒋᔪᓐᓇᖏᑕᕗᑦ. ᐊᓪᓚᒡᕕᖓ 
ᐋᖅᑭᒃᑕᐅᓚᐅᖅᓯᒪᔪᖅ ᒐᕙᒪᑐᖃᒃᑯᓐᓂᑦ. ᖃᐅᔨᒋᐊᕈᓐᓇᕋᓗᐊᖅᑐᖓ ᖃᓄᐃᓕᐅᕐᓂᐊᕐᒪᒑᑕ ᐸᕐᓇᒍᑎᒥᒍᑦ, 
ᒪᑐᐃᓕᖅᑭᒃᑕᐅᓂᐊᕐᒪᖔᖅ ᐅᕝᕙᓘᓐᓃᑦ ᒪᑐᓯᒪᔭᐅᑐᐃᓐᓇᕐᓂᐊᕐᒪᖔᖅ. ᖃᐅᔨᒋᐊᕐᓂᐊᖅᐸᕋ ᐊᒻᒪᓗ ᐸᕐᓇᒍᑎᖏ 
ᖃᓄᐃᓕᖓᒻᒪᖔᑕ ᑭᐅᓂᐊᖅᐸᕋ ᒪᓕᒐᓕᐅᖅᑎ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᓯᕗᓕᖅᑎ ᐹᓪ ᐅᑲᓕᖅ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᓯᕗᓕᖅᑎ, ᑭᐅᒐᕕᙵ. ᒪᓕᒐᓕᐅᖅᑏᑦ ᐅᕙᓂ ᒪᓕᒐᓕᐅᖅᕕᒻᒥ 
ᖃᐅᔨᒪᖁᓪᓗᒋᑦ ᐊᒥᓱᒻᒪᕇᑦ ᐃᓄᐃᑦ ᓄᓇᕗᒥ ᖁᑭᐅᑎᑖᖅᑐᔅᓯᐅᑎᖃᙱᒻᒪᑕ; ᐊᓯᖏᑕ 
ᖁᑭᐅᑎᑖᖅᑐᖅᓯᐅᑎᖏᓐᓂᒃ ᐊᑐᖃᑦᑕᕐᖓᑕ ᓴᒃᑯᑖᕋᓱᐊᖅᑐᑎᒃ ᖁᑭᐅᑎᑖᕋᓱᐊᖅᑐᑎᓪᓗ. ᖁᔭᓐᓇᒦᒃ.  
 
ᐅᖃᖅᑎᐅᑉ ᑐᓪᓕᐊ: ᑐᑐ.  
 
ᐊᐱᖅᑯᑦ 097 - 2(2): ᐊᑎᓕᐅᖅᓯᒪᔪᖅ ᓇᓗᓇᐃᒃᑯᑕᖅ ᐋᖅᑭᔅᓱᐃᔨᒧᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᓪᓚᕆᑦᑕᕋ ᐊᖓᔪᖅᑳ ᐆᒻᒪᖅᑯᓯᕆᓂᕐᒧᑦ ᐊᐱᖅᑯᑎᒃᑲᓂᕐᒥᒃ, ᑭᓯᐊᓂ 
ᐆᒻᒪᖅᑯᑎᖓᓂᒃ ᐊᑐᓗᐊᕈᒪᙱᒻᒥᒐᒪ ᕼᐊᑭᕐᓂᕆᓛᖅᑕᕗᑦ ᐱᓪᓗᒍ ᓈᑦᑏᖑᔭᕐᕕᒻᒥᐅᓛᖅᑐᖅ. 
 
ᐊᐱᖅᑯᑎᒋᓂᐅᓴᔭᕋᓕ ᐊᖓᔪᖅᑳᕐᒧᑦ ᑲᒪᒋᔭᖃᖅᑐᒧᑦ ᐃᓪᓗᓕᕆᔨᕐᔪᐊᑯᓐᓂᒃ. ᐅᓪᓗᒥᒋᐊᖅ ᐊᖓᔪᖅᑳ 
ᑭᐅᖅᑲᐅᒻᒪᑦ ᐊᐱᖅᑯᑎᐅᓯᒪᔪᒥᒃ, ᐊᒻᒪᓗ ᐅᐱᒋᔪᒪᓪᓗᒍ ᐊᖓᔪᖅᑳ ᐃᖅᑲᓇᐃᔭᖅᑎᖏᓪᓗ 
ᑭᐅᑦᑎᐊᖅᑐᐊᓘᖅᑲᐅᓂᖓᓂᒃ ᑕᕝᕙᓂ. ᐅᖃᖅᑲᐅᒻᒪᑦ ᓴᓇᔨ ᐲᕐᓯᓂᕐᖓᑦ ᓇᓗᓇᐃᒃᑯᑕᖓᓂᓂᒃ ᐃᓪᓗᒧᑦ 
ᐋᖅᑭᒐᓱᐊᕐᓂᖓᓂ “ᐃᓱᒪᓇᖅᑐᑦ ᐊᑲᐅᙱᓕᐅᕈᑎᐅᔪᑦ....” ᐊᒻᒪᓗ ᐅᖃᖅᑐᓂ ᓱᕋᓐᓇᖅᑐᒥᒃ 
ᖃᐅᔨᓴᕐᓂᖅᑕᖃᖅᑐᒥᓂᐅᓪᓗᓂ ᑕᐃᑲᓂ, ᑕᒪᓐᓇ ᑐᓴᕈᒥᓇᖅᑐᒻᒪᕆᐊᓘᒻᒪᑦ, ᐊᑦᑐᐃᓂᖃᖅᑐᓂ ᐊᑕᐅᓯᕐᒧᑦ 
ᐱᖓᔪᐊᓄᓪᓗ ᐊᑎᓕᐅᖅᓯᒪᔪᖅ ᓇᓗᓇᐃᒃᑯᑕᕐᒧᑦ.  

ᐃᓱᒪᒐᔭᕋᒪ ᐊᑎᓕᐅᖅᓯᒪᔪᖅ ᓇᓗᓇᐃᒃᑯᑕᖅ ᓴᓇᔨᐅᑉ ᐊᑎᓕᐅᕈᑎᒥᓂᕆᔭᕆᐊᖓ ᓇᓗᓇᐃᒃᑯᑕᐅᓪᓗᓂ. 
ᐃᓱᒪᑐᐃᓐᓇᕋᒪᓕ ᐊᖓᔪᖅᑳ ᐅᖃᕆᐊᒃᑲᓐᓂᕈᓐᓇᑕᕐᒪᖔᖅ ᑕᐃᒃᑯᐊ ᐊᑲᐅᙱᓕᐅᕈᑎᐅᔪᑦ ᐱᓪᓗᒋᑦ. ᖁᔭᓐᓇᒦᒃ, 
ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᑐᑐ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎ ᓱᓕᔪᖅ. ᓇᓗᓇᐃᒃᑯᑕ ᓴᓇᔨᐅᑉ. ᑎᑎᕋᖅᓯᒪᔪᑦ 
ᐱᔾᔪᑎᐅᔪᑦ ᑎᑎᖅᑲᒥ ᐅᑯᐊᖑᕗᑦ: ᓯᕗᓪᓕᖅᐹᖅ ᐱᔾᔪᑎᐅᔪᖅ ᓯᓚᑖ ᐃᓪᓘᑉ, ᐱᖃᓯᐅᔾᔨᓪᓗᓂ ᖁᓕᖓᓂᒃ, 
ᓯᓚᑖᓃᑦᑑᑉ ᐊᕙᓗᖓᑕ ᓱᕋᔾᔭᐃᒃᑯᑎᖓ, ᒪᑐᖏᑦ ᐃᒐᓛᖏᓪᓗ, ᕿᓪᓛᕇᒃᑯᑎᖏᑦ ᓱᕕᕇᒃᑯᑎᖏᓪᓗ ᐃᒥᕐᒧᑦ 
ᓱᕋᒍᓐᓇᖏᑦᑐᔅᓴᔭᐅᒋᐊᖃᖅᑐᑎᒃ. ᑕᐃᒪᐃᒋᐊᖃᕐᖓᓂᓛᒃ ᓴᓇᔩᑦ ᑎᑎᖅᑲᖏᑦ ᒪᓕᓪᓗᒋᑦ, 
ᐱᔭᕇᖅᑕᐅᓯᒪᔪᐃᓐᓇᐅᔭᕆᐊᖃᕐᖓᑕ ᐊᖏᖃᑎᒌᒍᒻᒥ ᓴᓇᓂᕐᒧᑦ ᑎᑎᕋᖅᓯᒪᔪᓂᑦ.  
 
ᐱᖓᔪᐊᑦᑕᐅᖅ, ᐅᖃᖅᑎ, ᐃᒪᐃᑦᑐᖅ, ᖃᐅᔨᒪᔭᐅᔭᕆᐊᓕᒃ, ᓇᓗᓇᐃᖅᑕᐅᓯᒪᙱᑉᐸᑦ ᒪᓕᒐᔅᓴᓂᒃ, ᐊᕙᓗᖓ 
ᖁᓕᖓᓗ, ᐃᓚᒋᔭᐅᒐᔪᑦᑐᑦ ᐱᖃᓯᐅᑎᓇᒍ ᐃᓗᐊᓂ ᐋᖅᑭᓯᒪᓂᖏᑦ ᐊᕙᓗᐃᑦ ᐊᒻᒪᓗ ᓇᑉᐸᖅᑯᑎᖏᑦ ᐃᓗᐊᓂ, 
ᐱᔭᕇᖅᓯᒪᓗᑎᒃ ᐊᕙᓗᔅᓴᔭᐃᑦ ᐸᓂᓲᑦ, ᐱᖃᓯᐅᑎᓪᓗᒋᑦ ᓂᐱᑦᑕᔫᖏᑦ ᒪᓂᖅᑲᓴᖅᑕᐅᓂᖏᑦ, ᑎᓯᑦᑎᒍᑎᔅᓴᖓ, 
ᐅᕝᕙᓘᓐᓃᑦ ᐊᓯᖏᑦ ᑭᖑᓪᓕᖅᐹᒥ ᖄᔅᓴᖏᑦ.  
 
ᑕᐃᒫᒃ, ᓯᕗᓪᓕᖅᐹᖅ ᐱᖓᔪᐊᓪᓗ ᐊᑲᐅᙱᓕᐅᕈᑎᐅᔫᒃ ᖃᐅᔨᔭᐅᓯᒪᔫᒃ. ᐅᖃᖅᑎ, ᖁᔭᓐᓇᒦᒃ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᑐᑭᓯᔭᐅᔪᓐᓇᖅᑲᑦ ᐊᑯᓐᓂᐊᓃᑦᑐᖅ, ᐊᑦᑕᓇᓪᓚᕆᑦᑐᓂᒃ ᐃᑯᐊᓪᓚᒍᓐᓇᕐᓂᖓᓂᒃ 
ᐊᑲᐅᙱᓕᐅᕈᑎᑕᖃᖅᑐᕐᔫᔮᖅᑐᖅ ᑕᕝᕙᓂ.  
 
ᐊᐱᖅᑯᑎᖓ, ᐃᒪᐃᑦᑐᖃᐃ: ᑕᒪᓐᓇ ᖃᐅᔨᓴᖅᑕᒥᓂᐅᕙ, ᐅᕝᕙᓘᓐᓃᑦ ᖃᐅᔨᓴᖅᑕᐅᔭᕆᐊᖃᖅᓯᒪᓂᖅᑲ 
ᖃᑦᑎᕆᔩᑦ ᐊᖏᔪᖅᑳᖓᓐᓄᑦ, ᐊᑎᓕᐅᖅᑕᐅᓯᒪᓗᓂ ᐱᔭᕇᖅᑕᐅᓚᐅᖅᑎᓐᓇᒍ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ. ᐊᖓᔪᖅᑳ.  
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐄ, ᐊᔅᓱᓪᓗᑭᐊᖅ. ᐃᖅᑲᓇᐃᔭᖅᑏᑦ ᐊᑐᐃᓐᓇᐅᔪᑦ, 
ᐱᓕᕆᐊᔅᓴᓕᒻᒪᕆᐊᓘᑎᓪᓗᒋᑦ, ᒪᓕᑦᑐᒋᑦ ᓴᓇᔪᓐᓇᑎᐊᕐᓂᖏᑦ. ᑕᐃᒫᒃ, ᑭᐅᓗᒍ ᐊᐱᖅᑯᑎᖓ: ᐄ, 
ᑕᐃᒪᐃᒐᔪᓲᖑᒐᓗᐊᑦ, ᖃᑦᑎᕆᔩᑦ ᐊᖏᔪᖅᑳᖓ ᐃᓚᒋᔭᐅᒐᔭᖅᑐᖅ ᖃᐅᔨᓴᕐᓂᕐᒥᒃ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑐᑐ.  
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳ ᐅᖃᕐᖓᑦ “ᑕᐃᒪᐃᒐᔪᓲᖑᒐᓗᐊᑦ”. ᐅᖃᖅᑐᕐᖑᓈ ᖃᑦᑎᕆᔩᑦ 
ᐊᖏᔪᖅᑳᖓᑦ ᐊᑎᓕᐅᕆᓐᓂᙱᒋᐊᖓ ᑖᔅᓱᒥᖓ ᐱᓕᕆᐊᕐᒥᒃ ᐅᕝᕙᓘᓐᓃᑦ ᐊᑎᓕᐅᕆᓐᓂᖅᑲ ᐱᓕᕆᐊᕐᒥᒃ? 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᐊᖓᔪᖅᑳ ᕿᓚᕝᕙᖅ. 

ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎ ᐱᓪᓗᒍ ᐃᓚᒋᐊᕈᒪᒻᒥᔭᕋ ᐱᓕᕆᐊᖅ 
ᐱᒋᐊᖅᑕᒥᓂᐅᒻᒪᑦ ᑐᓂᓯᓯᒪᒐᑎᒃ ᐸᕐᓇᐅᑎᓂᒃ ᐊᓪᓚᕝᕕᖓᓐᓄᑦ ᖃᑦᑎᕆᔨᒃᑯᑦ ᐊᖏᔪᖅᑳᖓᑕ; 
ᑕᐃᒪᐃᒃᑲᓗᐊᖅᑎᓪᓗᒍ, ᐸᕐᓇᐅᑏᑦ ᑕᐃᒃᑯᐊ ᐱᔭᒥᓂᖏᑦ ᖃᑦᑎᕆᔩᑦ ᐊᖏᔪᖅᑳᖓᑕ ᑭᖑᓂᐊᒍᑦ.  
 
ᑭᓯᐊᓂᓕ, ᐊᑲᐅᙱᓕᐅᕈᑎᐅᔪᑦ ᖃᐅᔨᔭᐅᒻᒪᑕ ᓴᓇᔨ ᓇᓗᓇᐃᒃᑯᑕᖃᕈᓐᓃᖅᑎᑕᒥᓂᖅ, ᑕᐃᒫᒃ ᐅᖃᖅᑲᐅᒐᒪ, 
ᐊᑲᐅᙱᓕᐅᕈᑎᐅᔪᑦ ᖃᐅᔨᔭᒥᓃᑦ ᐃᓪᓗᒥ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᑐᑐ.  
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳ ᑭᐅᑲᐃᓐᓇᖏᒻᒪᑦ ᐊᐱᖅᑯᑎᓐᓃᕙᖓ. ᐃᓱᒪᑐᐃᓐᓇᑲᐃᓐᓇᖅᑐᖓ 
ᖃᐅᔨᓴᖅᑕᓄᑦ ᑎᑎᕋᕐᕕᒻᒥᒃ ᐊᑎᓕᖅᕕᖃᖅᑐᖃᑦᑕᕐᓂᕐᒪᖔᖅ ᐊᖓᔪᓐᑳᖓᓐᓄᑦ ᐃᑯᐊᓪᓚᑦᑐᓕᕆᔩᑦ ᑕᐃᑲᓂ 
ᐃᖅᑲᓇᐃᔮᒥ, ᑐᑭᓯᓯᒪᔭᒃᑯᑦ ᑕᐃᒪᐃᒋᐊᖃᕐᒪᑦ. ᑕᐃᒪ, ᐃᑯᐊᓪᓚᑦᑐᓕᕆᔩᑦ ᐊᖓᔪᖅᖄᖓ ᐊᑎᓕᐅᕐᓂᖅᑲ 
ᑎᐃᑯᖓ ᐃᖅᑲᓇᐃᔮᕆᔪᒧᑦ ᓇᓗᓇᐃᖅᑲᑕᐅᓂᓕᒻᒧᑦ ᖃᓄᐃᙱᒋᐊᖓ ᖃᓄᐃᒋᐊᖓᓘᓐᓃᑦ? ᖁᔭᓐᓇᒦᒃ, 
ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᒪᒥᐊᑦᑐᖓ ᒪᓕᒐᓕᐅᖅᑎᐅᖃᑎᓐᓄᑦ ᑭᐅᑦᓯᐊᓂᓐ ᓐᓇᒃᑯ, 
ᑭᓯᐊᓂ ᐱᒐᓗᐊᖅᑐᖏᓐᓂ ᑎᑎᖅᑲᐃᑦ ᐸᕐᓇᐃᒍᑏᑦ ᐊᖓᔪᖅᑳᖓᑕ ᐃᑯᐊᓪᓚᑦᑐᓕᕆᔩᑦ, ᕿᒥᕐᕈᓚᐅᖅᓱᓂᒋᑦ 
ᐃᓚᖓᒍᓪᓗ ᐊᓯᕈᕆᐊᓚᐅᖅᓱᓂᒋᑦ, ᐸᕐᓇᐆᑎᑦ ᑲᔪᓯᓂᑯᐃᑦ ᐊᓯᕈᕆᐊᕐᓂᖏᓪᓗ ᐊᓪᓚᕝᕕᖓᓃᙶᓕᖅᓱᑎᒃ 
ᐃᑯᐊᓪᓚᑦᑐᓕᕆᔩᑦ ᐊᖓᔪᖅᑳᖓᑕ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑭᖑᓪᓕᖅᐹᒥ ᐊᐱᖅᑯᑎᒃᑲᓐᓃᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᑕᐃᒪ, ᐊᖓᔪᖅᑳ ᐅᖅᑲᖅᑐᖅ ᑕᐃᓐᓇ ᐃᑯᐊᓪᓚᑦᑐᓕᕆᔩᑦ ᐊᖓᔪᖅᑳᖓ 
ᖃᐅᔨᓴᓪᓚᕆᓚᐅᖅᓯᒪᙱᒋᐊᖓ ᑕᐃᑦᓱᒥᖓ ᐃᓪᓗᒥᒃ ᖃᐅᔨᒋᐊᕐᓗᓂ ᐃᖅᑲᓇᐃᔮᖑᒌᖅᓯᒪᓪᓚᕆᑦᑕᕐᒪᖔᖅ 
ᑕᐃᒪᐃᑦᓴᕆᐊᖃᕋᒥᑎᑐᑦ. ᓱᓇᑐᐃᓐᓇᕐᒥᒃ ᐱᔾᔪᑎᖃᑦᑕᕐᓂᕋᓗᐊᖅᐸᑦ, ᖁᐊᖅᓴᐅᒥᓇᖅᑐᖅ. 
 
ᐊᐱᕆᒍᒪᑐᐃᓐᓇᖅᑕᕋ ᐊᖓᔪᖅᑳ: ᖃᐅᔨᓚᐅᖅᓱᒍ ᑕᒪᓐᓇ, ᖃᑦᓰᔭᐅᑕᐅᕙ ᑐᑦᓯᕋᐅᑎᒥᓂᖅ ᐊᑭᑦᑐᕋᖁᑎᓂᒃᑯᑦ 
ᐅᖃᐅᓯᕆᖅᑲᐅᔭᕋ ᐊᑭᓕᖅᑐᖅᑕᖏᓐᓂᒃ ᑯᐊᐳᕋᐃᓴᐅᑉ ᒐᕙᒪᐅᓪᓘᓐᓃᑦ, ᓴᓇᒋᐊᕆᒍᑏᑦ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᓈᓴᖅᓯᒪᔪᓂᒃ ᓇᓕᖅᑲᖏᓐᓂᒃ ᐱᓯᒪᙱᑐᐃᓐᓇᕆᐊᖃᖅᑐᖓ 
ᖃᐅᔨᖃᑎᒋᑦᑕᓕᕋᔭᖅᓱᒍ ᒪᓕᒐᓕᐅᖅᑎᐅᖃᑎᒐ, ᑭᓯᐊᓂ ᐊᐅᒡᒍᓯ 2004-ᒥ, ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ 
ᐋᖅᑭᑦᓯᔪᔪᑦ ᑐᑦᓯᕋᐅᑎᓂᒃ ᐊᑭᑦᑐᕋᐅᑎᓂᒃᑯᑦ ᓴᓇᒋᐊᕈᑕᐅᓂᐊᖅᑐᓂᒃ ᐹᒃᑕᐃᐅᓪᒥᒃ. ᓯᑉᑕᒻᕙ 2004-ᒥ ᐅᕙᓂ 
ᐊᕐᕌᒍᒥ, ᐱᓇᓱᐊᕐᕕᑦᓴᖓᑦ ᓱᓇᖃᖅᑎᑦᓯᓂᑦᓴᖓᓐᓄᓪᓗ ᑳᓐᑐᕌᑦ ᑐᓂᔭᐅᓚᐅᖅᑐᖅ ᕿᑭᖅᑖᓗᒻᒥ 
ᐃᓪᓗᓕᐅᖅᑎᓄᑦ ᒥᑦᓴᐃᓐᓃᑦᓱᑎᒃ $750,000 ᓴᓇᒋᐊᕈᑎᒋᓂᐊᖅᑕᖏᓐᓂ. ᖁᔭᓐᓇᒦᒃ, ᐅᖃᖅᑎ.   
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᑲᑎᒻᒪᐅᑎᑦᓴᖅ 6. ᐹᓇᐸᔅ. 
 
ᐊᐱᖅᑯᑦ 098 - 2(2): ᖃᓪᓗᓇᐅᔭᓲᑦ ᐃᖅᑲᓇᐃᔭᖅᑏᑦ ᐃᓄᑐᖃᒃᑯᕕᒻᒥ 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒐᕙᒪᒃᑯᑦ ᑐᕌᒐᖃᕐᒪᑕ ᐃᓄᓐᓂᒃ ᐃᖅᑲᓇᐃᔭᖅᑎᑦᓯᖃᑦᑕᓂᕐᓂᒃ 
ᐊᑐᕐᓗᓂᒋᓪᓗ ᐃᓄᑦᑎᑐᑦ ᐅᖃᐅᓰᑦ ᒐᕙᒪᒥ. ᐊᐱᖅᑯᑎᒐ ᑐᕌᖅᑎᓐᓂᐊᖅᑕᕋ ᐊᖓᔪᖅᑳᖓᓄᑦ 
ᐃᖅᑲᓇᐃᔮᖅᑖᖅᑐᑎᑦᓯᔩᑦ. 
 
ᐃᖅᑲᓇᐃᔮᖅᑖᖅᑎᑦᓯᒐᑦᓯ ᐃᑲᕐᕋᓂᒃ 24-ᓂᒃ ᐃᑉᐱᒍᓱᓐᓂᐊᖅᑐᓂᒃ ᐃᓄᑐᖃᕐᓂᒃ, ᓱᒐᒦᒃᑯᐊ 
ᖃᓪᓗᓇᐅᔭᕈᓐᓇᕆᐊᖃᑦᑕᕆᕙᑦ?  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᐊᖓᔪᖅᑳ ᓗᐃ ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᑭᓯᙱᓇᒃᑯ ᐊᐱᖅᑯᑎᖓ. ᑭᓯᐊᓂ ᐱᓪᓗᒋᑦ 24-
ᓂᒃ ᐃᑲᕐᕋᓂᒃ ᐃᓄᑐᖃᓕᕆᕖᑦ, ᐅᖃᕈᒪᔪᖓ, ᐃᓚᖏᓐᓄᑦ ᐅᖃᐅᓯᕆᓚᐅᖅᑕᒪ ᐃᑉᐸᑦᓴᖅ, 
ᐃᖅᑲᓇᐃᔮᖅᑖᖅᑐᖅᑎᑦᓯᕕᒃ ᒪᓕᑦᑐᖅ ᒪᓕᒐᕐᒥᒃ 23-ᒥᒃ ᓄᓇᑖᕈᑎᓄᒃ ᐊᖏᕈᑎᓃᑦᑐᒥᒃ. 
 
ᐃᓄᐃᑦ ᐃᖅᑲᓇᐃᔭᖅᐸᓐᓂᐊᖅᑐᑦ ᓄᓇᕗᑦ ᒐᕙᒪᖓᓄᑦ ᖃᓄᐃᑦᑐᑐᐃᓐᓇᕐᓂᒃ, ᐱᔪᓐᓇᕐᓂᖃᕆᐊᖃᕋᔪᑦᑐᑦ 
ᐅᕝᕙᓗ ᐃᖅᑲᓇᐃᔭᖃᑦᑕᖅᓯᒪᒋᐊᖃᖅᓱᑎᒃ ᐅᖓᑖᓅᖓᔪᒥᒃ ᐃᖅᑲᓇᐃᔮᖅᑖᕆᓇᓱᐊᖅᑕᒥ. 
 
ᑕᒪᓐᓇ ᑕᕝᕘᓇ ᒫᓐᓇ ᑭᒥᕐᕈᔭᕗᑦ, ᐊᒻᒪ ᓅᕕᒻᕙ 2004-ᒥ, ᑎᑎᖅᑲᓂᒃ ᐊᓚᒃᑲᐃᓛᖅᑐᒍᑦ ᐅᓂᒃᖄᖅᑐᓂᒃ 
ᐊᓯᕈᖅᑕᐅᖁᔭᑦᑎᓐᓂᒃ. ᒫᓐᓇᐅᓂᖓᓂ, ᕿᒥᕐᕈᔪᒍᑦ ᖃᓄᖅ ᐊᒥᓱᙳᖅᑎᐸᓪᓕᕈᓐᓇᕐᒪᖔᑦᑎᒍ ᐃᓄᐃᑦ 
ᐃᖅᑲᓇᐃᔭᖅᑏᑦ ᐃᓗᐊᓂ ᒐᕙᒪᐅᑉ. 
 
ᐅᖃᖅᑎ, ᐊᐱᕆᒧᓐᓇᕈᒃᑯ ᒪᓕᒐᓕᐅᖅᑎ ᐊᐱᕆᒃᑲᓐᓂᖁᓗᒍ ᓇᓪᓕᐊᓐᓂᒃ 24-ᓂᒃ ᐃᑲᕐᕋᓂᒃ ᒪᑐᐃᖓᓲᒥᒃ 
ᐊᐱᖅᑯᑎᖃᕐᓂᕐᒪᖔᖅ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᕆᖅᑲᐅᔭᒃᑲ 24-ᓂᒃ ᐃᑲᕐᕋᓂᒃ ᐃᓄᑐᖃᓕᕆᕖᑦ. ᐃᓚᖓᑦ 
ᐃᓄᑐᐊᕐᓂᒃ ᐃᑉᐱᒍᓱᑦᑎᐃᓇᔭᖅᑑᑉ ᖃᓪᓗᓇᐅᔭᕈᓐᓇᕆᐊᖃᕐᒪᑦ. ᖃᓄᐃᒻᒪᑦ ᑕᐃᒪᓐᓇᐃᑦᑕᕆᐊᖃᖅᐸ? 
ᐱᔪᓐᓇᖅᑐᖃᐅᑦᑎᐊᖅᑐᖅ ᖃᓪᓗᓇᐅᔭᕈᓐᓇᖏᑦᑐᓂᒃ ᐃᖅᑲᓇᐃᔮᖃᕈᓐᓇᓪᓗᐊᖅᑐᓂᒃ ᐱᓕᕆᕝᕕᐅᔪᓂ. 
ᖃᓄᐃᒻᒪᓪᓕ ᐋᓐᓂᐊᖅᓯᐅᖅᑎᖃᐅᖅᐸ ᐊᓯᖏᓐᓂᓗ ᐃᖢᐊᖅᓴᐃᔨᓂᒃ ᐃᓄᒃᑎᑐᑦ ᐅᖃᐅᓯᖃᕆᐊᑐᖏᑦᑐᓂᒃ 
ᑐᓵᔨᖃᖅᑎᒋᐊᖃᖅᐸᑦᑐᑎᒍᓪᓗ? 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᐊᖏᔪᖅᑳᖅ ᓗᐃ ᑕᐹᖅᔪᒃ. 
 
ᐊᖏᔪᖅᑳᖅ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᐃᑲᕐᕋᓄᑦ 24ᓄᑦ ᐃᖢᐊᖅᓴᐃᕕᐅᕙᑦᑐᑦ ᐱᓪᓗᒋᑦ, ᖃᓄᐃᒻᒪᒃᑭᐊᖅ 
ᐱᓪᓗᒍ, ᑭᓯᐊᓂ ᑕᒪᒃᑯᐊ ᐱᒡᓗᕐᔪᐊᑦ ᐊᐅᓚᑕᐅᒐᔪᓐᓂᖅᓴᐅᕙᒻᒪᑕ ᐋᓐᓂᐊᓯᐅᖅᑎᓄᑦ ᐊᓯᖏᓐᓄᓗ 
ᐃᖢᐊᖅᓴᐃᔨᓄᑦ. ᓱᓕᓪᓚᑦᑖᖅᑐᖅ ᐱᓕᕆᔨᑐᐃᓐᓇᕐᓄᑦ ᐊᒻᒪ ᐃᖅᑲᓇᐃᔮᓄᑦ ᐊᓯᖏᓐᓄᑦ 
ᓇᓗᓇᕈᓐᓃᖅᐸᓪᓕᐊᓯᒪᔪᖅ ᒪᕐᕉᓐᓂᒃ ᐅᖃᕈᓐᓇᕆᐊᖃᕐᓂᖏᓐᓂᒃ. 
 
ᒪᓕᒐᓕᐅᕐᕕᖕᒧᑦ ᐅᖃᕈᓐᓇᖅᐳᖓ ᐊᑐᐊᒐᐃᑦ ᒫᓐᓇᐅᔪᒃᑯᑦ ᕿᒥᕐᕈᐸᓪᓕᐊᒐᑦᑎᒍ, ᐅᖃᕈᓐᓇᖅᐳᖓᓗ 
ᒪᓕᒐᓕᐅᕐᕕᖕᒧᑦ ᑖᓐᓇᓗ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᒥᓂᔅᑕᐅᔪᕐᓗ ᐅᕙᒍᒃ 
ᐱᓕᕆᖃᑎᒌᒃᑲᑦᑕ ᒥᓂᔅᑕᐅᕝᕕᒋᔭᑦᑎᒍᑦ ᐊᓯᔾᔨᕋᓱᑦᑐᑎᒍ ᑕᒪᒃᑯᐊ ᐊᑐᐊᒐᐅᔪᐃᑦ. ᐊᒻᒪᓗ, ᐅᖃᕈᓐᓇᖅᐳᖓ 
ᒪᓕᒐᓕᐅᕐᕕᖕᒧᑦ ᓂᕆᐅᒋᔭᐅᓂᖓᓂᒃ ᓄᓇᕗᑦ ᐊᓯᔾᔩᖁᓪᓗᒋᑦ ᕿᓂᓗᐊᑐᐃᓐᓇᖁᓇᑕ ᐊᔪᖏᓐᓂᖃᐅᓗᐊᖅᑐᓂᒃ 
ᓇᓕᐊᓐᓂᓪᓚᑦᑖᖅ ᐃᖅᑲᓇᐃᔮᖑᔪᓂ. 

ᑕᒪᓐᓇ ᐊᑲᐅᙱᓗᑕᐅᒻᒪᑦ ᐅᓄᖅᑐᓂᑦ ᓄᓇᓕᓐᓂ. ᑕᒪᓗᑦᑖᖓ ᕿᒥᕐᕈᐸᓪᓕᐊᓂᐊᖅᑕᕗᑦ. ᐊᑦᓲᑦ ᐋᓐᓂᐊᓯᐅᕐᕕᑦ 
ᑐᓵᔨᖃᓲᖑᔪᑦ, ᑕᒪᐃᑕᓗ ᐃᓱᒪᒋᖃᓯᐅᑎᓂᐊᖅᐸᕗᑦ ᐊᑐᓕᖁᔭᑦᑎᓐᓂᒃ ᐋᖅᑮᓕᕈᑦᑕ ᐊᓯᔾᔨᖅᑕᐅᔪᒃᓴᓄᑦ. 
 
ᐃᓱᒪᔪᒍᑦ ᑕᒪᓐᓇ ᐋᖅᑭᒍᓐᓇᕋᓱᒋᓪᓗᒍ. ᑭᓯᐊᓂᑦᑕᐅᖅ ᒫᓐᓇᐅᔪᖅ, ᐅᖃᐅᑎᔪᓐᓇᖅᐸᑦᑎ ᐊᓯᔾᔨᕈᑎᓂᒃ 
ᑖᑯᔾᔮᙱᓇᑦᑕ ᐅᕙᓂ ᑕᓪᓕᕐᒥᐅᑎᓪᓗᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᒫᓐᓇᐅᔪᒃᑯᑦ, ᖃᓄᐃᓕᖓᓂᐊᖅᐸᑦ ᑭᒃᑯᑦ ᐱᓇᓱᒍᒪᔪᓄᑦ ᐃᖅᑲᓇᐃᔮᖑᔪᓄᑦ? ᒪᕐᕉᓐᓂᒃ 
ᐅᖃᕈᓐᓇᖏᒃᑯᕕᑦ, ᑕᕝᕙ ᐊᔪᕈᑎᖃᖅᐳᑎᑦ ᐃᖅᑲᓇᐃᔮᖑᔪᓄᑦ ᐱᔪᓐᓇᑦᑎᐊᕋᓗᐊᕐᓗᑎᑦ ᐃᓐᓄᒍᓐᓇᕐᓗᒋᓪᓗ 
ᑕᒪᒃᑯᐊ ᐃᖅᑲᓇᐃᔮᖑᔪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᑕᐹᖅᔪᒃ. 
 
ᐊᖏᔪᖅᑳᖅ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᐃᓐᓇᒃᑲᔭᖅᐸᒃᑲ ᐃᓄᐃᑦ ᐱᓇᓱᖁᓪᓗᒋᑦ ᑕᒪᒃᑯᓇᙵᑦ ᐃᖅ?ᓇᐃᔮᓂᒃ 
ᖃᓪᓗᓇᐅᔭᕈᓐᓇᖏᒃᑲᓗᐊᕐᓗᑎᒃ. ᐃᓇᒃᑲᔭᖅᑕᒃᑲ ᐃᓄᐃᑦ ᓄᓇᕗᒻᒥ ᐱᓇᓱᖁᓪᓗᒋᑦ ᐃᖅᑲᓇᐃᔮᓄᑦ ᑕᒪᒃᑯᓂᖓ 
ᐱᔪᓐᓇᖅᑐᕆᔭᒥᓂᒃ ᐃᓐᓄᒋᐊᖏᑕ. 
 
ᑕᒪᒃᑯᐊᓗᑦᑖᖅ ᐊᓯᔾᔨᕋᓱᓛᖅᐸᕗᑦ. ᑕᒪᓐᓇ ᑐᕌᒐᓕᐊᕆᓯᒪᔭᕗᑦ ᒐᕙᒪᐅᓪᓗᑕ. ᐊᒻᒪᓗ ᒪᓕᑐᐃᓐᓇᕐᒥᔭᕗᑦ 
ᐃᓛᒃᑰᖅᑐᓂ 23ᒥ ᓄᓇᕗᒻᒥ ᓄᓇᑖᕈᑎᑦ ᐊᖏᕈᑎᖏᓐᓂ; ᓄᓇᕗᑦ ᒐᕙᒪᒃᑯᑦ ᐊᖏᕈᑎᖃᖅᓯᒪᕗᑦ 
ᐊᑐᓕᖅᑎᒋᐊᑦᓴᖅ ᑕᐃᓐᓇ ᐊᑐᐊᒐᐅᔪᖅ. ᑕᕝᕙ, ᓱᓕᓗ ᐃᓇᒍᒪᕙᒃᑲ ᑕᐃᒃᑯᐊ ᐃᓚᐅᔪᑦ ᑭᒃᑯᓪᓘᓐᓃᑦ 
ᐱᓇᓱᖁᓪᓗᒋᑦ ᑕᐃᒃᑯᓄᖓ ᐃᖅᑲᓇᐃᔮᓄᑦ. 
 
ᓇᓗᖏᑦᑐᖓ ᑐᓴᖅᑎᑕᐅᒐᔭᕐᓂᑎᓐᓂᒃ ᑕᒪᓐᓇ ᐅᑲᐅᙱᓗᑎᐅᔪᖅ ᓴᖅᑭᑲᓐᓂᒥᑉᐸᑦ. ᓇᓗᖏᑦᑐᖓ ᑖᓐᓇ 
ᒥᓂᔅᑕᐅᔪᖅ ᐋᓐᓂᐊᖃᕐᓇᖏᓐᓂᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐱᔪᓐᓇᕐᓂᓕᒫᒥᓂᑦᑕᐅᖅ ᐱᓇᓱᓐᓂᐊᓐᓂᕐᒥᓂᒃ 
ᐊᓯᔾᔩᖁᓪᓗᒍ ᐱᓕᕆᓇᓱᑦᑐᒻᒪᕆᐅᓂᐊᓐᓂᕐᒥᓂᑦᑕᐅᖅ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐅᓪᓗᒥᒧᑦ ᑲᑎᒪᔾᔪᑎᑦᑎᓐᓄᑦ ᐅᑎᕐᒥᓗᑕ. ᐱᓕᕆᐊᒃᓴᓂ 6. ᐲᑕᓴᓐ. 
 
ᐊᐱᖅᑯᑦ 099 - 2(2): ᓴᖅᑭᑕᐅᓂᖏᑦ ᕗᖦᓚ( ᐅᓂᒃᑳᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᕌᖅᑐᖅ ᐋᓐᓂᐊᖃᕐᓇᖏᓐᓂᓕᕆᓂᕐᒧᑦ ᒥᓂᔅᑕᖓᓐᓄᑦ. ᐅᖃᖅᑎ, 
ᐱᓇᓱᐊᕈᓯᐅᑉ ᐱᒋᐊᕐᓂᖓᓂ ᐊᐱᕆᓚᐅᕋᒃᑯ ᒥᓂᔅᑕ ᐊᖏᖅᓯᒪᐅᑎᖃᕋᔭᕐᒪᖔᑦ ᓴᖅᑮᖁᓪᓗᒍ ᕗᖦᓚ( ᐅᓂᒃᑳᓂᒃ 
ᐱᓇᓱᐊᕈᓯᕆᔭᑦᑎᓐᓂ. 
 
ᒥᓂᔅᑕᐅᔪᖅ ᐊᖏᖅᓯᒪᐅᑎᖃᕆᐊᓚᐅᕐᒪᑦ ᒪᓕᒐᓕᐅᕐᕕᖕᒧᑦ. ᐊᐱᖅᑯᑎᒐ ᒥᓂᔅᑕᒧᑦ: ᒥᓂᔅᑕᐅᔪᖅ 
ᓴᖅᑭᑎᑦᓯᓂᐊᖅᐸ ᕗᖦᓚ( ᐅᓂᒃᑳᖏᓐᓂᒃ ᐅᓪᓗᒥ? ᐋᒡᒐᐅᑉᐸᑦ, ᓱᒻᒪᓪᓕᑭᐊᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐋᓐᓂᐊᖃᕐᓇᖏᓐᓂᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᒥᓂᔅᑕ, ᐊᖓᔪᖅᑳ 
ᓚᕖᓐᓂᐊ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᐅᔪᒧᑦ ᖃᐅᔨᒋᐊᓚᐅᕋᒪ 
ᐱᓇᐃᓗᑎᖄᕐᔪᓚᐅᖅᑐᓂᓗ, ᑎᑎᖅᑲᐅᑉ ᐊᔾᔨᖓᓂᑦᑕᐅᖅ ᖃᐃᑦᑎᔭᐅᓛᖅᑐᑎᑦ.  



ᐅᓪᓗᑐᐃᓐᓇᖅ, ᓄᕕᐱᕆ 26, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᓴᖅᑭᑦᑐᓐᓇᔾᔮᙱᓇᒃᑯ ᒪᓕᒐᓕᐅᕐᕕᖕᒧᑦ ᐅᓪᓗᒥ ᐋᖅᑭᒋᐊᖅᑕᐅᔪᖃᕆᐊᖃᓛᕐᓂᖓᓄᑦ. ᐊᒻᒪᓗ 
ᖃᐅᔨᒪᒻᒪᕆᖏᑦᑐᖓ ᐃᓄᒃᑎᑑᓕᖅᑎᑕᐅᓯᒪᓂᖏᑦ ᐱᐊᓂᒃᑕᐅᓯᒪᒻᒪᖔᑖ. ᐃᓗᓕᓕᒫᖏᓐᓂᒃ 
ᖃᐅᔨᒋᐊᓚᐅᖏᓐᓇᒪ, ᑭᓯᐊᓂ ᐱᓕᕆᐊᖑᓪᓗᐊᕆᐊᖃᕐᓴᑕ, ᐱᓗᐊᖅᑐᒥᒃ ᐅᓂᒃᑳᓕᐊᖑᓯᒪᔪᐃᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᑕᐃᒪᓐᓇ ᐅᖃᐅᓯᐅᔪᒥᒃ ᑐᓴᕌᖓᒪ, ᑲᖐᒃᓴᓯᓲᖑᒐᒪ ᑭᑐᓂᒃ ᐃᓗᓕᖃᐅᕐᒪᖔᑦ 
ᐅᓂᒃᑳᓕᐊᖑᓯᒪᔪᐃᑦ ᐊᓪᓚᕝᕕᓕᕆᔨᓄᑦ ᑕᑯᔭᐅᖁᔭᐅᖏᑦᑐᓂᒃ. ᐊᐃᖅᑯᑎᒋᒋᐊᙵᓚᐅᖅᓯᒪᔭᒃᑲ ᕗᖦᓚ( ᐅᓂᒃᑳᑦ 
ᑕᖅᑭᑦ ᐊᕐᕕᓂᓕᑦ ᐊᓂᒍᖅᑐᓂᑦ ᑲᑎᒪᔨᕋᓛᓕᒫᑦ ᑲᑎᒪᓂᖃᖅᑎᓪᓗᒋᑦ ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ 
ᐃᓄᓕᕆᓂᕐᒥᓪᓗ. 
 
ᐅᖃᖅᑎᐅᑉ ᑐᒡᓕᐊᑕ ᐅᖃᐅᑎᓚᐅᖅᑐᓂᖓ ᕿᒥᕐᕈᓛᕐᒪᔾᔪᒡᒎᖅ ᑐᒃᓯᕋᐅᑕᐅᔪᖅ. ᓱᓕᓗ, ᑕᖅᑭᑦ ᐊᕐᕕᓂᓕᑦ 
ᐊᓂᒍᖅᓯᒪᓕᕐᒥᕗᑦ, ᐊᒻᒪᓗ ᐱᓕᕆᔨᑦ ᓂᕆᐅᒃᑑᔮᖅᓯᒪᔪᑦ ᐳᐃᒍᕋᔭᕆᐊᑦᓴᓐᓂᒃ. ᑕᒪᒃᑯᓂᖓ 
ᐳᐃᒍᖅᐹᓲᖑᖏᑦᑐᖓ; ᑭᒃᑯᑦ ᐅᖃᕌᖓᑕ ᐱᓕᕆᓂᐊᓐᓂᕋᖅᑐᑎᒃ, ᐳᐃᒍᖅᐸᓲᖑᖏᑦᑐᖓ 
ᑐᑭᓯᒋᐊᒃᑲᓐᓂᖃᕐᕕᖃᕆᐊᑦᑕᖅ. ᒥᓂᔅᑕᐅᔪᖅ ᐃᓱᒻᒥᑦᑎᔪᓐᓇᖅᐸ ᒪᓕᒐᓕᐅᕐᕕᖕᒧᑦ 
ᑭᖑᕙᕆᐊᖅᑕᐅᔪᖃᒃᑲᓐᓂᔾᔮᖏᓐᓂᖓᓂᒃ ᐊᒻᒪᓗ ᑖᒃᑯᐊ ᐅᓂᒃᑳᓕᐊᖑᓯᒪᔪᑦ ᐅᕙᓐᓄᑦ 
ᐊᑐᐃᓐᓇᐅᑎᑕᐅᓛᕐᓂᖏᓐᓂᒃ ᑭᖑᓪᓕᕐᒥ ᑲᑎᒪᒃᑲᓐᓂᓯᒋᐊᓚᐅᙱᓂᑦᑎᓐᓂ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᓕᕖᓐᓂᐊ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᒃᑯᑎᒎᕈᓐᓃᖅᑐᖅ) ᐄ, ᐊᖏᖃᑎᒋᕙᒋᑦ. 
ᑲᑦᑐᖓᐃᕆᐊᖅᓯᒪᕗᖓ ᑎᑎᕋᖅᑕᐅᓯᒪᔪᐃᑦ ᑕᐃᒃᑯᐊ ᓴᖅᑭᑕᐅᓛᕐᓂᖏᓐᓂᒃ; ᑕᐃᒪᐃᑦᓯᒪᕗᖓ. ᒫᓐᓇᓕ 
ᐊᓯᖏᑦᑕᐅᖅ ᐱᒻᒥᒻᒪᑕ ᓄᖅᑲᖔᑐᐃᓐᓇᓕᕐᒥᔪᑦ. ᑕᕝᕙ, ᕿᓚᒥᒃᑯᑦ ᐱᔪᓐᓇᖅᓯᑐᐊᖅᐸᑦ, ᓇᐅᑦᓯᑐᑦᑎᐊᕋᓱᓛᖅᐳᖓ 
ᑎᑎᕋᖅᑕᐅᓯᒪᔪᐃᑦ ᓴᖅᑭᑕᐅᓛᖁᓪᓗᒋᑦ ᐅᕙᓂ ᒪᓕᒐᓕᐅᕐᕕᖕᒥ. ᖁᔭᓐᓇᒦᒃ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓐᓂᖅᐸᕋ ᒥᓂᔅᑕ ᑲᑦᑐᖓᐃᕆᐊᖅᓯᒪᓂᖓᓄᑦ 
ᖁᓚᙱᑎᑦᓯᕚᓪᓕᕐᓂᖓᓄᓪᓗ. ᒪᓕᒐᓕᐅᖅᑎᑐᐃᓐᓇᑦ ᐊᐱᖅᑯᑎᖃᖃᑦᑕᖅᓯᒪᓕᕐᒪᑕ (ᑐᓴᖅᓴᐅᑦᑎᐊᖏᑦᑐᖅ) 
ᐅᓄᖅᑐᓂᒃ ᑭᑐᖏᓐᓂᒃ ᐱᖃᓯᐅᔾᔭᐅᒐᑎᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ. ᖃᐅᔨᒪᔪᐃᓐᓇᐅᒐᑦᑕ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᑲᐅᙱᓗᑕᖃᓪᓚᑦᑖᕐᓂᖏᓐᓂᒃ ᑎᒥᖁᑎᒋᔭᖓ; ᐃᖏᕐᕋᓂᖃᐃᓐᓇᖅᑐᑎᒃ 
ᐊᑮᑦᑐᖃᐃᓐᓇᖅᑐᑎᒃ. ᑕᒫᓂ $18 ᒥᓕᐊᓐᒦᓚᐅᖅᑐᖅ, ᐊᒻᒪᓗ ᓇᓚᐅᑦᓵᖅᓯᒪᔭᑎᑦ ᒪᓕᓪᓗᒋ5 $8 
ᒥᓕᐊᙱᓐᓃᑐᐃᓐᓇᕆᐊᖃᖅᑐᑎᒃ ᐊᕐᕌᒍᕆᔭᑦᑎᓐᓂ; ᐊᖏᓂᖅᓴᐅᑐᐃᓐᓇᕆᐊᖃᖅᑐᑎᓪᓗ, ᖃᐅᔨᒪᖏᑦᑐᒍᑦ. 
 
ᐊᑲᐅᙱᓗᑕᐅᓂᖅᐹᑦ ᐱᓯᒪᓗᐊᖅᑐᑦ ᖃᖓᑦᑕᐅᑎᓄᑦ. ᐃᑉᐸᑦᓴᖅ ᖃᐅᔨᒪᓚᐅᕐᓂᕈᒪ ᕗᖦᓚ( ᐅᓂᒃᑳᑦ 
ᓴᖅᑭᑕᐅᔾᔮᖏᓐᓂᖏᓐᓂᒃ ᐅᓪᓗᒥ, ᓴᖅᑭᑎᑦᓯᒐᔭᓚᐅᖅᑐᖓ ᐱᒋᐊᖅᑎᑦᓯᔾᔪᑎᒥᒃ ᐃᑉᐸᑦᓴᖅ 
ᐅᖓᕝᕙᕆᐊᖅᑕᐅᖁᓪᓗᒍ ᕿᒥᕐᕈᓂᐅᔪᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᑮᓇᐅᔭᖅᑑᑎᑦᓴᖏᑦ 
ᐱᓇᓱᐊᕈᓯᐅᓛᖅᑐᒧᑦ. ᐃᓱᒪᒋᒐᒃᑭᑦ ᑐᓴᕋᒃᓴᐅᔪᐃᑦ ᐅᓂᒃᑳᓃᑦᑐᑦ ᐊᑑᑎᖃᕈᓐᓇᕆᐊᒃᓴᖏᓐᓂᒃ 
ᐅᖃᐅᓯᕆᔭᑦᑎᓐᓄᑦ. 
 
ᐊᐱᖅᑯᑦ ᒥᓂᔅᑕᒧᑦ: ᒥᓂᒡᑕᐅᔪᖅ ᐃᓱᒻᒥᑦᑎᔪᓐᓇᖅᐸ ᐅᕙᓐᓂᒃ ᒪᓕᒐᓕᐅᕐᕕᒻᒥᓗ ᑖᒃᑯᐊ ᐱᓕᕆᔨᐅᔪᑦ 
ᒥᓂᔅᑕᐅᕝᕕᒻᒥᓂ ᑎᓕᔭᐅᓯᒪᒋᐊᑦᓴᖏᓐᓂᒃ ᓯᕗᓪᓕᐅᔾᔨᓂᖅᐹᖑᖁᓪᓗᒋᑦ ᐊᑐᐃᓐᓇᖃᖅᑎᑦᑎᕙᓐᓂᕐᒥᒃ 
ᑭᖑᕙᖏᓪᓗᑎᒃ ᑮᓇᐅᔭᓅᓕᖓᔪᓂᒃ ᑐᓴᕋᒃᓴᓂᒃ ᐅᓂᒃᑳᓕᐊᓂᓪᓗ ᒪᓕᒐᓕᐅᖅᑎᑐᐃᓐᓇᕐᓄᑦ ᑐᒃᓯᕋᐅᑕᐅᔭᕌᖓᑕ, 
ᑕᖅᑭᑦ ᐊᕐᕕᓂᓕᑦ ᑎᓴᒪᐅᔭᖅᑐᓘᓐᓃᑦ ᐊᓂᒍᖅᓯᒪᓕᖅᑎᓪᓗᒋᐅᖏᑦᑐᖅ ᑐᐱᖅᓲᑕᐅᓚᐅᖅᑎᓪᓗᒋᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᓚᕖᓐᓂᐊ ᐸᕋᐅᓐ. 

ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎ ᖁᔭᓐᓇᒦᕈᒪᕙᕋ ᑕᒪᓐᓇ 
ᓴᖅᑭᖅᑎᔪᓐᓇᕐᒪᒍ. ᐄ, ᑕᐃᒪᐃᑦᑐᓐᓇᖅᑐᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᑲᑦᑐᒃ. 
 
ᐊᐱᖅᑯᑦ 100 - 2(2): ᖁᑭᐅᑎᑖᕈᓐᓇᐅᑎᒧᑦ ᓚᐃᓯᓐᓯᑖᓐᓂᖅ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᖃᕈᒪᔪᖓ ᓯᕗᓕᐅᖅᑎᒧᑦ. ᑲᑎᒪᔨᐅᖃᑎᒪ 
ᐅᖃᐅᓯᕆᐸᓗᓚᐅᕐᒪᒍ ᐊᐱᖅᑯᑎᐅᔪᖅ ᖃᓄᖅ ᑐᙵᕕᒃᑯᑦ ᒐᕙᒪᒃᑯᓪᓗ ᐃᖅᑲᖅᑐᐃᕕᓕᐊᕈᔾᔨᓯᒪᒻᒪᖔᑖ 
ᖁᑭᐅᑎᓄᑦ ᒪᓕᒐᖅ ᐱᓪᓗᒍ. ᐃᓱᒫᓘᑎᖃᒻᒪᕆᒻᒪᑦ ᑕᒪᓐᓇ ᐊᑦᑐᐃᕙᓐᓂᖓᓂᒃ ᓄᓇᕗᒻᒥ ᓄᓇᑖᕈᑎᐅᑉ 
ᐊᖏᕈᑎᖓᓐᓂᒃ. 
 
ᐃᓚᖏᓐᓂ ᓄᓇᓕᓐᐹᑦᑕᑐᖅᑐᑦ ᐃᓄᐃᑦ ᐊᒡᓛᑦ ᖁᑭᐅᑎᑖᕈᒪᒐᓗᐊᖅᑎᓪᓗᒋᑦ, ᓚᐃᓯᓐᓯᖃᕆᐊᖃᓲᖑᒻᒪᑕ 
ᖁᑭᐅᑎᑖᕈᓐᓇᐅᒻᒥᒃ. ᑐᑭᓯᒍᒪᔪᖓ ᑖᓐᓇ ᓚᐃᓯᓐᓯᐅᔪᖅ ᖁᑭᐅᑎᑖᓐᓂᕐᒥᒃ ᐱᒍᑎᖃᕐᒪᖔᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᓯᕗᓕᖅᑎ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᓚᐃᓯᓐᓯᐅᔪᖅ ᐱᑖᕈᓐᓇᐅᑎᐅᔪᖅ ᖁᑭᐅᑎᓂᒃ 
ᐊᒻᒪᓗ ᐊᓯᐊ ᐊᑐᖅᑕᐅᔪᓐᓇᕐᒥᔪᖅ ᖁᑭᐅᑎᑖᓐᓂᕐᒧᑦ ᓴᒃᑯᑖᓐᓂᒧᓪᓗ. 
 
ᐊᑲᐅᙱᓗᑕᐅᒻᒪᓪᓕ ᐅᓄᖅᑐᑦ ᓂᐅᕕᕐᕕᑦ ᐊᐅᓚᑕᐅᕙᒻᒪᑕ ᐃᓅᙱᑦᑐᓄᑦ ᐊᒻᒪᓗ ᑕᒪᓐᓇ ᒪᓕᒐᖅ 
ᑐᕌᖓᕙᒻᒥᒻᒪᑦ ᓄᓇᖃᖅᑳᖅᑐᓅᙱᑦᑐᖅ. ᓚᐃᓯᓐᓯᖃᖏᒃᑲᓗᐊᕈᒪ, ᖁᑭᐅᒻᒥᒃ ᐊᑐᕈᓐᓇᖅᐳᖓ, ᐃᓅᒐᒪ. 
ᑕᐃᒪᐃᒻᒪᑦ ᒪᓕᒐᐅᔪᖅ ᐅᕙᓐᓄᑦ ᑐᕌᖓᕙᙱᑦᑐᖅ. ᑕᒪᓐᓇ ᑐᑭᓯᔭᐅᑦᑎᐊᖁᔭᕋ ᑲᑎᒪᔨᐅᖃᑎᓐᓄᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᑭᐅᑎᑖᕈᓐᓇᐅᑎ, ᐅᓪᓗᒥ ᐊᑐᖅᐸᑉᐸᕗᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᓯᕗᓕᖅᑎ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓱᒪᒋᖃᓯᐅᓪᓗᒍ ᑕᒪᓐᓇ ᐃᖅᑲᖅᑐᐃᕝᕕᑦ 
ᓵᖏᓐᓃᒻᒪᑦ ᑖᓐᓇ ᒪᓕᒐᐅᔪᖅ ᐊᑑᑎᖃᖅᑎᑕᐅᓂᐊᙱᒃᑲᓗᐊᕐᒪᖔᑦ ᐃᓄᓐᓄᑦ. ᑭᓯᐊᓂ ᐊᑑᑎᖃᕐᒪᑦ 
ᐃᓅᙱᑦᑐᓄᑦ, ᑕᒪᓐᓇᓗ ᑐᓗᖅᓯᒪᐅᑎᐅᑐᐃᓐᓇᕆᐊᖃᖅᑐᓂ. ᑕᒪᑦᑐᒪᙵᑦ ᕿᒪᕉᑎᓇᓱᒃᑲᑦᑕ ᐃᓄᓐᓄᑦ 
ᑐᕌᖓᓂᐊᙱᒻᒪᑦ, ᐃᓄᐃᑦ ᐱᐊᓚᔪᒥᒃ ᖁᑭᐅᑎᑖᖃᑦᑕᕈᓐᓇᖁᓪᓗᒋᑦ ᑭᑐᓂᓪᓘᓐᓃᑦ. 
 
ᑕᒪᓐᓇ ᐲᖅᑕᐅᒃᑲᓇᓱᑉᐸᕗᑦ ᒪᓕᒐᕐᒥᑦ; ᒪᓕᒐᖅ ᐊᑭᕋᖅᑐᓪᓚᑦᑖᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑦᑐᒃ. 

ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᕝᕚ, ᑐᑭᓯᕗᖓ ᑯᐊᐸᒃᑯᓕᐊᕈᒪ ᓂᐅᕕᖅᑎᒃᑯᓄᓪᓘᓐᓃᑦ 
ᐊᐱᕆᔭᐅᒍᒪᓗ ᓚᐃᓯᓐᓯᖃᕆᐊᑦᓴᓐᓂᒃ, ᓴᖅᑭᒋᐊᑐᕋᔭᙱᓇᒃᑯ? ᑕᐃᒪᐃᑦᑐᓐᓇᖅᐱᑖ? ᑕᐃᒪᓐᓇ ᑐᑭᓯᕙᕌ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᓯᕗᓕᐅᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐅᒪᒋᐊᖃᖅᑐᒍᑦ ᑯᐊᐸᒃᑯᓐᓂ ᐃᖅᑲᓇᐃᔭᖅᑎᑦ 
ᓂᐅᕕᖅᑎᒃᑯᓂᓪᓘᓐᓃᑦ ᐃᖅᑲᓇᐃᔭᖅᑎᑦ ᒪᓕᒋᐊᖃᕐᒪᒡᔪᒃ ᒪᓕᒐᐅᔪᖅ, ᑕᐃᒪᐃᒻᒪᑦ ᐊᐱᖅᑯᑎᖃᕆᐊᖃᓲᖑᔪᑦ 
ᓚᐃᓯᓐᓯᖃᕆᐊᑦᓴᓐᓂᒃ. ᑭᓯᐊᓂ ᐃᓅᓪᓗᓂ, ᐊᑐᕈᒪᑐᐊᕈᒪ ᖁᑭᐅᒻᒥᒃ, ᑭᓇᑐᐃᓐᓇᐅᑉ ᐱᖓᓂᒃ ᐊᑐᕈᓐᓇᖅᑐᖓ. 
ᐃᓅᙱᑦᑐᒧᓪᓕ, ᑕᐃᓐᓇ ᓚᐃᓯᓐᓯᐅᔪᖅ ᐱᓯᒪᒋᐊᖃᕋᔭᖅᑕᖓᑦ ᐊᑐᕐᓂᐊᕈᓂ ᖁᑭᐅᓯᔭᕐᓂᐊᕈᓂᓪᓘᓐᓃᑦ. 
 
ᑕᕝᕙ, ᑖᓐᓇ ᑐᕌᖓᖏᑦᑐᖅ ᐅᕙᑦᑎᓐᓄᑦ, ᓚᐃᓯᓐᓯᒥᒃ ᓴᖅᑮᒋᐊᑐᖏᑦᑐᑕ ᐊᑐᕈᒪᑐᐊᓐᓂᕈᑦᑕ ᖁᑭᐅᒻᒥᒃ 
ᐃᓅᖃᑎᑦᑎᓐᓂᑦ. ᑕᕝᕙᓗ, ᑕᐃᒪᐃᑦᑐᓐᓇᖅᑐᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑐᑐ. 
 
ᐊᐱᖅᑯᑦ 101 - 2(2): ᐃᓕᑕᕆᔾᔪᑎᒥᒃ ᐊᑎᓕᐅᕆᓂᖅ ᖃᐅᔨᓴᖅᑕᐅᔪᒥᒃ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ, ᐊᐱᖅᑯᑎᒐ ᑐᕌᖅᑐᖅ ᓄᓇᕗᑉ ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᓄᑦ ᐅᑎᕐᕕᒋᑐᐃᓐᓇᖅᑐᒍ 
ᑭᐅᔾᔪᑎᑦᓯᐊᕚᒋᓇᓱᓚᐅᖅᑕᖓᓄᑦ ᐊᐱᖅᑯᑎᐅᔪᒧᑦ. ᐅᖃᖅᑎ, ᒥᓂᔅᑕ ᓇᓗᓇᐃᕆᓚᐅᕐᒪᑦ ᕿᓂᔭᕆᐊᒃᓴᖏᓐᓂᒃ 
$750,000ᓂᒃ ᐱᓕᕆᐊᖑᖁᓪᓗᒍ. 
 
ᐃᒻᒪᖃᖃᐃ ᐊᐱᖅᑯᑕᐅᓪᓗᐊᓕᖅᐳᖅ ᑕᒪᒃᑯᐊ ᐱᓇᐃᓗᑎᐅᔪᐃᑦ ᐱᓪᓗᒋᑦ ᐃᑯᐊᓪᓚᑦᑕᐃᓕᓂᕐᒧᑦ ᒪᓕᒐᐅᔪᓂ 
ᑕᒪᐃᓐᓂᐸᓗᒃ ᓇᓗᓇᐃᖅᑕᐅᓯᒪᔪᓂ ᐋᖅᑭᑦᑕᐅᓯᒪᓕᕆᐊᖏᓐᓂᒃ. ᐱᓕᕆᐊᒃᓴᐅᔪᖅ ᐊᑎᓕᐅᖅᑕᐅᓚᐅᖅᐸ 
ᐃᓕᑕᕆᔭᐅᓂᖓᓂᒃ ᖃᑦᑎᕆᔨᑦ ᖃᐅᔨᓴᖅᑎᖓᓐᓄᑦ ᖃᐅᔨᓴᖅᑕᐅᓚᐅᖏᓐᓂᖓᓂ ᑭᖑᓪᓕᖅᐹᖓᓐᓂ? 
ᖃᐅᔨᓴᕐᓂᖃᓚᐅᖅᐹ? ᐃᓕᑕᖅᓯᔾᔪᑎᒥᒃ ᐊᑎᓕᐅᕆᓚᐅᖅᐹ ᖃᓄᐃᙱᓐᓂᕋᐃᔪᒥᒃ, ᑖᓐᓇ ᐃᒡᓘᔪᖅ 
ᖃᓄᐃᖏᓐᓂᖓᓂᒃ ᐊᒻᒪᓗ ᒪᓕᑦᑎᐊᖅᓯᒪᓂᖓᓂᒃ ᒪᓕᒐᐅᔪᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᐄ, ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᐱᔭᕇᕐᒪᑕ 
ᓂᐅᕕᕐᓂᕆᔭᒥᓄᑦ ᐊᖏᕈᒻᒥᒃ ᐹᒃᑕᐃᐅᒧᑦ, ᓇᕝᕚᓚᐅᖅᑎᓪᓗᒋᑦ ᐊᖏᖅᑕᐅᔭᕆᐊᓕᓐᓂᒃ, ᐱᖃᓯᐅᑎᓯᒪᓚᐅᖅᑐᑦ 
ᑳᓐᑐᕌᖑᔪᒧᑦ ᑎᑎᕋᖅᓯᒪᔪᓂᒃ ᖃᑦᑎᕆᔨᒃᑯᑦ ᐊᖓᔪᖅᑳᖓᑕ ᐊᓪᓚᕝᕕᖓᓐᓂᑦ, ᐃᖃᓗᐃᑦ ᓄᓇᓕᐸᐅᔭᒃᑯᖏᓐᓂᓗ, 
ᐅᐊᔭᓕᕆᓂᕐᒧᑦ ᐊᑦᑕᓇᖅᑕᐃᓕᓂᕐᒧᓪᓗ ᐱᓕᕆᔨᓂᑦ ᓴᓇᔪᓕᕆᔨᒃᑯᓐᓂᑦ, ᐊᒻᒪᑦᑕᐅᖅ ᒪᓕᓐᓂᖏᓐᓄᑦ 
ᑎᑎᖅᑲᓕᐊᖑᓯᒪᔪᓂᒃ ᐅᖃᐅᔾᔨᒋᐊᖅᑎᐅᔪᓂᑦ. 
 
ᐃᖅᑲᐃᑎᔪᒪᓪᓗᑎᑦ, ᐅᖃᖅᑎ, ᑲᑎᒪᔨᐅᖃᑎᒻᒪ ᐅᐊᑦᑎᐊᖅ ᑕᐃᒍᖅᑲᐅᔭᖓᓄᑦ, ᓱᕋᖅᑎᕆᓇᓱᑦᑑᔮᒻᒪᕆᑦᑐᓂ, 
ᓴᓇᔭᐅᓯᒪᓂᖓᓂᒃ ᖃᐅᔨᓴᖅᑕᐅᓂᖃᖅᑎᓪᓗᒋᑦ. ᑕᒪᑐᒪᓂ ᑭᓯᐊᓂ, ᐃᑲᔪᖅᓱᖅᑕᐅᓪᓗᑎᒃ ᐊᑐᖅᑐᐊᓐᓂᐊᖅᑐᑦ 
ᓇᐅᑦᓯᖅᑐᕐᓂᖏᓐᓄᑦ ᐃᓘᑉ ᐃᓂᓪᓚᖓᓂᖓᓂᒃ, ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᖃᐅᔨᓴᕐᓂᖃᓚᐅᖅᓯᒪᔪᑦ 
ᓱᕋᑦᓰᕇᑦᑎᒋᓂᖓᓂᒃ, ᖃᐅᔨᕈᑕᐅᓪᓗᐊᓕᖅᑐᓂ ᑕᕐᕆᓯᒪᔪᓂᒃ ᓇᑦᑎᖅᔭᐅᑦᓯᐊᖅᓯᒪᖏᑦᑐᓂᒃ. ᖁᔭᓐᓇᒦᒃ, 
ᐅᖃᖅᑏ. 

ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖁᔭᒋᔭᕋ ᒥᓂᔅᑕᐅᑉ ᑭᐅᒡᔪᑎᒋᔭᖓ. ᐊᑕᐅᓯᕐᒥᒃ ᐱᓇᐃᓗᑎᒥᒃ ᑐᓴᓚᐅᕋᓗᐊᖅᑐᖓ, 
ᓱᓕᓗ, ᐱᒍᑎᖃᓚᐅᖅᑐᖅ ᐃᑯᐊᓪᓚᑦᑕᐃᓕᓂᕐᒧᑦ ᒪᓕᒐᐅᔪᖅ ᓯᖁᒥᑕᐅᓪᓗᓂ, ᓇᓕᐊᓐᓂᑐᐃᓐᓇ ᓇᔪᒐᐅᒡᒍᔪᒃᑐᒥ, 
ᐃᒡᓗᐃᑦ ᐊᑕᐅᑦᓯᒦᑦᑐᑦ ᐊᑭᓐᓇᒥᑕ ᐊᑯᓐᓂᖏᑦ ᐃᑭᔾᔭᐃᖅᓯᒪᔪᓐᓇᕆᐊᖃᕐᒪᑕ ᐊᑐᓂ, ᑭᓯᐊᓂ ᑖᒃᑯᓇᓂ ᐃᒡᓘᔪᓂ 
ᑕᐃᒪᐃᓚᐳᖏᒻᒪᑦ. 
 
ᑕᕝᕙ, ᐃᒻᒪᖃ ᖃᐅᔨᓴᑐᐃᓐᓇᕆᐊᖃᖏᑦᑕᖓ ᖃᑦᑎᕆᔨᒃᑯᑦ ᐊᖓᔪᖅᑳᖓᑕ ᐊᑎᓕᐅᕆᓚᐅᙱᓂᕐᒥᓂ 
ᐱᓕᕆᐊᖑᔪᒥᓂᕐᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᐊᐃᑦᑖᖑᒐᓗᐊᖅ ᑕᒪᓐᓇ ᐱᓪᓗᒍ ᐊᑯᓐᓂᖏᑦ ᑭᓯᐊᓂ 
ᖃᐅᔨᔭᐅᕝᕚᓪᓗᓚᐅᕐᒪᑕ ᐅᑯᓐᓂᖏᑦ ᓈᒻᒪᖏᓐᓂᖏᓪᓗ ᑭᖑᓂᑐᖄᒍᑦ. 
 
ᑭᓯᐊᓂ ᐊᑐᖅᑕᐅᒡᒍᔪᒃᑐᒃᑯᑦ, ᐅᖃᖅᑲᐅᒐᒪ ᐅᐊᑦᑎᐊᖅ, ᖃᑦᑎᕆᔨᑦ ᐊᖓᔪᖅᑳᖓᑕ ᐊᓪᓚᕝᕕᖓᑦ ᑭᓇᒥᒃ 
ᖃᐅᔨᓴᖅᑎᖃᖅᐸᓲᖑᒐᓗᐊᑦ ᓴᓇᔪᖃᕐᓂᖓᓂ, ᐊᑐᐃᓐᓇᖃᕈᑎᒃ ᐃᖅᑲᓇᐃᔭᖅᑎᒥᒃ. ᑭᓯᐊᓂ 
ᐃᖅᑲᓇᐃᔭᖅᑎᖃᓚᐅᖏᓐᓂᖏᓐᓄᑦ ᓴᓇᔪᖃᖅᑎᓪᓗᒍ ᑖᒃᑯᐊ ᐃᓂᒋᔭᖏᓐᓂᒃ, ᑭᖑᓂᐊᓗᐊᒍᑦ ᑭᓯᐊᓂ 
ᓈᒻᒪᖏᓐᓂᖏᑦ ᖃᐅᔨᔭᐅᓕᑕᐃᓐᓇᓚᐅᕐᒪᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᐅᖃᐅᓯᖃᖅᑐᑦᓴᐅᕗᖅ ᑖᓐᓇ ᖃᑦᑎᕆᔨᑦ ᐊᖓᔪᖅᑳᖓᑦ ᐱᕕᖃᕐᓂᖏᓐᓇᒥ 
ᖃᐅᔨᓴᕐᓂᑦᓴᒥᓐᓂᒃ ᐊᑎᓕᐅᕆᓚᐅᙱᓂᕐᒥᓂᒃ ᖃᓄᐃᙱᓐᓂᕋᐃᔪᒥᒃ. 
 
ᖃᐅᔨᒪᔪᖓ ᒪᓕᒐᓕᐅᖅᑎᑦ, ᓇᓗᓇᖓᓗ, ᒥᓂᔅᑕ ᖃᐅᔨᒪᓚᐅᕐᒪᑦ ᐅᑭᐅᓂ ᐊᓂᒍᖅᑐᓂ 
ᐅᖃᐅᓯᐅᖃᑦᑕᖅᓯᒪᔪᒥᓂᕐᓂᒃ ᖃᑦᑎᕆᔨᑦ ᐊᖓᔪᖅᑳᖓᓐᓂᑦ ᑮᓇᐅᔭᖅᑐᕈᑎᑦᓴᖃᖅᐸᖏᓐᓂᖓᓄᑦ 
ᖃᖓᑦᑕᐅᑎᑦᓴᓂᒃ ᓇᓕᐊᓐᓄᕋᕈᑎᒋᔪᓐᓇᖅᑕᒥᓄᑦ ᐊᐅᓪᓚᑲᑕᓪᓗᓂ ᓄᓇᓕᓐᓄᑦ ᖃᐅᔨᓴᖅᐸᓂᐊᕋᒥ. ᑕᒪᓐᓇᖃᐃ 
ᓴᖅᑭᑕᐅᑕᐃᓐᓇᓚᐅᓐᓂᖅᐳᖅ ᐃᑭᓚᐅᖅᑎᓪᓗᒍ ᔫᒥᐅᑉ ᐃᓕᓴᕐᕕᖓ. 
 
ᑕᕝᕙ, ᐃᓱᒪᒋᓪᓗᒍ ᑮᓇᐳᔭᖅᑑᑎᑦᓴᖃᖏᓐᓂᖓᓂᒃ ᓇᓕᐊᓐᓄᕋᐅᑎᑦᓴᓂᒃ ᐊᒡᓛᑦ ᐊᓪᓚᕝᕕᒥᑕ ᖃᓂᒋᔭᑯᓗᐊᓄᑦ, 
ᑕᐃᒪᐃᓐᓂᖓᓄᑦ ᖃᐅᔨᓴᖅᑕᐅᙱᑦᑑᓚᕿᓐᓂᖅᐳᖅ ᐱᔭᐅᔭᕆᐊᖃᕋᓗᐊᖅᑎᓪᓗᒍ? ᒐᕙᒪᑦᑎᓐᓄᑦ 
ᐱᐅᖅᓱᐊᕈᑎᐅᒐᔭᓚᐅᖅᑐᒥᓂᖅ $750,000ᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᑐᑭᓯᐅᒪᑦᑎᐊᖅᑕᕋ ᑲᑎᒪᔨᐅᖃᑎᒪ ᐃᓱᒫᓘᑎᒋᔭᖓ ᖃᓄᖅ 
ᑮᓇᐅᔭᐃᑦ ᑕᒪᒃᑯᐊ ᐱᐅᖅᓱᐊᖑᒐᔭᓚᐅᕐᓂᖏᓐᓂᒃ. 
 
ᐅᑎᕐᕕᖃᒃᑲᓐᓂᕈᒪᔪᖓ ᐅᐊᑦᑎᐊᖅ ᐅᖃᐅᓯᕆᖅᑲᐅᔭᕐᓄᑦ ᑕᐃᓐᓇ ᖃᑦᑎᕆᔨᒃᑯᑦ ᖃᐅᔨᓴᖅᑎᖓᑕ 
ᐱᕕᖃᕈᒪᕙᖏᓐᓂᖓᓄᑦ ᖃᐅᔨᓴᖁᓪᓗᒍ. ᖃᑦᑎᕆᔨᑦ ᖃᐅᔨᓴᖅᑎᖓᑦ ᑕᐃᑲᓂ ᖃᐅᔨᓴᙱᑦᑑᓚᕿᓚᐅᖅᑐᖅ 
ᓇᑦᑎᖅᔭᐅᓂᖏᓐᓂ ᓇᔪᖅᑕᐅᔪᐃᑦ, ᐅᖃᖅᑲᐅᒐᒪ, ᐃᖅᑲᓇᐃᔭᖅᑎᖃᓚᐅᖏᓐᓂᖏᓐᓄᑦ ᓴᓇᔪᖃᕐᓂᖓᓂ 
ᑕᐃᑯᓇᓂ ᓇᔪᒐᐅᔪᓂ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓚᒋᐊᕈᑎᑦ ᑭᖑᓪᓕᖅᐹᖓᓂ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᓇᓗᓕᕈᔪᖅᑰᓕᕋᒪ. ᖃᑦᑎᕆᔨᒃᑯᑦ ᐊᖓᔪᖅᑳᖓᑦ ᐊᑎᓕᐅᕆᔪᒥᓂᐅᓐᓂᕈᓂ, 
ᖃᐅᔨᒋᐊᖃᑦᑕᖅᑑᙱᒻᒫᑦ, ᐅᕝᕙᓘᓐᓃᑦ ᐃᖅᑲᓇᐃᔭᖅᑎᖁᑎᖃᙱᓚᖅ ᖃᐅᔨᒋᐊᖅᑎᒋᒐᔭᖅᑕᒥᓂᑦ, 
ᐊᑎᓕᐅᑐᐃᓐᓇᐸᑉᐹ ᐊᑎᓕᐅᕆᐊᓕᓐᓂᑦ? 
 
ᐅᓇ ᐊᐱᖅᑯᑎᒋᓇᓱᒃᑕᕋ ᒥᓂᔅᑕᒧᑦ: ᖃᑦᑎᓂᑦ ᖃᑦᑎᕆᔨᒃᑯᑦ ᐊᖓᔪᖅᑳᖓᑦ ᐊᑎᓕᐅᕆᐊᓕᓐᓂᑦ ᐊᑎᓕᐅᖅᓯᒪᕙ 
ᖃᐅᔨᓴᖅᑕᐅᖅᑳᖅᓯᒪᙱᑦᑐᓂᑦ? ᐃᒡᓗᓂᑦ ᑕᑯᒃᑲᓐᓂᕈᒪᙱᓚᒍᑦ ᓄᓇᕗᒥ ᑕᐃᒪᓐᓇᐃᓕᖓᖃᓯᐅᑎᔪᓂᑦ. 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎᐅᖃᑎᒐ ᑕᒪᑐᒥᙵ ᐱᓯᑎᐊᓗᒃ. 
 
ᓇᓗᓇᐃᖅᓯᔪᒪᔪᖓ ᒪᓕᒐᓕᐅᕐᕕᒻᒥ, ᐊᒻᒪᓗ ᒪᓕᒐᓕᐅᖅᑎᐅᖃᑎᒐ, ᑕᒪᓐᓇ ᐃᓱᒫᓗᒋᒻᒪᕆᑦᑕᑦᑕ ᐃᓚᒋᒻᒪᒍ 
ᐅᕙᓐᓄᐊᖅᑕᐅᓯᒪᔪᖅ ᑕᒪᒃᑯᐊ ᐊᒥᒐᖅᑐᑦ ᐊᒻᒪ ᐃᑯᐊᓪᓚᑦᑕᐃᓕᓂᕐᒧᑦ ᐱᔭᕆᐊᖃᖅᑐᑎᒎᖅᑐᓂᑦ. 
 
ᒫᓐᓇᐅᔪᖅ ᖃᐅᔨᒪᔭᖃᙱᓚᖓ ᐊᓯᖏᓐᓂᑦ ᐊᒥᒐᖅᑑᔪᓂᑦ ᐃᓱᒫᓗᓐᓇᖅᑐᓂᑦ ᐃᖅᑲᓇᐃᔭᖅᑎᖃᙱᓗᐊᕐᓂᑯᒧᑦ 
ᐱᔪᓂᑦ ᖃᐅᔨᒋᐊᖃᑦᑕᕋᔭᖅᑐᓂᑦ, ᑕᒪᓐᓇ ᑕᑯᓚᐅᕋᑦᑎᒍᑎᑐᑦ ᐅᐃᒍᓕᕇᓂ ᐃᒡᓗᓂᑦ ᑕᒫᓂ ᐃᖃᓗᓐᓂ. 
ᖁᔭᓐᓇᒦᒃ, ᐅᖃᖅᑎ. . 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᓱᕐᓇᖅ ᐃᓱᓕᒻᒪᑦ. ᑲᑎᒪᒡᔪᑎᒃᓴᖅ 7. ᑎᑎᕋᖅᓯᒪᔪᖅ 
ᐊᐱᖅᑯᑎᑦ. ᐲᑕᓴᓐ. 
 

ᑲᑎᒪᒡᔪᑎᒃᓴᖅ 7: ᑎᑎᕋᖅᓯᒪᔪᑦ ᐊᐱᖅᑯᑎᑦ 
 
ᑎᑎᖅᑲᒃᑯᑦ ᐊᐱᖅᑯᑎᒃ 021 - 2(2): ᐋᓐᓂᐊᕕᓕᐊᖅᑐᓄᑦ ᐃᖏᕐᕋᔾᔪᑎᓄᑦ ᑮᓇᐅᔭᖅᑐᕈᑎᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᑎᑎᕋᖅᓯᒪᔪᑦ ᐊᐱᖅᑯᑎᒃᑲ ᑖᒃᓱᒧᖓ ᒥᓂᔅᑕ ᐸᕋᐅᓐ, ᒥᓂᔅᑕᖓ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓄᓪᓗ. ᐱᑦᔪᑎᖃᑦᑐᖅ ᐋᓐᓂᐊᕕᓕᐊᖅᐸᑦᑐᓄᑦ ᐃᖏᕐᕋᔾᔪᑎᖏᑕ 
ᑮᓇᐅᔭᖅᑐᕈᑎᖏᓐᓄᑦ. ᐅᖃᖅᑎ, ᖃᐅᔨᒪᒐᑦᑕ, ᐋᓐᓂᐊᕕᓕᐊᖅᐸᑦᑐᓄᑦ ᐃᖏᕐᕋᔾᔪᑎᓄᑦ ᑮᓇᐅᔭᖅᑐᕈᑎᑦ 
ᖁᑦᑎᓂᖅᐹᖑᖃᑕᐅᒻᒪᑦ ᑮᓇᐅᔭᖅᑐᕈᑎᓂ ᒐᕙᒪᑦᑎᓐᓂ $15-80 ᒥᓕᐊᓐ, ᒪᓕᓪᓗᓂ ᓈᓴᐅᑎᓂᒃ ᓴᖅᑭᑕᐅᔪᓄᑦ 
ᐃᓕᓐᓄᑦ. 
 
1. ᐊᑐᓂᒃ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ ᓇᓗᓇᐃᖅᑕᐅᓯᒪᔪᑦ ᐊᑖᓂ, ᖃᑦᑎᓂᒃ ᑮᓇᐅᔭᐃᕈᑎᖃᓚᐅᖅᐸᑦ 

ᖃᖓᑕᓲᒃᑯᑦ ᖃᖓᑦᑕᐅᑎᓄᑦ ᐋᓐᓂᐊᕕᓕᐊᖅᑐᓄᑦ ᐸᖅᑭᔭᐅᔭᖅᑐᖅᑐᑎᒃ. 
 

ᐃ) 2000-2001 
ᐱ) 2001-2002 
ᑎ) 2002-2003 
ᑭ) 2003-2004 

2. ᐊᑐᓂᒃ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ ᓇᓗᓇᐃᖅᑕᐅᓯᒪᔪᑦ ᐊᑖᓂ, ᓱᓇᐅᓚᐅᖅᐸ ᐳᓇᓐᑎᖓ 
ᐋᓐᓂᐊᕕᓕᐊᖅᐸᑦᑐᓄᑦ ᐊᐅᓚᖃᑦᑕᖅᑐᑦ ᐸᖅᑭᔭᐅᔭᖅᑐᖅᑐᑎᑎᒃ ᐊᑭᓕᖅᑕᐅᓯᒪᔪᒃᑯᑦ ᖃᖓᑕᓲᓄᑦ, ᐊᒻᒪᓗ 
ᓱᓇᐅᓚᐅᖅᐸ ᐳᓴᓐᑎᖓ ᖃᖓᑕᓲᒃᑯᑦ ᑎᑭᖃᑦᑕᖅᑐᑎᒍᑦ ᖃᖓᑕᖃᑦᑕᖅᑐᑦ: 

 
ᐃ) 2000-2001 
ᐱ) 2001-2002 
ᑎ) 2002-2003 
ᑭ) 2003-2004 

 
3. ᐊᑐᓂᒃ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ ᓇᓗᓇᐃᖅᑕᐅᓯᒪᔪᑦ ᐊᑖᓂ, ᖃᑦᑎᓂᒃ ᑮᓇᐅᔭᖅᑐᕈᑎᖃᓚᐅᖅᐸᑦ 

ᖃᖓᑕᓲᒃᑯᑦ ᖃᖓᑦᑕᐅᑎᓄᑦ ᐊᐃᑉᐸᖃᑦᑐᓄᑦ ᐋᓐᓂᐊᕕᓕᐊᖅᑐᒥᒃ: 
 

ᐃ) 2000-2001 
ᐱ) 2001-2002 
ᑎ) 2002-2003 
ᑭ) 2003-2004 

 
4. ᐊᑐᓂᒃ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ ᓇᓗᓇᐃᖅᑕᐅᓯᒪᔪᑦ ᐊᑖᓂ, ᖃᑦᑎᓂᒃ ᑮᓇᐅᔭᖅᑐᕈᑎᖃᓚᐅᖅᐸᑦ 

ᖃᖓᑕᓲᓄᑦ ᑐᐊᕕᓐᓇᖅᑐᖅᓯᐅᑎᓄᑦ ᐊᐃᔭᐅᖃᑦᑕᖅᑐᑦ ᐋᓐᓂᐊᕕᓕᐊᖅᑐᓄᑦ: 
 

ᐃ) 2000-2001 
ᐱ) 2001-2002 
ᑎ) 2002-2003 
ᑭ) 2003-2004 

 
5. ᐊᑐᓂᒃ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ ᓇᓗᓇᐃᖅᑕᐅᓯᒪᔪᑦ ᐊᑖᓂ, ᖃᑦᑎᓂᒃ ᑮᓇᐅᔭᖅᑐᕈᑎᖃᓚᐅᖅᐸᑦ 

ᑐᔪᒻᒥᓂᕐᒧᑦ ᐊᒻᒪᓗ ᐊᖏᕐᕋᕆᔭᐅᔪᓂ ᑐᔪᒻᒥᖃᑦᑕᓂᕐᒧᑦ, ᐊᕕᑦᑐᖅᑕᐅᓯᒪᓗᑎᒃ ᐊᖏᕐᕋᕆᔭᐅᔪᓂ 
ᑐᔪᒻᒥᖃᑦᑕᖅᑐᑦ, ᐋᓐᓂᐊᕕᓕᐊᖅᑐᓄᑦ:  

 
ᐃ) 2000-2001 
ᐱ) 2001-2002 
ᑎ) 2002-2003 
ᑭ) 2003-2004 

 
6. ᐊᑐᓂᒃ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ ᓇᓗᓇᐃᖅᑕᐅᓯᒪᔪᑦ ᐊᑖᓂ, ᖃᑦᑎᓂᒃ ᑮᓇᐅᔭᖅᑐᕈᑎᖃᓚᐅᖅᐸᑦ 

ᑐᔪᒻᒥᖃᑦᑕᓂᕐᒧᑦ ᐊᒻᒪᓗ ᑐᔪᒻᒥᕕᓐᓂ ᐊᓯᖏᓐᓂᓘᓐᓃᑦ ᑮᓇᐅᔭᓕᐅᕈᑕᐅᓇᓱᐊᖅᑐᓄᑦ ᑕᒪᒃᑯᓄᖓ 
ᐋᓐᓂᐊᕕᓕᐊᖅᐸᑦᑐᓄᑦ: 

 
ᐃ) 2000-2001 
ᐱ) 2001-2002 
ᑎ) 2002-2003 
ᑭ) 2003-2004 

 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᒡᔪᑎᒃᓴᖅ 7, ᑎᑎᕋᖅᑕᐅᓯᒪᔪᑦ ᐊᐱᖅᑯᑎᓄᑦ, ᐊᓚᕋᓚᒃ. 

ᑎᑎᖅᑲᒃᑯᑦ ᐊᐱᖅᑯᑎᒃ 022 - 2(2): ᐅᖅᓱᐊᓗᐃᑦ ᑎᑭᖃᑦᑕᕐᓂᖏᑦ 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᒥᐊᓇᖅ ᑖᓐᓇ ᐅᖃᐅᓯᕆᖅᑲᐅᒐᒃᑯᑦ ᒪᓕᒐᓕᐅᖅᑏᑦ 
ᐅᖃᐅᓯᖏᓐᓂ. ᐅᓇᓕ ᑎᑎᕋᖅᓯᒪᔪᖅ ᐊᐱᖅᑯᑎᑦ ᐱᓯᒪᔭᕋ, ᐅᖃᓕᒫᓐᓂᐊᖅᐸᕋ. (ᑐᓵᔨᒃᑯᑦ ᐃᓱᓕᑉᐳᖅ) ᐅᖃᖅᑎ, 
ᑎᑭᖃᑦᑕᕐᓂᖏ ᐅᖅᓱᐊᓗᒃᑕᐅᑏᑦ ᐊᒃᑐᐃᓂᖃᕈᓐᓇᕐᓂᖏᓐᓄᑦ ᐊᑦᑕᕐᓇᖅᑕᐃᓕᓂᕐᒧᑦ ᐅᑯᓂᖓ ᒪᓕᓪᓗᖓ 
ᐊᐱᖅᓲᑎᖃᕐᓂᐊᕐᕋᒪ ᑎᑎᕋᖅᓯᒪᔪᓂᒃ ᐱᒻᒪᕆᐅᔪᓂᒃ. 
 
1. 2002-2003-ᒥ, ᑎᑭᕝᕕᒋᓂᐊᖅᑕᖏᑦ ᐅᓪᓗᖏᑦ ᓱᓇᐅᓚᐅᖅᐸᑦ ᐅᖅᓱᐊᓗᒃᑕᐅᑎᒧᑦ ᓄᓇᓕᓐᓄ ᓄᓇᕗᒻᒥ. 
 
2. 2002-2003 ᖃᓄᖅ ᐅᓪᓗᖃᓪᓚᑦᑖᓚᐅᖅᐸᑦ ᐅᖅᓱᐊᓗᒃᑕᐅᑎ ᑎᑭᓐᓂᕆᔭᖓ ᓄᓇᓕᓐᓄᑦ ᓄᓇᕗᒻᒥ. 
 
ᖁᔭᓐᓇᒦᒃ, ᐅᖃᖅ ᑎ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᑎᑎᕋᖅᓯᒪᔪᑦ ᐊᐱᖅᑯᑎᑦ, ᐅᑎᕐᓗᑕ ᐅᓪᓗᒥᒧᑦ ᑲᑎᒪᒡᔪᑎᒃᓴᓄᒃ. 
ᑲᑎᒪᒡᔪᑎᒃᓴᖅ 8. ᑲᑎᒪᒡᔪᑎᒃᓴᖅ 9. ᑲᑎᒪᒡᔪᑎᒃᓴᖅ 10. ᑲᑎᒪᒡᔪᑎᒃᓴᖅ 11. ᑲᑎᒪᒡᔪᑎᒃᓴᖅ 12. ᑲᑎᒪᒡᔪᑎᒃᓴᖅ 
13, ᓴᖅᑭᑎᑦᑎᓂᖅ ᑎᑎᖅᑲᓂᑦ. ᓯᕗᓕᖅᑏ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 

ᓴᖅᑭᖅᑎᑕᐅᔪᖅ ᑎᑎᖅᑲᒃ 032 - 2(2): ᐱᓇᓱᐊᖅᑕᕗᑦ 2004-2009 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑭᑎᑦᑎᔪᒪᕗᖓ ᑎᑎᖅᑲᒥᒃ ᑕᐃᔭᐅᔪᖅ 
ᐱᓇᓱᐊᖅᑕᕗᑦ 200304. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ ᓯᕗᓕᖅᑏ. ᐲᑕᓴᓐ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 033 - 2(2): ᐊᖏᖃᑎᒌᒍᑦ ᓄᑕᖅᑲᐃᑦ ᐱᔪᓐᓇᐅᑎᖏᓐᓂᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᓴᖅᑭᑎᑦᑎᔪᒪᕗᖓ ᑎᑎᖅᑲᒥᒃ ᑕᐃᔭᐅᔪᖅ ᓯᓚᖅᔪᐊᕐᒥ ᓄᓇᓕᖅᔪᑦ 
ᐊᖏᖃᑎᒌᒍᑎᖓᑦ ᓄᑕᖅᑲᐅᑉ ᐱᔪᓐᓇᐅᑎᖏᓐᓂᑦ. ᐅᑐᐱᕆ 2003ᒥ ᑲᑎᒪᔨᕋᓛᑦ ᓄᑕᖅᑲᐃᑦ ᐱᔪᓐᓇᐅᑎᖏᓐᓂᑦ 
ᐊᑐᓕᒐᒃᓴᖏᓐᓂ ᐊᑐᓕᖁᔨᓚᐅᖅᐳᑦ ᓄᑕᖅᑲᓂᑦ ᓴᐳᔾᔨᔨᑕᖃᓕᖁᓪᓗᒍ ᐳᕌᕕᓐᓯᓂᑦ 
ᓴᖅᑭᑎᑦᑎᕙᒌᖅᓯᒪᙱᑦᑐᓂᑦ, ᐊᒻᒪᓗ ᐱᖓᓱᓂ ᑎᐅᕆᑐᕆᐊᖑᔪᓂ ᐊᑦᑕᓇᖅᑐᒦᑦᑐᓂᑦ ᓄᑕᖅᑲᖃᓗᐊᖅᑐᖃᕐᒪᑕ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ ᐲᑕᓴᓐ. ᓴᖅᑭᑕᐅᓂᖏᑦ ᑎᑎᖅᑲᐃᑦ. ᕿᓚᕝᕙᖅ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 034 - 2(2): ᓄᓇᕗᑦ ᐃᒡᓗᓕᕆᔨᖅᔪᐊᒃᑯᑦ ᐊᑐᖅᑐᐊᖅᑐᓄᑦ ᐅᖃᓕᒫᒐᓕᐊᖅ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐆᒥᖓ ᓴᖅᑭᑎᑦᑎᔪᒪᒐᒪ ᑎᑎᖅᑲᒥᒃ.  



ᐅᓪᓗᑐᐃᓐᓇᖅ, ᓄᕕᐱᕆ 26, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

 

463 

ᓄᓇᕗᒥ ᐃᒡᓗᓕᕆᔨᖅᔪᐊᒃᑯᑦ ᐊᑐᖅᑐᐊᖅᑎᓄᑦ ᐅᖃᓕᒫᒐᖅ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑭᑎᑦᑎᔪᒃᓴᖅᑕᖃᕈᓐᓃᕐᒪᑦ ᑎᑎᖅᑲᓂᑦ. ᑲᑎᒪᔾᔪᑎᒃᓴᖅ 14. 
ᑲᑎᒪᔾᔪᑎᒃᓴᖅ 15, ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᐅᖃᓕᒫᕐᓂᕐᒥᒃ ᓯᕗᓪᓕᖅᐹᒥᒃ ᒪᓕᒐᒃᓴᓂᑦ. ᐊᒡᓘᒃᑲᖅ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᕐᓂᕐᒥᒃ ᒪᓕᒐᒃᓴᓂᑦ 
 
ᒪᓕᒐᒃᓴᖅ 1 - ᑮᓇᐃᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 4, 

2003/04 - ᖃᐅᔨᒃᑲᐃᒍᑦ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐱᖓᓱᓂᑦ ᐱᖃᕋᒪ, ᑐᓵᑦᑎᐊᕆᑦᑎᖓᐃ. 
 
ᖃᐅᔨᒃᑲᐃᕗᖓ ᓇᒃᑲᔾᔭᒥ ᓄᕕᐱᕆ 29, 2004ᒥ ᒪᓕᒐᒃᓴᖅ 1, ᑮᓇᐃᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ 
ᐊᒻᒪ ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 4, 2003/04 ᐅᖃᓕᒫᖅᑕᐅᓛᖁᓪᓗᒍ ᓯᕗᓪᓕᖅᐹᒥᒃ. 
ᐊᖏᖅᑕᐅᔪᒪᕗᖓ ᐱᓕᕆᔪᓐᓇᖁᓪᓗᖓ ᐱᒋᐊᖅᑎᔪᒪᔭᕐᓂᑦ ᐅᓪᓗᒥ. 
 
ᒪᓕᒐᒃᓴᖅ 2 - ᑮᓇᐃᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 2, 

2004/05 - ᖃᐅᔨᒃᑲᐃᒍᑦ 
 
ᓱᓕᒃᑲᓐᓂᖅ. ᐅᖃᖅᑏ, ᖃᐅᔨᑎᑦᑎᕗᖓ ᓇᒃᑲᔾᔭᒥ ᓄᕕᐱᕆ 29, 2004ᒥ ᒪᓕᒐᒃᓴᖅ 2, ᑮᓇᐃᔭᓂᑦ 
ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 2, 2004/05 ᐅᖃᓕᒫᖅᑕᐅᓛᖁᓪᓗᒍ 
ᓯᕗᓪᓕᖅᐹᒥᒃ. ᐊᖏᖅᑕᐅᔪᒪᓂᐊᕐᒥᔪᖓ ᐱᒋᐊᖅᑎᒍᒪᔭᕐᓂᑦ ᐱᓕᕆᖁᓪᓗᖓ ᐅᓪᓗᒥ. 
 
ᒪᓕᒐᒃᓴᖅ 3 - ᑮᓇᐃᔭᓂᑦ ᐃᓚᒋᐊᖅᓯᓂᕐᒧᑦ (ᐊᑭᑐᔪᓄᑦᔪᑦ) ᒪᓕᒐᖅ, ᓈᓴᐅᑖ 2, 2004/05 - 

ᖃᐅᔨᒃᑲᐃᒍᑦ 
 
ᑭᖑᓪᓕᖅᐹᖅ ᐅᖃᖅᑏ, ᖃᐅᔨᒃᑲᐃᕗᖓ ᓇᒃᑲᔾᔭᒥ ᓄᕕᐱᕆ 29, 2004ᒥ ᒪᓕᒐᒃᓴᖅ 3, ᑮᓇᐃᔭᓂᑦ 
ᐃᓚᒋᐊᖅᓯᓂᕐᒧᑦ (ᐊᑭᑐᔪᓄᑦ) ᒪᓕᒐᖅ, ᓈᓴᐅᑖ 2, 2003/04 ᐅᖃᓕᒫᖅᑕᐅᓛᖁᓪᓗᒍ ᓯᕗᓪᓕᖅᐹᒥᒃ. ᐊᒻᒪ 
ᓱᓕᒃᑲᓐᓂᖅ ᐊᖏᖅᑕᐅᔪᒪᕗᖓ ᐱᓕᕆᔪᓐᓇᖁᓪᓗᖓ ᐱᒋᐊᖅᑎᔪᒪᔭᕐᓂᑦ ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐊᒡᓘᒃᑳ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖃᐅᔨᒃᑲᐃᒍᑎᑕᖃᒃᑲᓐᓂᖏᑦᑐᖓ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ 
ᐅᖃᓕᒫᕐᓂᒃᓴᒥᒃ ᒪᓕᒐᒃᓴᓂᑦ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᐊᒡᓘᒃᑳ. ᑲᑎᔾᔪᑎᒃᓴᖅ 16. ᑲᑎᒪᔾᔪᑎᒃᓴᖅ 17, ᓯᕗᓪᓕᖅᐹᒥᒃ 
ᐅᖃᓕᒫᕐᓂᖅ ᒪᓕᒐᒃᓴᓂᑦ. ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᔪᒪᕗᖓ ᒪᓕᒐᓕᐅᕐᕕᒻᒥᒃ ᖁᔭᓈᖅᑕᐅᖁᓪᓗᒍ 
ᐅᓪᓘᓐᓂᒃ ᒪᕐᕉᓐᓂᒃ ᖃᐅᔨᒃᑲᐃᓯᒪᔭᕆᐊᖃᕐᓂᐅᔪᖅ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᔪᓐᓇᖁᓪᓗᒍ ᒪᓕᒐᒃᓴᖅ 1, 
ᑮᓇᐃᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 4, 2003/04 
ᐅᖃᓕᒫᖅᑕᐅᓛᖁᓪᓗᒍ ᓯᕗᓪᓕᖅᐹᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᒥᓂᔅᑕ ᐊᖏᖅᑕᐅᔪᒪᕗᖅ ᒪᓕᒐᖅ ᐊᑐᖅᑕᐅᓐᖏᖁᓪᓗᒍ 62(1)ᒧᑦ ᒪᓕᓪᓗᒍ 
ᒪᓕᒐᒃᓴᖅ 1 ᐅᖃᓕᒫᖅᑕᐅᔪᓐᓇᖅᓯᖁᓪᓗᒍ ᐅᓪᓗᒥ. ᐊᖏᙱᑦᑐᖃᖅᐹ. ᐊᖏᙱᑦᑐᖃᙱᒻᒪᑦ ᐊᑏ ᑲᔪᓯᒋᑦ 
ᐊᖓᔪᖅᑳ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᕐᓂᕐᒥᒃ ᒪᓕᒐᒃᓴᓂᑦ 

ᒪᓕᒐᒃᓴᖅ 1 - ᑮᓇᐃᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 4, 

2003/04 - ᓯᕗᓪᓕᖅᐹᒥᒃ ᐅᖃᓕᒫᕐᓂᖅ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᓂᕐᓄᑦ ᐅᖃᖅᑏ, ᐱᒋᐊᖅᑎᑦᑎᕗᖓ 
ᐊᐃᑉᐲᓪᓗᓂ ᒪᓕᒐᓕᐅᖅᑎ ᐊᒥᑦᑐᕐᒧᑦ ᒪᓕᒐᒃᓴᖅ 1, ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ 
ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 4, 2003/04 ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐱᒋᐊᖅᑎᑕᖅ ᓈᒻᒪᑉᐳᖅ. ᓈᒻᒪᓴᖅᑐᓕᒫᑦ. ᐊᖏᙱᑦᑐᓕᒫᑦ. 
ᓂᕈᐊᙱᑦᑐᑦ. ᐱᑕᖃᙱᑦᑐᖅ. ᐱᒋᐊᖅᑎᑕᖅ ᑲᔪᓯᕗᖅ. ᒪᓕᒐᒃᓴᖅ 1 ᐅᖃᓕᒫᖅᑕᐅᓂᖃᖅᐳᖅ 
ᓯᕗᓪᓕᖅᐹᖓᓐᓂᒃ. 
 
ᑲᑎᒪᔾᔪᑎᒃᓴᖅ 17, ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐊᒻᒪ ᓱᓕ ᐊᖏᖅᑕᐅᔪᒪᒋᕗᖓ ᖁᔭᓈᖅᑕᐅᖁᓪᓗᒍ 
ᒪᓕᒐᓕᐅᕐᕕᒻᒥ ᖃᐅᔨᒃᑲᐃᖃᑦᑕᕆᐊᖃᕐᓂᕐᒥᒃ ᐅᓪᓘᓐᓂᒃ ᒪᕐᕉᓐᓂᒃ ᒪᓕᒐᒃᓴᖅ 2, ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ 
(ᐊᐅᓚᔾᔪᑎᓄᑦ ᐊᒻᒪ ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 2, 2004/05 ᓯᕗᓪᓕᖅᐹᖓᓂᒃ ᐅᖃᓕᒫᖅᑕᐅᖁᓪᓗᒍ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᒥᓂᔅᑕ ᐊᖏᖅᑕᐅᔪᒪᕗᖅ 62(1) ᒪᓕᓪᓗᒍ ᒪᓕᒐᒃᓴᖅ 2 
ᐅᖃᓕᒫᖅᑕᐅᔪᓐᓇᖅᓯᖁᓪᓗᒍ ᐅᓪᓗᒥ. ᐊᖏᙱᑦᑐᖃᖅᐹ. ᐊᖏᙱᑦᑐᖃᙱᒻᒪᑦ ᐊᑏ ᑲᔪᓯᒋᑦ ᐊᖓᔪᖅᑳ. 
 
ᒪᓕᒐᒃᓴᖅ 2 - ᑮᓇᐃᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 2, 

2004/05 - ᓯᕗᓪᓕᖅᐹᒥᒃ ᐅᖃᓕᒫᕐᓂᖅ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᓂᕐᓄᑦ ᐅᖃᖅᑏ, ᐱᒋᐊᖅᑎᑦᑎᕗᖓ 
ᐊᐃᑉᐲᓪᓗᓂ ᒪᓕᒐᓕᐅᖅᑎ ᐸᓐᓂᖅᑑᒧᑦ ᒪᓕᒐᒃᓴᖅ 2, ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ 
ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 2, 2004/05 ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐱᒋᐊᖅᑎᑕᖅ ᓈᒻᒪᑉᐳᖅ. ᓈᒻᒪᓴᖅᑐᓕᒫᑦ. ᐊᖏᙱᑦᑐᓕᒫᑦ. 
ᓂᕈᐊᙱᑦᑐᑦ. ᐱᑕᖃᙱᑦᑐᖅ. ᐱᒋᐊᖅᑎᑕᖅ ᑲᔪᓯᕗᖅ. ᒪᓕᒐᒃᓴᖅ 2 ᐅᖃᓕᒫᖅᑕᐅᓂᖃᖅᐳᖅ 
ᓯᕗᓪᓕᖅᐹᖓᓐᓂᒃ. 
 
ᑲᑎᒪᔾᔪᑎᒃᓴᖅ 17, ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐊᒻᒪ ᓱᓕ ᐊᖏᖅᑕᐅᔪᒪᒋᕗᖓ ᖁᔭᓈᖅᑕᐅᖁᓪᓗᒍ 
ᒪᓕᒐᓕᐅᕐᕕᒻᒥ ᖃᐅᔨᒃᑲᐃᖃᑦᑕᕆᐊᖃᕐᓂᕐᒥᒃ ᐅᓪᓘᓐᓂᒃ ᒪᕐᕉᓐᓂᒃ ᒪᓕᒐᒃᓴᖅ 3, ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ 
(ᐊᑭᑐᔪᓄᑦ) ᒪᓕᒐᖅ, ᓈᓴᐅᑖ 2, 2004/05 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᒥᓂᔅᑕ ᐊᖏᖅᑕᐅᔪᒪᕗᖅ 62(1) ᒪᓕᓪᓗᒍ ᒪᓕᒐᒃᓴᖅ 3 
ᐅᖃᓕᒫᖅᑕᐅᔪᓐᓇᖅᓯᖁᓪᓗᒍ ᐅᓪᓗᒥ. ᐊᖏᙱᑦᑐᖃᖅᐹ. ᐊᖏᙱᑦᑐᖃᙱᒻᒪᑦ ᐊᑏ ᑲᔪᓯᒋᑦ ᐊᖓᔪᖅᑳ. 
 
ᒪᓕᒐᒃᓴᖅ 3 - ᑮᓇᐃᔭᓂᑦ ᐃᓚᒋᐊᖅᓯᓂᕐᒧᑦ (ᐊᑭᑐᔪᓄᑦᔪᑦ) ᒪᓕᒐᖅ, ᓈᓴᐅᑖ 2, 2004/05 - 

ᓯᕗᓪᓕᖅᐹᒥᒃ ᐅᖃᓕᒫᕐᓂᖅ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᓂᕐᓄᑦ ᐅᖃᖅᑏ, ᐱᒋᐊᖅᑎᑦᑎᕗᖓ 
ᐊᐃᑉᐲᓪᓗᓂ ᒪᓕᒐᓕᐅᖅᑎ ᐃᖃᓗᐃᑦ ᐱᓇᓐᓇᖓᓄᑦ ᒪᓕᒐᒃᓴᖅ 3, ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ (ᐊᑭᑐᔪᓄᑦᔪᑦ) 
ᒪᓕᒐᖅ, ᓈᓴᐅᑖ 2, 2004/05 ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ. ᐱᒋᐊᖅᑎᑕᖅ ᓈᒻᒪᑉᐳᖅ. ᓈᒻᒪᓴᖅᑐᓕᒫᑦ. ᐊᖏᙱᑦᑐᓕᒫᑦ. ᓂᕈᐊᙱᑦᑐᑦ. 
ᐱᑕᖃᙱᑦᑐᖅ. ᐱᒋᐊᖅᑎᑕᖅ ᑲᔪᓯᕗᖅ. ᒪᓕᒐᒃᓴᖅ 3 ᐅᖃᓕᒫᖅᑕᐅᓂᖃᖅᐳᖅ ᓯᕗᓪᓕᖅᐹᖓᓐᓂᒃ. 
 
(ᑐᓵᔨᒃᑯᑦ) ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 18. (ᑐᓵᔨ ᓄᖅᑲᖅᐳᖅ) ᐊᐃᑉᐹᓂᒃ ᐅᖃᓕᒫᕐᓂᖅ 
ᒪᓕᒐᒃᓴᓂᑦ. ᐊᒡᓘᒃᑲᖅ. 
 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 1 - ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 4, 

2003/04 - ᓯᕗᓪᓕᖅᐹᒥᒃ ᐅᖃᓕᒫᕐᓂᖅ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᓂᕐᓄᑦ ᐅᖃᖅᑏ, ᐱᒋᐊᖅᑎᑦᑎᕗᖓ 
ᐊᐃᑉᐲᓪᓗᓂ ᒪᓕᒐᓕᐅᖅᑎ ᐊᒥᑦᑐᕐᒧᑦ ᒪᓕᒐᒃᓴᖅ 1, ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ 
ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 4, 2003/04 ᐅᖃᓕᒫᖅᑕᐅᖁᓪᓗᒍ ᐊᐃᑉᐹᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐱᒋᐊᖅᑎᑕᖅ ᓈᒻᒪᑉᐳᖅ, ᒪᓕᒐᒃᓴᐅᑉ ᐱᓪᓗᐊᑕᖓᓄᑦ. 
ᓂᕈᐊᕈᑕᐅᖁᔭᐅᓯᒪᕗᖅ. ᓈᒻᒪᓴᖅᑐᓕᒫᑦ. ᐊᖏᙱᑦᑐᓕᒫᑦ. ᓂᕈᐊᙱᑦᑐᑦ. ᐱᑕᖃᙱᑦᑐᖅ. ᐱᒋᐊᖅᑎᑕᖅ 
ᑲᔪᓯᕗᖅ. ᒪᓕᒐᒃᓴᖅ 1 ᐅᖃᓕᒫᖅᑕᐅᓂᖃᖅᐳᖅ ᐊᐃᑉᐸᖓᓐᓂᒃ ᐊᒻᒪᓗ ᑐᓐᓂᕆᔭᐅᕗᖅ ᑲᑎᒪᔨᕋᓛᓄᑦ 
ᑲᑎᒪᑐᐃᓐᓇᓕᖅᐸᑕ. 
 
ᑲᑎᒪᔾᔪᑎᒃᓴᖅ 18, ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᐊᒡᓘᒃᑲᖅ. 
 
ᒪᓕᒐᒃᓴᖅ 2 - ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 2, 

2004/05 - ᓯᕗᓪᓕᖅᐹᒥᒃ ᐅᖃᓕᒫᕐᓂᖅ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᓂᕐᓄᑦ ᐅᖃᖅᑏ, ᐱᒋᐊᖅᑎᑦᑎᕗᖓ 
ᐊᐃᑉᐲᓪᓗᓂ ᒪᓕᒐᓕᐅᖅᑎ ᐸᓐᓂᖅᑑᒧᑦ ᒪᓕᒐᒃᓴᖅ 2, ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ (ᐊᐅᓚᔾᔪᑎᓄᑦ ᐊᒻᒪ 
ᑲᒪᒋᔭᐅᔾᔪᑎᓄᑦ) ᒪᓕᒐᖅ, ᓈᓴᐅᑖ 2, 2004/05 ᐅᖃᓕᒫᖅᑕᐅᖁᓪᓗᒍ ᐊᐃᑉᐹᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ. ᐱᒋᐊᖅᑎᑕᖅ ᓈᒻᒪᑉᐳᖅ, ᒪᓕᒐᒃᓴᐅᑉ ᐱᓪᓗᐊᑕᖓᓄᑦ. 
ᓂᕈᐊᕈᑕᐅᖁᔭᐅᓯᒪᕗᖅ. ᓈᒻᒪᓴᖅᑐᓕᒫᑦ. ᐊᖏᙱᑦᑐᓕᒫᑦ. ᓂᕈᐊᙱᑦᑐᑦ. ᐱᑕᖃᙱᑦᑐᖅ. ᐱᒋᐊᖅᑎᑕᖅ 
ᑲᔪᓯᕗᖅ. ᒪᓕᒐᒃᓴᖅ 2 ᐅᖃᓕᒫᖅᑕᐅᓂᖃᖅᐳᖅ ᐊᐃᑉᐸᖓᓐᓂᒃ ᐊᒻᒪᓗ ᑐᓐᓂᕆᔭᐅᕗᖅ ᑲᑎᒪᔨᕋᓛᓄᑦ 
ᑲᑎᒪᑐᐃᓐᓇᓕᖅᐸᑕ. 
 
ᑲᑎᒪᔾᔪᑎᒃᓴᑦᑎᓐᓂ. ᑲᑎᒪᔾᔪᑎᒃᓴᖅ 18. ᐊᖓᔪᖅᑳ. 
 
ᒪᓕᒐᒃᓴᖅ 3 - ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ (ᐊᑭᑐᔪᓄᑦᔪᑦ) ᒪᓕᒐᖅ, ᓈᓴᐅᑖ 2, 2004/05 - 

ᓯᕗᓪᓕᖅᐹᒥᒃ ᐅᖃᓕᒫᕐᓂᖅ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᓂᕐᓄᑦ ᐅᖃᖅᑏ, ᐱᒋᐊᖅᑎᑦᑎᕗᖓ 
ᐊᐃᑉᐲᓪᓗᓂ ᒪᓕᒐᓕᐅᖅᑎ ᐃᖃᓗᐃᑦ ᐱᓇᓐᓇᖓᓄᑦ ᒪᓕᒐᒃᓴᖅ 3, ᑮᓇᐅᔭᓂᑦ ᐃᓚᒋᐊᖅᓯᓂᕐᒧᑦ (ᐊᑭᑐᔪᓄᑦᔪᑦ) 
ᒪᓕᒐᖅ, ᓈᓴᐅᑖ 2, 2004/05 ᐅᖃᓕᒫᖅᑕᐅᖁᓪᓗᒍ ᐊᐃᑉᐹᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ. ᐱᒋᐊᖅᑎᑕᖅ ᓈᒻᒪᑉᐳᖅ, ᒪᓕᒐᒃᓴᐅᑉ ᐱᓪᓗᐊᑕᖓᓄᑦ. 
ᓂᕈᐊᕈᑕᐅᖁᔭᐅᓯᒪᕗᖅ. ᓈᒻᒪᓴᖅᑐᓕᒫᑦ. ᐊᖏᙱᑦᑐᓕᒫᑦ. ᓂᕈᐊᙱᑦᑐᑦ. ᐱᑕᖃᙱᑦᑐᖅ. ᐱᒋᐊᖅᑎᑕᖅ 
ᑲᔪᓯᕗᖅ. ᒪᓕᒐᒃᓴᖅ 3 ᐅᖃᓕᒫᖅᑕᐅᓂᖃᖅᐳᖅ ᐊᐃᑉᐸᖓᓐᓂᒃ ᐊᒻᒪᓗ ᑐᓐᓂᕆᔭᐅᕗᖅ ᑲᑎᒪᔨᕋᓛᓄᑦ 
ᑲᑎᒪᑐᐃᓐᓇᓕᖅᐸᑕ. 

ᑲᑎᒪᔾᔪᑎᒃᓴᖅ 19, ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐃᓱᒪᖅᓴᖅᓯᐅᕐᓂᖓᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ. 
ᒪᓕᒐᒃᓴᖅ 4, ᑮᓇᐅᔭᓂᑦ ᐊᑭᑐᔪᓄᑦ ᒪᓕᒐᖅ 2005/06; ᒪᓕᒐᒃᓴᐃᑦ 1, 2, 3 ᐊᒻᒪᓗ 4 ᐃᕝᔭᕈᑕᐃᓚᒃ 
ᐃᒃᓯᕙᐅᑕᐅᑎᓪᓗᒍ. ᑲᔪᓯᓚᐅᙱᓂᑦᑎᓐᓂ ᑲᑎᒪᔨᕋᓛᓂᑦ ᐅᓪᓗᕈᒥᑕᕐᓇᒧᑦ ᓄᖅᑲᖓᓚᐅᑲᓐᓂᐊᖅᑐᒍᑦ 
13:00ᖑᒐᓱᓐᓂᖓᓄᑦ. ᖁᔭᓐᓇᒦᒃ. 
 
ᐃᖅᓱᖅᑎ. 
 
>>ᒪᓕᒐᓕᐅᕐᕕᒃ ᓄᖅᑲᓚᐅᑲᓚᐅᖅᐳᖅ 11:50ᒥ ᐊᒻᒪ ᑲᔪᓯᒃᑲᓐᓂᖅᑐᑎᑦ 13:07ᒥ 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᒃᓯᕙᐅᑕᖅ: ᑲᑎᒪᔩᑦ ᑲᑎᒪᓂᖓ ᐱᒋᐊᖅᑎᒍᒪᓪᓗᒍ. ᑕᕝᕙᓂ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ, ᐅᑯᓂᖓ 
ᐱᓕᕆᐊᒃᓴᖃᑦᑐᒍᑦ: ᒪᓕᒐᒃᓴᖅ 4, ᑮᓇᐅᔭᐃᑦ ᐊᑐᖅᑐᒃᓴᑦ ᐊᑭᑐᔪᓄᑦ ᐱᖁᔭᖅ 2005-2006. ᒪᓕᒐᒃᓴᖅ 2. 
ᒪᓕᒐᒃᓴᖅ 3. ᖃᓄᐃᓕᖓᒍᒪᕙᑦ ᑲᑎᒪᔩᑦ? ᐋᕆᐊᒃ. 
 
ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑲᔪᓯᒍᒪᓪᓗᑕ ᕿᒥᕐᕈᓂᑦᑎᓐᓂᒃ ᒪᓕᒐᒃᓴᖅ 4-ᒥᒃ, ᐊᒻᒪᓗ ᐱᒋᐊᕐᓗᒍ 
ᕿᒥᕐᕈᓂᖅ ᐊᑭᑐᔪᑦ ᓇᓚᐅᒃᑖᖅᑕᐅᓯᒪᔪᑦ ᐱᓕᕆᕕᐊᓄᑦ ᐃᓕᓐᓂᐊᖅᑐᓕᕆᔨᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐋᕐᕆᐊᖅ. ᐊᖏᖃᑎᒌᑉᐱᑕ ᐱᓕᕆᐊᕐᖃᕐᓂᐊᕐᓗᑕ ᐃᓕᓐᓂᐊᖅᑐᓕᕆᔨᒃᑯᓐᓂᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪᓕ ᐊᐱᕆᔪᒪᓕᖅᑐᒍ ᐊᖓᔪᖅᑳ ᐲᑯ ᐱᓕᕆᕕᐊᓄᑦ ᐃᓕᓐᓂᐊᖅᑐᓕᕆᔨᒃᑯᑦ 
ᐅᖃᐅᓯᙵᐅᑎᖃᖁᓪᓗᒍ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓐᓄᓴᒃᑯᑦ. ᐊᓕᐊᓇᐃᒍᓱᓪᓚᕆᑦᑐᖓ ᐅᕙᓃᒍᓐᓇᕐᕋᒪ ᐅᓪᓗᒥ 
ᐅᖃᐅᓯᖃᕐᓗᑕ ᑐᒃᓯᕋᑦᑕᐅᓯᒪᔪᓂᒃ 2005-2006 ᐱᓕᕆᕕᖓᑕ ᐃᓕᓐᓂᐊᖅᑐᓕᕆᔨᒃᑯᑦ ᐊᑭᑐᔪᓄᑦ 
ᐱᓕᕆᐊᒃᓴᓄᑦ ᓇᓚᐅᒃᑖᖅᑕᐅᓯᒪᔪᑦ. 
 
ᐅᖃᖅᓯᒪᒻᒪᑦ ᑭᙵᐅᒥ ᐱᓕᕆᐊᒃᓴᓕᐊᖑᓯᒪᔪᒥ ᐊᒻᒪᓗ ᐃᓱᒪᒋᔭᐅᓂᖃᑦᑐᓂ ᐅᕙᓂ ᑮᓇᐅᔭᖁᑎᓂ, ᐱᓕᕆᕕᖓ 
ᐃᓕᓐᓂᐊᖅᑐᓕᕆᔨᒃᑯᑦ ᓯᕗᓪᓕᐅᔾᔭᐅᖏᓐᓇᖅᐳᖅ, ᐃᓱᒫᓘᑎᒋᓗᐊᕐᖑᐊᖅᑕᖓ ᒐᕙᒪᑦᑕ. ᐱᓕᕆᕕᖓ 
ᐃᓕᓐᓂᐊᖅᑐᓕᕆᔨᒃᑯᑦ 2005-2006 ᐊᑭᑐᔪᓄᑦ ᑮᓇᐅᔭᑦ, ᓴᙱᔪᒻᒪᕆᒻᒥᒃ ᑮᓇᐅᔭᑦ ᑮᓇᐅᔭᖅᑐᕈᑎᒃᓴᓂᒃ 
ᑐᒃᓯᕋᖅᑐᑎᒃ $19,093-000. ᑖᓐᓇ ᑮᓇᐅᔭᑦ ᐱᕕᖃᑦᑎᑦᑎᔪᖅ ᑖᔅᓱᒥᖓ ᐱᓕᕆᕕᒻᒥᒃ ᐱᓕᕆᐊᖃᕈᓐᓇᕐᓗᓂ 15-
ᓂᑦ ᐱᓕᕆᐊᖑᑲᐃᓐᓇᓂᐊᖅᑐᓂᒃ ᑖᒃᑯᐊᓗ ᒪᕐᕉᒃ ᓄᑖᒃ ᐱᓕᕆᐊᖑᑲᐃᓐᓇᓂᐊᖅᑑᒃ ᐸᕐᓇᑕᐅᕙᓪᓕᐊᓂᖃᑦᑑᒃ. 
 
ᐃᒃᓯᕙᐅᑕᖅ, ᐊᓂᒍᓕᖅᑐᓂ ᐊᕐᕌᒍᓂ ᑕᓪᓕᒪᑦ, ᐱᓕᕆᕕᒃᑯᑦ ᐋᖅᑭᒃᓱᐃᓂᖃᕐᒪᖅ ᐊᑕᖐᔪᒥᒃ ᐃᓕᓐᓂᐊᕐᕕᒻᒥᒃ 
ᐊᒻᒪᓗ ᐋᖅᑮᐅᒪᔾᔪᑎᓄᑦ ᑎᑎᕋᖅᓯᒪᔪᓂᒃ ᑐᖅᑯᐃᓯᒪᕕᐅᔪᑦ ᐋᖅᑭᒃᓱᐃᔪᓐᓇᖅᑐᖅ ᓯᕗᓪᓕᐅᔾᔭᐅᖁᔭᐅᔪᓂᒃ ᐊᑐᓂᑦ 
ᐱᓕᕆᐊᖑᔪᓄᑦ ᒪᓕᓪᓗᒋᑦ ᖃᓄᐃᑦᑑᓕᕐᓂᖏᑦ ᒫᓐᓇᐅᔪᖅ ᐃᓪᓗᔪᑦ ᓱᓇᒃᑯᑖᖑᔪᑦ ᖃᓄᐃᓕᖓᓕᕐᓂᖏᑦ, 
ᐊᑐᖅᑕᐅᓂᖏᑦ ᐊᒻᒪᓗ ᐱᓕᕆᐊᒧᑦ ᒪᓕᒃᑕᐅᔭᕆᐊᖃᖅᑐᑦ. ᓱᖅᑯᐃᓱᒃᑐᒃᓴᐅᔪᑎᒃ, ᐃᒃᓯᕙᐅᑖᖅ, ᑕᐃᒃᑯᐊ 
ᓴᖅᑮᔪᓐᓇᕐᓯᓯᒪᒻᒪᑕ ᓄᑖᖑᔪᓂᒃ ᖃᕋᓴᐅᔭᓕᕆᔾᔪᑕᐅᔪᓂᒃ ᑲᑎᒪᔨᕋᓛᑦ ᑲᑎᒪᑎᓪᓗᒋᑦ ᑕᖅᑭᐅᓚᐅᖅᑐᒥ. 
 
ᐊᒻᒪ ᐱᓕᕆᕕᐅᔪᖅ ᑲᔪᓯᔪᑦ ᓄᐊᑦᑎᓪᓗᑎᒃ ᑐᑭᓯᒋᐊᕈᑎᒃᓴᐅᔪᓂᒃ ᑕᒪᒃᑯᓇᙵᑦ ᕼᐊᒻᓚᒃᑯᓐᓂᑦ, ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᐊᐅᓚᓂᖏᓐᓂᑦ, ᓄᓇᕗᒻᒥ ᓯᓚᑦᑐᓴᕐᕕᒻᒥ, ᐊᒻᒪ ᓄᓇᓕᐅᔪᓂ ᒐᕙᒪᐅᔪᓂ 
ᐱᔨᑦᓯᕈᑎᓂᓗ ᑐᙵᕕᒋᔭᐅᓪᓗᐊᑕᕐᓗᓂ ᐱᕙᓪᓕᐊᑎᑦᑎᓂᕐᒧᑦ, ᑲᒪᓂᕐᒧᑦ ᐊᒻᒪ ᐋᖅᑭᒃᓱᐃᕙᓪᓕᐊᓂᕐᒧᑦ ᐊᑭᔫᑎᓄ 
ᐸᕐᓇᒍᑎᒋᔭᑦᑎᓐᓂᒃ. 
 
ᐃᒃᓯᕙᐅᑕᖅ, ᑖᒃᑯᐊ ᐱᓕᕆᕕᐅᔪᑦ ᓯᔪᒧᐊᒃᐸᓪᓕᐊᔪᑦ. ᑕᐃᒃᑯᐊ ᐸᕐᓇᐅᑕᐅᓇᓱᐊᖅᑐᑦ ᐊᑭᑐᔫᓄᑦ ᐱᖃᓯᐅᔾᔨᔪᑦ 
ᓄᑖᖑᔪᓐᓂ ᒪᕐᕉᓐᓂᒃ ᐃᓕᓐᓂᐊᕐᕕᐅᔪᓐᓂᒃ ᐊᒻᒪᓗ 6-ᓂᒃ ᐃᓕᓐᓂᐊᕐᕕᓐᓄᑦ ᐃᓚᓯᓂᕐᒥᒃ, ᓄᑕᒃ ᓄᓇᕗᒻᒥ 
ᓯᓚᑦᑐᓴᕐᕕᒻᒥᒃᓴᐅᔪᓂᒃ ᐊᒻᒪᓗ ᐃᑭᑦᑐᖃᓕᕐᓂᖅᐸᑦ ᑯᑐᐊᕈᑎᖏᓐᓄᑦ ᓴᓇᒋᐊᖅᑕᐅᓗᑎᒃ ᐊᒥᓱᑲᓪᓚᐅᔪᓄᑦ 
ᐃᓕᓐᓂᐊᕐᕕᐅᔪᓄᑦ. ᓱᓕᔪᕐᓴᕋᒪ ᑕᒪᓐᓇ ᐸᕐᓇᒍᑕᐅᔪᖅ ᐊᑐᐃᓐᓇᐅᑎᑦᑎᔪᓐᓇᕐᒥᒻᒪᑦ ᓄᓇᕗᒻᒥᐅᑕᐅᔪᓂᒃ 
ᐊᑲᐅᓂᖅᐸᐅᔪᓂ ᐱᐅᓂᖅᐸᐅᔪᓂᒃ ᐊᑭᑐᓗᐊᙱᑦᑐᓂᒃ ᐃᓕᓐᓂᐊᕐᕕᐅᔪᓐᓇᖅᑐᓂᒃ ᐅᑯᐊ ᒐᕙᒪᒃᑯᑦ 
ᐊᑐᐃᓐᓇᐅᑎᑦᑐᓇᖅᑕᖏᓐᓂᒃ. ᓴᓇᒋᐊᕐᓂᐅᔪᖅ ᐱᒋᐊᓛᖅᑐᖅ, ᑲᔪᓯᓗᑎᒃ ᐱᔭᕇᕐᓂᐊᖅᑐᑦ ᐊᕐᕕᐊᓂᑦ, 
ᐃᖃᓗᑦᑑᑦᑎᐊᕐᒥ, ᐃᖃᓗᓐᓂᓂ, ᓴᓂᑭᓗᐊᕐᒥ ᐊᒻᒪ ᑎᑭᕋᕐᔪᐊᓂ ᐅᑭᐅᖓᓂ 2005/06 ᐊᕐᕌᒍᒥ. 

ᑕᐃᒪᓕ ᐃᒪᐃᓐᓇᓱᐊᖅᑐᒍ, ᐃᒃᓯᕙᐅᑕᖅ, ᐊᒃᓱᕈᖅᑐᑦ ᐸᕐᓇᒍᑕᐅᔪᑦ ᐊᒻᒪ ᑎᑎᕋᐅᔭᖅᑕᐅᓂᖏᓐᓄᑦ 
ᐃᖅᑲᓇᐃᔮᒃᓴᐅᔪ ᓯᕗᓂᑦᑎᓐᓂ ᐱᓕᕆᐊᖑᓂᐊᖅᑐᑦ ᑭᙵᕐᓂᖅ, ᐃᖃᓗᓐᓂ , ᐅᖅᓱᖅᑐᒥ ᐊᒻᒪ ᕿᑭᖅᑕᕐᔪᐊᒥ. 
ᐅᖃᐃᓐᓇᖃᑦᑕᓲᖑᔪᒍ ᐱᒻᒪᕆᐅᖏᓐᓂᖏᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐸᕐᓇᒃᐸᓪᓕᐊᓇᓱᐊᖅᑎᓪᓗᑕ 
ᑎᑎᕋᐅᔭᖅᑎᓪᓗᑕ, ᐊᒻᒪᓗ ᐃᑲᔪᖅᑐᐃᓂᕆᔭᑦᑎᓐᓂᒃ ᑭᓱᑐᐃᓐᓇᕐᓄᑦ ᐊᑐᖅᑐᓄᑦ ᐃᓪᓗᓄᑦ, ᑲᑐᔾᔨᖃᑎᖃᕐᓂᕐᒧᑦ, 
ᐊᒻᒪ ᐃᓕᓐᓂᐊᖅᑎᓐᓂᒃ ᐃᓕᓐᓂᐊᖅᑎᑦᑎᓂᕐᒧᑦ ᑐᙵᕕᓪᓗᐊᑕᕆᔭᐅᓪᓗᑎᒃ ᓴᓇᓂᑦᑎᒍᑦ ᑳᓐᑐᕌᖑᔪᓄᑦ. 
 
ᐃᒃᓯᕙᐅᑕᖅ, ᑕᒪᓐᓇ ᑐᒃᓯᕋᐅᑕᐅᔪᖅ ᐊᑭᑐᔪᑎᓄᑦ ᐸᕐᓇᒍᑕᐅᔪᖅ ᒪᓕᙱᑦᑑᒐᓗᐊᖅ ᓇᓗᓇᐃᒃᑯᑕᖅᑖᕋᓱᐊᕐᓂᕐᒧᑦ 
ᐃᓄᓐᓄᑦ ᐃᓕᓐᓂᐊᕐᕕᐅᓗᓂ, ᐱᓕᕆᕕᒋᔭᕗᑦ ᖃᐅᔨᓴᕐᓂᐅᕐᒥᔪᑦ ᑕᒪᒃᑮᓐᓄᑦ ᐱᓕᕆᐊᓐᓄᑦ ᐊᐅᓚᔪᓐᓇᕐᓂᑦᑎᒍᑦ 
ᑮᓇᐅᔭᑎᒍᑦ ᐊᕐᕌᒍᒥ ᐊᒡᒋᖅᐸᓪᓕᐊᔪᒥ. ᑕᑯᔪᒪᔪᖃᑦᑎᐊᕋᓗᐊᖅᑎᓪᓗᒍ ᐃᓄᓐᓄᑦ ᐃᓕᓐᓂᐊᕐᕕᐅᔪᒥ ᐊᒻᒪ 
ᐃᖅᑲᓇᐃᔭᕆᐅᕐᓴᓂᕐᒧᑦ ᐃᓕᓐᓂᐊᕐᕕᐅᔪᒥᒃ, ᑕᒪᒃᑯᐊ ᓇᓗᓇᐃᕐᓱᑦᑎᐊᕆᐊᖃᕋᑦᑎᒍᑦ ᐱᔭᐅᔭᕆᐊᖃᖅᑐᑦ 
ᑮᓇᐅᔭᓂᒃ ᐊᑐᖅᑐᒃᓴᐅᔪᓂ ᓴᓂᕐᕙᐃᓚᐅᙱᓐᓂᑦᑎᓐᓂᒃ ᑕᒪᓐᓇᓗ ᓴᖅᑭᕋᔭᖅᑐᑎᒍᑦ ᓯᕗᓂᑦᑎᓐᓂᒃ. 
 
ᐃᒃᓯᕙᐅᑕᖅ, ᑮᓇᐅᔭᓄᑦ ᐊᑐᖅᑐᒃᓴᐅᔪᑦ ᐱᑕᖃᕋᓗᐊᖅᑎᓪᓗᒋᑦ, ᐊᓯᔾᔨᕈᑕᐅᔪᑦ ᐃᒃᐱᓐᓇᕐᓂᖃᖅᑐᑦ 
ᐃᓕᓐᓂᐊᖅᑐᓕᕆᓂᕐᒥ ᓄᓇᕗᒻᒥ ᑕᐃᒫᒃᓴᐃᓐᓇᖅ ᐊᒃᓱᕈᕐᓇᕐᒪᑕ. ᐅᑯᐊ ᒐᕙᒪᒃᑯᑦ ᐃᑲᔪᖅᑐᐃᖃᑦᑕᕐᓯᒪᔪᑦ ᐊᒻᒪ 
ᐊᒃᓱᕈᖅᑐᑎᒃ ᑲᒪᓇᓱᐊᕐᓗᑎᒃ ᑕᒪᒃᑯᓂᖓ ᐊᒃᓱᕈᕈᑕᐅᔪᓂᒃ. ᐱᓕᕆᕕᒋᔭᒪ ᐊᑭᑐᔫᑎᓄ ᐸᕐᓇᒍᑎᒋᔭᖓ ᐅᑭᐅᓄᑦ 
ᑕᓪᓕᒪᓄᑦ ᐱᕚᓪᓕᕈᑎᖃᕐᓂᐊᕐᒪᑦ ᐊᑐᐃᓐᓇᐅᑎᑦᑎᓂᕐᒧᑦ ᐃᓕᓐᓂᐊᕐᕕᐅᔪᒥᒃ ᑕᒫᓂ ᓄᓇᕗᒻᒥ. 
 
ᓇᓗᓇᐃᕐᓯᒋᐊᕈᒪᔪᖓ, ᐃᒃᓯᕙᐅᑖᖅ, ᑲᒪᒋᔭᐅᓂᖏᑦ ᐊᑭᑐᔫᑎᓄᑦ ᐱᒋᐊᕐᓂᖓ ᐱᓕᕆᐊᖑᔪᑦ ᐃᒃᐱᒍᓱᒃᐳᑦ 
ᓴᖅᑮᓂᕐᒧᑦ ᐱᓕᕆᐊᓄᑦ ᑮᓇᐅᔭᓂᒃ ᐊᑐᖅᑐᒃᓴᑐᐃᓐᓇᐅᖏᑦᑐᓂᒃ ᓄᓇᓕᐅᔪᓂ. ᐱᓕᕆᕕᒋᔭᕋ, ᐊᓯᖏᑎᒍᑦᑕᐅᔪᖅ 
ᓄᓇᕗᒻᒥ ᐱᓕᕆᕕᐅᔪᒥᒃ, ᑲᒪᖃᑦᑕᖅᐳᑦ ᐊᑭᑐᔫᓄᑦ ᐱᓕᕆᐊᓄᑦ ᐊᑐᖅᑕᐅᑎᐊᕐᓂᐊᕐᓗᑎᒃ ᑲᑎᑦᑐᒋᑦ ᐊᑭᑐᔪᓄ 
ᐊᑐᖅᑐᒃᓴᓄᑦ. 
 
ᐃᓱᒪᕐᓱᕈᑎᖃᖅᑎᓐᓇᒋᑦ ᑮᓇᐅᔭᓂᒃ, ᐱᒻᒪᕆᐅᕗᖅ ᑐᑭᓯᑦᑎᐊᕋᓗᐊᕐᒪᖔᑦᑎᒍᑦ ᑕᒪᓐᓇ ᑲᒪᓂᐅᔪᖅ 
ᐱᐅᓂᖅᐸᐅᔪᒥᒃ ᐊᑐᐃᓐᓇᐅᑎᑦᑎᔪᒥ ᐱᓕᕆᐊᖑᔪᓂᒃ ᐊᑲᐅᓂᖅᐸᐅᔪᓂᒃ ᐊᒥᓱᒋᐊᕐᓗᒋᑦ ᓄᓇᓕᐅᔪᓄᑦ 
ᐊᑲᐅᓂᖅᐹᒃᑯᑦ. ᐊᒃᓱᐊᓗᒃ ᖁᕕᐊᓱᒃᑐᖓ ᒪᓕᒐᓕᐅᖅᑎᐅᖃᑎᒃᑲᓄᑦ ᐅᓪᓗᒥ ᐅᕙᓃᑦᑐᓄᑦ ᐊᒻᒪ ᑭᖑᓪᓕᖅᐹᒥᒃ 
ᐅᖃᐅᓯᖃᕈᒪᔪᖓ ᐅᖃᑦᑎᐊᕐᓗᖓ, ᐃᒃᓯᕙᐅᑖᖅ, ᕿᓚᓈᖅᐳᖓ ᑲᑎᒪᔨᕋᓛᑦ ᐅᖃᐅᓯᒃᓴᖏᓐᓄᒃ ᐊᑭᔪᑎᓄᑦ 
ᐊᑐᖅᑐᒃᓴᐅᔪᓄᑦ 2005/06 ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᕿᓚᓈᕈᑎᖃᖅᐳᖓ ᐅᖃᐅᓯᕆᔭᐅᓂᐊᖅᑐᓄᑦ ᐊᒻᒪ 
ᐊᐃᕙᔾᔪᑕᐅᔪᓄᑦ ᐅᓪᓗᓂ ᐊᒡᒋᖅᑐᓂ ᐊᑭᑐᔪᑎᓄᑦ ᐊᑐᖅᑐᒃᓴᐅᔪᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᐲᑯ. ᐊᖓᔪᖅᑳ ᐲᑯ. ᐃᖅᑲᐃᑎᒋᐊᕈᒪᕙᒋᑦ ᐅᖃᖅᑎᐅᖏᓐᓇᒪ. 
ᐃᒃᓯᕙᐅᑕᐅᓂᕋᕈᓐᓇᕆᙵ ᑕᒪᓐᓇ ᖃᓄᐃᒋᓇᒍ, ᖁᔭᓐᓇᒦᒃ. 
 
ᐃᑲᔪᖅᑎᖃᕈᒪᕕᑦ ᐊᐱᖅᓱᖅᑕᐅᕕᒻᒧᖃᑎᒋᔪᒪᔭᕐᓂᒃ? 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐃᑲᔪᖅᑏᒃᑲ ᐊᐱᖅᓱᖅᑕᐅᕕᒻᒨᖁᔭᒃᑲ. ᑕᑲᓇᓂ 
ᑕᑯᓂᐊᖅᐸᒃᑲ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᑲᑎᒪᔨᕋᓛᖑᔪᑦ ᐊᖏᖅᐸᑦ ᖃᐃᖁᔭᐅᒻᒪᑎᒃ ᐃᑲᔪᖅᑎᒋᔭᖏᒃ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᐃᖅᓱᒃᑏ, ᑕᐃᒃᑯᐊ ᐃᑲᔪᓚᐅᒃᑎᒃ ᐊᐱᕐᓱᖅᑕᐅᕕᒻᒧᑦ. 

ᓇᓗᓇᐃᕐᓯᒪᓂᐊᕐᒪᑦ, ᐊᖓᔪᖅᑳ ᐲᑯ, ᐊᐱᖅᓱᖅᑕᐅᑎᑕᑦ ᐊᑎᖓᑦ ᐅᖃᐅᓯᕆᒍᒃ. 
 
ᐊᖓᔪᖅᑳ ᐃᐊᑦ ᐱᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥᒃ, ᑕᓕᖅᐱᑦᑎᐊᓐᓃᑦᑐᖅ ᐲᕋᒃᓴᐅᙱᓪᓚᕆᑦᑐᖅ, 
ᐱᒃᑳᓘᓪᓗᓂ ᒥᓂᔅᑕᑉ ᑐᖏᓕᖓᑦ ᐃᓕᓐᓂᐊᕐᓂᓕᓂᒃᑯᓐᓄᑦ, ᐃᖅᑲᓇᐃᔮᒃᓴᓕᕆᓂᕐᒧᑦ ᐃᓕᓐᓂᐊᕐᓂᕐᒧᓪᓗ 
ᐱᓕᕆᐊᓂᒃ ᓯᕗᓕᖅᑎᐅᔪᖅ, ᐹᑉ ᕼᐊᐃᓐ. ᓴᐅᒥᑦᑎᐊᓐᓃᑦᑐᖅ ᓗᐊᓐ ᓕᐊᕕ, ᐊᑯᓂᐅᓕᖅᑐᖅ ᐱᔨᑦᑎᕋᖅᑎᐅᔪᖅ 
ᒐᕙᒪᒃᑯᓐᓄᑦ ᓄᓇᕘᒥᐅᑕᐅᓪᓗᓂᓗ ᐱᓕᕆᖃᑦᑕᖅᓯᒪᓂᑰᓪᓗᓂᓗ ᐊᒻᒪᓗ ᐱᓕᕆᐊᖃᑦᑎᐊᖃᑦᑕᖅᑐᓂ 
ᐊᖏᔫᑎᓄᑦ ᑮᓇᐅᔭᑦ ᐊᑐᖅᑐᒃᓴᓂᒃ ᐸᕐᓇᑎᐅᓪᓗᓂ ᐊᒻᒪᓗ ᑭᒡᒐᖅᑐᐃᓪᓗᓂ ᓄᓇᕘᒥᐅᑕᓂᒃ. ᖁᔭᓐᓇᒦᒃ 
ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᑖᓐᓇ ᐊᕐᓇᖅ ᐃᓕᓐᓂᒃ ᑕᑯᒥᓇᕐᓂᖅᓴᐅᒋᕗᕐᓗ, ᒥᓂᔅᑕ. 
 
>>ᐃᓪᓚᖅᑐᑦ 
 
ᐃᒃᓯᕙᐅᑕᐅᔪᖅ ᑲᑎᒪᔨᕋᓛᓂᒃ ᐅᖃᐅᓯᒃᓴᖃᖅᐸ, ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ ᐃᒃᓯᕙᐅᑕᖅ. ᐃᒃᓯᕙᐅᑕᐅᓪᓗᖓ ᑲᑎᒪᔨᕋᓛᖏᓐᓂᒃ ᐋᓐᓂᐊᕐᓂᓕᕆᔨᒃᑯᓐᓄᑦ 
ᐃᓕᓐᓂᐊᕐᓂᓕᕆᔨᒃᑯᓐᓄᓪᓗ, ᓈᒻᒪᒃᓴᖅᐳᖓ ᒪᑐᐃᕆᐊᕈᑎᓂᒃ ᐅᖃᐅᓯᖃᕈᓐᓇᕐᓂᐊᕋᒪ ᐱᒋᐊᓕᕐᓗᑕᓗ 
ᐃᓱᒪᒃᓴᖅᓯᐅᕈᑎᒋᓂᐊᖅᑕᑎᓐᓂ ᐊᑭᑐᔫᑎᓄᑦ ᑮᓇᐅᔭᑦ ᐊᑐᖅᑐᒃᓴᓂᒃ ᐃᓕᓐᓂᐊᕐᓂᓕᕆᔨᒃᑯᓐᓄᑦ ᑮᓇᐅᔭᖃᖅᑐᑎᒃ 
ᐋᖅᑭᒃᓯᑕᐅᓯᒪᔪᓂᒃ ᐅᖓᑖᓄᑦ $19-ᒥᓕᐊᓂᒃ ᐊᕐᕌᒎᓛᖅᑐᒧᑦ. 
 
ᐊᒥᓲᒻᒪᑦ ᐱᓕᕆᐊᒃᓴᐅᔪᑦ ᐃᓕᓐᓂᐊᕐᓂᓕᕆᔨᒃᑯᑦ ᐊᑭᑐᔫᑎᖏᑕ ᐸᕐᓇᑕᐅᓯᒪᔪᓂᒃ ᐸᕐᓇᑕᐃᕙᓪᓕᐊᓪᓗᑎᑦ, 
ᑲᑎᒪᔨᕋᓛᖑᔪᑦ ᐊᔭᐅᕆᒋᐊᖅᐳᑦ ᒥᓂᔅᓴᐅᔪᒥᒃ ᐊᒻᒪᓗ ᐱᓕᕆᕝᕕᖓᓂᒃ ᐃᓱᒪᒃᓴᖅᓯᐅᕈᑎᒋᔭᐃᓐᓇᕆᓗᓂᔾᔪᒃ 
ᓄᓇᓕᓕᒫᑦ ᐱᓕᕆᐊᖏᓐᓂᒃ ᐋᖅᑭᒃᓱᐃᑎᓪᓗᒋᑦ. 
 
ᑲᑎᒪᔨᐅᖃᑕᐅᔪᑦ ᐅᖃᖅᓯᒪᒻᒪᑕ ᓄᓇᓕᓐᓂ ᐊᑐᓕᖁᔭᐅᓯᒪᔪᑦ ᑐᕌᖓᓂᓖᑦ ᐊᒥᓲᓂᖏᓐᓂᒃ ᐊᒻᒪᓗ 
ᖃᓄᐃᓕᖓᓂᕆᔭᖏᓐᓂᒃ ᓄᑖᑦ ᐃᓕᓴᕕᒃᓴᐅᔪᓄᑦ ᓴᓇᔭᐅᓕᕋᐃᒻᒪᑕ ᐃᓕᓴᕖᑦ ᐃᓱᒪᒃᓴᖅᓯᐅᕈᑎᒋᔭᐅᕙᙱᒻᒪᑕ 
ᓴᓇᓂᖏᓐᓂᒃ. 
 
ᐊᒥᓱᐊᖅᑎᖅᑐᑎᑦ, ᓄᑖᑦ ᐃᓕᓐᓂᐊᕐᕕᐅᔪᑦ ᐃᓚᒋᐊᖅᑕᐅᒋᐊᖃᓕᕇᓲᖑᒻᒪᑕ 
ᓴᓇᔭᐅᕋᑕᖅᑐᒥᓂᐅᓚᐅᕋᓗᐊᖅᑎᓪᓗᒋᑦ. ᑕᒫᓂ ᐃᖃᓗᓐᓂ ᐊᖅᓴᕐᓃᑦ ᐃᓕᓴᕕᖓᑦ ᒥᑭᓗᐊᓕᕇᕐᒪᑦ 
ᒪᑐᐃᕋᑖᓚᐅᖅᓯᒪᒐᓗᐊᖅᑐᓂ ᐊᕐᕌᒍᑦ ᑕᓪᓕᒪᐅᔪᔪᓂᒃ. 
 
ᓴᓇᔭᐅᒃᑲᓐᓂᕐᓂᖓᑦ ᐃᓚᒋᐊᖅᑕᐅᓪᓗᑎᑦ ᐃᓪᓗᕈᓯᒃᓴᓂᒃ ᐃᓕᓴᕕᓐᓂ ᐊᑐᕐᓂᖃᕐᒪᑕ $5-ᒥᓕᐊᓂᒃ ᑮᓇᐅᔭᓂᒃ 
2005-06-ᒧᑦ ᐊᖏᔫᑎᓄᑦ ᑮᓇᐅᔭᑦ ᐊᑐᖅᑐᒃᓴᓄᑦ. 
 
ᐋᖅᑭᒋᐊᖅᑕᐅᓂᖓᑦ ᐃᖃᓗᐃᑦ ᐃᓄᒃᓱᒃ ᐃᓕᓐᓂᐊᕐᕕᐊᓗᒻᒧᑦ ᐊᕐᕌᒍᓄᑦ ᐊᒥᓱᓄᑦ ᓂᕆᐅᒋᔭᐅᕗᖅ. ᑲᑎᒪᔨᐅᔪᑦ 
ᑐᑭᓯᐅᒪᒐᓗᐊᖅᑎᓪᓗᒋᑦ ᑕᒪᓐᓇ ᐊᑯᓂᐅᑎᒋᔪᖅ ᐸᕐᓇᑕᐅᓯᒪᔪᖅ ᐊᑐᓛᕐᓂᐊᖅᑐᒥᓂᐅᒐᓗᐊᕐᒪᑦ ᐃᓕᓐᓂᐊᖅᑏᑦ 
ᐸᒡᕕᓴᓗᐊᖅᑕᐅᖏᓐᓂᖅᓴᐅᖁᓪᓗᒋᑦ, ᐋᖅᑭᒃᑕᐅᓯᒪᔪᑦ ᑮᓇᐅᔭᑦ ᐃᓱᒪᓕᐊᕆᔭᐅᑐᐃᓐᓇᓲᖑᕗᑦ ᐊᑕᐅᓯᐊᖅᑐᑎᒃ 
ᐊᕐᕌᒍᒥ ᐸᕐᓇᒍᑎᐅᔪᖅ ᐊᓯᔾᔨᕆᐊᖃᓕᕇᓲᖑᓪᓗᓂ ᐋᖅᑭᒃᓱᖅᑕᐅᕙᓪᓕᐊᑎᓪᓗᒋᑦ ᑮᓇᐅᔭᑦ ᒪᓕᓪᓗᒋᑦ 
ᑭᓐᖒᒪᒋᔭᐅᓛᑦ. 
 



ᐅᓪᓗᑐᐃᓐᓇᖅ, ᓄᕕᐱᕆ 26, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᑲᑎᒪᔨᕋᓛᖑᔪᑦ ᖁᕕᐊᓱᑉᐳᑦ ᐅᖃᐅᔾᔨᔪᓐᓇᓚᐅᕐᒪᑕ ᐱᓕᕆᕝᕕᑉ ᐱᓕᕆᐊᕆᒻᒪᒍ ᑕᒪᒃᑯᐊ ᓴᐳᔾᔭᐅᒃᑲᓐᓂᖁᓪᓗᒋᑦ 
ᐃᓕᓐᓂᐊᕐᕕᐅᔪᑦ ᐋᖅᑮᓯᒪᓕᕐᒪᑕ ᑎᒻᒥᑳᔪᓂᒃ ᖃᑦᑎᕆᔾᔪᑎᓐᓂᒃ ᐋᖅᑭᒃᓯᓯᒪᓕᕐᒪᑕ ᐊᒻᒪᓗ ᐅᖃᐅᓯᖃᖅᐸᑦᑐᑎᒃ 
ᐋᖅᑮᓛᕐᓂᐊᕐᓂᖏᓐᓂᒃ ᓂᐱᓕᐅᕆᔾᔪᑎᓂᒃ ᑕᕐᕆᔮᒃᓴᒧᑦ ᐃᓕᓐᓂᐊᕐᕕᓐᓂ ᓄᓇᕘᓕᒫᓂ. 
 
ᐅᐊᑦᑎᐊᕈᓕ, ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᓯᒪᓚᐅᖅᓯᒪᒻᒪᑕ ᐱᓕᕆᕝᕕᐅᔪᖅ ᐋᖅᑮᓗᑎᑦ 
ᐱᓕᕆᖃᑎᖃᖃᑦᑕᕐᓂᐊᕐᓗᑎᑦ ᓄᓇᓕᐅᔪᓂᒃ ᐊᓯᖏᓐᓂᓪᓗ ᐱᓕᕆᕝᕕᐅᔪᓂᒃ ᐊᖏᓪᓕᑎᒋᐊᖅᑕᐅᖁᔭᐅᓪᓗᑎ 
ᒫᓐᓇᐅᔪᖅ ᐱᓕᕆᐊᖑᔪᓂᒃ ᑕᒪᒃᑯᐊ ᑲᒪᒋᔭᐃᓐᓇᐅᖁᓪᓗᒋᑦ ᓄᓇᓕᓐᓂᒃ ᑭᓐᖒᒪᒋᔭᐅᔪᑦ. 
 
ᐊᑐᓕᖁᔭᐅᓯᒪᔪᓂᒃ ᐊᑐᖅᑐᕐᔫᔮᕋᓗᐊᖅᑎᓪᓗᒋᑦ ᐱᓕᕆᕝᕕᐅᔪᖅ ᓱᖅᑯᐃᓇᖅᑎᑦᑎᑦᑎᐊᕈᓐᓇᙱᒻᒪᑕ ᖃᓄᐃᑦᑐᑦ 
ᐊᖏᕈᑎᐅᔪᑦ ᐊᖏᕈᑎᒋᔭᐅᓪᓚᑦᑖᕐᓂᕐᖔᑕ. ᐃᒃᓯᕙᐅᑕᖅ, ᑲᑎᒪᔨᕋᓛᑦ ᐃᑲᔪᖅᑐᐃᕗᑦ ᐱᓕᕆᕝᕕᑉ 
ᐸᕐᓇᓯᒪᓂᖏᓐᓂᒃ ᐊᖏᕐᕋᖃᖅᑎᑦᑎᓂᐊᕐᓂᖏᓐᓂᒃ ᐃᓕᓐᓂᐊᖅᑎᓂᒃ ᐃᓕᓐᓂᐊᕆᐊᖅᑐᓄᑦ ᓄᓇᕗᑦ 
ᓯᓚᑦᑐᓴᕐᕕᖓᓄᑦ. 
 
ᐊᖏᕐᕋᑭᔅᓴᕐᓂᐅᔪᖅ ᑐᑭᖃᕐᒪᑦ ᐃᓕᓐᓂᐊᖅᑏᑦ ᐱᔪᓐᓇᖅᑕᕋᓗᐊᕐᒥᓂᒃ ᐱᔪᓐᓇᐸᙱᒻᒪᑕ ᐃᓕᓐᓂᐊᖅᑎᑉ 
ᖁᕝᕙᕆᐊᒃᑲᓐᓂᕈᒪᓐᓂᕈᓂᒋᓪᓘᓐᓃᑦ ᐱᕚᓪᓕᖅᑎᑦᑎᓇᓱᒍᒪᓐᓂᖅᐸᑕᓘᓐᓃᑦ ᐃᖅᑲᓇᐃᔮᖅ�ᕈᓐᓇᕐᓂᕆᔭᖏᓐᓂᒃ. 
ᐃᒃᓯᕙᐅᑕᖅ, ᖁᓚᙱᓚᖓ ᑲᑎᒪᔨᕋᓛᖑᔪᑦ ᐃᖅᑲᐅᒪᒻᒪᑕ ᐊᕐᕕᐊᓂᒃ ᑲᑎᒪᓂᐅᓚᐅᖅᑐᒥᒃ 
ᖃᓄᐃᓕᐅᕋᓗᐊᖅᑕᕗᑦ ᑕᒪᒃᑯᐊ ᐊᖏᕈᑎᒋᔭᐃᓐᓇᕆᓯᒪᓪᓗᑎᒍ ᐃᓚᓕᐅᔾᔨᒻᒪᑕ ᒪᑐᐃᖅᓯᔪᖃᕐᓗᓂ ᓄᓇᕘᒥ 
ᓴᓇᔪᓕᕆᓂᕐᒧᑦ ᐃᓕᓐᓂᐊᕐᕕᒃ ᑭᖑᓪᓕᕐᒥᒃ ᒪᓕᒐᓕᐅᖅᑏᑦ ᑲᑎᒪᒌᓚᐅᖅᑎᓐᓇᒋᑦ ᐱᔭᕇᖅᑖᐅᔪᒫᕐᓂᐊᖅᑐᓂ 
ᐊᒻᒪᓗ ᐸᕐᓇᑕᐅᓯᒪᔪᑦ ᐱᔭᕇᖅᐸᓪᓕᐊᓗᒋᑦ ᓄᓇᕘᒥ ᐃᓕᖅᑯᓯᓕᕆᓂᕐᒧᑦ ᐃᓕᓐᓂᐊᕐᕕᐅᔪᒥᒃ. 
 
ᑲᑎᒪᔨᕋᓛᖑᔪᑦ ᖁᓅᒻᒥᓚᐅᖅᐳᑦ ᓇᓕᐊᓪᓘᓐᓃᑦ ᐃᓚᓕᐅᔾᔭᐅᔮᙱᒻᒪᑎᒃ ᑕᕝᕗᖓ ᑕᓪᓕᒪᓄᑦ ᐅᑭᐅᓄᑦ 
ᐸᕐᓇᒍᑎᖏᓐᓄᒃ ᑮᓇᐅᔭᑦ ᐋᖅᑭᒃᓱᖅᑕᐅᓯᒪᔪᓂᒃ ᐊᒻᒪᓗ ᓂᕆᐅᓐᓂᖃᖅᑐᑎᒃ ᑖᒃᑯᐊ ᑲᒪᒋᔭᐅᓛᕐᒪᑎᒃ 
ᓯᕗᓂᒃᓴᖏᓐᓂ ᐸᕐᓇᓕᕐᒥᒍᑎᑦ. ᐊᓯᐊᑦᑕᐅᖅ ᐊᖏᕈᑎᒋᔪᒐᓗᐊᕐᒥᔭᕗᑦ ᑲᑎᒪᔨᐅᔪᑎᒍᑦ ᐊᕐᕕᐊᓂ ᑲᑎᒪᑎᓪᓗᑕ 
ᐱᔭᕇᖅᑕᐅᓂᖏᑕ ᐸᕐᓇᒍᑎᓂᒃ ᓄᓇᕗᑦ ᐃᓕᖅᑯᓯᓕᕆᓂᕐᒧᑦ ᐃᓕᓐᓄᐊᕐᕕᐅᔪᖅ. 
 
ᑲᑎᒪᔨᕋᓛᖑᔪᑦ ᖃᐅᔨᒃᑲᖅᑕᐅᖃᑦᑕᕈᒪᕗᑦ ᖃᓄᐃᓕᖓᓂᕆᓕᖅᑕᖏᓂᒃ ᒥᓂᔅᑕᒥᒃ ᑕᒪᒃᑯᓄᖓ ᐱᒻᒪᕆᓄᑦ 
ᐱᓕᕆᐊᓄᑦ. 
 
ᐃᒃᓯᕙᐅᑕᖅ, ᑕᕝᕙ ᐱᔭᕇᖅᐳᑦ ᒪᑐᐃᕆᐊᕈᑎᒃᑲ. ᖃᐅᔨᒪᑦᑎᐊᖅᐳᖓ ᑲᑎᒪᔨᕋᓛᖑᔪᑦ ᐊᐱᖅᑯᑎᒃᓴᖃᕐᓂᐊᕐᒥᒻᒪᑕ 
ᐅᖃᓯᒃᓴᖃᕐᓗᑎᓪᓗ ᑲᑎᒪᓂᑦᑎᓐᓂ. ᖁᔭᓐᓇᒦᒃ ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᕋᓚᒃ. ᐱᒋᐊᓚᐅᙱᓂᑦᑎᓐᓂ ᐃᖅᑲᐃᑎᑦᑎᔪᒪᕗᖓ ᑲᑎᒪᔨᐅᔪᓂᑦ ᐅᑯᓂᖓ: 
 
ᒪᓕᑦᑐᒍ ᒪᓕᒐᖅ 77(1), 10-ᒥᓂᔅᓯᒥᒃ ᐅᖃᕈᓐᓇᖅᑯᓯ ᐊᒻᒪᓗ ᒪᓕᑦᑐᒍ ᒪᓕᒐᖅ 77(2), ᒪᓕᓪᓗᒋ ᐃᔅᓯᕙᐅᑕᐅᑉ 
ᐱᒍᒪᔭᖓᓂ, ᑲᑎᒪᔨᐅᔪᖅ ᐅᖃᒃᑲᓐᓂᕈᓐᓇᓂᐊᖅᑯ ᐅᖃᐅᓯᐅᔫᑉ ᒥᔅᓵᓄᑦ, ᑭᓯᐊᓂ ᑲᑎᒪᔩᑦ ᐅᖃᕈᒪᔪᐃᓐᓇᐃᑦ 
ᐅᖃᖅᑳᓚᐅᖅᑎᓪᓗᒋᑦ. 
 
ᑲᑎᒪᔩᑦ, ᖃᖓᑐᐃᓐᓇᒃᑯᑦ, ᐊᐱᖅᑯᓯᕆᔭᓯ ᒪᒃᐱᖅᑐᒐᕐᒦᓕᕋᐃᑉᐸᑕ ᑲᑎᒪᔾᔪᑕᐅᔪᒥᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ ᐊᖏᔫᑎᓄᑦ. 
 
ᑲᑎᒪᔨᐅᔪᑦ ᐅᖃᐅᓯᖃᕈᒪᕚᑦ ᐃᓕᓐᓂᐊᕐᓂᐅᑉ ᒥᔅᓵᓄᑦ? ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᕈᒪᕙᕋ ᐊᖓᔪᖅᑳ ᐊᐱᖅᓱᖅᑕᐅᕕᒻᒥ 
ᐋᖅᑭᔅᓱᐃᔪᓐᓇᕐᓂᖓᓄᑦ ᐊᒻᒪᓗ ᐃᖅᑲᓇᐃᔭᖅᑎᖏᓐᓄᑦ. ᖁᕕᐊᒻᒪᕆᖅᐳᖓ ᐅᖃᐅᓯᖃᙳᓱᒃᑲᑦᑕ 
ᐃᓕᓐᓂᐊᕐᓂᓕᕆᓂᕐᒥᑦ. 

ᑐᑭᓯᓇᑦᑎᐊᖅᑯ ᐊᒻᒪᓗ ᑕᒪᓐᓇ ᐊᑯᓂᑲᓪᓚ ᐸᕐᓇᐅᑕᐅᔭᒥᓂᐅᔪᔅᓴᐅᕗᖅ ᑕᒪᓐᓇ. ᑕᑯᓯᒪᕗᖓ ᐱᓕᕆᕕᒋᔭᓯ 
ᖃᓄᐃᓕᐅᕐᒪᖔᑕ ᓄᓇᓕᓐᓂ. ᓄᓇᑦᑎᓐᓂᓕ, ᐅᐱᕐᖔᒃᑯᑦ, ᑕᑯᓚᐅᖅᑯᖓ ᐊᑲᐅᙱᓕᐅᕈᑕᐅᔪᓐᓇᖅᑐᓂ 
ᓇᒦᓐᓂᖏᓐᓂ ᐃᓕᓐᓂᐊᕐᕕᑦ ᐱᔾᔪᑎᒋᓪᓗᒍ. ᐊᒥᓱᒻᒪᕆᓐᓂ ᐊᔾᔨᒌᙱᑦᑐᓂᑦ ᐃᖏᕐᕋᔾᔪᑎᖃᖅᑯᒍᑦ ᓄᓇᓕᓐᓂ, 
ᐊᒻᒪᓗ ᑖᒃᑯᐊ ᐃᓕᓐᓂᐊᕐᕖᑦ ᐃᓄᓐᓄᑦ ᐃᓯᖅᑕᐅᔪᓐᓇᑦᑎᐊᕋᓗᐊᕐᒪᖔᑕ, ᐱᖃᓯᐅᑎᓗᒋᑦ ᐊᔅᓱᕉᑎᖃᕐᑐᑦ. 
 
ᐃᓕᓐᓂᐊᕐᕕᐅᔪᖅ ᐱᔭᕇᙱᒻᒪᓱᓕ, ᑭᓯᐊᓂᓕ ᑕᑯᓪᓗᒍ ᑖᓐᓇ ᓴᓇᔭᐅᕙᓪᓕᐊᔪᖅ, ᑕᑯᔪᓐᓇᖅᑯᑎ 
ᐊᔾᔨᒌᙱᓐᓂᖏᓐᓂ ᑖᒃᑯᐊ ᐱᑐᖃᐅᕙᓚᐅᖅᑐᑦ ᐃᓕᓐᓂᐊᕐᕕᑦ ᓴᓇᔭᐅᕙᓚᐅᖅᑐᑦ ᐊᒻᒪᓗ ᐅᓪᓗᒥᐅᓕᖅᑐ 
ᓴᓇᔭᐅᕙᓕᖅᑐᓂᑦ. ᑕᒪᓐᓇ ᐱᐅᒋᒻᒪᕆᑉᐸᕋ ᑖᒃᑯᐊ ᓴᓇᔭᐅᕙᓪᓕᐊᔪᑦ ᒫᓐᓇᐅᔪᖅ, ᐊᒻᒪᓗ ᐱᕕᑐᓂᖅᓴᐅᓪᓗᑎᑦ 
ᐃᓪᓗᕈᓯᖏᑦ. 
 
ᐃᓕᓐᓂᐊᕐᑏᑦ ᐃᓯᓲᖑᒻᒪᑕ ᐊᓃᙳᐊᑲᐃᓐᓇᓚᐅᖅᑐᑎᑦ ᑕᖃᖅᑲᓪᓗᑎᑦ ᐊᒻᒪᓗ ᐳᕐᑐᓂᖅᓴᐅᓪᓗᑎᑦ 
ᐱᔪᓐᓇᑎᑦᑎᔪᓐᓇᓂᖅᓴᐅᕗᖅ ᐊᓂᖅᓵᑎᐊᕐᓂᕐᒥᑦ. ᐊᒻᒪᓗ, ᐊᖏᔫᑎᐅᔪᑦ ᐱᓕᕆᐊᖑᔪᑦ ᐊᒻᒪᓗ ᑮᓇᐅᔭᐃᑦ 
ᖃᑦᑏᓐᓇᐅᓗᐊᕐᓂᖏᓐᓄᑦ, ᑮᓇᐅᔭᓂᔅᓱᓕ ᓇᓂᓯᓇᓱᐊᕆᐊᖃᖅᑯᒍᑦ ᐃᖏᕐᕋᔾᔪᑎᖏᓐᓄᑦ. 
 
ᑕᒪᒃᑯᐊ ᐅᖃᐅᓯᕆᒍᒪᑐᐃᓐᓇᕋᑖᖅᑲᒃᑲ ᖁᓚᙱᓐᓇᒪ ᑖᒃᑯᐊ ᐸᕐᓇᐅᑎᐅᓚᐅᖅᑐᑦ ᐊᕐᕌᒎᓗᐊᖅᑐᒥ 
ᐃᖅᑲᓇᐃᔮᕆᔭᐅᓯᒪᓂᖏᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᕋᓚᒃ. ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᓄᓇᕗᒻᒥ, ᐃᓕᓐᓂᐊᕐᓂᓕᕆᓂᖅ, ᐅᖃᐅᓯᕆᓂᐊᕋᑦᑎᒍ. 
ᐃᓕᓐᓂᐊᕐᕕᐅᔪᑦ ᓄᓇᓕᓐᓂ ᐊᖏᔫᙱᓗᐊᕐᖓᑕ. ᑕᑯᓐᓇᖅᑐᒋ ᐃᓄᐃᑦ ᐊᒥᓱᕈᖅᐸᓪᓕᐊᓂᖏᑦ ᐊᒻᒪᓗ 
ᓄᓇᑦᑎᓐᓂ ᐊᖏᓪᓕᕙᓪᓕᐊᓂᖓᓂ ᐊᒻᒪᓗ ᐃᓄᖏᑦ, ᐊᓯᔾᔨᐸᓪᓕᐊᓂᕐᒥᑦ ᓱᒃᑲᓕᔪᒥᑦ ᐊᑐᓕᖅᑯᒍᑦ. 
 
ᓴᓂᑭᓗᐊᕐᒥ, ᑭᒡᒐᑐᕐᑕᓐᓂ, ᐱᓇᓱᐊᕈᓯᐅᓚᐅᖅᑐᒥ ᐅᖃᐅᔾᔭᐅᓚᐅᖅᑯᖓ ᖃᑦᑎᓂᐅᓕᕐᓂᖏᓐᓂ ᐃᓄᐃᑦ 
ᓄᓇᑦᑎᓐᓂ. ᖃᐅᔨᒪᙱᑲᓴᓚᐅᖅᑯᖓ ᖃᑦᑎᓂᐅᓂᖏᓐᓂ ᐅᖃᐅᔾᔭᐅᒐᒪ. 
 
1980 ᐱᒋᐊᕋᑖᖅᑎᓪᓗᒋᑦ 300-ᐸᓘᓚᐅᖅᓯᒪᕗᑦ, ᑭᓯᐊᓂᓕ ᐅᓪᓗᒥᐅᓕᖅᑐᑦ 775-ᖑᓕᖅᑯᑦ. ᓄᓇᓕᒋᔭᕗᑦ 
ᐱᕈᖅᐸᓪᓕᐊᒻᒪᑦ ᓱᒃᑲᓕᔪᒻᒪᕆᒻᒥᑦ. ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᑦ, ᖃᐃᔅᓯᒪᔭᖏᓐᓂ, ᐃᓱᒫᓘᑎᖏᓐᓂ 
ᐃᓕᓐᓂᐊᕕᑦᑎᓐᓄᑦ 2005-06, 16-ᖑᓂᐊᖅᑯᑦ ᓄᑖᖅ ᐃᓕᓐᓂᐊᕐᑏᑦ. 
 
ᐅᖃᕈᒪᕗᖓ ᐅᓪᓗᒥᒧᑦ 293-ᖑᔪᑦ ᐃᓕᓐᓂᐊᕐᑎᐅᕗᑦ ᓴᓂᑭᓗᐊᕐᒥ, ᑭᓯᐊᓂᓕ 2005-06, ᓄᑖᖑᓂᐊᖅᑐᑦ 
ᐃᓕᓐᓂᐊᕐᑏᑦ 16-ᖑᓂᐊᖅᑯᑦ ᐊᒻᒪᓗ ᐊᕐᕌᒎᒧᑦ 2006-07, 19-ᖑᓂᐊᖅᑯᑦ ᓄᑖᑦ ᐃᓕᓐᓂᐊᕐᑏᑦ, 12-ᖑᔪᑦ ᓄᑖᑦ 
ᐃᓕᓐᓂᐊᕐᑏᑦ 2008-09-ᖑᓕᖅᑲᑦ, 25-ᖑᔪᑦ ᓄᑖᑦ ᐃᓕᓐᓂᐊᕐᑏᑦ 2009-10, 15-ᖑᔪᑦ ᓄᑖᑦ ᐃᓕᓐᓂᐊᕐᑏᑦ. 
 
ᐊᒻᒪᓗ ᑖᒃᑯᐊ ᑕᑯᓪᓗᒋᑦ ᖃᑦᑎᐅᓂᖏᑦ, ᑲᑎᑦᑐᒋᑦ 380 ᐊᒻᒪᓗ ᑕᐃᒪᓐᓇ ᐆᑦᑑᑎᐅᓯᒪᕗᑦ ᑎᑎᖅᑲᕆᔭᖏᑦ 
ᒪᓕᑦᑐᒋᑦ. ᑖᒃᑯᐊ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐊᖏᔫᑎᓄᑦ ᐋᖅᑭᒋᐊᖅᑕᐅᓂᖏᓐᓄᑦ ᓴᓂᑭᓗᐊᖅ 
ᐃᓕᓐᓂᐊᕐᕕᖓᓄᑦ ᐅᖓᕙᕆᐊᖅᑕᐅᓚᐅᖅᑯ, ᑭᓯᐊᓂᓕ, ᖁᕕᐊᓚᐅᖅᑯᖓ ᐃᖅᑲᓇᐃᔭᖅᑏᑦ 
ᓴᓂᑭᓗᐊᕐᒨᕈᓐᓇᓚᐅᕐᖓᑕ ᐊᒻᒪᓗ ᑮᓇᐅᔭᐃᑦ ᐊᑐᖅᑐᔅᓴᐃᑦ 2005-06-ᒧᑦ, ᑕᒪᓐᓇ ᐱᖃᓯᐅᔾᔭᐅᔪᓐᓇᓕᕐᖓᑦ. 
ᑭᒡᒐᑐᖅᑕᒃᑲ ᑐᓴᕈᓐᓇᓂᐊᕐᖓᑕ ᐸᕐᓇᐅᑎᐅᔪᑦ ᑭᓲᒻᒪᖔᑦ ᑭᓯᐊᓂᓕ ᐅᓇᓚᐅᖅᑎᓪᓗᒍ 
ᐅᖃᐅᑎᒋᐊᑦᑎᐊᕈᓐᓇᓂᐊᖅᑲᒃᑲ. 
 
ᐅᖃᕈᒪᑐᐃᓐᓇᕋᑖᖅᑯᖓ ᐃᓕᓐᓂᐊᕐᕕᐅᔪᑦ ᒥᑭᓗᐊᓕᕐᖓᑕ ᓄᓇᓕᓐᓄᑦ, ᐱᓗᐊᖅᑐᒥᑦ 
ᑮᓇᐅᔭᖃᙱᓗᐊᖏᓐᓇᑎᓪᓗᒋᑦ, ᒫᓐᓇ ᐊᑐᖅᑕᑎᓐᓂ ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᑲᑦᑐᖅ. ᖁᕕᐊᕋᑖᕆᕗᖓᑦᑕᐅᖅ ᑐᖏᓕᕆᔭᐃᑦ ᐃᓕᓐᓂ ᐃᓂᖁᓇᕐᓂᓴᐅᒻᒪᑦ ᐊᒻᒪᓗ 
ᐳᐃᒎᖅᑲᓪᓗᒍ ᒥᔅᑕ ᓕᐊᕕ, ᐳᐃᒍᖅᑕᐅᑦᑕᐃᓕᓕ. ᑐᙵᓱᒋᑦ ᐊᐱᖅᓱᖅᑕᐅᕕᒻᒧᑦ, ᐊᒻᒪᓗ ᐃᕝᕕᑦ ᒥᓯᔅ ᐹᒻ 
ᕼᐊᐃᓐ, ᑐᖏᓕᖓ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᓇᓕᖁᑎᒃᑲ ᐳᓚᕋᕋᑦᑐᒋᑦ ᐅᖃᐅᔾᔭᒐᔪᓚᐅᖅᑯᖓ 
ᐃᓕᓐᓂᐊᕐᓂᓕᕆᓂᖅ ᐱᖁᔭᐅᔪᖅ ᒪᓕᑦᑕᐅᔭᕆᐊᖃᕐᖓᑦ ᐊᒥᓲᔪᑦ ᓄᓇᓕᓐᓂ ᐃᓚᖏᑦ ᐃᓕᓐᓂᐊᕐᑏᑦ, 
ᐃᓕᓐᓂᐊᕐᑕᖏᓐᓂ ᐊᔪᖅᓴᖅᑑᔮᕋᓗᐊᖅᑎᓪᓗᒋᑦ ᓅᑦᑕᐅᕙᒻᒪᑕ ᖁᑦᑎᓂᖅᓴᓄᑦ. ᐃᓛᓐᓂᑯᑦᑕᐅᖅ ᖃᐅᔨᕙᑉᐳᒍᑦ 
ᐃᖅᑲᓇᐃᔮᔅᓴᓂᑦ ᐱᓇᓱᐊᕋᐃᒻᒪᑕ ᐱᔭᕇᖅᓯᒪᒐᓗᐊᖅᑐᑎᑦ ᖁᕝᕙᓯᓐᓂᓕᓐᓂᑦ 12-ᓂᑦ ᐃᖅᑲᓇᐃᔮᖅᑖᕈᓐᓇᖏᑦᑐᑦ 
ᐃᓕᓐᓂᐊᕐᓯᒪᓂᖏᑦ ᐊᖅᐸᓯᓗᐊᕐᓂᖏᓐᓄᑦ. 
 
ᑭᒡᒐᖅᑐᐃᓪᓗᓂ ᒥᑭᓂᕐᓴᐅᔪᓂᒃ ᓄᓇᓕᐅᔪᓂᒃ, ᐃᓕᓐᓂᐊᕐᕕᓕᐅᖅᑐᖃᖅᑎᓪᓗᒍ ᒥᑭᔫᑕᐅᓂᕐᓴᓄᑦ 
ᐊᖏᔫᑕᐅᓂᕐᓴᓄᑦ ᐃᓕᓐᓂᐊᕐᕕᒃᓴᐅᔪᑦ ᑲᑎᖓᑎᑕᐅᑎᓪᓗᒋᑦ. ᑕᒪᓐᓇ ᓇᒻᒪᒋᔭᐅᓗᐊᙱᒻᒪᑦ ᐱᔾᔪᑎᒋᓪᓗᒋᑦ 
ᑕᒪᒃᑯᐊ ᒥᑭᔪᑕᐅᓂᕐᓴᐅᔪᑦ ᑕᐅᑐᒐᖃᕐᓂᖏᓐᓄᑦ ᐊᖏᔫᑕᐅᓂᕐᓴᐅᔪᓂᒃ. 
 
ᐊᖏᓂᕐᓴᐅᔪᓂ ᓄᓇᓕᐅᔪᓂᒃ, ᐆᒃᑐᑎᒋᓪᓗᒍ, ᐅᕙᓂ ᐃᖃᓗᓐᓂ. ᐃᓕᓐᓂᐊᕐᕕᖃᕐᒪᑕ ᒥᑭᔫᑕᐅᓂᕐᓴᐅᔪᓄᑦ 
ᐊᒻᒪᓗ ᐊᖏᔫᑕᐅᓂᕐᓴᐅᔪᓄᑦ ᑲᑐᙵᓇᑎᒃ. ᑕᒪᒃᑯᐊ ᐃᓕᓐᓂᐊᖅᑎᐅᔪᑦ ᒥᑭᔫᑕᐅᓂᕐᓴᐅᔪᑦ ᑕᕝᕙᓂᒃᓴᐃᓐᓇᖏᑦᑐᑦ 
ᐃᓕᓐᓂᐊᕐᕕᐅᔪᒥ ᒥᑭᔪᑕᐅᓂᕐᓴᐅᔪᓂᒃ ᐊᒻᒪ ᑕᐃᒪᐃᑦᑕᕆᐊᖃᕐᒥᔪᖅ ᒥᑭᓂᕐᓴᐅᔪᓂ ᓄᓇᓕᐅᔪᓂ. 
 
ᖃᐅᓱᐃᑦᑐᒥᒃ, ᐃᓐᓇᕐᓄᑦ ᐃᓕᓐᓂᐊᕐᕕᒃᑕᖃᙱᑦᑐᖅ. ᐃᓪᓗᖁᑎᖃᙱᑦᑐᑦ ᑕᐃᒪᐃᑦᑐᓂᒃ ᑕᒪᓐᓇ 
ᐋᖅᑭᒃᑕᐅᔭᕆᐊᓕᒃ. ᐃᓱᒫᓗᒍᑕᐅᖃᑦᑕᓚᐅᕐᒥᔪᖅ; ᐃᓕᓐᓂᐊᖅᑎᐅᔪᑦ ᒍᕆᑦ 12-ᒥᒃ ᐱᔭᕇᕐᓯᒪᔪᑦ ᒥᕐᓱᕈᓐᓇᖏᑦᑐᑦ. 
ᐊᓐᓄᕌᓕᐅᕈᓐᓇᖏᑦᑐᑦ. ᑕᐃᒪᐃᒍᓐᓇᕐᓯᓯᒪᒐᔭᙳᐊᕋᓗᐊᖅᑐᑎᒃ. 
 
ᑕᐃᒪᓕ ᐃᓕᓐᓂᐊᖅᑎᑦᑎᔾᔪᑕᐅᕙᒃᑐᑦ, ᐱᖃᓯᐅᔾᔨᓯᒪᔭᕆᐊᖃᖅᑐᑦ ᐃᓄᓐᓂᒃ ᐃᓕᓐᓂᐊᖅᑎᑦᑎᓂᕐᒧᑦ 
ᑲᒥᓕᐅᕐᓂᕐᒧᑦ ᐊᕐᓇᓄᑦ, ᐊᒻᒪᓗ ᐊᔾᔨᒌᙱᑐᓂᒃ ᐊᖑᑎᓯᐅᑕᐅᔪᓂᒃ ᐊᖑᑎᓄᑦ. ᐃᓄᒃᑎᑐᐃᓐᓇᖅ ᐃᓕᓐᓂᐊᕐᕕᒻᒥ 
ᑕᑯᔮᕙᓪᓚᐃᙱᒃᑲᓗᐊᖅᑐᒍ ᓯᓚᑦᑐᓴᕐᕕᓪᓚᕆᒻᒥᓘᓐᓃᑦ, ᑕᐃᒪᐃᑦᑐᓂᓪᓗ ᐃᓕᓐᓂᐊᕈᓐᓇᕆᐊᖃᕋᓗᐊᕐᒪᑕ 
ᐃᓕᓐᓂᐊᕐᕕᐅᔪᒥᒃ. 
 
ᐅᐊᑦᑎᐊᕈ ᐊᐱᖅᑯᑎᒃᓴᖃᕐᓂᐊᕐᒥᔪᖓ. ᖁᔭᓐᓇᒦᒃ, ᐃᒃᓯᕙᐅᑕᒻ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐸᓈᐸᔅ. ᐊᑎᓕᐅᕐᓯᒪᔪᖁᑎᖃᕈᓐᓃᕋᒪ ᐅᖃᐅᓯᒃᓴᑐᐃᓐᓇᕐᓄᑦ. ᒪᒃᐱᕐᓗᒍ G-5 
ᐊᑭᑐᔪᑎᓄᑦ ᐊᑐᖅᑐᒃᓴᓄᑦ. ᐊᐱᖅᑯᑎᒃᓴᖅᑕᖃᖅᐸ G-5. ᐃᓕᓐᓂᐊᖅᑐᓕᕆᓂᕐᒧᑦ. ᓇᓗᓇᐃᕐᓯᒪᔪᑦ ᐊᑭᑐᔪᓄᑦ. 
ᐊᖓᔪᖅᑳᖃᕐᕕᐅᔪᖅ. ᑕᖏᓕᓐᓄᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᒃᐱᒐᕐᒨᕐᓗᑕ G-6. ᖁᔭᓐᓇᒦᕈᒪᔭᒃᑲ ᐊᖓᔪᖅᑳᖑᔪᖅ ᐃᑲᔪᖅᑎᖏᓪᓗ, ᓕᐊᕕ 
ᐊᒻᒪ ᕼᐊᐃᓐᔅ. ᖃᐃᔪᓐᓇᖃᐅᒻᒪᑎᒃ ᐅᓪᓗᒥ.  
 
ᐊᐱᕆᔪᒪᔭᖅᑲᐅᔭᕋ ᐊᖓᔪᖅᑳᖑᔪᖅ ᓇᓗᓇᐃᕐᓯᔪᓐᓇᕐᒪᖔᖅ ᐅᕙᑦᑎᓐᓄᑦ ᐊᑐᖅᑕᐅᕙᒃᑐᓂᒃ ᐱᓕᕆᐊᖑᔪᓄᑦ 
ᐊᖏᓂᖏᓐᓄᑦ ᐃᓕᓐᓂᐊᕐᕕᐅᔪᑦ ᑭᖑᒪᔭᐅᓂᐊᖅᑐᓄᑦ ᓄᓇᕗᒻᒥ ᓄᓇᓕᐅᔪᓂᒃ ᐅᑭᐅᓂᒃ 15-ᓂᒃ ᐊᕙᑎᓄ. 

ᒪᓕᒐᓕᐅᖅᑎᐅᖃᑎᒋᔭᕗᑦ ᐅᖃᖅᑲᐅᒻᒪᑦ ᐅᖃᐅᓯᖏᓐᓂᒃ ᑕᐃᓐᓇ ᓄᓇᖁᑎᒋᔭᖓ ᓱᑲᑦᑐᒻᒪᕆᐅᔪᒥᒃ 
ᐊᖏᓪᓕᕙᓪᓕᐊᓕᕐᒪᑦ. ᐊᒥᓱᑦᑕᐅᖅ ᓄᓇᓕᐅᔪᑦ ᐱᕈᖅᐸᓪᓕᐊᔪᒻᒪᕆᐅᒻᒪᑕ ᐊᓪᓚᑦ ᐃᓄᒋᐊᒃᓯᕙᓪᓕᐊᓂᖏᑦ 
ᑎᓴᒪᐃᕋᖅᑐᖅᑲᐃ ᑕᓪᓕᒪᐃᕋᖅᑐᖅᑲᐃ ᐋᖅᑭᒃᓯᒪᔾᔪᑎᒋᔭᖏᑦ ᐊᑐᖅᑕᐅᕙᒃᑐᑦ ᑎᑎᕋᐅᔭᕐᓂᕐᒧᑦ 
ᐃᓕᓐᓂᐊᕐᕕᐅᔪᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ.  
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᐅᓐᓄᒃᓴᒃᑯᑦ ᑲᑎᒪᔨᕋᓛᓄᑦ ᐊᒻᒪᓗ ᐅᓐᓄᓴᒃᑯᑦ 
ᐲᑕᓴᓐᒧᑦ. ᕿᓚᓈᖅᐳᖓ ᑭᑦᒥᒃ ᑕᑯᓐᓇᓛᕆᐊᒃᓴᖅ ᓇᒡᒐᔾᔭᐅᒥ ᐅᓐᓄᒃᑯᑦ. 
 
ᐲᑕᓴᓐ ᓴᖅᑮᒻᒪᑦ ᑐᑭᓯᒋᐊᕈᑎᒃᓴᑦᑎᐊᕙᐅᔪᓂᒃ ᖃᓄᖅ ᑕᒪᒃᑯᐊ ᒪᓕᒃᑕᐅᔭᕆᐊᖃᖅᑐᑦ ᐋᖅᑭᒃᑕᐅᓲᖑᒻᒪᖔᑕ 
ᐃᓕᓐᓂᐊᕐᕕᐅᔪᓄᑦ ᖃᓄᕐᓗ ᑐᕌᖓᑎᑕᐅᓗᑎᒃ. ᑕᐃᒪᓕ ᐆᒃᑑᑎᒋᓗᒍ, ᐲᑕᓴᓐ, ᐊᒻᒪ ᑭᒃᑯᑐᐃᓐᓇᐃᑦ ᓈᓚᒃᑐᒃ, 
ᑕᐃᒃᑯᐊ ᖃᕋᓴᐅᔭᒃᑯᑦ ᑐᑭᓯᒋᐊᕐᕕᒃᓴᒨᕈᓐᓇᖅᑐᑦ ᖃᐅᔨᔪᓐᓇᖅᑐᑎᓪᓗ ᒪᓕᒃᑕᐅᔭᕆᐊᖃᖅᑎᑕᑦᑎᓐᓂᒃ 
ᐃᓕᓐᓂᐊᕐᕕᖁᑎᑦᑎᓐᓄᑦ. 
 
ᑕᐃᒪᓗ, ᓯᕗᓪᓕᐅᔭᐅᔭᕆᐊᖃᖅᑐᑦ ᐋᖅᑭᒃᑕᐅᓯᒪᒻᒥᒪᑕ ᐃᓕᓐᓂᐊᕐᕕᐅᔪᓄᑦ. ᐃᒪᓐᓇᐅᕙᓪᓚᐃᔪᖅ 90%. ᑕᐃᒪᓕ, 
ᑎᑭᐅᑎᒐᐃᒻᒪᑕ ᐃᓕᓐᓂᐊᕐᕕᐅᔪᑦ 90%, ᐸᕐᓇᒍᑎᖃᓕᖃᑦᑕᖅᐳᑦ ᖃᖓᒃᑯᑦ ᓄᑖᖑᔪᖅ ᐃᓕᓐᓂᐊᕐᕕᐅᔪᖅ 
ᐸᕐᓇᑕᐅᓂᐊᕐᒪᖔ ᑭᙳᒪᒋᔭᐅᓂᐊᕐᒪᖔᖅ. 
 
ᑕᐃᒪᓕ, ᐃᓕᓐᓂᐊᕐᕕᐅᔪᑦ ᑎᑭᐅᑎᒐᐃᒻᒪᑕ 90%-ᒧᑦ, ᑕᒪᓐᓇ ᐸᕐᓇᓂᐅᔪᖅ ᐊᑐᓕᖅᑕᐅᓂᖏᓐᓄᒃ ᓄᑖᒧᑦ 
ᐃᓕᓐᓂᐊᕐᕕᐅᔪᒧᑦ ᐸᕐᓇᒍᑕᐅᔭᕆᐊᖃᖅᐳᖅ. ᖃᐅᔨᔭᐅᓇᓱᐊᖅᐸᒃᑐᓂᓗ, ᑕᐃᒃᓱᒪᓂᐅᑎᓪᓗᒍ, 
ᓯᕗᓪᓕᐅᔾᔭᐅᔭᕆᐊᓕᓐᓄᑦ, ᐆᒃᑑᑎᒋᓗᒍ, ᐃᓱᒪᒋᔭᐅᔭᕆᐊᖃᕐᓂᖓᓄᑦ ᐱᑐᖃᐅᓂᖓᓄᑦ ᐃᓕᓐᓂᐊᕐᕕᐅᔪᑉ. 
ᖃᐅᔨᓇᓱᐊᕐᓗᒍ ᑭᖑᓪᓕᖅᐹᒥᒃ ᓴᓇᔭᐅᒋᐊᕐᕕᐅᓂᕆᓚᐅᖅᑕᖓ ᐃᓕᓐᓂᐊᕐᕕᐅᔪᖅ ᖃᓄᖅ 
ᑲᒪᒋᔭᐅᖃᑦᑕᓲᖑᒻᒪᖔᑕ. 
 
ᑕᐃᒪᓕ ᐊᔾᔨᒌᙱᒻᒪᑕ ᓇᓗᓇᐃᖅᑕᐅᔪᓐᓇᖅᑐᑦ. ᐃᓚᖏᑦ ᐅᖃᐅᓯᕆᔭᐅᕙᖅᑲᐅᔪᑦ ᐅᓐᓄᓴᐅᔪᖅ 
ᐃᒪᐃᓕᖓᓪᓗᑎᒃ ᑕᒪᒃᑯᐊ ᐃᓕᓐᓂᐊᕐᕕᐅᔪᑦ ᓴᓴᓇᔭᐅᓕᕋᐃᒻᒪᑕ, ᐊᕐᕌᒍᒃ ᒪᕐᕉᒃ ᐊᓂᒍᑐᐊᕐᒪᑎᒃ 
ᐊᑐᕈᓐᓇᐃᓕᓪᓗᑎᒃ ᐱᒋᐊᙵᕋᑦᑕ ᐱᑦᑎᐊᓚᐅᙱᓂᑦᑎᓐᓄᑦ ᓯᕗᒧᑦ ᑕᐅᑐᙳᐊᕐᓂᕐᒧᑦ ᖃᑦᓯᐅᒐᔭᕐᓂᖏᓐᓄᑦ 
ᐃᓕᓐᓂᐊᖅᑎᐅᔪᑦ ᐊᒥᓲᓂᖏᓐᓄᑦ. ᐃᓚᖏᑦ ᓇᓗᓇᐃᕐᓯᖃᑦᑕᕐᒪᑕ ᐃᓚᒋᔭᐅᖃᑕᐅᒐᒪ ᑲᑎᒪᔨᕋᓛᓗᖑᔪᑦ, 
ᐆᒃᑑᑎᒋᓗᒍ. ᐊᕐᓴᕐᓂᖅ ᐃᓕᓐᓂᐊᕐᕕᒃ, ᐆᒃᑑᑎᒋᓗᒍ, ᐸᕐᓇᒃᑕᐅᓚᐅᕐᓯᒪᔪᖅ ᑲᓇᑕᐅᑉ ᒐᕙᒪᒃᑯᖏᓐᓂᑦ, 
ᐃᓚᒋᐊᖅᑕᐅᑲᓐᓂᕈᓐᓇᖅᑐᓂ. 
 
ᐃᒪᐃᓐᓇᓱᐊᖅᐸᒃᑐᒍ ᐱᓕᕆᕕᐅᓪᓗᑕ, ᖃᐅᔨᒪᔪᖓ ᓕᐊᕕ ᑕᒪᓐᓇ ᓇᓗᓇᐃᑦᑎᐊᑲᓐᓂᕈᒪᑐᐃᓐᓇᕆᐊᖃᖅᑕᖓ. 
 
ᑭᓯᐊᓂᓕ ᑐᑭᓯᐅᒪᔪᖓ ᑕᒪᒃᑯᐊ ᒪᓕᒃᑐᒋᑦ ᒪᓕᒃᑕᐅᔭᕆᐊᖃᖅᑐᑦ ᐅᖃᐅᓯᕆᕋᑖᖅᑕᕗᑦ, ᐊᒻᒪ 
ᓯᕗᓪᓕᐅᔭᐅᔭᕆᐊᖃᕐᓂᖏᓐᓂᒃ, ᐃᓱᒪᒋᓗᒋᑦ ᐃᓄᒋᐊᓐᓂᖏᑦ ᐋᖅᑭᒃᓯᔪᓐᓇᖅᑐᒍ ᖃᑦᓯᐅᒐᔭᕐᓂᖏᓐᓄᒃ ᑕᒪᒃᑯᐊ 
ᐃᓕᓐᓂᐊᕆᐊᕈᒫᕐᓂᐊᖅᑐᑦ ᐊᒻᒪ ᑕᐃᒃᑯᐊ ᐃᓕᓐᓂᐊᕐᕕᒃᓴᐅᔪᑦ ᑎᑎᕋᐅᔭᕐᓯᒪᓂᖏᑦ ᓴᓇᔭᐅᓕᕐᓗᑎᒃ ᑕᒪᒃᑯᐊ 
ᒪᓕᓪᓗᒋᑦ.  
 
ᓱᓖᓚᒃ, ᑕᒪᓐᓇ ᐅᖃᐅᓯᕆᖃᑦᑕᕐᓯᒪᔭᕗᑦ ᐊᐃᕙᔾᔪᑎᒋᖃᑦᑕᕐᓯᒪᓪᓗᒍᓗ ᒪᓕᒐᓕᐅᕐᕕᒻᒥ, ᑭᓯᐊᓂᓕ ᑕᒪᐅᓇ 
ᒥᒃᓴᐅᓴᑐᐃᓐᓇᕈᓐᓇᕋᑦᑎᒍᑦ. ᐊᒥᓱᐊᖅᑎᕐᓂᕐᓴᐅᓗᑎᒃ, ᑐᑭᓯᐅᒪᔪᖓ ᑕᒪᒃᑯᐊ ᐊᑐᖅᐸᒃᑐᑦ ᐊᒥᓲᓂᖏᑦ ᐊᒻᒪ 
ᓂᕆᐅᒋᔭᐅᔪᑦ ᒥᒃᓴᐅᓯᕙᒻᒪᑕ ᑭᓯᐊᓂᑦᑕᐅᖅ ᐃᓚᖓᒍᑦ ᓇᒻᒪᙱᓗᐊᑐᐃᓐᓇᕆᐊᖃᖅᑐᑎᒃ. 

ᑕᐃᒪᓕ ᑕᒪᓐᓇ ᐊᐱᖅᑯᑎᖓ ᑭᐅᔭᒃᓴᕆᒐᓗᐊᖅᐸᕋ ᐲᑕᓴᓐ. ᖁᔭᓐᓇᒦᒃ, 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ ᑭᐅᒐᕕᙵ. ᐊᖓᔪᖅᑳ. 
 
ᐅᖃᐅᑎᔪᓐᓇᖅᐱᑎᒍᑦ, ᓄᓇᕗᓕᒫᒥ ᖃᑦᑎᐅᒻᒪᖔᑕ ᒥᑭᔫᑕᐅᓂᕐᓴᓄᑦ ᖁᑦᑎᓐᓂᕐᓴᓄᑦ ᐃᓕᓐᓂᐊᕐᕕᐅᔪᑦ 
ᐊᓯᔾᔨᖅᑕᐅᔭᕆᐊᖃᕐᓂᐊᖅᑐᑦ ᐃᓚᒋᐊᖅᑕᐅᔭᕆᐊᖃᕐᓂᐊᖅᑐᑦ ᐱᔾᔪᑎᒋᓪᓗᒋ ᓄᓇᓕᐅᔪᓂ 
ᐃᓄᒋᐊᒃᓯᕙᓪᓕᐊᓂᖏᓐᓄᑦ ᑕᒪᒃᑯᐊ ᐃᓕᓐᓂᐊᕆᐊᖅᐸᓪᓕᐊᖃᑦᑕᕐᓂᐊᖅᑐᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᕿᒥᕐᕈᓪᓗᑎᒍ ᖃᓄᐃᓐᓂᕆᔭᖏᑦ ᐃᓕᓐᓂᐊᕐᕕᐅᔪᑦ 
ᑲᑎᒪᔨᕋᓚᓄᑦ ᓇᓗᓇᐃᕐᓯᖅᑲᐅᔪᖓ ᑕᐃᒃᓱᒪᓂ ᐊᑐᖅᑕᐅᖃᑦᑕᕐᓂᖏᓐᓄᑦ ᐊᒻᒪ ᐃᓕᓐᓂᐊᕆᐊᕈᒫᕐᓂᐊᖅᑐᑦ 
ᐊᒥᓲᓂᖏᓐᓄᑦ ᖃᓄᐃᓗ ᐃᓄᖃᕈᓐᓇᕐᒪᖔᑕ, ᐱᖃᓯᐅᔾᔨᓇᓱᐊᖅᐸᒃᑐᒍ ᐸᕐᓇᒍᑕᐅᔪᓂᒃ ᑎᑎᕋᐅᔭᕐᓂᕐᒧᑦ ᓄᑖᒧᑦ 
ᐃᓕᓐᓂᐊᕐᕕᐅᔪᒧᑦ ᑕᐃᒃᓱᒧᖓ ᓄᓇᓕᐅᔪᓄᑦ. 
 
ᐃᓕᓐᓂᐊᕐᕕᐅᔪᑦ 8-ᖑᕙᓪᓚᐃᔪᑦ ᑕᐃᓐᓇ ᑕᒪᐅᖓ ᑎᑭᐅᑎᕙᓪᓚᐃᓕᖅᑐ. ᑕᒪᒃᑯᓇᙵᑦ 8-ᖑᔪᓂᑦ, ᑕᐃᒃᑯᐊ 
ᐸᕐᓇᒍᑕᐅᕙᓪᓕᐊᕙᓪᓚᐃᒻᒪᑕ, ᐱᙱᑦᑐᑐᓪᓗᓂᖃᐃ ᐊᑕᐅᓯᖅ ᐃᓕᓐᓂᐊᕐᕕᐅᔪᖅ. 
 
ᑕᐃᒪᓕ ᕿᒥᕐᕈᒍᑦᑕ ᐊᑕᐅᓯᕐᒥᑦ ᑕᕝᕙᙵᑦ 8-ᖑᔪᓂᑦ ᑕᒪᓐᓇᓗ ᑎᑭᐅᑎᓯᒪᓕᕐᒪᑕ 90%-ᒧᑦ ᐅᖓᑖᓄᓪᓘᓐᓃᑦ 
ᐸᕐᓇᒋᐊᕈᓐᓇᕐᓯᔪᑦ ᐄ ᓱᓕᔪᖅ 7-ᖑᔪᓂ ᑕᒪᒃᑯᓇᙵᑦ 8-ᓂᒃ ᒫᓐᓇᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐊᖓᔪᖅᑳ. ᐱᑕᖃᕈᔪᐃᓐᓇᖅᑑᔭᕐᒪᑦ ᐊᑐᖅᑕᐅᕙᒃᑐᒥᒃ 
ᐃᓕᓐᓂᐊᖅᑐᓕᕆᔨᒃᑯᓐᓂᑦ ᓴᓇᒋᐊᕐᓂᕐᒧᑦ ᓄᑖᒥᓪᓘᓐᓃᑦ ᓴᓇᓂᕐᒧᑦ.  
 
ᑕᐅᑐᙳᐊᖅᑐᒍ ᐃᓄᒃᓱᒃ ᐃᓕᓐᓂᐊᕐᕕᐊᓘᑉ ᓴᓇᒋᐊᖅᑕᐅᓂᖓ, ᐃᒪᐃᑦᑑᔭᕐᒪᑦ ᐅᑭᐅᓂᑦ 7-ᓂᑦ 8-ᓂᑦ ᑎᑭᓪᓗᒍ 
2006-2010 ᐃᓚᒋᐊᖅᑕᐅᓂᐊᕐᓂᖓᓄᑦ $19,000,000 ᓴᓇᒋᐊᖅᑕᐅᔾᔪᑎᖏᓐᓄᑦ ᐊᓯᖏᓐᓂ ᒪᒃᐱᒐᐅᔪᓂᒃ 
ᐊᑭᑐᔫᑎᓄ ᐱᒋᐊᕐᓂᖓ ᐸᕐᓇᒍᑕᐅᔪᓂ ᓇᓕᐊᒃ ᐃᓕᓐᓂᐊᕐᕕᐅᔪᖅ ᐊᑭᖃᑐᐃᓐᓇᖅᑎᓪᓗᒋ $8 ᒥᓕᐊᓐ 9 
ᒥᓕᐊᓘᓐᓃᑦ. 
 
ᑕᐃᒪᓕ ᖃᐅᔨᔪᒪᒐᓗᐊᖅᑐᖓ, ᐊᖓᔪᖅᑳ, ᐃᓕᓐᓂᐊᕐᕕᓕᐅᕐᓂᐊᕐᓗᑎᒃ ᓄᓇᓕᐅᔪᓂ ᐃᒪᐃᑦᑐᓂ ᐊᕐᕕᐊᑦ 
ᖃᒪᓂᑦᑐᐊᒥᓘᓐᓃᑦ, ᐃᖃᓗᑑᑦᑎᐊᒥᓘᓐᓃᑦ ᑕᐃᒃᑯᐊ ᐊᑭᖃᖅᑐᖃᔾᔮᖏᑦᑐᑦ $19,000,000. 
 
ᑕᐃᒪᓕ ᖃᐅᔨᒍᒪᒐᓗᐊᖅᑐᖓ ᐊᖓᔪᖅᑳᖑᔪᖅ ᐅᕙᑦᑎᓐᓂᒃ ᐅᖃᐅᔾᔨᔪᓐᓇᕐᒪᖔᖅ ᖃᓄᖅ ᐊᑲᐅᔾᔪᑎᖃᕐᒪᖔᑕ 
ᓴᓇᒋᐊᕈᑎᖃᕐᓗᑎᒃ ᓄᑖᒥᒃ ᓴᓇᒋᐊᙱᖔᕐᓗᑎᒃ ᒥᑮᔪᑕᐅᓂᕐᓴᐅᔪᓄᓪᓘᓐᓃᑦ ᐃᓕᓐᓂᐊᕐᕕᐅᔪᓄᑦ? ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐱᑯ: ᖁᔭᓐᓇᒦᒃ ᐃᒃᓯᕙᐅᑕᖅ. ᓯᕗᓪᓕᖅᐹᒥᒃ, ᓴᓇᔭᐅᒋᐊᕐᓂᖏᓐᓂᒃ ᐋᖅᑭᒋᐊᖅᑕᐅᓪᓗᑎᑦ 
ᐊᒻᒪᓗ ᓴᓇᔭᐅᓂᖏᑦ ᓄᑖᑦ ᐃᓕᓐᓂᐊᕐᕖᑦ, ᕿᒥᕐᕈᒐᐃᒐᑦᑎᒍ ᑲᑎᓯᒪᔪᑦ ᐊᒥᓲᓂᖏᑦ ᑮᓇᐅᔭᑦ ᐊᑭᓕᐅᑎᒥᓂᖅᐳᑦ,  



ᐅᓪᓗᑐᐃᓐᓇᖅ, ᓄᕕᐱᕆ 26, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

 

475 

ᐃᓚᓕᐅᑎᔭᕆᐊᖃᕋᑦᑎᒍ ᖃᓄᖅ ᐊᑑᑎᖃᓛᖑᒻᒪᖔᖅ ᑮᓇᐅᔭᑦ, ᓴᓇᔪᖃᖅᑐᒥᓂᐅᑉᐸᓘᓐᓃᑦ 
ᐋᖅᑮᒋᐊᖅᑐᖃᕐᓂᖅᐸᓪᓘᓐᓃᑦ. 
 
ᑕᐃᓐᓇᓕ ᐃᓄᒃᓱᑦ ᐃᓕᓐᓂᐊᕐᕕᐊᓗᒻᒧᑦ, ᐅᑭᐅᓂᒃ 33-ᖑᔪᓂᒃ ᐃᓕᓐᓂᐊᕐᕕᐅᓕᕐᒪᑦ. ᐊᑐᖅᑕᐅᖃᑦᑕᓲᖑᒻᒪᑦ 
100-ᐳᓴᓐᑎᓂᒃ ᐊᒻᒪᓗ ᐊᓯᐊᓂᒃ ᓴᓇᔪᖃᕐᓂᕈᓂ ᐃᓄᒃᓱᒃ ᐃᓕᓐᓂᐊᕐᕕᐊᓗᒻᒥᒃ ᓇᓚᐅᑦᑖᖅᓯᒪᓗᒍ 2004ᒧᑦ 
$26-ᒥᓕᐊᖑᕗᑦ ᑮᓇᐅᔭᑦ. 
 
ᑕᐃᒪᐃᒻᒪᑦ, ᐅᑎᕐᕕᒋᒍᑦᑎᒍᑦ ᓴᓇᔭᐅᓯᒪᒪᓂᖓᑦ, ᓈᒻᒪᑦᑐᓪᓗᓂ, ᐊᒻᒪᓗ ᑐᒃᓯᕋᕐᓗᑕ ᐊᓯᔾᔩᓐᓂᕈᑦᑕᓗ 
ᐊᓯᔾᔨᖅᑕᐅᔭᕆᐊᓕᓐᓂᖏᒃ ᐊᒻᒪᓗ ᑕᒪᓐᓇ ᐊᑭᑭᓐᓂᖅᓴᐅᒐᔭᖅᐳᖅ ᐋᖅᑭᒋᐊᖅᑕᐅᑐᐃᓐᓇᕐᓗᓂ ᐃᓐᓂᐊᕐᕕᐅᔪᖅ 
ᐊᒻᒪᓗ ᐊᓯᐊᓂᒃ ᐃᓕᓐᓂᐊᕐᕕᐅᔪᒥᒃ ᓴᓇᖔᕐᓗᑕ $26-ᒥᓕᐊᕌᕋᔭᖅᑐᓂ. 
 
ᐃᓕᓐᓂᐊᖅᑎᐅᔪᑦ ᐊᒥᓲᓂᖏᑦ ᕿᒥᕐᕈᒍᕕᒋᑦ, ᑕᒪᓐᓇ ᐊᓯᐊᖑᒋᕗᖅ ᐱᐅᔫᓪᓗᓂ. ᐃᓄᒃᓱᒃ ᐃᓕᓐᓂᐊᕐᕕᐊᓗᒃ 
520-ᓂᒃ ᐃᓕᓐᓂᐊᖅᑎᖃᕐᒪᑕ. ᑖᒃᑯᐊ ᐊᒥᓲᓛᖑᓪᓗᑎᑦ ᐃᓕᓐᓂᐊᖅᑏᑦ ᓄᓇᕘᓕᒫᒥᒃ. 100-ᐳᓴᓐᑎᖏᓐᓃᑉᐳᖅ 
ᑕᑕᓯᒪᓪᓗᓂ. 
 
ᐊᑯᓂᐅᑎᒋᔪᖅ ᐊᑐᖅᑕᐅᓂᐊᖅᓯᒪᓗᓂ ᐸᕐᓇᑕᐅᓯᒪᕗᖅ ᓴᓇᔭᐅᔭᕆᐊᖃᕐᓂᖓᑦ ᐱᔾᔪᑎᒋᓪᓗᒍ. ᐊᑯᓂᐅᔪᕐᓕ 
ᐊᑐᖅᑕᐅᑉᐸᑦ, ᐱᔭᕆᐊᑭᓐᓂᖅᓴᐅᒻᒪᑦ ᓴᓇᔭᐅᒃᑲᓐᓂᑦᑎᐊᒻᒪᕆᑉᐳᑦ ᐊᑐᓕᑕᐃᓐᓇᕐᓗᒋᑦ 26-ᒥᓕᐊᓐ ᑮᓇᐅᔭᑦ 
ᐊᓯᐊᓂᒃ ᐃᓕᓐᓂᐊᕐᕕᐅᓕᐅᓕᕐᓗᑕ. 
 
ᐃᓚᒋᐊᕐᓗᒍ, ᓕᐊᕕᑉ ᐅᖃᐅᑎᖅᑲᐅᒻᒥᒻᒪᖓᑦᑕᐅᖅ, ᐅᑉᐱᕈᓱᒃᑲᒪ ᐊᑭᖃᕋᔭᕐᒪᑦ 1.5-ᒥᓕᐊᓂᒃ ᑕᒪᓐᓇ 
ᓱᕋᐃᔭᖅᑕᐅᒍᓂ ᐊᓯᐊᓂᒃ ᐃᓂᖓᓂᒃ ᓴᓇᑦᑎᐊᒃᑲᓐᓂᕐᓂᕈᑦᑕ. ᑕᐃᒪᐃᒻᒪᑦ, ᑕᐃᓐᓇ ᑐᙵᕕᖓᑦ 
ᐊᑐᕆᐊᖃᕋᔭᕈᓐᓃᕋᑦᑎᒍ. 
 
ᐊᑯᓂ ᓇᐃᓈᕐᓗᒍᓗ ᐅᖃᐅᓯᕆᓗᒍ, ᐃᒃᓯᕙᐅᑕᖅ, ᑕᕝᕙᓂᓕ ᐱᔾᔪᑎᒋᔭᑦᑎᓐᓂ ᐋᖅᑭᒋᐊᕈᑦᑎᒍ 
ᐱᐅᓂᖅᓴᐅᒐᔭᖅᐳᖅ ᐊᓯᐊᓂᒃ ᓴᓇᑐᐃᓐᓇᙱᓪᓗᑕ. ᐊᒻᒪᓗ ᑕᐃᒫᒃ ᑐᙵᕕᖃᖅᐳᒍᑦ 
ᐃᓱᒪᒃᓴᖅᓯᐅᕈᑎᖃᖅᑎᓪᓗᑕ ᓴᓇᒍᑦᑕ ᓄᑖᕐᒥᒃ ᐋᖅᑮᒋᐊᕈᑦᑕᓘᓐᓃᑦ. ᐃᓕᓴᕕᖃᕈᕕᑦ ᐋᖅᑭᒋᐊᑐᐃᓐᓇᕆᐊᓕᒻᒥᒃ, 
ᐊᒻᒪᓗ ᐃᓚᒋᐊᑐᐃᓐᓇᕐᓗᒍ, ᑕᒪᓐᓇᓗ ᐊᑐᓕᕈᓐᓇᕋᔭᕐᓗᒍ ᑕᕝᕙᓂ ᐸᕐᓇᒍᑎᒥᒃ ᖃᓄᐃᓕᐅᕈᒪᔭᐃᑦ ᑕᐃᒫᒃ 
ᑲᔪᓯᓂᖃᕈᕕᑦ ᐱᐅᓂᖅᓴᐅᒐᔭᖅᐳᖅ. 
 
ᐋᖅᑮᒋᐊᕈᓐᓇᕐᓂᙱᒃᑯᕕᓪᓕ ᒫᓐᓇᐅᔪᖅ ᐃᓕᓐᓂᐊᕐᕕᐅᔪᒥᒃ ᐅᕝᕙᓘᓐᓃᑦ ᐃᓚᒋᐊᕈᓐᓇᕐᓂᙱᒃᑯᕕᐅᒃ, ᑕᐃᒪᓕ 
ᐊᓯᐊᓂᒃ ᓄᑖᕐᒥᒃ ᓴᓇᖔᕋᔭᖅᐳᑎᑦ. ᖁᔭᓐᓇᒦᒃ ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ ᐱᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑕᖅ. ᑕᒪᓐᓇ ᖁᐃᓕᖅᑕᓇᖅᐳᖅ. ᐃᑉᐸᒃᓴᖅ ᒥᓂᔅᑕ ᕿᓚᒡᕙᑉ 
ᐅᖃᐅᓯᕆᓚᐅᖅᑕᖏᓐᓂᒃ ᐃᓱᒪᖃᓪᓗᐊᓚᐅᕋᒪ, ᐊᒻᒪᓗ ᒫᓐᓇ ᒥᓂᔅᑕ ᐱᑯᑉ ᐅᖃᐅᓯᖏᓐᓂᒃ ᐃᓱᒪᓐᓂ 
ᖃᐅᔨᒪᔪᕐᔫᔮᖔᓕᕐᒥᔪᖅ. 
 
ᐊᐱᖅᑯᑎᒃᑲᓐᓂᕋᓕ, ᐃᒃᓯᕙᐅᑕᖅ, ᖃᓄᐃᓕᒐᔭᖅᐸᓕ ᐱᓕᕆᕝᕕᒃ ᐊᓯᐊᓂᒃ ᐃᓕᓐᓂᐊᕐᕕᓕᐅᖔᕐᓂᕈᓂ ᓄᑖᕐᒥᒃ 
ᐃᓕᓐᓂᐊᕐᕕᐊᓗᒻᒥᒃ ᐅᕝᕙᓘᓐᓃᑦ ᒥᑭᔫᑕᐅᓂᖅᓴᓄᑦ ᐃᓕᓐᓂᐊᕐᕕᒻᒥ? ᕼᐊᒻᒪᓚᐅᔪᓄᑦ ᑕᐃᒪᐃᑦᑐᓂᒃ 
ᐊᑐᖅᑕᐅᔪᓐᓇᕆᕙ ᑕᒪᓐᓇ? ᐊᓯᐊᓄᓪᓗ ᐊᑐᓕᖅᑎᖔᕋᓱᐊᓲᕆᕕᐅᒃ ᐱᔾᔪᑎᐅᔪᓄᑦ ᓄᓇᓕᓐᓂ? ᖁᔭᓐᓇᒦᒃ 
ᐃᒃᓯᕙᐅᑕᖅ.  
 
ᐃᒃᓯᕙᐅᑕ: ᖁᔭᓐᓇᒦᒃ, ᐲᑕᓴᓐ. ᒥᓂᔅᑕ ᐱᑯ. 
 
ᐊᖓᔪᖅᑳ ᐃᐊᑦ ᐱᑯ: ᖁᔭᓐᓇᒦᒃ ᐃᒃᓯᕙᐅᑕᖅ. ᐃᒃᓯᕙᐅᑕᖅ, ᑕᒪᓐᓇ ᑐᙵᕕᖃᐅᔨᒪᔪᖓᔭᖅᐳᖅ 
ᓴᖅᑭᖅᐸᓪᓕᐊᔪᓂᒃ ᐱᔭᐅᔭᕆᐊᖃᕐᓂᖅᐹᑦ ᒪᓕᓪᓗᒋᑦ. ᐆᑦᑑᑎᒋᓗᒍ, ᐃᓕᓐᓂᐊᕐᕕᐅᔪᖅ ᐊᑐᖅᑕᐅᔭᕆᐊᖃᙱᑉᐸᑦ 
ᐊᒻᒪᓗ ᓄᑖᕐᒥᒃ ᓴᓇᓐᓂᕈᑦᑕ ᐃᓕᓴᕕᒻᒥᒃ, ᐊᒻᒪᓗ ᑕᐃᓐᓇ ᐃᓕᓐᓂᐊᕐᕕᑐᖃᖅ ᐊᑐᕆᐊᖃᕈᓐᓃᕋᔭᕋᑦᑎᒍ. 

ᐆᑦᑑᑎᑦᑎᐊᕙᒻᒪᕆᐅᕗᖅ ᖃᒪᓂ’ᑐᐊᕐᒥᒃ ᐃᓕᓐᓂᐊᕐᕕᒃ. ᐅᓪᓗᑉ ᓄᙳᐊᓂ, ᐃᓱᒫᓗᑎᒋᔭᐅᔪᖅ ᐱᔾᔪᑎᒋᔭᐅᔪᓄᖅ 
ᐃᓕᓴᕕᑉ ᕿᔪᖏᓐᓂᒃ, ᐋᖅᑭᒃᓯᒪᓂᖓᑦ, ᐊᒻᒪᓗ ᓱᕋᓛᕐᓂᐊᕐᓂᕆᓱᒋᔭᐅᓂᖓᑦ ᐱᔾᔪᑎᒋᓪᓗᒍ ᐃᓱᒪᓕᐅᓚᐅᕐᒪᑕ 
ᐃᓕᓐᓂᐊᕐᕕᐅᔪᖅ ᓱᕋᐃᔭᖅᑕᐅᑉᐸᑦ ᐱᐅᓛᖑᒐᔭᕐᒪᑦ. ᓄᓇᓕᐅᔪᓄᑦ ᐊᑐᖅᑕᐅᒍᓐᓇᐃᓕᔪᒻᒪᑦ. 
 
ᑕᒪᓐᓇᓗ ᒪᓕᒃᑲᔭᖅᑐᓂ ᐱᕕᒃᓴᖃᕆᐊᖃᕐᓂᖏᓐᓄᑦ ᐃᓕᓐᓂᐊᕐᕖᑦ ᐃᓕᓐᓂᐊᕐᕕᒻᒥᒃ ᓄᑖᕐᒥᒃ 
ᓴᓇᔪᖃᕐᓂᐊᕐᓂᖅᐸᑦ ᐋᖅᑮᒋᐊᕐᓂᐊᖅᐸᑕᓘᓐᓃᑦ, ᖃᓄᐃᓕᖓᓂᕆᓕᖅᑕᖓᑦ ᐃᓕᓐᓂᐊᕐᕕᑉ. ᐃᓕᓐᓂᐊᕐᕕᒃ 
ᐊᑐᖅᑕᐅᓂᐅᓴᒍᓐᓃᕐᓂᖅᐸᑦ ᐊᒻᒪᓗ ᓴᓇᔪᖃᕐᓗᓂ ᓄᑖᕐᒥᒃ ᐃᓕᓐᓂᐊᕐᕕᔪᒥᒃ ᐃᓚᒋᐊᖅᑕᐅᔪᓐᓇᙱᓪᓗᓂ, 
ᐃᓕᓐᓂᐊᕐᕕᒃᓴᐅᔪᖅ ᐊᑐᐊᒐᖅ ᒪᓕᑦᑕᐅᓗᓂ ᒐᕙᒪᒃᑯᑦ ᐊᑐᐊᒐᖓᑦ, ᐃᓕᓐᓂᐊᕐᕕᒃ ᐊᑑᑎᖃᕈᓐᓇᕋᔭᖅᐳᖅ ᐊᒻᒪᓗ 
ᓯᕗᓪᓕᖅᐹᒥᒃ ᒐᕙᒪᒃᑯᑦ ᐱᓕᕆᕝᕕᖓᓐᓄᑦ ᐆᑦᑑᑎᒋᓗᒋᑦ ᕼᐊᒻᒪᓚᒃᑯᓐᓄᑦ ᐊᓯᖏᓐᓄᓪᓗ 
ᐃᓕᓐᓂᐊᕐᕕᑖᕆᐊᓕᓐᓄᑦ ᑕᒪᓐᓇ ᓇᓖᕌᕈᑕᐅᔪᓐᓇᕋᔭᖅᑐᓂ. 
 
ᑕᐃᒪᐃᒻᒪᑦ, ᑕᒪᓐᓇ ᐊᐅᓚᓂᕆᕙᐅᒃ ᐱᑕᖃᓗᐊᖅᑐᒥᓂᐅᑎᓪᓗᒋᑦ ᐱᖁᑎᓂᒃ ᒐᕙᒪᒃᑯᑦ, ᕿᒥᕐᕈᓕᕋᐃᒐᑦᑕ 
ᐊᑦᑐᖅᑕᐅᔪᓐᓇᖅᑐᓂᒃ ᐱᖁᑎᓂᒃ. ᖁᔭᓐᓇᒦᒃ ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦ,ᒃ ᒥᓂᔅᑕ.  
 
ᐊᐱᖅᑯᑎᒃᓴᖃᖅᑐᖃᖅᐸ ᒪᑉᐳᒐᖅ G-6ᒥ? ᐊᐱᖅᑯᑎᒃᓴᑦ G-6ᒧᑦ, ᒪᑉᐱᒐᖅ G-6? ᐃᓕᓐᓂᐊᕐᓂᓕᕆᓂᕐᖅ. 
ᓇᓗᓇᐃᔭᖅᑕᐅᓯᒪᓂᖏᑦ ᐊᑭᑐᔫᑎᓄᑦ ᑮᓇᐅᔭᑦ ᐊᑐᖅᑐᒃᓴᑦ. ᐊᖓᔪᖅᑳᖃᕐᕕᒻᒧᑦ ᐱᔨᑦᑎᖅᑏᑦ. ᐊᑦᑐᕋᒃᓴᑦ 
ᐱᖁᑏᑦ. ᑲᑎᑦᑐᒋᑦ ᐊᓪᓚᒡᕕᖓᑦ ᐊᕕᑦᑐᖅᓯᒪᔪᓂᒃ. $300,000. ᐊᖏᖅᑐᐃᓐᓇᐅᕙᑦ? 
 
G-7. ᐊᐱᖅᑯᓯᔅᓴᖅᑕᖃᖅᑳ ᑖᔅᓱᒧᖓ G-7? ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᓯᔅᓴᖃᖅᑯᖓ ᑎᒻᒥᑳᕈᑎᓂᑦ ᐱᐅᓯᒋᐊᖅᑎᑦᑎᓂᕐᒥᑦ. ᐃᒪᐃᑦᑑᔮᖅᑯ 
ᑮᓇᐅᔭᓂᑦ ᐊᑐᕐᓂᐊᖅᑐᓯ $3-ᒥᓕᐊᓐ ᑎᒻᒥᑳᕈᑎᓂᑦ ᐱᐅᓯᒋᐊᖅᑎᑦᑎᓂᕐᒥᑦ ᐃᓕᓐᓂᐊᕐᕕᓄᑦ ᓄᓇᕗᒻᒥ. ᑕᒪᓐᓇ 
ᐊᑕᐅᓯᐅᕗᖅ ᓱᕋᑦᑕᐃᓕᒪᑎᑦᑎᓂᕐᒥᑦ ᐱᖁᑎᒋᔭᑦᑎᓐᓂ ᐊᑭᑐᔪᒻᒪᕆᐅᔪᓂᑦ. 
 
ᑭᓱᓂᓪᓗ ᐱᓇᓱᐊᕐᓂᐊᖅᑭᓰᑦ ᓱᕋᑦᑎᑎᑦᑕᐃᓕᒪᓂᕐᒥᑦ ᐃᓕᓐᓂᐊᕐᕕᖁᑎᒋᔭᑦᑎᓐᓂ ᓴᐳᔾᔨᒋᐊᕐᓂᕐᒥᑦ ᓱᓪᓗ 
ᐃᑭᑦᑕᐃᓕᒪᓂᕐᒧᑦ, ᐃᑭᑎᑕᐅᑦᑕᐃᓕᒪᓂᕐᒧᑦ, ᑕᐃᒪᐃᑦᑐᒐᓚᓐᓂ? ᐸᕐᓇᐅᑎᖃᖅᑭᓰ ᐋᖅᑭᔅᓯᒋᐊᔅᓴᖅ 
ᐊᔾᔨᓕᐅᕈᑎᐅᔪᓂᑦ ᐅᐊᑦᑎᓂᕐᒧᑦ ᐋᖅᑭᔅᓯᒪᒐᔭᖅᑐᓂᑦ ᐃᓚᖏᓐᓄᑦ ᐃᓕᓐᓂᐊᕐᕕᐅᔪᓄᑦ ᓄᓇᕗᒻᒥ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᔫᒥ ᐃᓕᓐᓂᐊᕐᕕᒃ ᐃᑭᓚᐅᖅᑎᓪᓗᒍ, ᖃᐅᔨᓴᖅᑕᐅᓚᐅᖅᑯᑦ 
ᐃᓕᓐᓂᐊᕐᕕᐅᔪᑦ ᓄᓇᕗᒻᒥ ᐱᔾᔪᑎᒋᓪᓗᒍ ᑖᒃᑯᐊ ᑎᒻᒥᑳᕈᑎᐅᔪᑦ ᑕᒫᓂ ᖃᑦᑕᖃᕐᕕᐅᔪᓂᑦ ᐊᒻᒪᓗ 
ᒥᓪᓗᐊᕈᑎᖃᕐᕕᐅᔪᓂᑦ, ᐊᓯᖏᓪᓗ, ᑕᐃᒪᓐᓇ ᑮᓇᐅᔭᐃᑦ ᐊᑐᖅᑕᐅᓂᐅᓴᕗᑦ ᑎᒻᒥᑳᕈᑎᓄᑦ. ᑕᐃᒪᓕ, ᐃᓱᒪᕗᖓ, 
ᑲᑎᒪᔨᐅᔪᑦ ᐅᖃᐅᓯᕆᕋᑖᖅᑕᖓ, ᑕᒪᓐᓇ ᐱᐅᔪᒻᒪᕆᐅᕗᖅ ᒐᕙᒪᒃᑯᓐᓄᑦ ᐱᔭᕇᖅᓯᔪᓐᓇᓂᐊᕐᖓᑕ 
ᑎᒻᒥᑳᕈᑎᐅᔪᓂᑦ ᐊᒻᒪᓗ ᐊᑦᑕᓇᙱᔾᔪᑎᐅᔪᓂᑦ ᐃᓕᓐᓂᐊᕕᑎᓐᓂ ᐃᑭᓐᓂᕐᒧᑦ. 
 
ᐊᐃᑉᐸᖓ ᐃᓱᒫᓘᑎᐅᔪᖅ ᐊᔾᔨᓕᐅᕈᑎᐅᔪᓂᑦ ᐅᐊᑦᑎᓂᕐᒧᑦ, ᐊᔾᔨᓕᐅᕈᑎᐅᔪᓂᑦ. ᑲᑎᒪᔨᕋᓛᖑᓚᐅᖅᑐᑦ 
ᒪᓕᒐᓕᐅᕐᕕᑎᓐᓂ ᐊᑐᓕᖁᔨᓚᐅᖅᑯᑦ ᐋᖅᑮᓂᕐᒥᑦ ᐊᔾᔨᓕᐅᕈᑎᐅᔪᓂᑦ ᐅᐊᑦᑎᓂᕐᒧᑦ ᐃᓕᓐᓂᐊᕕᑎᓐᓂ. 

ᒫᓐᓇ ᐊᑭᑦᑐᕋᐅᑎᓂᕐᒥᑦ ᐱᒋᐊᖅᑎᑦᑎᓯᒪᕗᒍᑦ ᑭᕙᓪᓕᕐᒥ, ᒪᓕᑦᑕᐅᓂᐊᕐᑐᓂᑦ ᕿᑎᕐᒥᐅᓄᑦ, ᐊᒻᒪᓗ 
ᐱᔭᕇᕈᓐᓇᓂᐊᖅᑲᕗᑦ ᕿᑭᖅᑕᓂ ᐋᖅᑭᔅᓯᓂᕐᒥᑦ. 
 
ᐋᖅᑭᑦᑕᐅᓂᖏᓐᓄᑦ ᖃᐅᔨᒪᓇᕐᓂᐊᖅᑯᑦ, ᑕᒪᒃᑯᐊ ᐱᔭᕇᖅᓯᒪᓕᕐᓂᐊᖁᕗᑦ ᐊᕐᕌᒎᑉ ᓄᙳᐊᓂ 2005-06. ᑕᒪᓐᓇ 
ᐱᔭᕇᖅᓯᒪᓕᙳᓱᒃᐳᖅ ᐆᑦᑐᕋᖅᑕᐅᓂᐅᔪᑦ ᑕᐃᔅᓱᒪᓂ, ᓱᕐᓗ, ᐃᖃᓗᓐᓂ. 
 
ᒫᓐᓇᐅᔪᖅ, ᐃᒃᓯᕙᐅᑖᖅ, ᐱᒻᒪᕆᐅᕗᖅ ᐅᖃᐅᔾᔨᒋᐊᔅᓴᖅ ᐃᓕᓐᓂᐊᕐᕕᓕᒫᐸᓗᐃᑦ ᓄᓇᕗᒻᒥ 
ᐅᖃᖅᓯᒪᔪᐃᓐᓇᐅᕗᑦ ᐱᔪᒪᔭᒥᓂᖅ ᐊᔾᔨᓕᐅᕈᑎᖃᕐᓂᕐᒧᑦ ᐅᐊᑦᑎᔾᔪᑕᐅᒐᔭᕐᑐᒥᑦ. ᐅᑉᐱᕈᓱᒃᐳᒍᑦ, ᑲᑎᒪᔨᐅᑉ 
ᐅᖃᓯᕆᕋᑖᖅᑕᖓᓄ, ᑕᒪᓐᓇ ᐱᐅᔪᒻᒪᕆᐅᕗᖅ ᐱᔭᐅᓂᐊᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᕗᖓ ᐃᖃᓗᒃᑑᑦᑎᐊᕐᒥ ᐃᒥᖓ ᐃᓕᓐᓂᐊᕐᕕᓄᑦ ᐋᖅᑭᔅᓯᒪᒻᒪᑦ ᐃᒥᕐᒧᑦ 
ᓱᓪᓗᓕᖏᓐᓄᑦ, ᑕᒪᓐᓇ ᐃᖏᕐᕋᐃᓇᖅᑐᓂᑦ ᐃᒥᖅ ᐃᒥᖅᑕᕕᒻᒥ ᑭᓯᐊᓂᓕ ᖃᐅᔨᒪᙱᓚᖓ ᐊᓯᖏᑦ 
ᐃᓕᓐᓂᐊᕐᕕᑦ ᖃᓄᐃᓕᖓᒻᒪᖔᑕ. ᐃᒻᒪᖃᖃᐃ ᐃᒻᒪᑦᑕᐅᖃᑦᑕᕆᐊᖃᕐᑐᑦ ᖃᑦᑕᖏᑦ. 
 
ᑕᒪᒃᑯᐊ ᑎᒻᒥᑳᕈᑏᑦ ᐊᑑᑎᖃᑦᑎᐊᕋᔭᖅᑳᑦ ᐃᒪᐃᑦᑐᖃᓕᕐᓂᖅᑲᑦ ᐃᒥᕐᒥᑦ ᐊᑐᕐᓂᕐᒥᑦ ᐊᖏᓪᓕᕙᓪᓕᓂᕐᒥᑦ ᐊᒻᒪᓗ 
ᐃᑭᑦᑐᖃᓕᕐᓂᖅᑲᑦ ᐊᒻᒪᓗ ᐱᖅᓯᕐᓗᓂ, ᖄᖓᒍᒃᑲᓐᓂᖅ, ᓴᐳᔾᔨᒐᓱᓐᓂᕐᒥᑦ ᐃᓕᓐᓂᐊᕐᕕᓂᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᖁᐊᕐᓂᖅ, ᐱᖅᓯᕐᓂᖅ, ᐊᓄᕌᕐᔪᐊᕐᓂᖅ ᐊᒻᒪᓗ ᐊᓯᖏᑦ 
ᒎᑎᒧᑦ ᐊᐅᓚᑕᐅᔪᑦ ᐱᔾᔪᑎᖃᕐᑐᑦ ᓯᓚᒃᑯᑦ ᐊᒻᒪᓗ ᖃᓄᐃᑦᑑᓂᖏᑦ ᐅᑭᐅᖅᑕᕐᑐᒥ, ᐅᖃᐅᔾᔭᐅᓯᒪᕗᖓ 
ᐃᓚᒋᐊᕈᑎᐅᔪᑦ ᑎᒻᒥᑳᕈᑎᐅᔪᑦ ᓄᓇᕗᒻᒥᑦ ᐅᓪᓗᒥᒧᑦ ᐋᖅᑭᔅᓯᒪᒻᒪᑕ. ᑖᒃᑯᐊ ᐅᓪᓗᒥᒧᑦ ᒪᓕᒐᐅᔪᓄᑦ 
ᐋᖅᑭᔅᓯᒪᑦᑎᐊᖅᑯᑦ, ᐊᒻᒪᓗ ᐃᓛᒃ, ᐃᑲᔫᑎᖃᕈᓐᓇᑦᑎᐊᕋᔭᖅᑯᑦ ᖃᒥᑦᑎᕆᓂᕐᒥᑦ ᐃᑯᐊᓪᓚᑦᑐᖃᕐᓂᖅᑲᑦ ᓄᓇᓖᑦ 
ᐊᑐᖅᑕᐅᔪᔅᓴᖏᓐᓄᑦ ᑎᒥᒃᑳᕈᑎᐅᔪᓂᑦ ᐋᖅᑭᑦᑕᐅᓯᒪᔪᓕᓐᓂᒃ. 
 
ᐅᖃᕈᓐᓇᑎᐊᖅᑯᖓᓕ ᐊᒻᒪᓗ ᑕᑯᓪᓗᒋᑦ ᐅᓪᓗᒥᐅᔪᖅ ᐊᑐᖅᑕᐅᕙᓕᖅᑐᓂᑦ ᐊᒻᒪᓗ ᑐᑭᓯᒋᐊᕈᑎᐅᓕᖅᑐᓂᑦ 
ᑕᐃᒪᓐᓇᐃᑉᐳᖅ. ᑕᒪᓐᓇ ᐱᓕᕆᐊᕆᔪᓐᓇᓕᕋᔭᖅᑲᕗᑦ ᑭᖑᓂᖓᒍᑦ, ᑭᓯᐊᓂᓕ, ᐃᒃᓯᕙᐅᑖᖅ; ᒫᓐᓇ 
ᐅᖃᕈᓐᓇᙱᓚᖓ ᑭᓱᑐᐃᓐᓇᕐᒥᑦ ᖃᓄᐃᓕᐅᕈᑕᐅᔪᒥᑦ ᐱᐅᒐᔭᕐᒪᖔᖅ. ᐅᖃᕈᓐᓇᖅᑯᖓᓕ 99%-ᖓᓂ 
ᐋᖅᑭᑦᑕᐅᓯᒪᔪᑦ ᐅᓪᓗᒥᒧᑦ ᑎᒻᒥᑳᕈᑎᐅᔪᓂᑦ ᐋᖅᑭᑦᑕᐅᓂᐊᖅᑯᑦ. 
 
ᑐᑭᓯᓯᒪᓪᓗᖓᓗ ᑖᒃᑯᐊ ᑎᒻᒥᑳᕈᑎᐅᔪᑦ ᐃᓛᒃᑯᑦ ᖃᑦᑕᖃᕐᖓᑕ ᐃᒥᕐᒥᑦ ᖃᑦᑕᐅᕙᑦᑐᓂᑦ ᐃᓕᓐᓂᐊᕐᕕᓂᑦ, 
ᑕᒪᓐᓇ ᐊᑲᐅᓯᑎᑦᑎᒋᐊᕈᓐᓇᒐᓛᑉᐳᖅ. ᐊᒻᒪᓗᑦᑕᐅᖅ ᐊᒥᓲᔪᑦ ᐃᓕᓐᓂᐊᕐᕕᑦ, ᑐᐊᕕᕐᓇᑐᒃᑯᑦ ᐊᐅᓚᐅᑎᖃᕐᖓᑕ 
ᐋᖅᑭᔅᓯᒪᔪᓂᑦ, ᖃᐅᔨᒪᕗᑎ, ᐆᒻᒪᖅᑯᑏᑦ ᖃᒥᓐᓂᖃᑕ, ᑖᓐᓇ ᐊᐅᓚᐅᑎᐅᔪᖅ ᐃᑭᑦᑕᐅᒐᔭᖅᑯ ᐊᒻᒪᓗ 
ᐃᓕᓐᓂᐊᕐᕕᒃ ᒪᑐᐃᖓᒍᓐᓇᖅᑎᑕᐅᓗᓂ. 
 
ᐊᒥᓱᑦ ᓄᓇᓕᓐᓂ, ᐃᒃᓯᕙᐅᑖᖅ, ᐃᓕᓐᓂᐊᕐᕕᕗᑦ ᐊᑐᕐᑕᐅᒐᔪᒃᐳᑦ ᑐᐊᕕᕐᓇᖅᑐᑕᖃᕐᑎᓪᓗᒍ. ᑕᐃᒪᓕ 
ᑐᐊᕕᕐᓇᖅᑐᖃᓕᕐᓂᖅᑲᑦ ᓄᓇᓕᓐᓂ,  

ᐃᓕᓐᓂᐊᕐᕕᒃ ᐃᓄᓐᓄᑦ ᐊᑐᖅᑕᐅᒍᓐᓇᕋᔭᖅᑯᑦ ᕿᒫᕕᐅᓗᓂ ᐊᒻᒪᓗ ᑖᓐᓇ ᐊᐅᓚᑕᐅᔪᖅ ᐊᑐᖅᑕᐅᒐᔭᖅᑐᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᖃᓗᑦᑑᑦᑎᐊᕐᒥᐅᑕᐅᓪᓗᖓ. ᖃᐅᔨᒪᑦᑎᐊᖅᑐᖓ ᖃᓄᐃᓕᐅᓲᖑᒻᒪᖔᑕ 
ᐱᐅᖏᓂᖅᐹᒃᑯᖅᑐᖃᖅᑎᓪᓗᒍ. ᐊᖏᔫᑕᐅᓂᕐᓴᓄᑦ ᐃᓕᓐᓂᐊᕐᕕᖁᑎᕗᑦ ᐃᑭᓚᐅᕐᓯᒪᒻᒪᑦ ᐊᒡᒌᓯᒥ ᑕᐃᒃᑯᓱᒪᓂᓗ 
ᓯᓚᑦᑎᐊᕙᒻᒪᕆᐅᓚᐅᕐᓯᒪᓪᓗᓂ. 
 
ᐃᓚᒋᔭᐅᖃᑕᐅᓪᓗᓂ ᓄᓇᓕᓐᓄ ᐊᑕᖐᔪᓄᑦ ᓇᓪᓕᐅᒃᑯᒫᖃᕐᓂᕐᒧᑦ ᐱᓕᕆᐊᓄᑦ ᓄᓇᓕᓐᓄᑦ, 
ᑕᐃᒃᓱᒪᓂᐅᑎᓪᓗᒍ ᐃᓱᒪᒋᔭᐅᖃᑦᑕᓚᐅᖅᑐᖅ ᔭᒐᐃᔭᐅᑐᐃᓐᓇᕆᐊᖃᕐᓂᖏᓐᓄᑦ, ᑕᒪᓐᓇ 
ᐱᐅᙱᓂᖅᐸᐅᓱᒋᔭᐅᓚᐅᕐᒪᑕ ᐊᓯᐊᒍᕐᕕᖃᕐᓂᐊᖅᑐᒋᔭᐅᙱᑉᐸᑦ, ᑕᐃᒪᐃᓐᓂᐊᖅᑐᒋᔭᐅᙱᑦᑐᖅ ᑭᓯᐊᓂ 
ᑕᐃᒪᐃᑐᐃᓐᓇᕆᐊᖃᖅᑐᖅ. 
 
ᐃᖃᓗᑦᑑᑦᑎᐊᕐᒥ, ᔭᒐᐃᓪᓗᑕ ᕼᐊᒻᓚᒃᑯᑦ ᑎᑎᕋᕐᕕᖓᓐᓂᒃ, ᐊᓐᓂᑭᑦᑐᕐᕕᐅᔪᒥᒃ, ᖃᑦᑎᕈᑎᖃᕐᕕᑎᓐᓂᒃ, 
ᐱᖓᓱᓄᑦ ᓄᓇᓯᐅᑎᒃᑯᕕᐅᔪᖅ, ᐳᐃᔾᔪᕋᕐᕕᒋᔭᕗᑦ, ᐊᓪᓚᕝᕕᐅᔪᖅ ᓴᓂᓪᓕᑦᑎᐊᕆᔭᖓ ᐊᒻᒪ ᐊᓯᖏᑦ ᐃᓪᓗᐃᑦ, 
ᐃᒪᓐᓇᐸᓗᓐᓂ ᔭᒐᐃᒐᔭᖅᑐᒍᑦ 25-ᒥ $40 ᒥᓕᐊᓄᑦ. 
 
ᑕᒪᓐᓇ ᖃᐅᔾᔨᐊᓚᑦᑎᑦᑎᔾᔪᑕᐅᒻᒪᑦ ᐅᕙᑦᑎᓐᓄ ᓄᓇᓕᐅᔪᓄᓪᓗ ᐱᓕᕆᖃᑎᒌᒋᐊᖃᕋᑦᑕ ᕼᐊᒻᓚᒃᑯᓪᓗ, 
ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᔨᑦᓯᖅᑏᓪᓗ ᖃᐅᔨᒪᑦᑎᐊᕆᐊᖃᖅᐳᑦ ᑕᒪᒃᑯᐊ ᐃᓪᓗᖁᑎᒋᔭᕗᑦ 
ᓴᐳᔾᔭᐅᓯᒪᑦᑎᐊᕋᓗᐊᕐᒪᖔᑕ, ᐱᔪᓐᓇᕐᓂᕗᑦ ᒪᓕᓪᓗᒋᑦ. 
 
ᖃᐅᔨᒪᓪᓚᕆᙱᑦᑐᖓ ᐃᓕᒃᓯ ᐱᓕᕆᕕᖓᓐᓄᑦ ᖃᓄᐃᓕᐅᓲᖑᒻᒪᖔᑕ. ᐱᓕᕆᖃᑎᒋᒍᑦᓯᐅᒃ ᖃᑦᑎᕆᔨᒃᑯᑦ, 
ᓄᓇᓕᓐᓂ ᒐᕙᒪᓕᕆᔨᒃᑯᑦ ᐱᔨᑦᓯᖅᑏᓪᓗ ᐊᒻᒪ ᓄᓇᓕᐅᔪᑦ ᓴᖅᑮᓯᒪᓗᑎᒃ ᓄᓇᓕᓐᓂ ᑐᐊᕐᕕᕐᓇᖅᑐᖃᓕᕐᓂᖅᐸᑦ 
ᐸᕐᓇᒍᑕᐅᔪᒥᒃ ᑕᒪᒃᑯᐊ ᓴᐳᔾᔭᐅᓯᒪᔪᓐᓇᕐᓂᐊᕐᒪᑕ ᐃᓪᓗᐃᑦ. 
 
ᑕᐃᒪᓕ ᖃᐅᔨᔪᒪᔪᖓ, ᐊᖓᔪᖅᑳᖑᔪᖅ ᑕᒪᒃᓱᒧᖓ ᐅᖃᐅᓯᖃᕈᓐᓇᕐᒪᖔᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓱᒪᖃᖅᑎᓪᓗᑕ ᐃᓱᓕᕝᕕᒋᔪᓐᓇᖅᑕᖓᓂᒃ ᐊᒥᓲᓇᕐᓗᒍ 
ᔭᒐᐃᔪᓐᓇᑕᑦᑎᓐᓂᒃ, ᕿᒥᕈᔪᓐᓇᖅᐸᕗᑦ ᐊᐅᓚᓂᕆᔭᖓ ᑖᒃᑯᐊ ᒐᕙᒪᒃᑯᑦ ᐊᔾᔨᒌᙱᑐᓪᓗ ᐱᓕᕆᕕᐅᔪᑦ. 
ᐆᒃᑐᑎᒋᓗᒍ, ᑕᕝᕙᓂ ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᔨᑦᓯᖅᑎᐅᔪᓄᑦ ᐃᓚᒋᔭᐅᓪᓗᐊᑕᕐᒪᑕ 
ᐸᕐᓇᒃᐸᓪᓕᐊᓇᓱᐊᖅᑎᓪᓗᑕ ᐃᓕᓐᓂᐊᕐᕕᐅᔪᓂᒃ. 
 
ᕿᒥᕐᕈᓇᒃᑎᑕᐅᕋᑖᓚᐅᕋᑦᑕ ᐃᓕᓐᓂᐊᕐᕕᒃᓴᐅᔪᓂ ᔫᒥ ᐃᓕᓐᓂᐊᕐᕕᒃ, ᐅᕙᖓ ᐊᖓᔪᖅᑳᖑᓪᓗᖓ ᐊᒻᒪ 
ᐃᖅᑲᓇᐃᔭᖅᑎᐅᔪᑦ ᐱᓇᓱᐸᕈᓰᒃ ᒪᕐᕉᓕᖅᑐᑦ, ᐊᐱᖅᑯᑎᖃᓚᐅᕐᒥᒐᒪ ᖃᓄᖅ ᑕᒪᒃᑯᐊ ᐃᓕᓐᓂᐊᕐᕕᐅᔪᑦ 
ᐋᖅᑭᒃᑕᐅᓯᒪᒻᒪᖔᑕ ᑐᐊᕕᕐᓇᖅᑐᒥᓕᖅᑎᓪᓗᒋᑦ. 
 
ᑕᒪᓐᓇ ᐋᖅᑭᒃᑕᐅᓯᒪᔪᖅ ᓄᓇᓕᓐᓂ ᒐᕙᒪᓕᕆᓂᕐᒥ ᐱᔨᑦᓯᖅᑐᓕᕆᔨᒃᑯᓐᓂᑦ. ᑕᐃᒪᓕ ᒪᓕᒐᓕᐅᖅᑎᐅᔪᖅ 
ᐅᖃᐅᑎᔪᓐᓇᖅᑕᖃ ᑕᒪᒃᑯᐊ ᑲᑐᔾᔨᓪᓗᑎᒃ ᐱᓕᕆᕕᐅᔪᑦ ᐱᓕᕆᖃᑎᒌᖃᑦᑕᕐᒪᑕ ᐸᕐᓇᒃᑎᓪᓗᒋᑦ 
ᐃᓕᓐᓂᐊᕐᓗᕕᐅᔪᓂᒃ ᑕᒪᒃᑯᐊ ᐊᖏᓗᐊᖅᑑᔭᖅᑐᒥᒃ ᔭᒐᐃᓂᐊᖅᑑᔭᖅᐸᑕ ᑲᒪᒋᔭᐅᖃᑦᑕᕐᓂᐊᕐᒪᑕ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᓐᓂᖏᓐᓇᒪ ᑕᐃᓐᓇ ᐃᓕᓐᓂᐊᕐᕕᖁᑎᕗᑦ ᖁᑦᑎᓐᓂᕐᓴᓄᑦ 
ᐊᔾᔨᐅᑎᑕᐅᓂᖓᓄᑦ ᐊᖏᔪᐊᓗᒻᒧᑦ. ᖃᐅᔨᒐᒃᑯᑦ ᑕᒪᓐᓇ ᖁᕕᐊᓇᖅᐳᖅ. 
 
ᐊᐱᖅᑯᑎᒃᓴᖃᕈᓐᓃᖅᑐᖓ ᑕᕝᕙᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. ᐊᐱᖅᑯᑎᒃᓴᐃᑦ ᒪᒃᐱᒐᕐᒥ G-7. ᒪᒃᐱᒐᖅ G-7. ᑕᖏᓕᓐᓄᑦ. ᑲᑎᑦᑐᒋᑦ 
ᕿᑭᖅᑖᓗᒻᒥ, $10,867,000. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᕙᓪᓕᖅ. ᑲᑎᑦᑐᒋᑦ ᑭᕙᓪᓕᕐᒧᑦ, $4 ᒥᓕᐊᓐ 835 ᑕᐅᓴᓐ. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒪᓕᒃᐱᒐᖅ G-8. ᑕᖏᓕᓐᓄᑦ. ᒪᒥᐊᓇᖅ, ᐊᐱᖅᑯᑎᒃᓴᐃᑦ ᒪᒃᐱᒐᖅ G-8-ᒥ. ᐲᑕᓴᓐ.  
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓄᓇᕗᒻᒥ ᓯᓚᑦᑐᓴᕐᕕᒃᑯᑦ ᓴᓇᒻᒪᑕ ᐃᓕᓐᓂᐊᖅᑎᓄᑦ ᐊᖏᕐᕋᒃᓴᐅᔪᓂᒃ 
ᐃᖃᓗᑦᑑᑦᑎᐊᕐᒥ ᑕᒪᓐᓇᓗ ᐱᐅᓪᓗᓂ ᓄᓇᑦᑎᓐᓄᑦ ᕿᑎᕐᒥᐅᓄᓪᓗ ᓄᓇᓕᐅᔪᓂᓪᓗ ᖁᕕᐊᒋᔭᐅᓪᓗᓂ. 
 
ᐊᐱᕆᔪᒪᖅᑲᐅᔭᕋ ᐊᖓᔪᖅᑳᖑᔪᖅ ᖃᓄᖅ ᐸᕐᓇᒍᑎᖃᕐᒪᖔᑕ ᓄᑖᒧᑦ ᓯᓚᑦᑐᓴᕐᕕᒃᓴᐅᔪᒧᑦ. ᑕᐃᓐᓇ ᒫᓐᓇᐅᔪᖅ 
ᓯᓚᑦᑐᓴᕐᕕᐅᔪᖅ, ᐱᒋᐊᖅᐹᓗᒃᑎᓪᓗᒋᑦ, ᐃᓚᖏᑦ ᐃᓪᓗᕈᓯᖏᑦ ᐅᑭᐅᖃᖅᐸᓪᓚᐃᔪᑦ 30-ᓂᒃ 35-ᓂᓘᓐᓃᑦ. 
 
ᐃᒪᐃᑦᑑᕙᓪᓚᐃᓚᐅᕐᓯᒪᕙᓪᓚᐃᒻᒪᑕ, ᑕᒪᒃᑯᐊ ᐃᓪᓗᑲᓪᓚᒥᓂᕈᓗᐃᑦ ᓂᕈᑭᑦᑐᑯᑖᑦ ᑲᑎᑕᐅᓯᒪᕙᓪᓚᐃᒻᒪᑕ. 
ᑕᑉᐸᐅᖓ ᖁᓛᓅᕐᓗᓂ ᐃᓂᐅᔪᒥᒃ, ᒪᖏᑭᕈᓗᐃᑦ ᑕᕝᕙᓂ ᓂᕕᖓᖃᑦᑕᖅᐸᓪᓚᐃᔪᑦ. ᐱᑐᖃᐅᓗᐊᕐᓂᖓᓄᑦ 
ᐅᑭᐅᖃᕐᒪᑦ 30 40ᓘᓐᓃᑦ. 
 
ᖃᐅᔨᔪᒪᒐᓗᐊᖅᑐᐊ ᐊᖓᔪᖅᑳᖑᔪᖅ ᐃᖅᑲᓇᐃᔭᖅᑎᖏᓪᓗ ᐅᖃᐅᔾᔨᔪᓐᓇᕐᒪᖔᑕ ᐅᕙᓐᓃᒃ ᖃᓄᖅ 
ᐸᕐᓇᒍᑎᖃᕐᓯᒪᒻᒪᖔᑕ ᓄᑖᒧᑦ ᓯᓚᑦᑐᓴᕐᕕᐅᔪᒧᑦ ᐃᖃᓗᑦᑑᑦᑎᐊᕐᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑲᑎᒪᔩᑦ ᓯᓚᑦᑐᓴᕐᕕᒻᒧᑦ, ᐊᒻᒪᓗᑦᑕᐅᖅ ᐃᖅᑲᓇᐃᔭᖅᑏᑦ 
ᖁᑦᑎᓂᖅᓴᓂᑦ, ᐱᓇᓱᐊᖃᑦᑕᖅᓯᒪᓕᖅᑯᑦ ᐊᕐᕌᒎᓕᖅᑐᓂᑦ ᐃᖅᑲᓇᐃᔮᖃᕋᓱᐊᖅᑐᑎᑦ ᐱᔭᐅᑦᑕᐅᑎᒋᒋᐊᓕᒻᒥᑦ 
ᐊᖏᔪᓄᑦ ᐱᔭᐅᔭᕆᐊᓕᒻᒥ ᐱᖃᓯᐅᔾᔨᔪᒥᑦ ᓄᑖᒥᑦ ᐃᓕᓐᓂᐊᕐᕕᐅᒐᔭᖅᑐᒥᑦ ᓄᓇᓕᓐᓄᑦ, ᑕᑯᓐᓇᕐᑐᑎᓪᓗ 
ᐃᓚᒋᐊᕈᑎᐅᔪᓂᑦ ᐃᓕᓐᓂᐊᕐᑎᓄᑦ ᐊᖏᕐᕋᐅᔪᓂᑦ. 
 
ᐸᕐᓇᐅᑎᑕᖃᖅᑯ ᑎᑎᖅᑕᐅᓯᒪᔪᒥᑦ ᐅᐊᑦᑎᐊᕉᓕᖅᑲᑦ ᐃᓚᒋᐊᕈᑎᐅᔪᓂᑦ ᐊᖏᔪᓄᑦ ᐸᕐᓇᐅᑎᐅᔪᓂᑦ 
ᐊᕐᕌᒎᒐᓴᐅᓂᐊᖅᑐᓄᑦ ᑖᔅᓱᒥᖓ ᐃᓕᓐᓂᐊᕐᕕᐅᒐᔭᖅᑐᒥᑦ.  ᐅᓪᓘᓂᐊᖅᑐᓂᑦ, ᐱᔪᓐᓇᖅᓯᓂᐊᕋᒪ 
ᑲᑎᖃᑎᖃᕐᓗᖓ ᑲᑎᒪᔨᖏᓐᓂᑦ ᓯᓚᑦᑐᓴᕐᕕᒃᑯᑦ, ᒥᔅᑕ ᓕᓐ, ᑕᒪᐅᙵᓂᐊᖅᑯ. 
 
ᑕᐃᒪ, ᐅᖃᖃᑎᒋᓂᐊᖅᑲᕋ ᓯᕗᓪᓕᐅᔾᔭᐅᔭᕆᐊᖃᕐᑐᓄᑦ ᐋᖅᑭᔅᓱᐃᓂᕐᒥᑦ ᐊᖏᔪᓄᑦ ᐸᕐᓇᐅᑎᐅᔪᓄᑦ 
ᓯᓚᑦᑐᓴᕐᕕᒻᒥ.  ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ:  ᖁᔭᓐᓇᒦᒃ, ᐊᖓᔪᖅᑳ ᐲᑯ.  ᐲᑕᓴᓐ. 

ᐲᑕᓴᓐ:  ᖁᔭᓐᓇᒦᒃ, ᐃᒃᓯᕙᐅᑖᖅ.  ᖁᔭᓐᓇᒦᒃ ᑭᐅᔪᓐᓇᕋᑖᕋᕕᐅᒃ, ᒥᔅᑕ ᒥᓂᔅᑕ.  ᓱᔫᔮᕐᓂᐊᖅᑯ ᐊᓪᓚᕕᖃᕋᑦᑕ 
ᓄᑖᓂᑦ ᐊᕐᖏᕐᕋᐅᔪᓂᑦ ᓴᓇᓂᐊᖅᑐᓂᑦ ᐊᒻᒪᓗ ᑕᒪᓐᓇ ᐃᓕᓐᓂᐊᕐᑎᓂᑦ ᐱᔪᒪᓂᖅᓴᐅᑎᑦᑎᓂᐊᖅᑯ 
ᐃᖃᓗᒃᑑᑦᑎᐊᕐᒧᑦ ᐃᓕᓐᓂᐊᕆᐊᕈᒪᔪᓂᑦ ᐃᓪᓗᖃᕐᓂᐅᓚᐅᖅᑐᖅ ᐊᑲᐅᙱᓕᐅᕈᑕᐅᓚᐅᕐᓂᖓᓄᑦ. 
 
ᑭᓯᐊᓂᓕ ᐱᖃᕐᓂᐊᓕᕆᕗᑦ ᐊᔾᔨᒋᙱᑕᖓᓂᑦ ᐊᑲᐅᙱᓕᐅᕈᑕᐅᔪᒥᑦ.  ᓈᒻᒪᖏᑦᑐᓂᑦ ᐃᓪᓗᕈᓯᖃᕐᓂᐊᓕᕆᕗᒍᑦ 
ᐅᕝᕙᓘᓐᓃᑦ ᐃᓕᓐᓂᐊᕐᕕᐅᔪᓂᑦ ᐊᔾᔨᒌᖏᑦᑐᓄᑦ ᐊᑑᑎᖃᕐᑐᓄᑦ, ᐃᓕᓐᓂᐊᓂᕐᒥᑦ. 
 
ᑕᐃᒪᓐ ᐃᓱᒪᕗᖓ ᓄᑖᒥ ᐃᓕᓐᓂᐊᕐᕕᖃᕆᐊᖃᕐᓂᕐᒥᑦ ᓄᑖᓂᑦ ᐃᓪᓗᕈᓯᖃᕐᑐᓂᑦ, ᓄᑖᓂᑦ ᐅᓪᓗᒥᒧᑦ 
ᐊᑐᖅᑕᐅᔪᓐᓇᕐᑐᓄᑦ, ᐊᒻᒪᓗ ᓄᑖᓂᑦ ᐱᖃᕐᑐᓂᑦ ᑖᒃᑯᐊ ᐱᐅᓯᕚᓪᓕᑎᑦᑎᒻᒪᕆᒃᑲᔭᖅᑯᑦ ᐃᓕᓐᓂᐊᕐᕕᖁᑎᑦᑎᓂ 
ᐃᖃᓗᒃᑑᑦᑎᐊᕐᒥ. 
 
ᐊᐱᕆᔪᒪᕗᖓ ᑕᒪᔅᓱᒧᖓ ᒥᑭᔫᑕᐅᓂᖅᓴᓄᑦ ᐃᓕᓐᓂᐊᕐᕕᐅᔪᒥᑦ ᐅᖅᓱᖅᑑᒥ.  ᑲᑎᒪᔨᕋᓛᖑᔪᑦ ᑲᑎᒪᑎᓪᓗᒋᑦ 
ᓰᑏᕝᕙᐅᑎᓪᓗᖑ, ᐱᖃᑕᐅᔪᓐᓇᑲᐃᓐᓇᓚᐅᖅᑯᖓ ᑲᑎᒪᔨᕋᓛᑦ ᑲᑎᒪᑎᓪᓗᒋᑦ ᐊᒻᒪᓗ ᑐᓴᖅᑲᐅᕗᖓ ᓄᓇᓕᓐᓂ 
ᐊᒻᒪᓗ ᒐᕙᒪᓕᕆᔨᒃᑯᑦ ᐱᔨᑦᑎᕋᖅᑎᓕᕆᔨᓂ ᑲᑎᒪᑎᓪᓗᒋᑦ ᐅᖃᐅᓯᖃᕐᓂᖏᓐᓄᑦ ᓄᑖᒥ ᐃᓂᖃᕐᕕᐅᒐᔭᖅᑐᒥᑦ, 
ᕼᐊᒻᒪᓚᒃᑯᓐᓄᑦ, ᓄᑖᖑᔪᖅ ᐱᙳᐊᕐᕕᐅᒐᔭᖅᑐᖅ, ᕼᐊᒻᒪᓚᒃᑯᑦ ᐱᖁᑎᒋᓂᐊᖅᑕᖓᓂᑦ ᐊᒻᒪᓗ ᓄᓇᓕᓐᓄᑦ 
ᐃᖃᐃᓕᓴᕐᕕᐅᒐᔭᖅᑐᒥᑦ. 
 
ᑕᐃᒪᓕ ᐅᖃᐅᓯᕆᔭᐅᓚᐅᖅᑯ ᐸᕐᓇᐅᑎᐅᕗᖅ ᑕᕝᕙᙵᑦ ᓄᓇᓕᓐᓂ ᐊᒻᒪᓗ ᒐᕙᒪᓕᕆᔨᒃᑯᑦ 
ᐱᔨᑦᑎᕋᖅᑎᓕᕆᔨᒃᑯᓐᓄᑦ ᐃᖅᑲᓇᐃᔮᖃᕐᑐᑎᑦ ᓄᑖᒥᑦ ᓄᓇᓕᓐᓂ ᐃᖃᐃᓕᓴᕐᕕᐅᒐᔭᖅᑐᒥᑦ, ᑭᓯᐊᓂᓕᑦᑕᐅᖅ 
ᐃᓕᓐᓂᐊᕐᕕᐅᔪᒧᑦ. 
 
ᖃᐅᔨᒍᒪᕗᖓᓕ ᒥᓂᔅᑕᐅᔪᖅ ᐊᒻᒪᓗ ᐃᖅᑲᓇᐃᔭᖅᑎᒋᔭᖏᑦ ᐅᖃᐅᔾᔨᒋᐊᕈᓐᓇᕐᒪᖔᑕ ᐅᕙᑦᑎᓐᓂ ᑖᒃᑯᐊ 
ᑲᑎᒪᔾᔪᑎᐅᔪᑦ ᕼᐊᒻᒪᓚᒃᑯᑦ ᑲᑎᒪᔨᖏᓐᓂ ᐅᖅᓱᖅᑑᒥ ᖃᓄᐃᓕᐅᕈᒪᒻᒪᖔᑕ ᓄᓇᓕᖏᓐᓄᑦ?  ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ:  ᖁᔭᓐᓇᒦᒃ ᐲᑕᓴᓐ.  ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ:  ᖁᔭᓐᓇᒦᒃ, ᐃᒃᓯᕙᐅᑖᖅ.  ᑲᑎᒪᔨ ᓱᓕᕗᖅ ᐊᒻᒪᓗᑦᑕᐅᖅ, ᒥᔅᑕ ᓕᐊᕕ 
ᐱᔪᓐᓇᖅᓯᓚᐅᖅᑯ ᐊᐅᓪᓚᖅᑐᓂᑦ ᐅᖅᓱᖅᑑᒧᑦ.  ᐅᓪᓗᒥ ᐱᔭᕇᕈᑦᑕ ᑭᖑᕙᙱᓪᓗᑕ ᒥᔅᑕ ᓕᐊᕕ 
ᐊᐅᓪᓚᕈᓐᓇᓂᐊᖅᑯ, ᐅᖅᓱᖅᑑᓕᐊᕐᓗᓂ ᑲᔪᓯᓂᐊᕐᓂᖓᓄᑦ ᑲᑎᒪᖃᑎᖃᕐᓂᖓ ᐊᖏᔫᑎᓂᑦ 
ᐸᕐᓇᐅᑎᖃᕐᓂᐅᔪᒥᑦ ᑖᔅᓱᒧᖓ ᐃᓕᓐᓂᐊᕕᒧᑦ ᐋᖅᑭᒋᐊᖅᑕᐅᓂᖏᓐᓄᑦ.  ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ:  ᖁᔭᓐᓇᒦᒃ, ᐊᖓᔪᖅᑳ ᐲᑯ.  ᐲᑕᓴᓐ. 
 
ᐲᑕᓴᓐ:  ᖁᔭᓐᓇᒦᒃ, ᐃᒃᓯᕙᐅᑖᖅ.  ᖃᐅᔨᒪᓕᖅᑲᕋ ᓗᐊᓐ ᐊᒥᓱᒻᒪᕆᓐᓂᑦ ᐊᕐᕌᒎᓂᑦ, ᐊᒻᒪᓗᑦᑕᐅᖅ, 
ᐱᙳᐊᖃᑎᒋᓯᒪᓪᓗᒍ ᐊᖅᓴᕐᒧᑦ ᕼᐊᑭᙳᐊᕐᑐᑕ ᐊᑕᐅᓯᐊᖅ ᐊᒻᒪᓗ ᓄᓕᐊᕐᒪ ᐱᙳᐊᖃᑎᖃᖁᒍᓐᓃᓚᐅᖅᓯᕙᖓ 
ᓄᑲᒃᑲᓂ ᑭᖑᓂᐊᒍᑦ. 
 
ᑭᓯᐊᓂᓕ ᐅᑉᐱᕈᓱᒃᐳᖓ ᐊᖏᔪᖅᑲᐅᑎᐅᔪᓂᑦ ᐅᖃᐅᔾᔭᐅᑉᐸᑕ ᐃᓄᐃᑦ ᐅᖅᓱᖅᑑᒥᐅᑦ 
ᐅᑉᐱᕈᓱᓐᓂᖅᓴᐅᓂᐊᖅᑐᒋᓪᓗᒍᑦ ᕿᓂᕐᓂᕐᒥᑦ ᐃᓱᒪᓕᐅᕈᑕᐅᔪᓐᓇᕐᑐᒥᑦ ᑖᔅᓱᒧᖓ ᐊᑲᐅᙱᓕᐅᕈᑎᐅᔪᒧᑦ. 
 
ᑖᔅᓱᒧᖓ ᓄᙳᐊᓄᑦ ᒪᒃᐱᖅᑐᒐᖓᑕ, ᐱᔪᓐᓇᓂᓐᓂ ᐊᐱᕆᔪᒪᕙᖃ ᐊᖓᔪᖅᑳᖑᔪᖅ ᐅᖃᐅᔾᔨᔪᓐᓇᕐᒪᖔᖅ ᖃᓄᖅ 
ᑕᑯᓐᓇᕐᒪᖔᒍ ᓄᓇᕗᒻᒥ ᓴᓇᔪᓕᕆᓂᕐᒧᑦ ᐃᓕᓐᓂᐊᕐᕕᐅᒐᔭᖅᑐᖅ ᖃᓄᐃᓕᖓᓂᐊᕐᒪᖔᖅ ᐊᕐᕌᒎᔪᓄᑦ ᐱᖓᓱᓄᑦ 
ᐊᒻᒪᓗ ᑎᓴᒪᓄᑦ ᐊᕐᕌᒎᓄᑦ. 

ᖃᐅᔨᒪᕗᖓ ᑕᕝᕙᓃᙱᒻᒪᑦ ᐊᖏᔪᓄᑦ ᐸᕐᓇᐅᑎᐅᔪᓂᑦ ᑕᕝᕙᓐᖔᕆᐊᖃᕐᑐᓂᑦ ᓯᕗᓪᓕᐅᑎᑕᐅᒋᐊᓕᓐᓂ 
ᐸᕐᓇᐅᑎᐅᔪᓂᑦ ᐊᒻᒪᓗ ᐅᖃᖅᓯᒪᓚᐅᖅᑯ ᓯᕗᓪᓕᐅᑎᑕᐅᔭᕆᐊᓕᓐᓂᑦ ᒐᕙᒪᒃᑯᑦ ᓄᓇᕗᒻᒥ, ᐊᖓᔪᖅᑳᖑᔪᖅ 
ᐅᖃᐅᓯᖃᕈᓐᓇᑕᒻᒪᖔᖅ ᑕᔅᓱᒧᖓ.  ᐃᒃᓯᕙᐅᑖᖅ, ᖁᔭᓐᓇᒦᒃ. 
 
ᐃᒃᓯᕙᐅᑕᖅ:  ᖁᔭᓐᓇᒦᒃ, ᐲᑕᓴᓐ.  ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ:  ᖁᔭᓐᓇᒦᒃ, ᐃᒃᓯᕙᐅᑖᖅ.  ᑲᑎᒪᔨᐅᔪᖅ ᓱᓕᕗᖅ.  ᓴᓇᔪᓕᕆᓂᕐᒧᑦ 
ᐃᓕᓐᓂᐊᕐᕕᐅᓂᐊᖅᑐᖅ ᐊᒻᒪᓗᑦᑕᐅᖅ ᐃᓄᓐᓄᑦ ᐃᓕᓐᓂᐊᕐᕕᐅᓂᐊᖅᑐᑦ ᐱᓕᕆᐊᖑᕘᒃ 
ᐃᑲᔪᖅᓱᖅᑕᒻᒪᕆᐅᓚᐅᖅᑐᑦ ᑲᑎᒪᔨᓕᒫᖑᔪᓄᑦ ᐊᒻᒪᓗ ᐊᖓᔪᖅᑲᐅᑎᐅᔪᓄᑦ. 
 
ᓯᕗᒧᐊᖅᑎᑦᑎᓚᐅᖅᑯᒍᑦ ᑕᕝᕙᓂ ᐊᐅᓚᑦᑎᓂᕐᒥᑦ ᐊᒻᒪᓗ ᐋᖅᑭᐅᒪᑎᑦᑎᓂᕐᒥᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ 
ᓴᖅᑭᑕᐅᓂᐊᖅᑐᒥᑦ ᐃᓕᓐᓂᐊᕐᓂᓕᕆᔨᒃᑯᓐᓄᑦ ᑮᓇᐅᔭᐃᑦ ᑎᑎᖅᑕᐅᓯᒪᔪᑦ ᖃᓄᐃᓕᐅᕈᑕᐅᓂᐊᓕᕐᓂᖏᓐᓂ 
ᐃᓄᓐᓄᑦ ᐃᓕᓐᓂᐊᕐᕕᐅᒐᔭᖅᑐᒥᑦ ᐊᒻᒪᓗᑦᑕᐅᖅ ᓴᓇᔪᓕᕆᓂᕐᒧᑦ ᐃᓕᓐᓂᐊᕕᒻᒥ. 
 
ᑕᐃᒪᓕ ᒫᓐᓇᐅᔪᖅ ᐊᒻᒪᓗ ᐊᑕᐅᑦᑎᒃᑯᑦ, ᑕᖅᑭᐅᓚᐅᖅᑐᒥᑦ ᑲᑎᖃᑎᖃᓚᐅᖅᑯᖓ ᐊᑕᐅᓯᐅᙱᑦᑐᓂᑦ ᑲᓇᑕᒥ 
ᒐᕙᒪᒃᑯᙱᓐᓂ ᐋᑐᕚᒥ ᐅᖃᖃᑎᖃᕈᓐᓇᖅᓯᓚᐅᖅᑯᖓ ᓴᓇᔪᓕᕆᓂᕐᒧᑦ ᐃᓕᓐᓂᐊᕐᕕᐅᔪᓂᑦ.  ᐅᖃᖃᑎᖃᕐᑐᓂᑦ 
ᑲᓇᑕᒥ ᐊᖓᔪᖅᑳᕐᔪᐊᖑᔪᒧᑦ, ᒥᔅᑕ ᒫᑎᓐ ᐊᒻᒪᓗ ᐅᕙᓐᓄᑦ ᑎᑎᕋᓚᐅᖅᑐᓂ ᑕᔅᓱᒪ ᒥᔅᓵᓄᑦ ᐊᒻᒪᓗ 
ᐅᖃᖃᑎᖃᖁᔨᓪᓗᓂ ᒥᔅᑕ ᓯᑳᑦ-ᒥᑦ ᐃᓄᓕᕆᔨᑐᖃᒃᑯᓐᓄᑦ ᐊᖓᔪᖅᑳᖑᔪᖅ. 
 
ᑲᑎᒪᖃᑎᒋᒍᓐᓇᓕᓚᐅᖅᑕᕋ ᒥᔅᑕ ᓯᑳᑦ ᑕᖅᑭᐅᓚᐅᖅᑐᒥ ᐊᒻᒪᓗ ᒥᔅᑕ ᐋᓐᑎ ᓯᑳᑦ ᐊᒻᒪᓗ 
ᐅᖃᖃᑎᒋᒍᓐᖅᓯᒃᑲᓐᓂᓚᐅᖅᑕᕋ ᒥᔅᑕ ᓯᑳᑦ ᓯᕗᓪᓕᐅᑎᑕᐅᔭᕆᐊᖃᕐᑐᑦ ᖃᓄᐃᓕᐅᕈᑎᐅᔪᑦ ᑖᔅᓱᒧᖓ 
ᓴᓇᔪᓕᕆᓂᕐᒧᑦ ᐃᓕᓐᓂᐊᕐᕕᐅᒐᔭᖅᑐᒧᑦ ᓄᓇᕗᒻᒥ. 
 
ᑲᓇᑕᒥ ᐊᖓᔪᖅᑳᒻᒪᕆᐅᔪᖅ ᑲᑎᒪᖃᑎᒋᓪᓗᑎᒍᑦ ᐊᐅᔭᐅᓚᐅᖅᑐᒥ, ᐃᖃᓗᓐᓃᒃᑲᒥ, ᑕᒪᒃᓱᒪ ᐱᕙᓪᓕᐊᓂᖓᓂᒃ 
ᖃᐅᔨᔪᒪᓂᖃᒻᒪᕆᓚᐅᕐᒪᑦ. ᐊᒻᒪ ᓱᓕᔪᖅ, ᑕᒪᓐᓇ ᐊᖏᕈᑕᐅᓕᓚᐅᖅᑐᓂ ᒪᓕᒐᓕᐅᖅᑏᑦ ᑲᑎᒪᓂᖃᖅᑎᓪᓗᒋᑦ 
ᐊᕐᕕᐊᓂ ᓰᑎᒻᐱᕆᒥ ᐊᒻᒪ ᓴᖅᑭᑕᐅᒃᑲᓐᓂᓚᐅᕆᓪᓗᓂ ᐅᖃᐅᓯᕐᖓᐅᑎᒋᔭᐅᔪᒥ ᑮᓇᐅᔭᓕᕆᔨᒃᑯᑦ 
ᐊᖓᔪᖅᑳᖓᓐᓄᑦ. 
 
ᑕᐃᒪᓕ ᑕᒪᓐᓇ ᖃᓄᐃᓕᐅᖅᐸᓪᓕᐊᓂᖃᕐᓯᒪᓕᖅᑐᖅ ᑲᓇᑕᐅᑉ ᒐᕙᒪᒃᑯᖏᓐᓄᓪᓗ. ᑕᐃᒪᓕ ᓂᕆᐅᒃᑲᓗᐊᖅᐳᒍ 
ᐱᔪᓐᓇᕐᓂᐊᕋᑦᑕ ᑐᒃᓯᕋᕈᓐᓇᕐᓂᐊᕋᑕ ᑲᓇᑕᐅᑉ ᒐᕙᒪᒃᑯᖏᓐᓂᑦ. 
 
ᐊᑕᐅᒃᓯᑯᓪᓗ, ᐱᓇᓱᐊᕈᓯᐅᔪᒥ, ᓴᖅᑮᓚᕐᒥᔪᒍᑦ ᐃᓐᓇᕐᓂᕐᒧᑦ ᐃᓕᓐᓂᐊᖅᑕᐅᔪᒃᓴᓄᑦ ᐸᕐᓇᒍᑕᐅᔪᒥᒃ, ᑕᐃᒃᑯᐊ 
ᐱᓕᕆᐊᖃᖃᑦᑕᖅᑐᑦ ᐃᖅᑲᓇᐃᔭᕆᐅᕐᓴᕙᓪᓕᐊᓂᕐᒧᑦ ᐃᓕᓐᓂᐊᑲᓐᓂᕐᓂᕐᒧᑦ ᐃᓕᓐᓂᐊᕐᕕᐅᔪᒥ ᑕᒪᒃᑯᐊ 
ᑭᙳᕙᒋᔭᐅᕙᒃᑐᓄᑦ. ᑕᐃᒪᓕ ᑕᒪᓐᓇ ᐊᐱᖅᑯᑎᖓᓄᑦ ᑭᐅᒐᓛᒃᑐᒃᓴᐅᒐᓗᐊᖅᐳᖅ. ᖁᔭᓐᓇᒦᒃ, ᑭᒍᓯᓐᓄᓪᓗ. 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᒃᓱᐊᓗᒃ ᑐᓴᕈᒥᓇᖅᐳᖅ ᑕᒪᓐᓇ ᖃᓄᐃᓕᐅᕈᑕᐅᕙᓪᓕᐊᒻᒪᑦ 
ᐱᒋᐊᖅᑕᐅᕙᓪᓕᐊᔪᖅ. 
 
ᑕᐃᒪᓕ ᖃᖓᒃᑯᑦ ᓂᕆᐅᒃᐸ ᐊᖓᔪᖅᑳᖑᔪᖅ ᑕᒪᓐᓇ ᐃᓚᓕᐅᔾᔭᐅᓯᒪᔭᕆᐊᖓᓂᒃ ᐊᑭᑐᔫᑎᓄ ᐸᕐᓇᒍᑕᐅᔪᓄᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐲᑯ. 
 



ᐅᓪᓗᑐᐃᓐᓇᖅ, ᓄᕕᐱᕆ 26, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᐊᑦᑎᐊᕈ ᐅᖃᖅᑲᐅᒐᒪ, ᒐᕙᒪᒃᑯᓪᓗᑕ 
ᐱᒋᐊᕈᑎᒋᔭᕆᐊᖃᖅᑕᕗᑦ, ᓇᓗᓇᐃᕐᓯᔪᓐᓇᕐᓗᑕ ᑮᓇᐅᔭᓂᒃ ᑕᒪᒃᑯᓇᓂ ᐊᐅᓚᔾᔪᑎᖏᓐᓄᑦ 
ᒪᑭᒪᐃᓐᓇᕈᑎᖏᓐᓄᑦ ᑮᓇᐅᔭᓄᑦ ᐊᑐᖅᑐᒃᓴᓄᑦ ᐅᐱᕐᖓᒃᓵᖅ ᓄᑖᓂ ᐱᓕᕆᐊᒃᓴᓂ ᐸᕐᓇᒍᑎᒋᔭᑦᑎᓐᓂᒃ 
ᐃᓄᓐᓄᑦ ᐃᓕᓐᓂᐊᕐᕕᐅᔪᒧᑦ ᐊᒻᒪᓗ ᐃᖅᑲᓇᐃᔭᕆᐅᕐᓴᕙᓪᓕᐊᓂᕐᒧᑦ ᐃᓕᓐᓂᐊᕐᕕᐅᔪᒧᑦ. 
 
ᑕᐃᒪᓕ ᒪᓕᓪᓗᒋᑦ ᖃᓄᐅᓕᐅᕐᓂᖏᑦ, ᓂᕆᐅᒃᑲᓗᐊᖅᐳᖓ ᐱᑕᖃᕐᓂᐊᕆᐊᒃᓴᖅ ᐸᕐᓇᒍᑕᐅᔪᒥᒃ ᐊᕐᕌᒍᓛᖅᑐᒧᑦ 
ᓄᑖᒧᑦ, ᐊᑕᐅᑦᑎᒃᑯᓪᓗ, ᑲᔪᓯᓂᖃᕐᓗᓂ ᐋᔨᖃᑎᒌᓐᓂᕆᔭᕗᑦ ᐅᖃᖃᑎᒌᓐᓂᕆᔭᕗᓪᓗ ᑲᓇᑕᒥ 
ᑲᑐᔾᔨᖃᑎᒌᔭᑦᑎᓐᓂ ᐱᕕᖃᕐᕕᒋᔪᓐᓇᑕᑦᑎᓐᓂᒃ ᑮᓇᐅᔭᓂ ᐊᑐᖅᑐᒃᓴᓂᒃ ᐃᖃᔪᕈᑕᐅᓂᐊᖅᑐᒥᒃ 
ᐃᖅᑲᓇᐃᔭᕆᐅᕐᓴᕙᓪᓕᐊᓂᕐᒧᑦ ᐃᓕᓐᓂᐊᓂᕐᒧᑦ., ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᓴᖅᑭᖃᑦᑕᕐᒪᑦ ᐊᑕᐅᓯᐊᕋᓂ ᑕᒫᓂ ᑲᑎᒪᔾᔪᐊᕐᓂᑦᑎᓐᓂᒃ, 
ᓇᒻᒥᓂᖃᖅᑐᑦ ᒐᕙᒪᐅᔪᑦ ᑲᑐᔾᔨᖃᑎᒌᓐᓂᖏᑦ. ᖃᐅᔨᒪᙱᑦᑐᖓ ᒐᕙᒪᒃᑯᑦ ᐊᑐᐊᒐᖃᕐᒪᖔᑕ, ᓇᒻᒥᓂᖃᖅᑐᓄᑦ 
ᒐᕙᒪᐅᔫᓐᓄᑦ ᐊᑐᐊᒐᕐᒥ.  
 
ᑕᒪᓐᓇ ᐅᖃᐅᓯᕆᔭᐅᓚᐅᕐᓯᒪᕙᓪᓚᐃᔪᖅ 1999 2000-ᒥᓘᓐᓃᑦ, ᓇᒥᑭᐊᖅ ᐅᖃᓕᒫᓚᐅᕐᓯᒪᒐᒪ ᑐᓴᒐᒃᓴᓕᕆᔨᒃᑯᑦ 
ᐅᓂᒃᑳᖏᓐᓂᒃ ᑮᓇᐅᔭᓕᕆᔨᒃᑯᓐᓂᑦ ᐅᕝᕙᓗ ᑮᓇᐅᔭᐃᑦ ᑲᒪᒋᔭᐅᓂᖏᓐᓄᑦ ᑲᑎᒪᔨᖏᓄᑦ 
ᐊᑎᖃᖅᑎᑕᐅᕙᓪᓚᐃᓚᐅᖅᑐᖅ ᑲᑐᔾᔭᐅᔪᓂ. 
 
ᐊᖓᔪᖅᑳᖑᔪᖅ ᐃᓱᒪᒋᐊᕈᓐᓇᖅᐸ ᓇᒻᒥᓂᖃᖅᑐᓂᒃ ᒐᕙᒪᐅᔪᓂᒃ ᑲᑐᔾᔨᓗᑎᒃ ᐊᐅᓚᑦᑎᐊᕈᓐᓇᕋᔭᒪᖔᖅ 
ᓄᓇᕗᒻᒥ ᐃᖅᑲᓇᐃᔭᕆᐅᒃᓴᓂᕐᒧᑦ ᐃᓕᓐᓂᐊᕐᕕᐅᔪᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᓕᒐᓕᐅᖅᑎᐅᔪᖅ ᓱᓕᔪᖅ. ᑕᒪᓐᓇ ᕿᒥᕐᕈᖃᐅᓯᑎᔪᓐᓇᖅᑕᕗᑦ 
ᓴᖅᑭᓕᕈᑦᑕ ᖃᐅᔨᓴᕈᑕᐅᓯᒪᔪᒥᒃ ᐃᖅᑲᓇᐃᔭᕆᐅᕐᓴᓂᕐᒧᑦ ᐃᓕᓐᓂᐊᕐᕕᐅᔪᒥ ᐅᐱᕐᖓᒃᓵᖑᓂᐊᖅᑐᖅ ᑮᓇᐅᔭᓂ 
ᐊᑐᖅᑐᒃᓴᖁᑎᑦᑎᓐᓂᒃ ᐊᒻᒪ ᐃᓄᓐᓄᒃ ᐃᓕᓐᓂᐊᕐᕕᒃᓴᐅᔪᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᐲᑯ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᒃᓱᐊᓗᒃ ᑕᒪᓐᓇ ᑐᓴᕈᒥᓇᖅᐳᖅ ᐅᖃᐅᑎᖃᑦᑕᕐᓯᒪᒐᒃᑯᑦ ᒪᓕᒐᓕᐅᖅᑎᐅᔪᖅ 
ᐊᒥᓱᐊᖅᑎᑲᓪᓚᑦᑐᒍ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ, ᑕᐃᒃᑯᐊ ᕿᑎᕐᒥᐅᖑᔪᑦ ᐱᓕᕆᕙᓪᓕᐊᒻᒪᑕ 
ᐋᖅᑭᒃᓱᐃᕙᓪᓕᐊᓪᓗᑎᒃ ᓇᒻᒥᓂᖁᑎᖃᖅᑐᓄᑦ ᐅᔭᕋᓐᓂᐊᕐᕕᐅᔪᓂᒃ, ᐊᑐᕈᓐᓇᕐᒪᖔᖏᓐᓂᒃ ᐃᓪᓗᕈᓯᐅᔪᓂᒃ 
ᐃᓕᓐᓂᐊᕐᕕᐅᔪᓂᒃ ᐅᔭᕋᓐᓂᐊᕐᕕᐅᔪᓂᒃ, ᐱᖃᓯᐅᔾᔨᔪᑦ ᐃᓪᓗᕈᓯᐅᔪᓂᒃ, ᓴᓇᕕᐅᔪᓂᒃ, ᐃᓪᓗᖏᓐᓂᒃ, 
ᐱᑕᖃᕆᐊᖃᕋᔭᖅᑐᓂᒃ ᐃᓕᓐᓂᐊᕐᕕᐅᔪᓄᑦ. 
 
ᑕᐃᒪᓕ ᐊᒃᓱᕈᑦᑎᐊᖅᐸᓪᓚᐃᒻᒪᑕ ᑕᒪᓐᓇ ᐱᓕᕆᐊᕆᔪᒪᓪᓗᓂᔾᔪ ᖃᓄᖅᑑᕋᓱᐊᖅᑐᑎᓪᓗ. ᐅᐸᒍᑎᔪᒫᕐᓂᐊᖅᑐᑦ 
ᓄᓇᕗᑦ ᒐᕙᒪᒃᑯᖏᓐᓄᑦ ᑕᒪᒃᓱᒥᖓ ᐃᓱᒪᖃᐃᓗᑎᒃ ᑕᖅᑭᓂᒃ ᐱᖓᓱᓂ 6-ᓂᓪᓘᓐᓃᑦ. 
 
ᓂᕆᐅᒃᑲᓗᐊᖅᐳᖓᓕ ᐊᖓᔪᖅᑳᖑᔪᖅ ᐃᖅᑲᓇᐃᔭᖅᑎᖏᓪᓗ ᑐᙵᓱᑦᑎᑦᑎᐊᖁᓪᓗᒋᑦ ᑕᒪᒃᓱᒥᖓ ᐅᐸᒃᑕᐅᒍᑎᒃ 
ᒐᕙᒪᒃᑯᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑕᖅ. ᑕᒪᓐᓇ ᐅᖃᐅᓯᕆᔭᐅᖃᑦᑕᕐᓯᒪᓕᖅᑐᖅ 
ᑐᒃᓯᕋᐅᑕᐅᓯᒪᔪᖅ ᕿᑎᕐᒥᐅᓄᑦ ᑕᐃᒪᐃᑦᑐᒥᒃ ᐃᓕᓐᓂᐊᕐᕕᖃᕐᓂᕐᒧᑦ. 
 
ᓱᓕᒃᑲᓐᓂᖅ, ᐃᓕᓯᒍᑦᑕ ᑮᓇᐅᔭᓂᒃ ᐊᑐᖅᑐᒃᓴᐅᔪᓂᒃ ᖃᐅᔨᓴᖅᑕᐅᓂᐊᕐᓂᖓᓄᑦ ᑭᖑᓪᓕᕐᒥᒃ 
ᐃᖅᑲᓇᐃᔭᕆᐅᓴᓂᕐᒧᑦ ᐃᓕᓐᓂᐊᕐᕕᐅᔪᒥᒃ ᐅᖃᐅᓯᕆᕋᑖᖅᑕᑎᓐᓂᒃ, ᖃᖓᓕ ᕿᒥᕐᕈᒐᔭᖅᐸᑦ 
ᖃᓄᖅᑑᕈᑎᒃᓴᐅᔪᓂᒃ ᑕᒪᓐᓇ ᐃᓚᒋᒐᔭᕐᒪᔾᔪᒃ ᑕᐃᒃᑯᐊ ᐱᒍᑦᑎᒍᑦ ᐱᓕᕆᐊᖑᖁᔭᐅᔪᖅ. 
 
ᑕᐃᒪᓕ, ᓄᓇᕗᓕᒫᓂ ᐱᔪᓐᓇᕋᔭᖅᑕᕗᑦ ᕿᒥᕐᕈᔭᐃᓐᓇᕆᒐᔭᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ ᐲᑯ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒃᓴᖃᕈᓐᓃᖅᑐᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᐱᖅᑯᑎᒃᓴᐃᑦ ᒪᒃᐱᒐᕐᒥ G-8? ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒃᓴᖃᙱᑦᑐᖓ, ᑭᓯᐊᓂᓕ ᓄᖅᑲᕐᓂᐊᖅᑲᐅᒐᑦᑕ 2:00-
ᒧᖅᑲ. ᓄᖅᑲᕆᐊᕈᒪᓕᖅᑐᖓ ᐱᔭᕇᑐᐊᕈᑦᑎᒍᑦ ᐃᓕᓐᓂᐊᖅᑐᓕᕆᔨᒃᑯᑦ. 
 
ᑕᐃᓐᓇ ᐱᔭᕇᕈᑦᑎᒍᑦ, ᐱᔪᓐᓇᕐᓂᐊᖅᑕᕗᖅᑲᐃ ᒪᑐᐃᕐᓯᒋᐊᕈᑎᖏᑦ ᑕᕝᕗᖓ ᐃᓱᓕᓪᓗᑕ ᐅᓪᓗᒥ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ G-8. ᑕᖏᓖᑦ ᐱᖁᑕᐅᔪᑦ. ᑲᑎᑦᑐᒋᑦ, ᕿᑎᕐᒥᐅᑦ. $3,091,000. ᑲᑎᒪᔩᑦ ᐊᖏᖅᐸᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. 
 
ᑲᑎᑦᑐᒋᑦ ᑕᖏᓕᓐᓄᑦ ᐱᖁᑕᐅᔪᓄᑦ. $19,093.00. ᑲᑎᒪᔩᑦ ᐊᖏᖅᐸᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᑎᕐᓗᑕ G-4. ᐃᓕᓐᓂᐊᖅᑐᓕᕆᔨᒃᑯᑦ. ᑲᑎᑦᑐᒋᑦ ᐊᑐᕐᓂᐊᖅᑐᖅ. 
ᐃᓕᓐᓂᐊᖅᑐᓕᕆᔨᒃᑯᑦ ᓇᐃᓪᓕᒋᐊᕐᓯᒪᔪᑦ. ᑲᑎᑦᑐᒋᑦ ᐊᑐᖅᑐᒃᓴᐃᑦ. ᑲᑎᑦᑐᒋᑦ ᐊᑭᑐᔫᑎᓄ ᐊᑐᖅᑐᒃᓴᐃᑦ 
$90,093,000.  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᐊᖏᖅᐱᓯ ᑖᒃᑯᐊ ᐱᔭᕇᕐᒪᑕ.  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᖁᔭᓐᓇᒦᕈᒪᔭᕋ ᐊᖓᔪᖅᑳᖑᔪᖅ ᐃᖅᑲᓇᐃᔭᖅᑎᖏᓪᓗ. ᒪᓕᒐᓕᐅᖅᑎᐅᔪᑦ ᐊᖏᖅᐸᑦ. 
ᐊᖓᔪᖅᑳᖑᔪᖅ ᐅᖃᐅᓯᒃᓴᖃᖅᐸ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᐃᑦᑐᑯᓗᒻᒥᒃ, ᖁᔭᓐᓇᒦᕈᒪᔭᒃᑲ ᒪᓕᒐᓕᐅᖅᑎᐅᔪᑦ 
ᕿᓄᐃᓵᕈᓐᓇᖑᐊᑕᕐᓯᓐᓇᕈᓐᓇᕋᑖᕐᖓᑕ ᑖᒃᑯᓂᖓ ᐱᓕᕆᑎᓪᓗᑕ ᕿᓚᓈᖅᐳᖓᓗ ᑕᑯᓚᕐᓂᐊᕐᓂᑦᑎᓐᓂᒃ 
ᓇᑦᑎᖑᔭᒥ ᐅᓐᓄᒃᑯᑦ, ᑕᐃᒃᑯᐊ ᐃᓚᖏᑦ ᒪᓕᒐᓕᐅᖅᑎᐅᔪᑦ ᑕᑯᔪᒪᓗᐊᙱᐊᓂᕐᓴᕆᓪᓗᒋᑦ, ᑭᓯᐊᓂᓕ 
ᑕᐃᒪᐃᒻᒪᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ. ᖁᔭᓐᓇᒦᒃ. ᒥᔅ ᕼᐊᐃᓐ. ᖁᔭᓐᓇᒦᒃ, ᒥᔅᑕ ᓕᐊᕕ. 

ᐊᐱᕆᔪᒪᓕᕐᒥᔭᕋ ᐊᖓᔪᖅᑳᖑᔪᖅ ᒪᓕᒐᓕᕆᔨᒃᑯᓐᓄᑦ ᐅᖃᕈᓐᓇᕐᓯᒪᒻᓕᖔᖅ ᐅᖃᐅᓯᕐᖓᐅᑎᒥᓂᒃ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᓱᒃᐳᖓ ᓵᒃᓯᓐᓂᑦᑐᓐᓇᕋᒪ 
ᐅᖃᐅᓯᖃᕐᓂᐊᕐᓗᒐ ᒪᓕᒐᓕᐅᕆᔨᒃᑯᓐᓂᑦ. 2005-06 ᐊᑭᑐᔪᑎᓄᑦ ᑮᓇᐅᔭᓄᑦ ᐊᑐᖅᑐᒃᓴᓄᑦ. 
 
ᒪᓕᒐᓕᕆᔨᒃᑯᑦ ᖁᕕᐊᓱᒃᐳᑦ ᐅᖃᕆᐊᒃᓴᖅ ᑕᒪᓐᓇ ᐱᓕᕆᐊᖑᔪᖅ ᓴᓇᓇᓂᕐᒧᑦ ᐃᖅᑲᖅᑐᐃᕕᒃᓴᐅᔪᒥᒃ ᐃᖃᓗᓐᓂ 
ᐱᒋᐊᖅᑕᐅᓯᒪᓕᖅᑐᖅ. ᑲᑎᑦᑐᒋᑦ ᑮᓇᐅᔭᖅᑲᖅᑎᑕᐅᔾᔪᑎᖏᑦ ᑖᒃᓱᒧᖓ ᐱᓕᕆᐊᒧᑦ ᐊᑭᖃᖅᑐᖅ $17,120,000 
ᑕᒪᒃᑮᓐᓄᑦ ᑎᑎᕋᐅᔭᖅᑕᐅᓂᖓᓄᑦ ᓴᓇᔭᐅᓂᖓᓄᓪᓗ.  
 
ᑲᑎᒪᖃᖃᑦᑕᕐᓂᐅᔪᖅ ᐱᒋᐊᖅᑕᐅᓚᐅᖅᑐᖅ ᐊᕐᕌᓂᐅᔪᑦ ᑐᑭᓯᐅᒪᑦᑎᐊᕐᓂᐊᕐᒪᑕ ᒪᓕᒃᑕᐅᔭᕆᐊᖃᖅᑐᓂᒃ 
ᒪᓕᒐᓕᐅᕆᔨᒃᑯᓐᓄᑦ ᐊᒻᒪ ᖃᐅᔨᓴᕐᓗᑎᒃ ᑲᑎᑕᐅᓪᓗᓂᓗ ᐃᓄᐃᑦ ᖃᐅᔨᒪᔭᑐᖃᑎᖏᑦ ᓴᓇᓇᔭᐅᓂᖓᓄᑦ 
ᐃᖅᑲᖅᑐᐃᕕᒃᓴᐅᔫᑉ. 
 
ᐋᒃᑐᕝᕙ 18, 2004, ᓇᓪᓕᐅᓂᕐᓯᐅᕐᓂᐅᓚᐅᖅᑐᖅ ᓴᖅᑮᒋᐊᕐᓂᕐᒧᑦ ᓄᓇᕗᒻᒥ ᐃᖅᑲᖅᑐᐃᕕᒃᓴᐅᔪᒧᑦ 
ᐱᓕᕆᐊᖑᓚᐅᖅᑐᖅ ᕿᒥᕐᕈᓇᒃᑕᐅᓪᓗᑎᒃ ᑎᑎᕋᐅᔭᕐᓯᒪᓂᖏᓐᓄᑦ ᑕᐃᒃᓱᒧᖓ ᐱᒋᐊᕈᑕᐅᓗᓂ ᑭᒃᑯᑐᐃᓐᓇᕐᓄᑦ 
ᒪᑐᐃᖓᓚᐅᖅᑐᓂ. 
 
ᐃᓂᒃᓴᕆᔭᖓ ᐱᔭᕇᖅᑕᐅᓯᒪᓕᖅᑐᖅ ᐊᒻᒪᓗ ᓴᓇᒋᐊᖅᑕᐅᓯᒪᓕᖅᑐᓂᒃ ᑐᙵᕕᖓ ᓴᐅᓂᖓᓗ ᓴᕕᕋᔭᐅᔪᖅ 
ᐱᔭᕇᖅᑕᐅᓯᒪᓛᖅᑐᖅ ᑎᓯᒻᐱᕆᐅᑉ ᓂᑎᐊᓄᑦ. ᓴᓇᔭᐅᓂᒃᓴᖓ ᐱᔭᕇᖅᑕᐅᓇᓱᐊᕐᓂᐊᖅᑐᖅ ᐅᑭᐅᓐᓂᒃ 
ᒪᕐᕈᑲᓵᓐᓂᒃ ᐱᔭᕇᖅᑕᐅᓂᐊᖅᑐᒋᔭᐅᓪᓗᓂ ᐅᐱᕐᖓᒃᓵᖓᓂ 2006. ᒫᓐᓇᐅᔪᕐᓕ, ᕿᑭᖅᑖᓗᒻᒥ ᐃᑲᔪᖅᑕᐅᕕᐅᔪᖅ 
ᐃᓄᖃᓗᐊᖅᐸᑉᐳᖅ ᐊᒻᒪᓗ ᐊᑭᑐᓗᐊᒻᒪᕆᑉᐳᑦ ᐃᑲᔪᖅᑕᐅᕕᒻᒦᑎᑦᑎᒋᐊᔅᓴᖅ ᓄᓇᕗᑦ ᓯᓚᑖᓂ. 
 
ᐱᑕᖃᕆᐊᖃᒃᑲᓂᕐᓂᐅᔪᖅ ᐃᑲᔪᖅᑕᐅᕕᐅᔪᓂᑦ ᓄᓇᕗᒻᒥᐅᓄᑦ ᐃᑲᔪᖅᑕᐅᕕᒻᒦᑦᑐᓂᑦ. ᑕᒪᓐᓇ ᐱᔾᔪᑎᖃᖅᑯ 
ᐃᑲᔪᖅᑕᐅᕕᐅᔪᑦ ᓄᓇᕗᒻᒥ ᐱᔭᐅᔭᕆᐊᓕᓐᓂ ᐱᓯᒪᑦᑎᖏᒻᒪᑕ ᐊᒻᒪᓗ ᓱᒋᐊᒃᑲᓐᓂᕈᓐᓇᔮᙱᒻᒪᑕ ᓯᕗᓂᑦᑎᓐᓂ 
ᐊᒥᓱᕈᖅᐸᓪᓕᐊᓂᐅᔪᒧᑦ. 
 
ᐃᓄᖏᑦ ᓄᓇᕗᒻᒥ ᐊᒥᓱᕈᒃᑲᓐᓂᓂᖅᓴᒻᒪᕆᐅᓂᐊᖅᑐᒋᔭᐅᒻᒪᑦ ᓯᕗᓂᑦᑎᓐᓂ ᑕᐃᒪᐃᓚᐅᕐᖓᑦ. ᑕᐃᒪᓕ ᑕᒪᒃᑯᐊ 
ᓄᖅᑲᑕᕐᕕᐅᔪᑦ ᐅᓪᓗᒥᒧᑦ ᐊᑐᖅᑕᐅᔪᓄᑦ ᐱᐅᙱᓂᖅᓴᕈᕐᓂᐊᖅᑯᑦ. 
 
ᓇᑦᑐᑯᓗᒻᒧᑦ ᐊᑐᖅᑕᐅᑲᐃᓐᓇᕈᓐᓇᖅᑐᒧᑦ ᑖᔅᓱᒧᖓ ᐱᒻᒪᕆᐅᔪᒧᑦ ᐃᓄᖃᓗᐊᕐᓂᕐᒧᑦ ᐱᔾᔪᑎᖃᕐᑐᒧᑦ 
ᐃᑲᔪᖅᑕᐅᕕᐅᔪᓄᑦ ᓈᒻᒪᖏᓐᓂᖏᓐᓄᑦ. ᑕᑭᓂᖅᓴᐅᔪᒥᑦ ᐊᑐᖅᑕᐅᔪᓐᓇᕋᔭᖅᑐᒥᑦ ᓯᕗᒧᐊᖅᑎᑕᐅᓂᐊᖅᑐᒋᔭᐅᕗᖅ 
ᐱᓕᕆᕕᖓᑕ 7-ᓄᑦ ᐊᕐᕌᒎᓄᑦ ᐸᕐᓇᐅᑎᐅᔪᓂᑦ. 
 
ᐅᓪᓗᒥᐅᔪᕐᓕ, ᐱᓕᕆᐊᖑᔪᖅ ᒪᑐᐃᖅᑎᑦᑎᓂᕐᒥᑦ ᒪᒥᓴᕐᓂᕐᒧᑦ ᐃᑲᔪᖅᑕᐅᕕᐅᒐᔭᖅᑐᒥᑦ ᐱᓕᕆᐊᕆᔭᐅᕗᖅ 
ᖁᕐᓗᖅᑑᒥ. ᖁᕐᓗᖅᑑᒥ ᐃᓚᕗᑦ ᐃᑲᔪᖅᑕᐅᕕᖓ ᐱᕋᔭᖃᑦᑕᖅᑐᓄᑦ ᐃᓪᓗᖃᕐᕕᐅᔪᓐᓇᓂᐊᖅᑯ ᕿᑎᕐᒥᐅᓂᑦ 
ᓄᓇᖃᕐᑐᓂᑦ ᓄᓇᕗᒻᒥ. 
 
ᑖᓐᓇ ᒪᒥᓴᕐᕕᐅᒐᔭᕐᑐᖅ ᐃᓄᓐᓂ ᐱᖃᕐᑎᑦᑎᔪᓐᓇᕋᔭᖅᑯᑦ 12-ᓂᑦ 20-ᓄᑦ ᐃᑲᔪᖅᑕᐅᕕᓐᓃᑦᑐᓂᑦ, 
ᑕᕝᕙᖔᖅᑐᓂᑦ ᕿᑭᖅᑖᓗᒻᒥ ᐃᑲᔪᖅᑕᐅᕕᒻᒥ ᐃᖃᓗᓐᓂᑦ ᐅᕝᕙᓘᓐᓃᑦ ᐊᓄᓪᓚᔅᓯᐊᖑᔪᓂᑦ ᐃᑲᔪᖅᑕᐅᕕᒻᒦᑦᑐᓂᑦ 
ᓄᓇᕗᑦ ᓯᓚᑖᓂ. 
 
ᑕᒪᓐᓇ ᐱᓇᓱᐊᕐᕕᒋᓂᐊᖅᑕᖓ ᐱᔪᓐᓇᑎᑦᑎᓗᑎᑦ ᐃᑲᔪᖅᑕᐅᕕᒻᒦᑦᑐᓂᑦ ᐃᓕᖅᑯᓯᑐᖃᒃᑯᑦ ᒪᒥᓴᕐᐅᑎᓂᑦ 
ᐱᓕᕆᐊᖑᔪᑦ ᐅᖃᐅᓯᕐᑎᒍᑦ. ᑕᒪᓐᓇ ᐱᒡᒐᓇᕈᓐᓃᑎᑦᑎᓂᐊᖅᑯ ᐊᓄᓪᓚᓰᕕᒦᑦᑐᑦ ᐃᓯᕈᓐᓇᖅᓯᕙᓪᓕᐊᑎᓪᓗᒋᑦ 
ᓄᓇᖏᓐᓄᑦ ᑎᒍᔭᐅᒪᓚᐅᖅᑎᓪᓗᒋᑦ. 

ᓄᓇᕗᒻᒥ ᐱᔭᕆᐊᓕᖏᑦ ᐃᑲᔪᖅᑕᐅᕕᐅᔪᓂᑦ ᐱᖃᓯᐅᔾᔨᕗᑦ ᓴᓇᔭᐅᓂᕐᒥᑦ ᐊᔾᔨᖓᓂᑦ ᒪᒥᓴᕐᕕᐅᔪᒥᑦ ᓯᓚᑖᓂ 
ᐃᖃᓗᓐᓂ ᓂᕈᐊᖅᑕᐅᓯᒪᔪᓄᑦ ᐊᑯᓂᐅᓂᖏᓐᓄᑦ ᐊᒻᒪᓗᑦᑕᐅᖅ ᐋᖅᑭᒋᐊᕐᓂᕐᒧᑦ ᐊᒻᒪᓗ ᐱᐅᓯᑎᑦᑎᕚᓪᓗᓂᕐᒧᑦ 
ᕿᑭᖅᑖᓗᒻᒥ ᐃᑲᔪᖅᑕᐅᕕᒻᒥ. 
 
ᐊᒻᒪᓗᑦᑕᐅᖅ, ᐱᖃᓯᐅᔾᔨᕗᖅ ᒫᓐᓇᐅᔪᖅ ᐊᖏᔫᑕᓄᑦ ᐸᕐᓇᐅᑎᐅᔪᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ 
ᐱᒋᐊᖅᐸᓪᓕᐊᑎᑦᑎᓂᕐᒥᑦ ᐊᕐᓇᓄᑦ ᐃᑲᔪᖅᑕᐅᕕᐅᒐᔭᖅᑐᒥᑦ ᐱᑕᖃᙱᓂᑦᑎᓐᓄᑦ ᒫᓐᓇᐅᔪᖅ. 
 
ᑖᒃᑯᐊ ᐊᖏᔪᓄᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐱᕙᓪᓕᐊᑎᑦᑎᒐᓱᑉᐳᑦ ᐱᐅᓯᕚᓪᓕᑎᑦᑎᓗᑎᑦ ᐱᔨᑦᑎᕋᖅᑎᖃᕐᑐᓄᑦ 
ᐱᓕᕆᕕᒻᒧᑦ ᒪᓕᒐᓕᕆᔨᒃᑯᓐᓄᑦ ᓄᓇᕗᒻᒥᐅᓄᑦ ᐊᒻᒪᓗ ᐊᑲᐅᓯᒋᐊᓕᖅᑎᑦᑎᓂᕐᒥᑦ ᐱᓕᕆᕕᐅᔪᑦ ᐱᓕᕆᐊᖑᔪᓂᑦ 
ᒪᒥᓴᕐᓂᕐᒧᑦ ᐃᑲᔪᖅᑕᐅᕕᒻᒦᑦᑐᓄᑦ, ᐱᐅᓯᒋᐊᖅᑎᑦᑎᓂᕐᒥᑦ ᐃᑲᔪᖅᑕᐅᕕᓐᓂ ᐊᑲᐅᓂᖅᓴᒥᑦ 
ᖃᓄᐃᓕᐅᕈᑎᖃᕐᓂᕐᒥᑦ ᑎᒍᔭᐅᓯᒪᔪᓄᑦ ᐃᑲᔫᑎᖃᕋᔭᖅᑐᓄᑦ ᓄᓇᕗᒻᒥᐅᑕᓕᒫᓄᑦ. 
 
ᑖᒃᑯᐊ ᐅᖃᐅᓯᕐᖓᐅᑎᒋᕙᒃᑲ. ᖁᕕᐊᓐᓂᐊᖅᑯᖓ ᑭᐅᒐᓱᓪᓗᖓ ᐊᐱᖅᑯᓯᐅᓂᐊᖅᑐᓂᑦ ᑲᑎᒪᔨᐅᖃᑎᓐᓂ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ ᐅᑲᓕᖅ. ᐃᒃᓯᕙᐅᑕᐅᔪᖅ ᑲᑎᒪᔨᕋᓛᖑᔪᓄᑦ ᐊᔭᐅᖅᑎᓄᑦ 
ᒪᑐᐃᕈᑎᒋᓂᐊᖅᑕᖏᓐᓂ ᐅᖃᐅᓯᔅᓴᖃᖅᑳ? ᒪᑉᓴᓛᒃ. 
 
ᒪᑉᓴᓛᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᒃᑰᕈᓐᓃᖅᑐᖅ): ᐃᒃᓯᕙᐅᑕᐅᓪᓗᖓ ᑲᑎᒪᔨᕋᓛᖑᔪᓄᑦ 
ᐊᔭᐅᖅᑎᓄᑦ, ᖁᕕᐊᓲᑎᖃᖅᑯᖓ ᐱᔪᓐᓇᓂᕐᓄᑦ ᐅᖃᐅᓯᕐᖓᐅᑎᒋᓂᐊᖅᑕᓐᓂ ᑲᒪᓂᐊᖅᑎᓪᓗᑕ 2005-06 
ᐊᖏᔪᓄᑦ ᑮᓇᐅᔭᑦ ᐊᑐᖅᑐᔅᓴᓄᑦ ᐱᓕᕆᕕᐅᔪᒧᑦ ᒪᓕᒐᓕᕆᔨᒃᑯᓐᓄᑦ. 
 
ᐱᓕᕆᕕᐅᔪᑦ ᒪᓕᒐᓕᕆᔨᒃᑯᑦ ᑮᓇᐅᔭᖃᕐᖓᑕ ᐊᑐᖅᑐᔅᓴᐅᔪᓂᑦ $8,832,000 ᑕᒪᓐᓇ 8.7% ᐃᓚᒋᔭᖓ ᑲᑎᑦᑐᒍ 
ᒐᕙᒪᒃᑯᑦ ᑮᓇᐅᔭᖃᕐᑎᑦᑎᒋᔭᖏᓐᓂ ᐱᓕᕆᕕᐅᔪᒧᑦ. ᑖᒃᑯᐊ ᑮᓇᐅᔭᐃᑦ ᐊᑕᖏᐸᓗᑦᑐᒋᑦ $7,850,000 
ᑐᕌᖅᑕᐅᓯᒪᕗᖅ ᓄᑖᖑᔪᒧᑦ ᒪᓕᒐᓕᕆᔨᒃᑯᑦ ᐃᓪᓗᖁᑎᒋᓂᐊᖅᑕᖓᓄᑦ ᓄᓇᕗᒻᒥ. 
 
ᑲᑎᒪᔨᕋᓛᖑᔪᑦ ᖁᕕᐊᑉᐳᑦ ᑖᓐᓇ ᐱᓕᕆᐊᖑᔪᖅ ᐊᒻᒪᓗ ᖃᐅᔨᒋᐊᔅᓴᖅ ᑖᓐᓇ ᐱᓕᕆᕕᐅᓂᐊᖅᑐᖅ 
ᓇᒻᒥᓂᒋᔭᐅᓂᐊᕐᖓᑦ ᒐᕙᒪᒃᑯᓐᓄᑦ ᐊᒻᒪᓗ ᐊᑐᖅᑐᐊᖅᑕᐅᙱᓪᓗᓂ. 
 
ᒪᓕᒐᓕᐅᖅᑏᑦ ᓈᒻᒪᓴᖅᑐᑦ ᐋᖅᑭᑦᑕᐅᓚᐅᕐᒪᑕ ᐃᓚᒋᐊᕆᐊᖃᖅᑐᑦ ᐃᒡᓗᒥ ᐱᖃᓯᐅᑎᑦᑎᒻᒪᑕ 
ᐊᔪᕈᓐᓃᖅᑎᑦᑎᓂᕐᒧᑦ ᐱᓇᓱᐊᒐᐅᔪᒥᒃ ᐊᓄᓪᓚᒃᓯᐊᓄᑦ.  
 
ᑲᑎᒪᔨᕋᓛᖑᔪᑦ ᐃᓱᒪᖃᕐᒪᑕ ᑕᐃᒃᑯᐊ ᑎᒍᔭᐅᒪᔪᑦ ᐊᑐᐃᓐᓇᖃᖅᑎᑕᐅᑲᓐᓂᕆᐊᖃᕐᒪᑕ ᐃᑲᔪᕈᑎᒃᓴᐅᔪᓂᒃ 
ᑕᐃᒃᑯᐊ ᐊᔪᕈᓐᓂᓴᔭᕆᐊᖃᕐᓂᖏᓐᓂᒃ ᐃᖅᑲᓇᐃᔭᕈᓐᓇᕐᓯᕙᓪᓕᐊᓂᐊᕐᒪᑕ ᐊᓂᒍᑎᒃ. ᑕᐃᒫᓗ 
ᐱᕋᔭᒃᓴᐃᓕᒪᒃᑲᓂᕐᓂᕐᓴᐅᔪᓐᓇᕐᒪᑕ. 
 
ᐃᒃᓯᕙᐅᑕ, ᑲᑎᒪᔨᕋᓛᖑᔪᑦ ᐅᖃᐅᓯᖃᖃᑦᑕᕐᓯᒪᒻᒪᑕ ᐅᐊᑦᑎᐊᕈᓂᒃ ᐃᑲᔪᖅᑕᐅᕕᒃᑕᖃᙱᓐᓂᖓᓂᒃ ᐊᕐᓇᓄᑦ 
ᐱᕋᔭᒃᓯᒪᔪᓄᑦ ᓄᓇᕗᒻᒥ. ᖁᕕᐊᓇᕋᓗᐊᖅᑐᓂ ᐊᒥᓲᙱᑦᑐᑦ ᐱᕋᔭᒃᐸᒻᒪᑕ ᓄᓇᕗᒻᒥ ᐊᕐᓇᐃᑦ, ᑭᓯᐊᓂᓕ 
ᐃᖅᑲᑐᖅᑕᐅᕕᒃᑲᖏᓐᓄᑦ ᐅᑕᖅᑭᓂᖃᖅᑎᓪᓗᒋᑦ ᓇᔪᕈᓐᓇᖅᑕᖓᓂᒃ  

ᐱᑕᖃᕆᐊᖃᕐᒪᑦ. ᑲᑎᒪᔨᕋᓛᖑᔪᓪᓕ ᖁᕕᐊᓱᒃᐳᑦ ᑕᒪᒃᑯᐊ ᐃᓂᒃᓯᖃᑦᑎᑕᐅᓂᐊᕐᓕᕐᒪᑕ 
ᐃᖅᑲᖅᑐᖅᑕᐃᕕᒃᓴᖏᓐᓂᒃ ᐅᑕᖅᑭᑎᓪᓗᒋᑦ ᓇᔪᕈᓐᓇᖃᑦᑕᕐᓂᐊᖅᑕᖏᓐᓂᒃ. 
 
ᑲᑎᒪᔨᕋᓛᖑᔪᑦ ᐃᓱᒪᖃᕐᒪᑕ ᑕᒪᒃᑯᐊ ᐅᕕᒃᑲᐅᓗᐊᖅᑐᑦ ᐱᕋᔭᖃᑦᑕᖅᑐᑦ ᐃᑲᔪᖅᑕᐅᔪᓐᓇᖅᐸᒻᒪᑕ ᑕᕝᕗᓇ. 
ᐃᒃᓯᕙᐅᑕᖅ, ᑲᑎᒪᔨᕋᓛᖑᔪᑦ ᑕᑯᔪᒪᖃᑦᑕᓲᖑᒐᓗᐊᕐᒪᑕ ᑕᒪᒃᑯᐊ ᐅᑭᐅᑭᓗᐊᖅᑐᑦ 
ᓄᓇᓕᕋᓛᕐᓄᖅᑕᐅᖃᑦᑕᕐᓂᖏᓐᓂᒃ. ᑲᑎᒪᔨᕋᓛᖑᔪᓪᓗ ᐃᓱᒪᒻᒪᑕ ᑕᒪᒃᑯᐊ ᐊᒃᓱᐊᓗᒃ ᐃᑲᔪᖅᑕᐅᔪᓐᓇᕐᒪᑕ. 
 
(ᑐᓵᔨᒃᑯᑦ) ᐃᒃᓯᕙᐅᑕᖅ, ᑲᑎᒪᔨᕋᓛᖑᔪᑦ ᕿᓚᓈᕐᓂᖃᖅᐳᑦ ᒪᑐᐃᕐᓂᒃᓴᖓᓄᑦ ᖁᕐᓗᖅᑐᒥ ᒪᒥᓴᕐᕕᒃᓴᐅᔪ. ᑕᐃᓐᓇ 
ᖃᓂᒃᓴᕐᕕᐅᔪᓐᓇᕐᓂᕐᓴᐅᒐᔭᕐᒪᑕ ᕿᑎᕐᒥᐅᑕᐅᔪᓄᑦ. ᑕᐃᒃᑯᐊᓗ ᐃᓚᖏᑦ ᓄᓇᑦᓯᐊᕐᒦᑎᑕᐅᔪᑦ 
ᐅᑎᕈᓐᓇᖅᑎᑕᐅᓗᑎᒃ, ᐊᒻᒪ ᓂᓐᓂᐅᖏᓐᓂᕐᓴᐅᔾᔪᑕᐅᔪᓐᓇᖅᑐᓂᒃ ᕿᑭᖅᑖᓗᒻᒥ ᐃᑲᔪᖅᑕᐅᕕᐅᔪᒧᑦ. 
 
ᑲᑎᒪᔨᕋᓛᖑᔪᑦ ᓂᕆᐅᓐᓂᖃᕈᓐᓇᖅᐳᑦ ᑐᓴᐅᒪᑎᑕᐅᓗᑎᒃ ᐱᕙᓪᓕᐊᓂᖏᓐᓄᑦ ᐊᓯᖏᓐᓂᒃ ᒪᒥᓴᕐᕕᐅᔪᓂᒃ 
ᓄᓇᕗᒻᒧᑦ ᐊᒻᒪ ᖃᖓᒃᑯᑦ ᑕᒪᒃᑯᐊ ᓇᓗᓇᐃᖅᑕᐅᑦᑎᐊᓛᕐᒪᖔᑕ. 
 
(ᑐᓵᔨᒃᑯᑦ ᐃᓱᓕᑦᑐ): ᐃᒃᓯᕙᐅᑕᖅ, ᑲᑎᒪᔨᕋᓛᖑᔪᑦ ᐃᑲᔪᖅᑐᐃᖏᓐᓇᖅᐳᑦ ᖃᓄᖅᑑᕋᓱᐊᕐᓗᑎᒃ ᓄᓇᑐᐃᓐᓇᕐᒥᒃ 
ᐱᓕᕆᐊᒃᓴᐅᔪᓂᒃ ᐊᒻᒪᓗ ᓄᓇᓕᕋᓛᖑᔪᓂ ᑕᒪᒃᑯᓄᖓ ᐱᕋᔭᒃᐸᑦᑐᓄᑦ. 
 
ᐃᒃᓯᕙᐅᑕᖅ, ᑕᒪᔾᔭ ᐅᖃᐅᓯᕐᖓᐅᑎᒋᔭᒃᑲ, ᓂᕆᐅᒃᑐᖓᓗ ᐊᑐᓂ ᒪᓕᒐᓕᐅᖅᑎᐅᔪᑦ ᐊᐱᖅᑯᑎᒃᓴᖃᕐᓂᐊᕐᒪᑕ 
ᐅᖃᐅᓯᒃᓴᓂᓪᓗᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒪᑉᓴᓚᖅ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᒋᐊᖅᑎᑦᑎᕗᖓ ᓄᖅᑲᕆᐊᕈᒪᓕᖅᑐᖓ. 
 
ᐃᒃᓯᕙᐅᑕᖅ: ᐱᒋᐊᖅᑎᑦᑎᓯᒪᔪᖃᕐᒪᑦ ᓄᖅᑲᕆᐊᕈᒪᓕᖅᑐᒥᒃ ᐱᒋᐊᖅᑎᑕᐅᔪᖅ ᐊᐃᕙᔾᔪᑎᒃᓴᐅᖏᑦᑐᖅ. ᑕᐃᒃᑯᐊ 
ᓇᒻᒪᒃᓴᖅᑐᑦ ᐱᒋᐊᖅᑎᑕᐅᔪᒧᑦ. ᓇᒻᒪᒃᓴᙱᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᓂᕈᐊᙱᑦᑐᑦ. ᒪᒥᐊᓇᖅ. 
 
ᓂᕈᐊᙱᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᓂᑯᕕᓐᓂᐊᓕᖅ'ᐳᖓ ᓄᖅᑲᕆᐊᕐᓂᐊᓕᕋᑦᑕ.  
 
ᐅᖃᖅᑎᐅᑉ ᑐᓪᓕᐊ: ᐃᖏᓪᓗᓯ. ᑲᑎᒪᔾᔪᑎᒃᓴᐃᑦ. ᐃᓚᖓ 20. ᐅᓂᒃᑳᖏᑦ ᑲᑎᒪᑐᐃᓐᓇᖅᑎᓪᓗᒋᑦ. 
ᐃᕝᔭᕈᑕᐃᓚᒃ. 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᑲᑎᒪᔨᖁᑎᑎᑦ ᐃᓱᒪᒃᓴᓯᐅᖅᑲᐅᔪᑦ ᐱᖁᔭᒃᓴᖅ 4 ᐊᒻᒪ ᐊᑭᑐᔫᑎᓄ ᐊᑐᖅᑐᒃᓴᐃᑦ 
ᓄᖅᑲᕆᐊᕈᒪᓕᖅᑐᑎᓪᓗ. 
 
ᐱᒋᐊᖅᑎᑦᑎᕗᖓ ᐅᓂᒃᑳᖏᑦ ᑲᑎᒪᑐᐃᓐᓇᖅᑎᓪᓗᒋᑦ ᐊᖏᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᕝᔭᒍᑕᐃᖑᓚᖅ. ᐱᒋᐊᖅᑎᑕᒧᑦ ᐊᐃᒃᐲᔪᖃᖅᐸ? ᕿᓚᕝᕙᖅ. 
 
ᐱᒋᐊᖅᑎᑕᐅᔪᖅ ᓇᒻᒪᒃᑐᖅ. ᓇᒻᒪᒃᓴᖅᑐᑦ. ᓇᒻᒪᒃᓴᙱᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᐃᓚᖓ 21, ᐱᖓᔪᐊᓐᓂ 
ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᐃᓚᖓ 22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐃᖅᑲᐃᑎᑦᑎᒋᐊᕈᑎᑐᐃᓐᓇᖅ ᒪᓕᒐᓕᐅᖅᑎᓄᑦ ᑲᑎᒪᓛᖅᑐᑦ 
ᒪᓕᒐᓕᐅᖅᑎᑕᐃᓐᓇᐃᑦ 10-ᒥ ᐅᓪᓛᒃᑯᑦ ᓇᓄᖅ ᑲᑎᒪᕕᒻᒥ, ᐊᖓᔪᖅᑳᕐᓗ ᑮᓇᐅᔭᓕᕆᔨᒃᑯᓐᓄᑦ 
ᐅᖃᖃᖅᑎᑦᑎᔨᒧᓪᓗ. 
 
ᑲᑎᒪᔾᔪᑎᒃᓴᑦ ᓇᒡᒐᔾᔭᐅᒧᑦ, ᓅᕕᒻᐱᕆ 29. 
 
1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᒃᓴᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ 

4. ᑭᐅᔾᔪᑎᖏᑦ ᐊᐱᖅᑯᑎᓄᑦ 

5. ᐃᓕᓴᕆᔭᐅᓂᖏᑦ ᓈᓚᒋᐊᖅᑐᖅᓯᒪᔪᑦ. 

6.  ᐊᐱᖅᑯᑎᒃᓴᑦ 

7. ᑎᑎᕋᖅᓯᒪᔪᖅᑎᒍᑦ ᐊᐱᖅᑯᑎᒃᓴᑦ 

8. ᑭᐅᔾᔪᑏᑦ ᑎᑎᕋᖅᓯᒪᔪᖅᑎᒍᑦ ᐊᐱᖅᑯᑎᓄᑦ 

9. ᑭᐅᔾᔪᑏᑦ ᒪᑐᐃᕈᑎᒋᔭᒥᓂᕐᓄᑦ 

10. ᐃᓄᓐᓄᑦ ᑎᑎᕋᖅᑕᐅᓯᒪᔪᑦ ᖃᓄᐃᓕᐅᖁᔨᓪᓗᑎᑦ 

11. ᑲᑎᒪᔾᔪᑎᒥᓂᖏᑦ ᑲᑎᒪᔨᕋᓛᓄᑦ ᑲᑎᒪᔨᕋᓛᖑᑲᐃᓐᓇᖅᑐᓄᓪᓗ 

12. ᑲᑎᒪᔾᔪᑎᒥᓂᖏᑦ ᑲᑎᒪᔨᕋᓛᓄᑦ ᕿᒥᕐᕈᔨᓄᑦ ᒪᓕᒐᒃᓴᓄᑦ 

13. ᓴᖅᑭᖅᑎᑕᐅᓂᖏᑦ ᑎᑎᖅᑲᑦ 

14. ᑐᓴᖅᑎᑦᑎᔾᔪᑏᑦ ᐱᒋᐊᖅᑎᑦᑎᔾᔪᑎᓂᒃ 

15. ᐱᒋᐊᖅᑎᑦᑎᔾᔪᑏᑦ ᐅᖃᓕᒫᖅᑕᐅᖁᔭᐅᓪᓗᑎᑦ ᓯᕗᓪᓕᖅᐹᒥᒃ ᒪᓕᒐᒃᓴᑦ 

16. ᐱᒋᐊᖅᑎᑦᑎᔾᔪᑏᑦ 

17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ 

18. ᑭᖑᓪᓕᕐᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ 

19. ᐃᓱᒪᒃᓴᖅᑦᓯᐅᕈᑎᖃᕐᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ ᒪᓕᒐᒃᓴᓂᒃ ᐊᓯᖏᓐᓂᓪᓗ 

• ᒪᓕᒐᒃᓴᖅ 1 

• ᒪᓕᒐᒃᓴᖅ 2 

• ᒪᓕᒐᒃᓴᖅ 3 

• ᒪᓕᒐᒃᓴᖅ 4 

20. ᑲᑎᒪᔾᔪᑎᒥᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ 

21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ 

22. ᑲᑎᒪᔾᔪᑎᒃᓴᑦ 

ᖁᔭᓐᓇᒦᒃ. 
 
ᐅᖃᖅᑎᐅᑉ ᑐᓪᓕᐊ (ᑐᓵᔨᒃᑯᑦ): ᖁᔭᓐᓇᒦᒃ, ᑎᑎᕋᖅᑎ. ᒪᓕᒐᓕᐅᕐᕕᒃ ᓄᖅᑲᖓᔪᖅ ᑎᑭᓐᓇᓱᐊᕐᓂᖓᓂᒃ 
ᓇᒡᒐᔾᔭᐅ, ᓅᕕᒻᐱᕆ 29, 2004 1:30 ᐅᓐᓄᒃᓴᒃᑯᑦ. 
 
ᐃᖅᓱᒃᑎ 
 
>>ᑲᑎᒪᕐᔪᐊᕐᓂᖅ ᓄᖅᑲᖅᑐᖅ 14:24



 

 

 


